
ᐃᖃᓗᐃᑦ, ᓄᓇᕗᑦ 
ᓯᑕᒻᒥᖅ, ᐄᐳᕈ 28, 2005 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, ᐊᖓᔪᖅᑳ ᓚᕖᓐᓂᐊ 
ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐸᑎᖅ 
ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, ᐊᖓᔪᖅᑳ ᑕᐃᕕᑎ 
ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 
ᐅᖃᖅᑎ (ᑐᓵᔨᒃᑯᑦ): ᐊᐱᕆᔪᒪᓪᓗᖓ ᑰᓕᒥᒃ ᒪᑐᐃᖅᓯᓂᖃᖁᓪᓗᒍ ᑐᒃᓯᐊᓂᒃᑯᑦ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᓐᓄᓴᒃᑯᑦ, ᓯᕗᓕᖅᑏ, ᐊᖓᔪᖅᑳᑦ ᐊᒻᒪᓗ ᒪᓕᒐᓕᐅᖅᑏᑦ. ᐅᓪᓗᒥ 
ᑲᑎᒪᔾᔪᑎᒃᓴᓅᕐᓗᑕ. ᐊᖓᔪᖅᑳᑦ ᐅᖃᐅᓯᖏᑦ. ᐲᑯ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 109 - 2(2): ᐃᓕᓐᓂᐊᕐᕕᐊᓗᒻᒥ ᐱᔭᕇᕐᓂᕐᒧᑦ ᐊᔾᔨᓴᐃᓐᓇᖓᓂᒃ 

ᖃᐅᔨᓴᖅᑕᐅᓂᖅ (GED) 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐃᓕᓐᓂᐊᕐᓂᓕᕆᔨᒃᑯᑦ ᐊᓯᔾᔨᖅᓯᕙᓪᓕᐊᒻᒪᑕ ᑐᙵᕕᖏᓐᓂᒃ, 
ᑐᕌᒐᖃᕐᓂᖅᓴᐅᒍᒪᓪᓗᑎᒃ ᐱᔨᑦᓯᕋᖅᓯᐊᕐᓂᕐᒧᑦ ᖃᑦᓯᑐᐃᓐᓇᕐᓂᒃ ᐅᑭᐅᓕᓐᓄᑦ ᐊᑲᐅᓂᖅᐹᖑᒐᓱᐊᖅᑐᒃᑯᑦ. 
ᐃᖅᑲᓇᐃᔭᖅᐸᓪᓕᐊᔪᒍᑦ ᐋᖅᑭᑦᓱᐃᓪᓗᑕ ᐃᓕᓐᓂᐊᕐᕕᐅᒍᓐᓇᖅᑐᓂᒃ ᐊᑐᐃᓐᓇᐅᓗᑎᒃ ᐊᒻᒪᓗ 
ᐊᑑᑎᖃᑦᓯᐊᖅᑐᓂᒃ. 
 
ᐱᓕᕆᐊᕆᓯᒪᔭᕗᑦ ᑕᒪᑐᒧᖓ ᑐᕌᒐᑦᑎᓐᓄᑦ ᓄᑖᕐᖑᕆᐊᖅᑐᒍ ᐃᓕᓐᓂᐊᖅᓯᒪᓂᖏᓐᓂᒃ ᖃᐅᔨᓴᖅᑕᐅᔾᔪᑎ 
ᐱᓕᕆᐊᑎᒍ (GED) ᑲᔪᓯᓂᖃᑦᓯᐊᖅᑐᑦ ᐱᔭᕇᖅᑐᑦ ᑐᓂᓯᔭᐅᕙᑦᑐᑦ ᓄᓇᕗᒻᒥ ᐃᓕᓐᓂᐊᕐᕕᐊᓗᒻᒥ 
ᐊᔾᔨᓴᐃᓐᓇᖓᓂᒃ ᐸᐃᑉᐹᒥᒃ ᐊᒻᒪᓗ ᐱᕕᖃᕈᓐᓇᖅᓯᓪᓗᑎᒃ ᖁᑦᑎᓂᖅᓴᓄᑦ ᐃᓕᓐᓂᐊᕆᐊᕈᓐᓇᓂᕐᒧᑦ ᐊᒻᒪᓗ 
ᐱᓕᒻᒪᑦᓴᒍᓐᓇᓂᕐᒧᑦ ᐊᒻᒪᓗ, ᑭᖑᓂᐊᒍᑦ, ᐃᖅᑲᓇᐃᔮᑦᓴᑦᓯᐊᖑᓂᖅᓴᓂᒃ ᐃᖅᑲᓇᐃᔮᖅᑖᕈᓐᓇᖅᓯᓪᓗᑎᒃ. 
 
ᐱᓕᕆᕕᕗᑦ ᑮᓇᐅᔭᖃᖅᑎᑦᓯᓯᒪᔪᑦ $20,000 ᐃᓕᓐᓂᐊᖅᓯᒪᓂᖏᓐᓂᒃ ᖃᐅᔨᓴᖅᑕᐅᔾᔪᑎᓄᑦ ᐅᐸᓗᖓᐃᔭᕐᓂᕐᒧᑦ 
ᐃᓕᓐᓂᐊᖅᑎᑦᓯᓂᕐᒧᑦ ᓄᓇᕗᑦ ᓯᓚᑦᑐᓴᕐᕕᖓᓂ ᐊᕐᕌᒍ ᐱᒋᐊᕋᑖᖅᑎᓪᓗᒍ ᑲᖏᖅᖠᓂᕐᒥ ᐊᒻᒪᓗ ᐃᖃᓗᓐᓂ. 
ᑮᓇᐅᔭᖃᖅᑎᑦᓯᓯᒪᔪᒍᑦ ᖄᒃᑲᓐᓂᖓᒍᑦ $63,000 ᐃᓕᓐᓂᐊᖅᓯᒪᓂᖏᓐᓂᒃ ᖃᐅᔨᓴᖅᑕᐅᔾᔪᑎᓄᑦ 
ᐅᐸᓗᖓᐃᔭᕐᓂᕐᒧᑦ ᐃᓕᓐᓂᐊᖅᑎᑦᓯᓂᕐᒧᑦ ᐱᒋᐊᖅᓯᒪᓕᖅᑐᑦ ᖃᒪᓂᖅᑐᐊᕐᒥ, ᐊᕐᕕᐊᓂ, ᐊᒻᒪᓗ ᑎᑭᕋᕐᔪᐊᕐᒥ.  
 
ᐃᓱᓕᒃᑕᕐᕕᖃᖅᑎᑕᐅᓪᓗᑎᒃ 20-ᓂᑦ ᐃᓕᓐᓂᐊᖃᑕᐅᔪᓐᓇᖅᑐᓂᒃ, ᐱᔭᕇᕈᑎᓂᒃ 
ᐸᐃᑉᐹᑖᖅᑎᑦᓯᒍᓐᓇᖅᓯᓂᐊᖅᑐᒍᑦ ᓄᓇᕗᒻᒥᐅᓂᒃ ᑕᕝᕙᓂ ᐊᕐᕌᒍᒥ ᐃᓕᓐᓂᐊᕐᕕᐊᓗᒻᒥ ᐱᔭᕇᕈᑎᓂᒃ - 
ᑕᐸᐃᕐᓇᕐᒪᕆᒃᑐᖅ ᐃᓱᒪᒋᓪᓗᒍ ᐊᕐᕌᓂ 130 ᐃᓕᓐᓂᐊᕐᕕᐊᓗᓐᓂ ᐱᔭᕇᓚᐅᕐᖓᑕ ᓄᓇᕗᓗᒃᑖᒥ. 
 
ᐊᒥᓱᑦ ᐃᓐᓇᐃᑦ ᐱᔭᕇᖅᓯᒪᙱᑦᑐᑦ ᐃᓕᓐᓂᐊᕐᕕᐊᓗᒻᒥ, ᐃᓐᓇᒃᑲᓐᓂᐅᓕᖅᑐᑎᒃ, ᐱᔪᓐᓇᕐᓂᖅᑖᖃᑦᑕᕐᖓᑕ 
ᓯᓚᑦᑐᓴᕐᕕᒻᒥ ᐃᓕᓐᓂᐊᖅᓯᒪᔪᑎᑐᑦ, ᐃᓕᓐᓂᐊᖅᓯᒪᖏᓐᓂᒃ ᖃᐅᔨᓴᕈᑎᐅᔪᑦ ᐆᑦᑐᕈᑕᐅᕙᑦᑐᑦ ᐱᔪᓐᓇᕐᓂᖏᓐᓂᒃ 
ᑕᐃᒫᑦᓴᐃᓐᓇᖅ ᐃᓕᓐᓂᐊᕐᕕᐊᓗᒻᒥ ᐱᔭᕇᕋᑖᖅᑐᒥᓂᖅᑎᑐᑦ:  

• ᑐᑭᓯᒍᓐᓇᖅᓯᓗᑎᒃ ᐊᒻᒪᓗ ᑐᑭᓯᒋᐊᕈᑎᓂᒃ ᐊᑑᑎᖃᕈᓐᓇᕐᓗᑎᒃ, 
• ᖃᐅᔨᓴᕈᓐᓇᕐᓗᑎᒃ, ᕿᒥᕐᕈᒍᓐᓇᕐᓗᑎᒃ, ᐊᒻᒪᓗ ᐃᓱᒪᒋᔭᒥᓂᒃ ᐋᖅᑭᑦᓯᒍᓐᓇᕐᓗᑎᒃ, ᐊᒻᒪᓗ 
• ᐃᓱᒪᒋᔭᒥᓂᒃ ᐅᖃᐅᓯᖃᕈᓐᓇᖅᓯᓗᑎᒃ ᐊᒻᒪᓗ ᐃᓱᒪᒋᔭᒥᓂᒃ ᑎᑎᕋᕈᓐᓇᖅᓯᓗᑎᒃ, 

 
ᐃᓕᓐᓂᐊᕐᓂᓕᕆᔨᒃᑯᑦ ᐸᕐᓇᓯᒪᔪᑦ ᐊᑐᐃᓐᓇᐅᑎᑦᓯᓂᐊᕐᓗᑎᒃ ᖃᐅᔨᓴᖅᑕᐅᒍᑎᓄᑦ ᐅᐸᓗᖓᐃᔭᕈᑎᓂᒃ 
ᐃᓕᓐᓂᐊᖅᑎᑦᓯᕙᓪᓗᑎᒃ ᐃᖃᓗᑦᑑᑦᑎᐊᕐᒥ, ᖁᓪᓗᖅᑑᕐᒥ, ᐸᖕᓂᖅᑑᒥ, ᑭᙵᕐᓂ, ᒥᑦᑎᒪᑕᓕᒃᒥ, ᐊᒻᒪᓗ 
ᑲᖏᖅᑐᒑᐱᒻᒥ ᑕᕝᕙᓂ ᑮᓇᐅᔭᓕᕆᓂᕐᒧᑦ ᐊᕐᕌᒍᖓᓂ. 
 
ᐃᓕᓐᓂᐊᕐᕕᐊᓗᒻᒥ ᐱᔭᕇᖅᓯᒪᓗᓂ ᐸᐃᑉᐹᑖᖅᓯᒪᓗᓂ, ᖃᐅᔨᓴᖅᑕᐅᓯᒪᓂᒃᑯᑦ ᐱᔭᕇᖅᓯᒪᔪᑦ 
ᐅᑲᐅᓈᖅᑐᒦᓐᓂᖅᓴᐅᓂᐊᖅᑐᑦ ᐃᑲᔪᕈᓐᓇᕐᓗᑎᒃ ᓇᒻᒥᓂᖅ ᐃᓅᓯᖃᑦᓯᐊᕐᓂᕐᒧᑦ ᐊᒻᒪᓗ ᓯᕗᓂᑦᓴᖓᓄᑦ ᓄᓇᕗᑦ. 
ᖁᔭᓐᓇᒦᒃ, ᐅᖃᖅᑎ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐊᒡᓘᒃᑲᖅ. 
 
ᐊᖓᔪᖅᑳᑉ ᐅᖃᐅᓯᖓ 110 - 2(2): ᑲᑎᒪᕐᔪᐊᕐᓂᖅ ᓴᙱᓕᖅᑎᑦᓯᕚᓪᓕᕐᓂᕐᒧᑦ ᑮᓇᐅᔭᓕᕆᓂᕐᒧᑦ 

ᐊᐅᓚᑦᓯᓂᕐᒥᒃ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐃᐳᕈ 15, 2005 ᑮᓇᐅᔭᓕᕆᔨᒃᑯᑦ ᐊᑭᓕᖅᓱᐃᓪᓗᑎᒃ 
ᑐᒡᓕᐊᓂᒃ ᑲᑎᒪᕐᔪᐊᖅᑎᑦᓯᓚᐅᖅᑐᑦ ᓴᙱᓕᖅᑎᑦᓯᕚᓪᓕᕐᓂᕐᒧᑦ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᕐᒥᒃ ᒐᕙᒪᒃᑯᓐᓂ. 
ᑲᑎᒪᕐᔪᐊᕐᓂᖅ ᐅᐸᑦᑕᐅᓯᒪᓚᐅᖅᑐᖅ ᐊᖏᔪᖅᑲᐅᑎᓄᑦ ᐊᒻᒪᓗ ᕿᑎᐊᓃᑦᑐᓄᑦ ᑮᓇᐅᔭᓕᕆᓂᕐᒧᑦ 
ᐃᖅᑲᓇᐃᔭᖅᑎᓄᑦ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖏᓐᓂ ᐊᒻᒪᓗ ᑯᐊᐳᕇᓴᖁᑎᖏᓐᓂ. 
 
ᑕᒻᒪᖅᓯᒪᔪᖅᓯᐅᖅᑎ ᑲᓇᑕᒥ ᓰᓚ ᕗᕋᐃᓱ ᐃᖅᑲᓴᐃᔭᖅᑎᖏᓪᓗ ᐃᖃᓗᓐᓃᓚᐅᕐᒥᔪᑦ ᐃᓚᐅᖃᑕᐅᓪᓗᑎᒃ 
ᑲᑎᒪᕐᔪᐊᖅᑐᓂ. 
 
ᐅᖃᖅᑎᑦᑎᔩ, ᐅᖃᐅᓯᙵᐅᑎᓐᓂ ᐅᖃᓚᐅᖅᑐᖓ "ᓄᓇᕗᑦ ᒐᕙᒪᒃᑯᖏᑦ ᖃᐅᔨᒪᑦᓯᐊᖅᑐᑦ 
ᐊᖏᕈᑎᖃᖅᓯᒪᐃᓐᓇᕆᐊᖃᕐᓂᕐᒥᒃ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᕐᒧᑦ ᐱᓕᕆᐊᖃᐃᓐᓇᕆᐊᖃᕋᑦᑕ 
ᑐᕌᒐᖃᕐᓂᑎᓐᓄᑦ ᓵᑕᒃᓴᐅᔪᓐᓇᕐᓂᕐᒧᑦ ᒐᕙᒪᐅᓪᓗᑕ." 
 
ᑲᑎᒪᕐᔪᐊᕐᓂᐅᔪᑦ ᑕᐃᒪᐃᑦᑐᑦ ᐅᑲᐅᓈᕈᑎᐅᔪᑦ ᓴᖅᑭᔮᖅᑎᑦᓯᒐᓱᐊᕐᓂᕐᒧᑦ ᐱᒻᒪᕆᐅᓂᖏᓐᓂᒃ 
ᓴᖏᓕᖅᑎᑦᓯᕚᓪᓕᕋᓱᐊᕐᓂᕐᒧᑦ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᕐᒥᒃ ᒐᕙᒪᒃᑯᓐᓂᑦ. ᐅᖃᓕᒪᒋᐊᖅᑐᖅᓯᒪᓚᐅᖅᑐᑦ 
ᒐᕙᒪᒃᑯᓐᓂ ᐊᖏᔪᖅᑲᐅᑏᑦ, ᑕᒻᒪᖅᓯᒪᔪᖅᓯᐅᖅᑎ ᐊᒻᒪᓗ ᐃᖅᑲᓇᐃᔭᖅᑎᖏᑦ, ᐅᖃᐅᓯᖃᖃᑦᑕᓚᐅᖅᑐᑦ 
ᐊᑦᔨᒌᖏᑦᑐᓂᒃ ᓴᖅᑭᐅᒪᔪᓂᒃ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᕐᒨᖓᔪᓂᒃ. 
 
ᐅᓂᒃᑳᓚᐅᖅᑎᓪᓗᒋᑦ ᐅᖃᖃᑎᒌᓕᓚᐅᕐᒥᔪᑦ, ᐅᐸᑦᓯᒪᔪᓕᒫᑦ ᐊᐱᖅᓱᖃᑦᑕᕈᓐᓇᖅᑐᑎᒃ ᐊᒻᒪᓗ 
ᐅᖃᐅᓯᑦᓴᖃᕐᕕᖃᖅᑎᑕᐅᓪᓗᑎᒃ. 
 
ᐅᖃᖅᑎ, 2005-06 ᑮᓇᐅᔭᓕᕆᓂᕐᒧᑦ ᐊᕐᕌᒍᖓᓂ ᑮᓇᐅᔭᓕᕆᔨᒃᑯᑦ ᑲᔪᓯᒍᑎᖃᕐᓂᐊᖅᑐᑦ ᐱᒋᐊᖅᑎᑕᐅᓯᒪᔪᒥᒃ 
ᐊᒻᒪᓗ ᑐᕌᒐᖃᕐᓂᐊᖅᑐᑦ ᓴᖏᓕᖅᑎᑦᓯᕙᓪᓕᐊᓂᕐᒥᒃ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓯᐊᕐᓂᕐᒧᑦ ᓄᓇᕗᑦ 
ᒐᕙᒪᒃᑯᖏᑕ ᐱᓕᕆᕕᖏᓐᓂ, ᑯᐊᐳᕇᓴᖁᑎᖏᓐᓂ ᐊᒻᒪᓗ ᑎᒥᖁᑎᖏᓐᓂ. 
 
ᑖᓐᓇ ᑲᑎᒪᕐᔪᐊᕐᓂᖅ ᓴᖅᑭᕈᑕᐅᓚᐅᖅᑐᖅ ᐊᖏᖃᑎᒌᒍᑎᖃᕐᓂᕐᒥᒃ ᓇᐅᒃᑯᑐᐃᓐᓇᖅ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑏᑦ ᐱᓕᕆᐊᑦᓴᖃᖅᑎᐅᓕᒫᕐᓂᖏᓐᓂᒃ ᐱᐅᓯᕚᓪᓕᖅᑎᑦᓯᒐᓱᐊᕐᓂᕐᒧᑦ ᑮᓇᐅᔭᓕᕆᓂᕐᒧᑦ 
ᐊᐅᓚᑦᓯᓂᕐᒥᒃ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᑦᓯᐊᕐᓂᖅ ᐃᓚᒋᔭᐅᖃᑕᐅᔪᖅ ᑐᙵᕕᖃᑦᓯᐊᕐᓂᕐᒧᑦ ᒐᕙᒪᖏᓐᓄᑦ 
ᓄᓇᕗᒻᒥ. 

ᒫᓐᓇᐅᔪᖅ ᑮᓴᐅᔭᓕᕆᓂᒃᑯᑦ ᐊᕐᕌᒍᖓᓂ ᐊᒻᒪᓗ ᓯᕗᓂᑦᓴᑎᓐᓂ ᐊᕐᕌᒍᓂ, ᐊᑦᓱᕉᑎᖃᕆᐊᖃᖅᑐᒍᑦ 
ᐱᓕᕆᕕᐅᔪᓂ ᓇᓗᓇᐃᔭᐃᓗᑕ ᑮᓇᐅᔭᖃᖅᑎᑕᐅᒋᐊᓕᓐᓄᑦ ᐊᔪᖅᓴᕈᑎᓂᒃ. ᐱᒻᒪᕆᐊᓘᒻᒪᑦ ᓄᓇᕗᑦ 
ᒐᕙᒪᒃᑯᖏᓐᓄᑦ ᐱᓕᕆᐊᖃᕆᐊᖃᕐᓂᖏᑦ ᑐᕌᒐᖏᓐᓄᑦ ᐊᑭᓕᑦᓴᑖᖅᑕᐃᓕᒪᓂᕐᒧᑦ ᑮᓇᐅᔭᐃᑦ ᐊᑐᖅᑐᑦᓴᖏᓐᓂ. 
 
ᐅᖃᖅᑎ, ᐅᖃᓕᒪᔨᐅᑎᓪᓗᒍ ᑕᒻᒪᖅᓯᒪᔪᖅᓯᐅᖅᑎ ᑲᓇᑕᒥ ᓰᓚ ᕈᕋᐃᓱ ᐅᖃᓚᐅᖅᑐᖅ "ᑮᓇᐅᔭᓕᕆᓂᕐᒧᑦ 
ᐊᐅᓚᑦᓯᓂᖅ ᐱᒻᒪᕆᐅᓂᖓᓂᒃ ᐃᓚᒋᔭᐅᖃᑕᐅᒻᒪᑦ ᐊᒥᓱᓄᑦ ᐱᓕᕆᐊᖑᔪᓄᑦ ᐊᐅᓚᑦᓯᓂᕐᒧᑦ ᐱᐅᓂᖅᐹᓂᒃ 
ᐱᔨᑦᓯᕋᐅᑎᖃᕐᓂᕐᒧᑦ ᓄᓇᕗᒻᒥᐅᓄᑦ." 
 
ᓄᖅᑲᕈᑎᖃᕐᓗᖓ ᖁᔭᓐᓇᒦᕈᒪᔪᖓ ᐃᓘᓇᐃᑕ ᐃᑲᔪᕐᓂᕆᓚᐅᖅᑕᖏᓐᓂᒃ ᑲᑎᒪᓂᕐᔪᐊᕐᒧᑦ, 
ᐋᖅᑭᒃᓱᐃᔨᐅᓚᐅᖅᑐᑦ ᐊᒻᒪᑕᐅᖅ ᐅᖃᑦᑎᐅᓚᐅᖅᑐᑦ ᐊᒻᒪᓗ ᑲᑎᒪᖃᑕᐅᓚᐅᖅᑐᑦ. ᐅᖓᑖᓃᓚᐅᖅᑐᑦ 100 
ᐃᓄᐃᑦ ᑲᑎᒪᔭᖅᑐᖃᑕᐅᓯᒪᔪᑦ ᐊᑕᐅᓯᕐᒧᑦ ᐅᓪᓗᒧᑦ ᑲᑎᒪᓂᕐᒧᑦ ᑕᒫᓂ ᐃᖃᓗᓐᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᓯᒪᐃᓚᒃ. 
 
ᐊᖓᔪᖅᑳᑉ ᐅᖃᐅᓯᖓ 111 - 2(2): ᓄᓇᕗᒻᒥ ᑕᕐᕆᔭᓕᕆᓂᕐᒧᑦ ᑲᑎᒪᓂᖅ 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. ᖁᕕᐊᑦᑐᖓ ᑐᓴᖅᑎᑦᑎᒍᓐᓇᕋᒪ ᒪᓕᒐᓕᐅᕐᕕᒻᒧᑦ ᐊᔾᔩ 
ᓄᓇᕗᑦ ᐱᕙᓪᓕᐊᔪᓕᕆᓂᕐᒧᑦ ᑲᑐᔾᔨᖃᑎᒌᖏᑦ ᑐᙵᓱᑦᑎᑦᓯᐊᕐᖓᑕ ᓯᕗᓪᓕᖅᐹᒥ ᓄᓇᕗᒻᒥ ᑕᕐᕆᔭᓕᕆᓂᕐᒧᑦ 
ᑲᑎᒪᓂᕐᒥᒃ ᑕᕝᕙᓂ ᐱᓇᓱᐊᕈᓯᕐᒥ. ᓯᕗᓪᓕᖅᐹᒥ ᐃᖅᑲᓴᐃᔭᖅᑏᑦ ᑕᕐᕆᔭᓕᕆᔨᓂᒃ, ᓄᓇᕗᑦ ᒐᕙᒪᒃᑯᖏᓐᓂᒃ 
ᐊᒻᒪᓗ ᐃᑦᑕᕐᓂᓴᓕᕆᔨᕐᔪᐊᒃᑯᖏᓐᓂᒃ ᑲᓇᑕᒥ ᑲᑎᖃᑎᒌᓐᓂᐊᖅᑐᑦ ᐅᖃᐅᓯᖃᕐᓗᑎᒃ ᑕᕐᕆᔭᓕᕆᓂᕐᒥᒃ 
ᓄᓇᕗᒻᒥ. 
 
ᐅᖃᖅᑎ, ᑖᓐᓇ ᑲᑎᒪᓂᖅ ᓯᕗᓪᓕᖅᐹᖑᓗᓂ ᐊᓪᓗᕆᐊᕈᑕᐅᓂᐊᖅᑐᖅ ᓴᖅᑭᖅᓯᕙᓪᓕᐊᓂᕐᒧᑦ 
ᖃᐅᔨᒪᔭᐅᒋᐊᖃᕐᓂᖏᓐᓂᒃ ᓄᓇᕗᒻᒥ ᑕᕐᕆᔭᓕᕆᓂᕐᒧᑦ ᑲᑎᒪᔨᖏᑦ. ᐃᑲᔪᕐᓂᐊᕐᒥᔪᖅ ᐃᓱᒪᒋᔭᐅᔪᓂᒃ 
ᐅᖃᖃᑎᒌᖃᑦᑕᓂᕐᒧᑦ ᐱᓕᕆᕕᑦᑎᓐᓂ ᓄᓇᕗᒻᒥ ᑕᕐᕆᔭᓕᕆᓂᕐᒧᑦ ᐱᕙᓪᓕᐊᑎᑦᓯᓂᕐᒧᑦ ᐊᑐᐊᒐᖓᓂᒃ. ᒫᓐᓇᒫᖅ 
ᐅᓪᓘᓂᐊᖅᑐᓂ. ᐃᖅᑲᓇᐃᔭᖅᑏᑦ ᐊᒻᒪᓗ ᑕᕐᕆᔭᓕᐅᖅᑏᑦ ᓇᓗᓇᐃᖅᓯᒐᓱᐊᕐᓂᐊᖅᑐᑦ ᖃᓄᖅ 
ᐱᓕᕆᐊᖃᕆᐊᖃᕐᒪᖔᑕ ᓯᕗᒧᒋᐊᖅᑎᑕᐅᒍᓐᓇᖁᓪᓗᒍ ᓄᓇᕗᒻᒥ ᑕᕐᕆᔭᓕᕆᓂᐅᕙᑦᑐᖅ. 
 
ᑕᕐᕆᔭᓕᕆᓂᖅ ᐱᒻᒪᕆᐅᖃᑕᐅᒻᒪᑦ ᐊᓯᖏᑎᒍᑦ ᑮᓇᐅᔭᓕᐅᕈᑕᐅᔪᓐᓇᕐᓂᖓ ᓄᓇᕗᒻᒥ. ᑕᕐᕆᔭᓕᐅᖃᑦᑕᕐᓂᖅ 
ᐃᖅᑲᓇᐃᔮᖅᑖᕈᑕᐅᔪᓐᓇᕐᖓᑦ ᓄᓇᕗᒻᒥᐅᓄᑦ ᐊᒻᒪᓗ ᓴᖅᑭᔮᖅᑎᑦᓯᒍᓐᓇᖅᑐᓂ ᓄᓇᕗᒻᒥ ᑲᓇᑕᒥ ᐊᒻᒪᓗ 
ᐊᓯᖏᓐᓂ ᓄᓇᓕᕐᔪᐊᓂ ᓯᓚᑖᓂ. 
 
ᓂᕆᐅᑦᓯᐊᖅᑐᖓ ᑲᑎᖃᑎᒋᒍᓐᓇᕐᓂᐊᕋᒃᑭᑦ ᑕᕐᕆᔭᓕᕆᔩᑦ ᐊᒻᒪᓗ ᒐᕙᒪᒃᑯᓐᓂ ᑭᒡᒐᖅᑐᖅᑏᑦ ᒫᓐᓇᒫᖅ 
ᐅᓪᓘᓂᐊᖅᑐᓂ. ᖁᔭᓐᓇᒦ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᑕᐹᕐᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 112 - 2(2): ᓄᓇᕗᒻᒥ ᕿᓚᐅᔾᔭᓂᕐᒧᑦ ᖁᕕᐊᓱᖃᑎᒌᓐᓂᖅ 

ᐊᖓᔪᖅᑳ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᖁᕕᐊᓱᒍᔾᔨᒍᒪᓪᓗᒋᑦ 
ᓄᓇᕗᒻᒥ ᕿᓚᐅᑎᓄᑦ ᖃᑐᔾᔨᖃᑎᒌᑦ ᑎᒥᖓ ᓴᒐᐃᑎᑦᑕᐃᓕᒪᓂᕐᒧ ᐊᒻᒪ ᓴᖅᑭᔮᖅᑎᑦᑎᓂᕐᒧ ᐱᒻᒪᕆᐅᔪᖅ 
ᐃᓄᐃᑦ ᐱᖅᑯᓯᖏᓐᓂ. 
 
ᑲᑐᔾᔨᖃᑎᒌᑦ ᓴᖅᑭᖅᑕᐅᓯᒪᔪᖅ ᐃᓄᓐᓄ ᐊᖏᕈᑎᖃᖅᓯᒪᓪᓚᕆᑦᑐᓄ ᕿᒪᑦᑕᐅᑦᑕᐃᓕᕆᐊᖃᕐᓂᖓᓄ 
ᐅᐊᑦᑎᐊᕈᕐᓇᓴᕐᓂᑦ ᐃᓄᐃᑦ ᕿᓚᐅᔭᕈᓯᖏᓐᓂ, ᐊᒻᒪᓗ ᓴᖅᑭᔮᖅᑎᑦᓯᒍᒪᓪᓗᑎ ᐃᒻᒪᓗ ᐃᓕᓴᖅᓯᒍᒪᓯᒪᓪᓗᑎ 
ᕿᓚᐅᔾᔭᕈᓯᕐᓂᑦ ᐊᕐᕌᒍᑕᒫᑦ ᓄᓇᕗᓕᒫᒥ ᕿᓇᐅᔾᔭᓂᕐᒧᑦ ᖁᕕᐊᓱᖃᑎᒌᓐᓂᒃᑯᑦ. 
 
ᐱᓇᓱᐊᕈᓯᐅᓚᐅᕐᑐᒥ, ᐅᓪᓗᓂ ᑎᓴᒪᓂ ᐊᕝᕙᖓᓗ, 60 ᐅᖓᑖᓃᑦᑐᑦ. ᒪᒃᑯᑦᑐᑦ ᐃᓐᓇᒻᒪᕇᓪᓗ, 11-ᓂ 
ᓄᓇᓕᓐᓃᖔᖅᓯᒪᔪᑦ ᑭᒡᒐᖅᑐᐃᓪᓗᑎ ᐊᕕᒃᑐᖅᓯᒪᔪᓕᒫᓂ ᓄᓇᕗᒻᒥ ᑲᑎᖃᑎᒌᓚᐅᕐᑐᑦ ᑲᖏᕐᖠᓂᕐᒥ 
ᖃᐅᔨᒪᔭᖏᓂ ᐊᑑᑎᒋᓯᒪᔭᖏᓐᓂᓪᓗ ᐃᓕᓐᓂᐊᖃᑎᒌᑦᑐᑎ ᐱᕕᖃᕈᑕᐅᓚᐅᕐᒥᔪᖅ ᖁᕕᐊᓱᒍᑎᖃᕐᓂᕐᒥ ᐃᓄᐃᑦ 
ᐅᖃᐅᓯᖓᓂ ᐃᓕᖅᑯᓯᖏᓐᓂᓪᓗ ᕿᓚᐅᔭᓂᒃᑯᑦ. 
 
ᖃᓄᐃᓘᕈᓘᔭᕐᓂᖅ ᑖᓐᓇᑎᑐᑦ ᐃᓕᓴᕆᔭᐅᖃᑦᑕᕆᐊᓖᑦ ᓇᓗᓇᐃᖅᓯᔾᔪᑕᐅᒻᒪᑦ ᐊᑑᑎᖃᕐᓂᒃᑯᑦ 
ᐱᒻᒪᕆᐅᖏᓐᓇᕐᓂᖏᓐᓂ ᐊᒻᒪᓗ ᐊᑑᑎᖃᓪᓚᕆᓐᓂᖏᓐᓂᒃ ᐃᓄᐃᑦ ᐱᖅᑯᓯᖏᑦ ᐊᓯᔾᔨᖅᓯᒪᔪᒥ 
ᓯᓚᕐᔪᐊᖃᓕᕐᑎᓪᓗᑕ. ᑕᐃᒪᐃᓘᕐᓃᑦ ᐱᒻᒪᕆᐅᔪᑎᖃᓗᐊᕐᒥᔪᑦ ᐃᓕᓐᓂᐊᑎᑦᓯᒍᑕᐅᓪᓗᑎ ᐃᓄᐃᑦ ᐱᖅᑯᓯᖏᓐᓂ 
ᐊᒻᒪᓗ ᐃᓕᖅᑯᓯᖏᓐᓂ ᖃᐅᔨᒪᓂᕐᑯᑦ ᒪᒃᑯᑦᑐᓄ, ᑎᒍᒥᐊᖅᑎᐅᓂᐊᕐᖓᑕ ᑕᒪᒃᑯᓂᖓ ᐃᓕᖅᑯᓯᕐᓂᑦ 
ᓯᕗᓂᑦᓴᑎᓐᓄᑦ. 
 
ᐅᖃᒃᑲᓐᓂᕈᒪᔪᖓ, ᖁᕕᐊᒍᑎᒋᓪᓚᕆᒃᑲᒃᑭᑦ ᓄᓇᕗᒻᒥ ᕿᓚᐅᑎᓄᑦ ᑲᑐᔾᓕᖃᑎᒌᑦ, ᐊᒻᒪᓗ ᐃᓚᐅᖃᑕᐅᓯᒪᔪᓕᒫᑦ, 
ᑲᔪᓯᑦᑎᐊᕐᓯᒪᓂᖓᓄ 2005 ᕿᓚᐅᔾᔭᓂᕐᓄ ᖁᕕᐊᓱᖃᑎᒌᓐᓂᖅ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᑉ ᐅᖃᐅᓯᒃᓴᖏᑦ. ᑲᑎᒪᒃᔪᑎᒃᓴᓅᕐᓗᑕ ᐅᓪᓗᒥ. ᓈᓴᐅᑎᖓ 3. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐹᓇᐸᔅ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓐᓄᓴᒃᑯᑦ. ᑐᖓᓱᑦᑎᑕᐃᓇᕆᔪᒪᕙᒃᓯ ᐃᖃᓗᓐᓄ. 
 
ᐅᓪᓗᒥ ᓂᑯᕕᑉᐳᖓ ᖃᐅᔨᑎᑦᑎᒍᒪᓪᓗᖓ ᒪᓕᒐᓕᐅᕐᕕᒦᑦᑐᓂᑦ ᑲᑎᒪᓚᐅᕋᑦᑕ ᐃᑉᐱᐊᔪᒻᒥ ᒫᓐᓇᕈᓘᓚᐅᕐᑐᖅ 
ᐱᔾᔪᑎᖃᖅᑐᑕ ᐃᑉᐸᕐᔫᑉ ᖃᖓᑕᓲᑯᕕᒃᓴᖓᓂ. ᖁᔭᓐᓇᒦᖅᑳᕈᒪᔪᖓ ᓯᒪᐃᓚᒃᒥ ᑲᑎᒪᔭᖅᑐᑎᑦᑎᓚᐅᕐᓂᖓᓂ 
ᐃᖅᑲᓇᐃᔭᖅᑎᖏᓐᓂ ᐃᑉᐱᐊᔪᒧ ᐊᒻᒪ ᑲᑎᒪᖃᑎᖃᕈᓐᓇᓚᐅᖅᑐᑎ ᕼᐊᒻᒪᓚᒃᑯ ᑲᑎᒪᔨᖏᓐᓂ ᐱᔾᔪᑎᖃᖅᑐᑎ 
ᐃᑉᐱᐊᕐᔫᑉ ᖃᖓᑕᓲᒃᑯᕕᖓᓂ. 
 
ᓄᓇᕗᒻᒥᐅᑕᓕᒫᑦ ᖃᐅᔨᒪᕙᓪᓚᐃᓕᕐᖓᑕ ᓇᓂᓯᕕᒃ ᒪᑐᓯᒪᓕᕐᒪᑦ ᐊᑲᐅᖏᓕᐅᕈᑎᖃᖃᑦᑕᕋᑦᑕ ᖃᖓᑕᓲᓂ 
ᐃᑉᐱᐊᔪᒻᒨᐸᑦᑐᓂ. ᐅᓪᓗᒥ ᑎᑎᕋᖅᑲᐅᔪᖓ ᐊᒻᒪ ᐊᔾᔨᖓ ᐊᐅᓪᓚᑎᑦᑐᒍ ᐊᖓᔪᖅᑳᒧᑦ ᐊᒻᒪ ᕗᔅᑦ ᐃᐅᑯᓐᓄ 
ᑭᒐᖅᑐᐃᔪᒥ ᐃᓱᒫᓘᑕᐅᔪᓂ ᐅᕙᖓ ᓂᕈᐊᖅᑎᖁᑎᖏᓐᓂ. 
 
ᐊᐱᖅᑯᑏᑦ ᐊᒥᓱᒐᓚᐅᓚᐅᕐᑐᑦ ᐱᔾᔪᑎᓖᑦ ᖃᖓᑕᓲᒃᑯᕕᒻᒥ ᐊᒻᒪ ᑮᓇᐅᔭᖅᑕᖃᕆᐊᖃᕐᒪᑦ ᐊᐅᓚᑎᑦᑎᓂᐊᕐᓗᓂ 
ᖃᖓᑕᓲᒃᑯᕕᒻᒥ. 

ᖁᔭᓐᓇᒦᕈᒪᔭᒃᑲ ᒐᕙᒪᒃᑯᑦ ᐅᖃᕈᓐᓇᑎᑦᑎᒻᒪᑕ ᐃᑉᐱᐊᔪᒻᒥᐅᓂᑦ ᐊᐱᖅᑯᑎᖏᓐᓂ ᐊᒻᒪ ᐃᓱᒫᓘᑎᒋᔭᖏᓐᓂ. 
ᐊᒥᓲᓂᖅᓴᐅᔪᑦ ᐃᑉᐱᐊᔪᒻᒥᐅᑦ ᐅᖃᓚᐅᖅᑐᑦ ᓇᒦᓐᓂᕆᔭᖓ ᓈᒻᒪᖏᒻᒪᑦ, ᑖᓐᓇ 
ᐋᖅᑭᒋᐊᕆᐊᖃᕐᓂᐊᕋᓗᐊᖅᑎᓪᓗᒍ, ᓱᓕ ᐊᐱᖅᑯᓯᑦᓴᖅᑕᖃᕐᒪᑦ ᑭᐅᔭᐅᔭᕆᐊᓖᑦ. ᐆᑦᑑᑎᒋᓗᒍ, ᓯᑎᐱᕆ 30ᒥ, 
ᐱᕈᓇᖅᓴᖅᑕᐅᓂᖓ ᓇᓂᓯᕕᒃ ᐱᔭᕇᖅᑕᐅᓂᐊᖅᑐᖅ. ᑐᑭᓯᑦᑎᐊᓚᐅᖏᑦᑐᒍᑦ ᖃᓄᐃᑦᑐᓂᑦ 
ᐱᔨᑦᑎᕋᐅᑎᑕᖃᕐᓂᐊᕐᒪᖔᖅ ᐃᒃᐱᐊᖅᔪᒻᒥ ᓇᓂᓯᕕᒃ ᒪᑐᔭᐅᓯᒪᓕᖅᐸᑦ. 
 
ᖃᐅᔨᔪᒪᔪᖓ ᐊᔾᔨᒌᑦᑐᒥ ᓂᕈᐊᕈᓐᓇᖁᔨᓪᓗᖓ ᐅᕙᖓ ᐅᖃᐅᓯᕆᔭᖓᓂᑦ. ᖁᔭᓐᓇᒦᒃ, ᒥᔅᑕ. ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔨ ᐅᖃᐅᔨᒍᒪᔪᖅ ᓂᕈᐊᕈᓐᓇᖁᔨᓪᓗᓂ ᐱᔭᕆᓐᓂᐊᓪᓗᓂ ᐅᖃᐅᓯᕆᔭᖓᓂ. 
ᐊᒡᒑᖅᑐᖃᑉᐹ. ᐊᒡᒑᖅᑐᖃᙱᑦᑐᖅ. ᒥᔅᑕ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᕙᒃᑲ ᑲᑎᒪᔩᑦ ᑲᑎᒪᕕᔾᔪᐊᕕᒻᒦᑦᑐᑦ ᐱᔪᓐᓇᖅᑎᑕᐅᒐᒪ. 
 
ᐅᖃᐅᓯᖃᑦᑎᓪᓗᑕ ᐅᑭᐅᖅᑕᖅᑐᒥ ᑕᑉᐹᓂ ᐃᑉᐲᐊᕐᔪᒻᓂ ᐊᒻᒪᓗ ᑕᓐᓇ ᓇᓂᓯᕕ ᒪᑐᓛᓕᖓᑦ, ᐊᒻᒪᓗ 
ᐅᖃᐅᑕᐅᑎᓪᓗᒍ ᐅᑦᓱᐊᓘᐃᑦ ᒥᑦᓵᓄᑦ ᐊᒻᒪᓗ ᐅᓪᓗᖓ ᐱᔭᕆᕐᕕᑦᓴᕆᓛᑦᑕᖓ ᐊᕿᒋᐊᖅᑕᐅᓚᐅᖅᑎᓪᓗᒍ 
ᒪᓐᓇᓗ ᐃᖃᓇᐃᔮᖑᓪᓗᓂ, ᖃᐅᔨᒪᑦᑎᐊᖏᑦᑐᒍᑦ ᖃᓄᐃᑦᑐᓂ ᐱᔪᓐᓇᕐᓂᖃᑦᑎᑎᓚᒻᒪᖔᑕ ᓄᓇᓕᑦᑎᓐᓂ. 
 
ᐃᓱᒫᓗᒋᔭᖅᑕᖃᖓᑦ ᐅᒦᖓ ᓄᓇᓖᑦ ᑭᓪᓕᖃᖓᑦ ᐃᓗᓕᖃᑦᑐᖅ ᐃᓚᖓᓂ ᒥᕕᒻᒥ. ᑐᓴᓚᐅᕆᕗᒍᑦ ᓱᐱᔪᓂᑦ 
ᑎᑭᕕᐅᖃᑦᑕᔾᔮᒍᓐᓃᕋᑦᑕ ᐃᑉᐱᐊᕐᔪᒻᒧᑦ ᐊᒻᒪᓗ ᓇᓂᓯᕕᒻᒧᓪᓗ. 
 
ᐊᑕᐅᓯᖅ ᐃᓱᒫᓗᒋᔭᖅ ᐅᖃᐅᓯᕆᔾᔪᒍᔭᓪᓗᒍ ᖃᐅᔨᒪᙱᓇᑦᑕ ᖃᓄᐃᑦᑐᒥ ᖃᖓᑕᓲᒥ ᑎᑭᑦᑐᖃᖃᑦᑕᓂᐊᕐᒪᖔᑦ 
ᐃᑉᐱᐊᕐᔪᒻᒧᑦ. ᑕᐃᒃᑯᐊᓕ ᕗᔅᑎᐊᒃᑯᑦ ᑕᓐᑐᕌᖃᖓᑦ ᖃᖓᑕᖃᑦᑕᓪᓗᑎᒃ ᖃᐅᔨᒪᒐᓗᐊᖅᑐᖓ ᐋᖅᑭᑦᑕᐅᓯᒪᔪᑦ 
ᑎᑎᕋᖅᓯᒪᓂᖏᑎᒍᑦ ᐃᓚᒋᐅᔾᔭᐅᔪᓐᓇᖓᑕ ᑎᑭᖃᑦᑕᓐᓂᖃᕈᓐᓃᑎᓪᓗᒋᑦ, ᑭᓯᐊᓂ ᐊᐱᖅᑯᓯᑦᓴᓕᖅᐹᓗᔪᒍᑦ. 
 
ᑕᐃᒪᐃᑦᑎᓪᓗᒍ, ᑎᑎᕋᖅᓯᒪᔪᖓ ᕗᔅᑎᐊᑯᓐᓄᑦ ᑭᐅᔭᐅᔪᒪᓯᒪᓪᓗᖓ ᐊᐱᖅᑯᑎᒋᔭᑦᑎᓂ. ᖃᓄᐃᑦᑐᓂ 
ᐊᐅᓚᓂᖃᓐᓂᕐᒪᖔᑕ ᐅᕙᖓ ᓂᕈᐊᑦᑎᖏᔭᖏᓐᓄᑦ? ᖃᓄ ᓇᓕᐊᒃᑯᑦ ᐱᒋᐊᕐᓂᐊᕐᒪᖔᑦ ᐱᒋᐊᕐᓂᐊᕐᒪᖔᑦ ᕼᒧᑦ. 
 
ᑎᑎᖃᐅᑉ ᐊᔾᔨᖓᓂ ᐱᑎᑦᑎᒍᓐᓇᖅᑐᒍᑦ ᑲᑎᒪᔨᓄᑦ ᐊᒻᒪᓗ ᖃᖓᒃᑯᑦ ᐊᑲᐅᓂᒐᔭᒻᒪᖔᖅ ᐊᐱᕆᓂᐊᓕᕈᒪ ᑕᒪᓱᒪ 
ᒥᑦᓵᓄᑦ. 
 
ᑭᖑᓪᓕᖅᐹᖅᓱᓪᓗᖓ ᖁᔭᓐᓇᒦᕈᒪᔭᕋ ᑕᐃᕙᑦ ᐃᑎᓐᓄᐊᖅ, ᐊᐅᓚᑦᓯᔨ ᓄᓇᕗᒃᑯᑦ ᒥᕕᓕᕆᔨᖏᓐᓂᑦ, ᑖᓐ ᕼᐋᑭᔅ, 
ᐊᐅᓚᑦᑎᔨ ᒥᕕᓐᓂ ᐱᓕᕆᕕᓐᓂ, ᐱᓖᑉ ᓵᓪᒑᑐ, ᓄᓇᐅᑉ ᖃᓕᐊᓂᒃ ᖃᐅᔨᒪᔨᒻᒪᕆ ᐊᒻᒪᓗ ᑯᕆᔅ ᑎᒧᒪᓐ, 
ᖃᐅᔨᒋᐊᖅᑎ, ᐊᒻᒪᓗ ᑭᖑᓪᓕᖅᐹᖅ ᒥᑑᓴᓛ ᑯᓄᒃ, ᐃᑲᔪᖅᑎᐅᔪᖅ ᒪᓂᔅᑕᐅᑉ ᑐᖏᓕᐊᓄᑦ ᐊᒻᒪᓗ ᑲᑎᒪᔩᐅᔪᑦ 
ᑲᑎᒪᕕᔾᔪᐊᑎᑎᓗᑎᒃ ᐅᕙᖓ ᓄᓇᖓᓂᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᔩᑦ ᐅᖃᐅᓯᖏᑦ. ᑐᑑ.  
 



ᕿᑎᖅᑰ, ᐄᐳᕈ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

2379

ᑕᒃᑯᓇᖓᑦ ᑲᓇᐃᑎᐊᓐ ᓄᓇᓯᐅᑎᓕᕆᔨᒃᑯᑦ ᐃᖃᓇᐃᔭᖅᑎᖏᓐᓄᑦ. 

 
ᑐᑐ: ᖁᔭᓐᓇᒦᒃ, ᒥᔅᑕ. ᐅᖃᖅᑎ. ᐅᓪᓗᒥᒧᑦ ᒪᑭᑦᐳᖓ ᖃᐅᔨᒃᑲᐃᒍᒪᓪᓗᖓ ᐊᒻᒪᓗ ᖁᔭᓐᓇᒦᕈᒪᓪᓗᒋᑦ ᑕᒃᑯᐊ 
ᑲᓇᐃᑎᐊᓐ ᓄᓇᓯᐅᑎᓕᕆᔨᒃᑯᑦ ᐃᖃᓇᐃᔭᖅᑎᖏᑦ ᑲᔪᓯᓐᓇᖅᓯᒪᒻᒪᑕ ᐃᖃᓗᐃᑦ ᐃᓕᓐᓂᐊᕐᕕᖏᓐᓄᑦ 
ᐅᓪᓛᕈᒻᒥᑕᖃᑦᑕᑎᑎᓂᑦ. 
 
ᑲᑎᒪᔩᑦ ᐃᖃᐅᒪᔪᐃᓐᓇᐅᒻᒪᑕ ᐊᕐᕌᒍᒪᐅᖅᑐᒥ ᕕᕗᐊᕆ 2004, ᒥᔅᑕ. ᐹᔾ ᕼᐊᒐᕋᐅ, ᐃᓱᒪᑕᕆᔭᐅᔪᖅ ᑕᒃᑯᓂᖓ 
ᑲᓇᐃᑎᐊᓐ ᓄᓇᓯᐅᑎᓕᕆᔨᒃᑯᑦ ᐃᖃᓇᐃᔭᖅᑎᖏᑕ ᑲᑐᔾᔨᖃᑎᒌᖓᑦ, ᔩᒻ ᐆᓂᐅᓪ, ᐃᓱᒪᑕᕆᔭᔫᑉ ᑐᖏᓕᐊ 
ᐊᒻᒪᓗ ᑭᐅᕈ ᐱᓕᑉᔅ, ᐊᐅᓚᑦᑎᔨ ᑲᑐᔾᔨᖃᑎᒌᖏᑕ ᒪᓕᒐᓕᕆᓂᕐᒧᑦ ᑮᓇᐅᔭᖃᑦᑎᑎᔩᑦ, ᐃᖃᓗᓐᓃᓚᐅᕐᒪᑕ 
ᐊᒻᒪᓗ ᑐᓂᓯᓚᐅᖅᑐᑎᒃ ᓯᒃᑭᒥ ᓯᒃᑭᒥ ᑕᒃᑯᓄᖓ ᐃᖃᓗᐃᑦ ᐃᓕᓐᓂᐊᖅᑎᓕᕆᔨᒃᑯᖏᓐᓄᑦ, ᑐᕌᖓᓪᓗᓂ 
ᐅᓪᓛᕈᒻᒥᒪᖅᑎᑎᖃᑦᑕᖅᑐᓄᑦ. ᑐᓂᕐᕈᑕᐅᔪᔪᖅ ᐊᑑᑎᖃᑦᑐᒻᒪᕆᐅᓚᖅᑐᖅ ᐊᕐᕌᒍᒋᓚᐅᖅᑕᑎᓐᓂ. 
 
ᐅᒡᒍᐊᓇᖅᑑᒐᓗᐊᖅ ᑕᑯᔅᓴᐅᑎᑎᖏᓗᐊᖓᑕ ᒐᕙᒪᒃᑯᑦ ᑮᓇᐅᔭᓂᑦ ᐊᒻᒪᓗ ᖃᐅᔨᓴᕈᑎᐅᔪᓂᑦ 
ᐊᑐᓐᓂᖃᑦᑐᒻᒪᕆᐅᑎᓪᓗᒍ ᐃᓕᓐᓂᐊᖅᑎᐅᓂᕐᒧᑦ ᕿᑐᙵᑎᓐᓄᑦ. ᐱᒡᔪᑎᒋᑐᐃᓐᓇᒧᑦ ᐊᑭᓕᖅᓱᖅᑕᐅᓇᑎᒃ 
ᐃᑲᔪᖃᑦᑕᖅᑐᖅ, ᑮᓇᐅᔭᓂ ᓄᐊᑦᑎᓂᕆᕙᑦᑕᖏᑦ ᐊᒻᒪᓗ ᐃᒻᒥᓄᑦ ᐃᑲᔪᖃᑦᑕᓐᓂᕆᕙᑦᑕᖏᓐᓄᑦ ᐱᓕᕆᐊᓴᐃᔪᑦ 
ᓴᕿᑕᐅᕙᒻᒪᑕ. ᐅᐱᒋᒻᒪᕆᑦᑕᒃᑲ ᐃᓚᒋᔭᐅᕙᒻᒪᑕ ᐅᑦᓱᕈᓐᓂᕆᕙᑦᑕᖏᑦ. 
 
ᐊᕐᕌᓂ ᐊᐃᐹᓂᐅᓚᐅᖅᓯᒪᔪᖅ ᓴᕿᑎᑎᒍᓐᓇᖅᓯᓚᐅᖅᓯᒪᒐᒪ ᑐᓴᕋᑦᓴᐅᔪᓂᑦ ᒪᔅᓱᒥᖓ ᓄᓇᒋᔭᑦᑎᓐᓂ ᐅᑯᐊ 
ᑲᑎᒪᕕᔪᐊᑎᑎᓪᓗᒋᑦ ᑲᓇᐃᑎᐊᓐ ᓄᓇᓯᐅᑎᓕᕆᔨᒃᑯᑦ ᐃᖃᓇᐃᔭᖅᑎᖏᓐᓄᑦ. ᖃᐅᔨᓇᖅᑐᖅ ᑕᒪᓐᓇ 
ᐊᑦᓱᕈᓐᓂᐅᔪᖅ ᓴᕿᑕᐅᓯᒪᒻᒪᑦ ᐱᐅᔪᒃᑯᑦ ᑭᐅᒍᑕᐅᔪᓂᑦ. 
 
ᐱᓇᓱᐊᕈᓯᐅᓂᐊᖅᑐᒥ, ᖁᕕᐊᓱᒻᒪᕆᓚᐅᖅᐳᖓ ᖃᐅᔨᒋᐊᒃᓴᖅ ᑲᑐᔾᔨᖃᑎᒌᒃᑯᑦ ᑲᑎᒪᔨᖏᑦ ᐃᓄᒋᐊᓄᑦ 
ᑕᐃᒫᑦᓯᐊᖅᑕᐅᓂᕐᒧᑦ ᑮᓇᐅᔭᖃᕐᕕᖓᑦ ᐃᑲᔪᕈᒪᓕᓚᐅᕐᒪᑕ ᐅᓪᓛᒃᑯᕈᒥᑕᓕᕆᓂᕐᒧᑦ ᓱᓕᒃᑲᓐᓂᖅ ᐊᕐᕌᒍᑕᒫᑦ 
$25,000ᓂᑦ ᐅᑭᐅᑦ ᐱᖓᓲᓂᐊᖅᑐᓂᑦ. ᑕᒪᓐᓇ ᑐᓴᕈᒪᓇᑦᑎᐊᖅᑐᖅ ᐱᓗᐊᖅᑐᒥᒃ ᐱᓇᓱᐊᕈᓯᒋᔭᕗᑦ 
ᐃᓕᓐᓂᐊᖅᑐᓕᕆᓐᓇᐅᒻᒪᑦ, ᐊᑲᐅᓈᒃᑲᓐᓂᕈᓐᓇᕋᓂᓗ.  
 
ᐅᖃᖅᑎ, ᑕᒫᓂ ᐱᓇᓱᐊᕈᓯᕐᒥ, ᖁᕕᐊᓚᐅᖅᑐᖓ ᖃᐅᔨᒐᒪ ᔫᓐᔨᐊᑯᑦ ᑲᑎᒪᔨᖏ ᐃᓅᓯᓕᕆᓂᕐᒧ 
ᑮᓇᐅᔭᖃᖅᑎᑦᑎᓂᖅ ᐃᓱᒪᓕᐅᖅᓯᒪᔪᑦ ᑐᓂᓯᓂᐊᖅᑐᑎ ᐅᔾᓛᕈᒻᒥᑕᕐᓂᕐᒥ ᐱᓕᕆᐊᒥ ᓱᓕᒃᑲᓐᓂ $25-ᑕᐅᓴᓐ 
ᐊᕐᕌᒍᑕᒫᑦ ᐊᕐᕌᒍᓄ ᐱᖓᓱᓄᑦ. ᑐᓴᕈᒥᓇᑦᑎᐊᒻᒪᕆᑦᑐᖅ ᒫᓐᓇᐅᒧᒥ ᐃᓕᓐᓂᐊᓂᕐᒧ ᐱᓇᓱᐊᕈᓯᐅᑎᓪᓗᒍ, ᐊᓯᐊᒍ 
ᓈᒻᒪᓈᕐᕕᖃᖏᑦᑐᖅ. 
 
ᐅᖃᖅᑎ, ᐅᓪᓛᕈᕐᒥᑕᕐᓂᖅ ᐱᒻᒪᕆᐅᓛᖑᒻᒪᑦ ᐅᓪᓗᒃᑯᑦ ᓂᕆᓪᓗᓂ. ᓱᕈᓰᑦ ᐃᓕᓐᓂᐊᕆᐊᖃᑦᑕᖅᑐᑦ ᑳᑦᑐᑎ 
ᐊᐅᓚᔪᓐᓇᑎᐊᕐᐸᖏᒻᒪᑕ ᐊᒻᒪ ᐱᓇᓱᐊᕈᓐᓇᐃᓕᓪᓗᑎ ᐱᔪᓐᓇᕐᓂᓕᒫᖏᓐᓂ, ᑐᑭᖃᖅᑎᑦᑎᕗ 
ᐱᖃᑦᑕᖏᓐᓂᖏᓐᓂ ᐱᐅᓛᒥ ᐃᓕᓐᓂᐊᕈᓐᓇᕐᓂᖏᓐᓂ, ᑭᓯᐊᓂᓕ ᓂᕿᑦᑎᐊᕙᓂ ᓂᕆᑎᓪᓗᒋ ᑐᕈᓰᑦ 
ᐆᒪᕈᒃᑲᓂᕐᑎᓪᓗᒋ ᐊᒻᒪ ᐊᑐᐃᓐᓇᕈᐃᓪᓗᑎ ᐅᓪᓗᖓᓂ ᐊᑐᕐᓂᐊᖅᑕᖏᓐᓂ. 
 
ᐅᖃᖅᑎ, ᐊᐱᕆᕙᒃᑲ ᒪᓕᒐᓕᐅᖅᑎᐅᖃᑕᐅᔪᑦ ᑲᑐᑎᓗᑕ ᐊᒻᒪ ᐃᖃᓗᓐᓂ ᐃᓕᓐᓂᐊᖅᑐᓕᕆᓂᕐᒧ ᑲᑎᒪᔨᖏ, 
ᑭᒐᖅᑐᖅᑕᐅᔪᑦ ᐅᕙᓃᑦᑐᓂ ᑯᕆᔅᑕ ᑯᓄᒃ, ᐃᔅᓯᔭᐅᑕᖅ, ᐊᒻᒪ ᐊᐅᓚᑦᑎᔨᖓ ᐋᓚᓯ ᓛᑦᓄ ᐅᕙᓂ ᒪᓕᒐᓕᐅᕐᕕᒻᒥ 
ᐃᓕᓴᖅᓯᓂᕐᒧ ᑖᔅᓱᒥᖓ ᑐᓂᔭᐅᔪᒥ ᑲᓇᑕᒥ ᓄᓇᓯᐅᑎᓕᕆᕐᒧ ᐃᖅᑲᓇᐃᔭᖅᑏᑦ ᔫᓐᔨᐊᖓ, ᑐᓂᓯᓗᑎ 
ᐃᓅᓯᓕᕆᓂᕐᒧ ᑮᓇᐅᔭᐹᑦᑕᑐᖅᑐᑦ ᐊᒻᒪ ᐃᓕᓴᖅᓯᓂᖅ ᐊᒻᒪ ᑐᓂᓯᓂᖅ ᐃᓅᓯᕐᒧ ᐊᒻᒪ ᓯᕗᓂᒃᓴᖓ ᓱᕈᓯᖅᑕ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ):  ᖁᔭᓐᓇᒦᒃ. ᐃᓚᒋᔭᐅᔪᑦ ᐅᖃᐅᓯᒃᓴᖏᑦ. ᐲᑕᓴᓐ. 
 



ᕿᑎᖅᑰ, ᐄᐳᕈ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓂᑯᕕᑉᐳᖓ ᑭᒐᑐᖅᑐᒋ ᓂᕈᐊᖅᑎᑯᑎᒋᓯᒪᔭᒃᑲ ᐃᖃᓗᑦᑑᑦᓯᐊᒥ 
ᖁᔭᓐᓇᒦᕈᒪᓪᓗᒋ ᐸᓖᓯᒃᑯᑦ ᑎᒍᓯᓚᐅᕐᓂᖏᓐᓄ ᑕᖅᑭᐅᓚᐅᖅᑐᒥ ᕉᑕ ᒪᒃᕼᐊᒑᖅ ᐃᓄᐊᖅᑕᐅᓂᒥᓂᖓᓄ. 
 
ᐅᖃᖅᑎ, ᒫᑦᓯ 2004-ᒥ, ᒪᒃᕼᐊᒑᒃ ᐃᓄᐊᖅᑕᐅᓚᐅᕐᒪᑦ. ᑐᖁᑕᐅᓂᖓ ᖁᐊᖅᓵᑎᑦᑎᓚᐅᕐᖓᑦ ᐊᒻᒪ 
ᖁᕕᐊᓱᒍᓐᓃᑎᑦᑎᓪᓗᓂ ᐃᓚᒋᔭᖏᓐᓂ, ᐊᒥᒻᓲᔪᑦ ᐃᓚᖏᑦ, ᐊᒻᒪ ᐃᖃᓗᑦᑑᑦᑎᐅᒥᐅᑕᓕᒫᑦ. 
 
ᐅᖃᖅᑎᑎᔨ, ᐊᒥᓲᓪᓗᑕ ᐃᓱᒪᓚᐅᕋᑦᑕ ᐃᓄᐊᖅᑐᒥᓂᖅ ᑎᒍᔭᐅᑦᑕᐅᑎᒋᓂᐊᖅᑐᒋᓪᓗᒍ, ᑭᓯᐊᓂᓕ 
ᑕᐃᒪᐃᓚᐅᖏᑦᑐᖅ. ᐃᓅᓯᓪᓇᕆᒻᒥᓪᓕ, ᐅᖃᖅᑎ, ᑕᓚᕖᓴᒃᑰᖃᑦᑕᖏᑦᑐᑎᒍ, ᐃᓄᐊᖅᑕᒥᓃᑦ 
ᖃᐅᔨᔭᐅᑦᑕᐅᑎᒋᕙᖏᒻᒪᑕ ᐅᓐᓄᐊᑐᐃᓐᓇᕐᒥ ᐅᕝᕙᓘᓐᓃᑦ ᑕᖅᑭᒐᓚᓐᓂᑦ. 
 
ᐸᓖᓯᒃᑯᑦ ᖃᐅᔨᓴᑦᑎᐊᕆᐊᖃᓚᐅᕐᒪᑕ ᑎᒍᓯᓚᐅᖅᑎᓐᓇᒋ ᐊᒻᒪ ᐃᖅᑲᖅᑐᕋᕐᓴᕈᐃᓚᐅᖅᑎᓐᓇᒋ. ᐅᖃᖅᑎ, 
ᒪᓕᒐᓕᐅᖅᑎᐅᖃᑕᐅᓪᓗᖓ, ᐅᐸᑦᑕᐅᕙᓚᐅᕋᒪ ᐊᒥᓱᓄ ᓂᕈᐊᖅᑎᖁᑎᒋᓯᒪᔭᕐᓄ ᐃᓱᒫᓘᑎᖃᓚᐅᖅᑐᓂ 
ᖃᐅᔨᓴᕐᓂᐅᔪᖅ ᐊᑯᓂᐅᓗᐊᓕᕐᒪᑦ. ᓴᖅᑭᓚᐅᖅᑕᕋ ᐃᓱᒫᓘᑎᒋᔭᖏᑦ ᐊᖓᔪᖅᑳᒧ ᐃᖅᑲᖅᑐᐃᕕᓕᕆᔨᒃᑯᓐᓄ ᐊᒻᒪ 
ᐸᓖᓯᒃᑯᓐᓄ. 
 
ᐅᖃᖅᑎᑎᑦᐃᓚᒋᐊᕈᑎᑦ ᖁᔭᓐᓇᒦᕈᒪᔭᒃᑲ ᐸᓖᓯᒃᑯᑦ ᐃᑉᐱᒍᓱᑦᑎᐊᖅᑐᑎ ᖃᐅᔨᒪᑎᑦᑎᓂᖏᓐᓄ ᒪᒃᕼᐊᒐᒃ 
ᐃᓚᖏᓐᓂ ᐱᕙᓪᓕᐊᓂᖓᓂ ᖃᐅᔨᓴᕐᓂᖏᓐᓂ. ᐅᖃᖅᑎ, ᑕᓪᓕᕐᒥᑕᒫᑦ, ᐸᓖᓯᒃᑯᑦ ᑲᑎᖃᑎᖃᕐᐸᓚᐅᕐᑐᑦ 
ᐃᓚᒋᔭᖏᓐᓂ ᖃᓄᐃᓘᕐᐸᓪᓕᐊᓕᕐᒪᖔᑕ ᐊᒻᒪ ᑭᐅᕙᑦᑐᑎ ᐊᐱᖅᑯᑎᖏᓐᓂ. 
 
ᐅᖃᖅᑎ, ᖁᔭᓐᓇᒦᕈᒪᒻᒥᔭᕋᑦᑕᐅᖅ ᐊᖓᔪᖅᑳᖅ ᐃᖅᑲᖅᑐᐃᕕᓕᕆᔨᒃᑯᓐᓄ ᑐᑭᒧᐊᖅᑎᑦᓯᒪᓂᖓᓄ 
ᐃᖅᑲᓇᐃᔭᖅᑎᖏᓐᓂ ᖃᐅᔨᒪᑎᑦᑎᓪᓗᓂ ᐅᕙᓐᓂ ᐊᒻᒪ ᑐᓴᖅᑎᑦᑎᖃᑦᑕᖅᑐᑎ ᐅᕙᖓ ᓂᕈᐊᖅᑎᖃᑎᖏᓐᓂ 
ᐸᓖᓯᒃᑯᓐᓄ. ᐅᕙᓐᓄ ᐃᑲᔪᕐᓂᖃᓚᐅᕐᑐᖅ ᐅᖃᐅᔨᒋᐊᕈᓐᓇᓚᐅᕋᒪ ᐅᕙᖓ ᓂᕈᐊᖅᑎᑯᑎᖏᓐᓂ. 
 
ᐅᖃᖅᑎ, ᓄᓇᓕᕐᔪᐊᖑᔪᑦ ᑲᓇᑕᒥ, ᓄᓇᕗᑦ ᖁᕙᓯᓛᖑᒻᒪᑦ ᐋᓐᓂᖅᑎᕆᖃᑦᑕᓂᕐᒥ ᐃᓄᓐᓂᑦ. ᐊᕐᕌᒍ 
ᐱᒋᐊᖓᕐᓂᖓᓂ, ᒪᓕᒐᓕᐅᖅᑎᐅᖃᑎᒃᑲ ᓇᓄᓕᒃᒧᑦ ᑐᓂᓯᓚᐅᕐᒪᑦ ᓄᑖᖑᓛᖑᔪᓂ ᐊᕐᕌᒍᑕᒫᑦ ᐅᓂᒃᑳᓂᑦ 
ᐸᓖᓯᒃᑯᓐᓂ  V" ᐊᕕᒃᑐᖅᓯᒪᓂᖓ. ᑖᓐᓇ ᐅᓂᒃᑳᖅ ᓴᖅᑮᓚᐅᕐᒪᑦ ᖁᐊᖅᓵᓇᖅᑐᓂᑦ ᐱᕋᔭᑦᑕᐅᕙᑦᑐᓂ ᐅᕙᒍᑦ 
ᓄᓇᓕᖏᓐᓂ. 
 
ᐅᖃᖅᑎ, ᐱᓕᕆᓪᓕᐊᑕᕆᒋᐊᖃᕐᒪᒋ ᖃᓄᐃᑦᑐᑐᐃᓐᓇᐃ ᒐᕙᒪᐅᔪᑦ ᓴᐳᒻᒥᓗᒋ ᐃᓄᖏᑦ ᐊᑦᑕᓇᖅᑐᓂ. 
ᑐᕌᒐᖃᕋᑦᑕ ᓯᕗᓕᖅᑎᐅᓪᓗᑕ ᐊᑭᕋᕐᑐᕐᓗᒋ ᐋᓐᓂᖅᑎᕆᖃᑦᑕᕐᓂ ᐊᑦᑕᓇᖅᑐᒦᑦᑎᑦᑎᕙᑦᑐ ᐃᓐᓄᓂᑦ, ᐱᓗᐊᖅᑐᒥ 
ᓱᕈᓯᕗᑦ. ᐅᖃᖅᑎ, ᐊᐱᕆᕙᒃᑲ ᒪᓕᒐᓕᐅᖅᑎᓕᒫᑦ ᓇᓗᓇᐃᖅᓯᓗᑕ ᑲᔪᖏᕐᓯᒪᓂᐊᕐᓂᑎᓐᓂ ᓄᓇᕗᒻᒧ 
ᖃᑉᐱᐊᓇᖏᒻᒪᑦ ᐃᓄᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓚᒋᔭᐅᔪᑦ ᐅᖃᐅᓯᒃᓴᖏᑦ. ᐃᕝᔭᒍᑕᐃᓚᒃ. 

ᐃᕝᔭᕈᑕᐃᓚᒃ: (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᔾᓗᒥ ᓂᑯᕕᑉᐳᖓ ᐅᐱᒋᔪᒪᓪᓗᒍ ᑖᓄᑦ ᕼᐊᕕᐅᔭ 
ᐊᖏᔪᖅᑳᕈᕐᓂᖓᓄ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓂ. ᕼᐊᕕᐅᔭᒃ ᐊᒻᒪ ᐅᕙᖓ ᐊᑯᓂ 
ᖃᐅᔨᒪᖃᑦᑕᐅᑎᒐᓐᓄ. ᐱᓕᕆᖃᑎᒋᑦᑎᐊᕈᒪᓂᐊᖅᑕᕋ ᐱᕙᓪᓕᓂᐊᕐᒪᑕ ᓂᕈᐊᖅᑎᖁᑎᒋᓯᒪᔭᕗ. 
 
(ᑐᓵᔨ ᓄᖅᑲᖅᐳᖅ) ᐅᖃᖅᑎ, ᐊᒥᓱᓂ ᐱᕕᒃᓴᖅᑕᖃᕐᓂᐊᕐᑐᖅ ᐅᔭᕋᓐᓂᐊᑎᑦᑎᓂᕐᒧ ᕿᑎᕐᒥᐅᓂ. ᐊᒃᓱᕈᕐᓗᑦᑎ 
ᐃᖅᑲᓇᐃᔭᕆᐊᓖᑦ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓂ ᐊᐃᕙᖃᑎᖃᕐᓗᑎ ᓄᓇᕗᒻᒥ ᐊᑦᑐᖅᑕᐅᓂᖓᓄ 
ᐃᑲᔪᓯᐊᓂ ᐊᖏᕈᒻᒥ. ᐊᔾᔨᒌᓂ ᐊᖏᕈᑎᖃᕆᐊᓖᑦ ᑮᓇᐅᔭᓕᐅᕋᓱᐊᕐᓂᒃᑯᑦ, ᐃᖅᑲᓇᐃᔭᓂ ᓴᖅᑭᑎᑦᑎᓂᖅ ᐊᒻᒪ 
ᐊᑦᑐᕐᓂᖃᑲᒻᒪᑦᑐᑦ ᐃᓅᓯᓕᕆᓂᕐᒧ ᐊᒻᒪᓗᑦᑕᐅᖅ ᐊᕙᑎᒧ. 
 
ᐊᒻᒪᑕᐅᖅ ᐃᓕᑕᖅᓯᔪᒪᓪᓗᖓ ᒫᓐᓇᐅᒧᖅ ᐊᕐᕌᒍᐃᑦ ᐱᓕᕆᑦᑎᐊᕐᓂᕆᓯᒪᔭᖓ ᓵᓕ ᐃᕚᓕᐅᑉ ᐊᖓᔪᖅᑳᖑᑎᓪᓗᒍ 
ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. ᒥᔅ. ᐃᕚᓕᒃ ᐱᔨᑦᑎᓚᐅᕐᒪᑦ ᐱᖓᓱᐊᖅᑎ ᑭᖑᓪᓕᕇᓄᑦ 
ᐊᖓᔪᖅᑳᕆᔭᐅᓪᓗᓂ ᐊᒻᒪᓗ ᐊᖓᔪᖅᑳᕆᔭᐅᑎᓪᓗᒍ ᐋᔩᒍᑎᖃᓚᐅᖅᑐᖅ ᐃᑲᔫᓯᐊᓄᑦ ᐊᖏᖃᑎᒌᒍᑎᒥᒃ 
ᐊᑦᔨᒌᖏᑦᑐᐃᑦ ᐅᔭᕋᕐᓂᐊᖅᕕᐅᔪᓪᓗ ᑲᑉᐸᓂᐅᔪᑦ. ᐱᓕᕆᓂᖓ ᐊᒻᒪᓗ ᓯᕗᓕᖅᑎᐅᓂᖓ ᖁᔭᒋᔭᐅᑦᑎᐊᖅᐳᖅ. 
 
ᐅᕙᖓᑦᑕᐅᖅ ᐊᖓᔪᖅᑳᖑᓚᐅᖅᓯᒪᓪᓗᖓ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᖃᐅᔨᒪᒐᒪ ᖃᓄᑎᒋ 
ᐱᒻᒪᕆᐅᓂᖃᒻᒪᖔᖅ ᓈᓚᖃᑦᑕᕐᓗᓂ ᓄᓇᓕᓐᓂᑦ ᐊᒻᒪᓗ ᑲᑎᒪᔨᖏᓐᓂᒃ. 
 
ᐃᓇᑉᐸᒃᑲ ᒪᓕᒐᓕᐅᖅᑎᓕᒫᑦ ᖁᕕᐊᓲᑎᖃᕈᒪᓪᓗᖓ ᒥᔅᑕ. ᕼᐊᕕᐅᔭᒥᒃ ᓄᑖᒧᑦ ᐃᓂᒋᓕᖅᑕᖓᓄᑦ 
ᐊᖓᔪᖅᑳᖑᓂᕐᒧᑦ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐋᕆᐊᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 293 - 2(2): ᐅᐱᒋᔪᒪᓪᓗᒋᑦ ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑦ ᐱᐊᓂᒃᑐᖁᑎᖏᑦ 
  
ᐋᕆᐊᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᐱᒋᔪᒪᓪᓗᒋᑦ ᐃᓐᓇᐃᑦ ᐃᓕᓐᓂᐊᖅᑐᑦ. ᐅᐱᒋᔪᒪᓪᓗᒋᑦ ᐅᑯᐊ; ᔮᓂᑦ 
ᔫᓇᔅ, ᐸᑐᕆᓴ ᔪᐊᓇᔅ, ᓰᓇ ᐋᕆᐊᖅ, ᐊᒻᒪᑕᐅᖅ ᓴᒫᓐᑕ ᐊᐅᓚᕿᐊᖅ.  
 
ᑖᒃᑯᐊ ᐃᓕᓐᓂᐊᖅᑏᑦ ᐊᑕᐅᓯᕐᒧᑦ ᐊᕐᕌᒍᒥ ᐃᓕᓐᓂᐊᕐᓂᖃᓚᐅᖅᑐᑦ, ᑭᓯᐊᓂᓕ ᐱᐊᓂᒃᓯᓚᐅᖏᒻᒪᑕ, ᑐᐊᑎ 
ᐊᐅᓚᕿᐊᖅ ᐊᒻᒪᓗ ᓲᓵᓐ ᐋᕆᐊᖅ. 
 
ᐅᐱᒍᓱᐃᓐᓇᖃᑦᑕᕋᑦᑕ ᐃᓕᓐᓂᐊᖅᑎᖁᑎᑦᑎᓐᓂᒃ ᐊᒻᒪᓗᒃᑕᐅᖅ ᐃᓐᓇᕐᓂᒃ ᐃᓕᓐᓂᐊᑲᓐᓂᖅᑐᓂ. ᑎᓕᐅᖅᓯᕗᒍᑦ 
ᐃᓘᓇᖏᓐᓂᒃ ᐃᓕᓐᓂᐊᖏᓐᓇᖁᔨᓪᓗᑕ ᐊᒻᒪᓗ ᐱᐊᓂᒃᓯᓗᑎᒃ ᐃᓕᓐᓂᐊᖅᑕᒥᓂᒃ ᐃᖅᑲᓇᐃᔭᕈᓐᓇᖅᓯᓂᐊᕐᒪᑕ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᑉᓴᓚᒃ. 

ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓇᓕ ᓄᑖᖑᖏᑦᑐᖅ ᐅᖃᐅᓯᕆᓂᐊᖅᑕᕋ. ᐅᖃᐅᓯᐅᖃᑦᑕᖅᓯᒪᔪᖅ 
ᒐᕙᒪᒃᑯᓐᓂᑦ ᐊᒻᒪᓗ ᐱᓕᕆᕕᖓ ᐋᓐᓂᐊᖅᑐᓕᕆᔨᒃᑯᑦ ᐱᑦᔪᑎᒋᓪᓗᒍ ᐊᔪᓐᓇᖃᑦᑕᕐᒪᑦ ᑐᓴᕆᐊᔅᓴᖅ ᐃᓄᓐᓂᒃ 
ᐋᓐᓂᐊᔪᓂᒃ. ᐅᖃᐅᓯᖃᕈᒪᔪᖓ ᐱᒻᒪᕆᐅᓂᖓᓂᒃ ᖃᓄᐃᖏᑎᐊᖅᑐᒥᒃ ᐃᓅᓯᖃᕐᓂᕐᒥᒃ. (ᑐᓵᔨᒃᑯᑦ ᐃᓱᓕᑉᐳᖅ): 
ᐅᓪᓗᒥ ᓇᖏᖅᓯᔪᖓ ᐅᖃᐅᓯᖃᕈᒪᓪᓗᖓ ᐱᒻᒪᕆᐅᓂᖓᓂᒃ ᖃᓄᐃᖏᑎᐊᖅᑐᒥᒃ ᐃᓅᓯᖃᑦᑎᐊᕐᓂᕐᒥᒃ ᐊᒻᒪᓗ 
ᐅᕙᑦᑎᓐᓄᑦ ᐃᑲᔫᑎᖃᑦᑐᓂᒃ ᓂᕈᐊᕈᓐᓇᕐᓗᑕ ᑎᒥᑦᑎᓐᓄᑦ ᐃᓱᒪᒋᓗᒍ ᓯᕗᓂᒃᓴᕗᑦ. 
 
ᐊᒥᓱᑦ ᐃᓕᓐᓂᐊᕐᕈᑎᐅᔪᑦ ᖃᐅᔨᑎᑦᑎᓯᒪᓕᖅᑐᑦ ᐃᓄᓐᓄᑦ ᖃᐅᔨᒪᔭᐅᔪᓄᑦ ᐊᑯᓂᐊᓗᒃ ᐃᓅᓯᑐᖃᕗᑦ 
ᖃᓄᐃᓇᖏᓐᓂᖅᐹᖑᖃᑕᐅᒻᒪᑦ ᑎᒥᒧᑦ ᓂᕈᐊᕈᓇᖅᕕᒋᔭᑦᑎᓐᓂᖃᐃ. ᑕᒪᒃᑯᐊᓗ ᐃᓄᐃᑦ ᓂᕈᐊᖃᑦᑕᓕᖅᑐᖅ 
ᓂᕿᑦᑎᐊᕙᐅᖏᑦᑐᓂᒃ ᑕᒧᓗᒐᕐᓂᒃ ᑎᒥᒧᑦ ᓈᒻᒪᖏᑦᑐᓂᒃ ᐱᙱᖔᖅᑐᑎᒃ ᐃᓄᐃᑦ ᓂᕿᖏᓐᓂᒃ, ᐃᓅᓯᕗᑦ, 
ᐱᖃᓯᐅᑎᓪᓗᒍ ᓂᕆᖃᑦᑕᖅᑕᕗᑦ ᐊᓯᔾᔨᓕᕐᒪᑦ. ᒫᓐᓇᐅᔪᕐᓕ ᐃᓕᓐᓂᐊᕐᕈᑎᑦ ᐅᕙᑦᑎᓐᓂᒃ ᖃᐅᔨᒃᑲᐃᓕᖅᑐᑦ 
ᓂᕈᐅᖁᔨᓪᓗᑎᒃ ᐅᓄᖅᓯᕙᓪᓕᐊᓂᐊᕐᓂᖏᓐᓂᒃ ᐃᓅᓯᑦᑎᓐᓂ ᐋᓐᓂᐊᕐᓇᐃᑦ ᓲᕐᓗ ᒪᑯᐊ ᑎᒥᒃ 
ᓱᑲᖃᓗᐊᓕᖅᑎᓪᓗᒍ ᐊᒻᒪᓗ ᐋᓐᓂᐊᖅᑖᖑᖃᑦᑕᖅᑐᖅ ᑳᓐᓱ. ᐃᓄᓐᓂᒃ ᑎᓕᐅᕆᔪᒪᓪᓗᖓ ᓄᓇᒋᔭᑦᑎᓐᓂ 
ᐃᓅᓯᖃᑦᑎᐊᖁᓪᓗᒋᑦ. 
 
ᒐᕙᒪᒃᑯᑦ ᓴᖅᑮᓯᒪᔪᑦ ᐊᒥᓱᓂᒃ ᐊᑑᑎᖃᑦᑎᐊᖅᑐᓂᒃ ᐋᓐᓂᐊᖃᑦᑕᐃᓕᒪᔪᓅᖓᔪᓂᒃ, ᒪᑯᓂᖓ ᓄᓇᕗᒻᒥ ᓂᕿᓄᑦ 
ᐊᑐᐊᖅᓯᔾᔪᑎᒥᒃ. ᐃᓄᐃᑦ ᑎᓕᐅᖅᐸᒃᑲ ᐅᐊᑦᑎᑦᑎᐊᖁᓪᓗᒋ ᓂᕆᖃᑦᑕᖅᑕᒥᓂᒃ. ᑕᒫᓂ ᐱᓇᓱᐊᕈᓯᕐᒥ 
ᐃᓕᖅᑯᓯᖃᒻᒪᑕ "ᐃᒥᒐᖅᑕᐃᓕᒪᓂᕐᒧᑦ ᐱᓇᓱᐊᕈᓯᖅ", ᐊᒻᒪᓗ ᑕᑯᓪᓗᖓ ᐊᑕᐅᓯᕐᒥᓘᓐᓃᑦ ᐱᑕᖃᖏᒻᒪᑦ 
ᐃᒥᒐᕐᒥᒃ ᑕᕝᕙᓂ ᓂᕿᓄᑦ ᐊᑐᐊᖅᓯᔾᔪᑎᒥ. 
 
ᐃᓄᐃᑦ ᑎᓕᐅᖅᐸᒃᑲ ᐃᓱᒪᒋᔭᖃᖁᓪᓗᒋᑦ ᐃᓅᑦᑎᐊᕐᓂᕐᒥᒃ ᐊᒻᒪᓗ ᓯᕗᓂᒃᓴᒥᓄᑦ ᐃᓱᒪᓕᐅᕈᑎᖃᕐᓗᑎᒃ. ᐊᒥᓱᑦ 
ᐃᓄᐃᑦ ᑲᑉᐱᐊᓱᒃᑐᑦ ᐋᓐᓂᐊᖅᑖᕆᐊᔅᓴᖅ. ᓲᕐᓗ, ᐊᕐᕌᒍᑕᒫᑦ ᖃᐅᔨᓴᖅᑕᐅᖃᑦᑕᕐᓂᖅ ᓄᓇᓖᑦ ᐋᓐᓂᐊᕕᖓᓂ 
ᖃᐅᔨᔭᐅᓴᕋᐃᑦᑎᑦᑎᒍᓐᓇᕐᒪᑦ ᐋᓐᓂᐊᖃᓕᖅᑐᒥᒃ ᐱᓕᕆᐊᖑᒍᓐᓇᕐᓕᕐᓗᓂᓗ ᓈᒻᒪᑎᐊᖅᑐᒃᑯᑦ. 
 
ᐱᒻᒪᕆᐅᕗᓪᓕ ᐃᓄᓐᓄᑦ ᓂᕈᐊᑦᑎᐊᖃᑦᑕᕐᓗᑎᒃ ᐃᓅᓯᕐᒥᓄᑦ, ᐊᒻᒪᑕᐅᖅ ᐱᒻᒪᕆᐅᒋᕗᖅᑕᐅᖅ ᑐᑭᓯᒋᐊᕈᑎᑦ 
ᐃᓅᓯᖃᑦᑎᐊᓂᕐᒧᑦ ᐊᒃᑐᐊᓂᖃᑦᑐᑦ ᐊᑐᐃᓐᓇᐅᓗᑎᒃ ᐃᑲᔪᕐᓂᐊᕐᒪᑕ ᓄᓇᕗᒻᒥᐅᓂᒃ 
ᐃᓱᒪᓕᐅᕈᑎᖃᕋᓱᐊᖅᑎᓪᓗᒋᑦ ᓈᒻᒪᑦᑐᒥᒃ. ᐱᒻᒪᕆᐅᒋᕗᖅᑕᐅᖅ ᐋᓐᓂᐊᖅᑐᓕᕆᔨᕗᑦ ᐱᐅᓂᖅᐹᓂᒃ 
ᐊᑐᕈᓐᓇᕐᓗᑎᒃ ᖃᐅᔨᓴᕈᑎᐅᕙᑦᑐᓂᒃ ᐋᓐᓂᐊᓄᑦ ᐊᒻᒪᓗ ᐊᐃᑦᑐᐃᓇᖅᑐᓄᑦ. 
 
ᐊᑲᐅᓈᓕᖅᐸᑦ ᐊᐱᖅᓱᓂᐊᖅᐳᖓ ᑕᒪᑐᒧᖓ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 295 - 2(2): ᐆᒪᔪᓕᕆᓂᕐᒧᑦ ᒪᓕᒐᕋᓛᑦ - ᐅᓄᕐᓂᖏᑦ 

ᐊᖑᓇᓱᒃᑕᐅᒍᓐᓇᖅᑐᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥ, ᖁᔭᓐᓇᒦᕈᒪᓪᓗᖓ ᑲᖏᖅᖠᓂᕐᒥᐅᑕᓂᒃ ᐅᓪᓗᒥ 
ᓈᓚᐅᑎᒃᑰᖃᐅᒻᒪᑕ ᓄᓕᐊᕋᓗ ᐅᓪᓗᖃᒻᒥᒐᓐᓄᑦ ᐊᒻᒪᓗ ᑐᙵᓱᒃᑎᒍᒪᓪᓗᒋᑦ ᑕᐃᒃᑯᐊᓕᒫᑦ ᐃᓄᐃᑦ ᐅᕙᑦᑎᓐᓂᒃ 
ᑐᙵᓱᒃᑎᑦᑎᔪᑦ ᑲᖏᖅᖠᓂᕐᒥᐅᑦ.  
 
ᐅᖃᖅᑎ, ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᐃᓱᒫᓘᑎᒋᔭᐅᖃᑦᑕᓕᖅᑐᒥᒃ ᐱᑦᔪᑎᖃᑦᑐᖅ ᐆᒪᔪᓕᕆᓂᕐᒧᑦ 
ᒪᓕᒐᕋᓛᓂᒃ. 

ᓯᕗᓪᓕᖅ ᐅᖃᐅᓯᕆᔪᒪᔭᕋ, ᐅᖃᖅᑎ, (ᑐᓵᔨᒃᑯᑦ ᐃᓱᓕᑉᐳᖅ) ᓄᓇᑖᕈᑎᓄᑦ ᐊᖏᖃᑎᒌᒍᑎ ᑎᑎᕋᖅᓯᒪᔪᖅ 
5.6.19 (ᑐᓵᔨᒃᑯᑦ) ᐅᖃᖅᓯᒪᒻᒪᑦ ᐱᑕᖃᕆᐊᖃᕐᓂᖓᓂᒃ ᐅᓄᕐᓂᖏᑦ ᐊᖑᓇᓱᒃᑕᐅᒍᓐᓇᖅᑐᓂᒃ ᐊᒻᒪᓗ 
ᖃᐅᔨᓴᖅᑐᖃᕆᐊᖃᑦᑐᓂ ᐊᒥᓲᓂᖏ ᐃᓅᔪᑎᒍᑦ ᐋᖅᑭᒃᓯᓚᐅᖏᓂᓐᓂ ᐅᓄᕐᓂᖏᑦ ᐊᖑᓇᓱᒃᑕᐅᒍᓐᓇᖅᑐᓂᒃ. 
 
ᐅᖃᖅᓯᒪᒻᒥᔪᖅᑕᐅᖅ ᑎᑎᕋᖅᓯᒪᔪᒥ 5.6.3.32 ᑕᐃᑲᙵᑦ ᐊᒻᒪᓗ ᑕᐅᓇᓂ 5.6.3.4 ᐊᒻᒪᓗ ᐅᖃᓕᒫᓐᓂᐊᕐᕋᒪ 
ᖃᓪᓗᓈᑎᑐᑦ (ᑐᓵᔨᒃᑯᑦ ᐃᓱᓕᑉᐳᖅ) ᑐᓂᔭᐅᖃᑦᑕᖅᑐᑦ ᐊᓯᖏᓄᑦ ᓄᓇᖃᑦᑎᐅᔪᓄᑦ ᑎᑭᐅᑎᓯᒪᓂᐊᖅᑐᑦ 14-
ᐳᓴᙵᓄᑦ ᐊᒥᐊᒃᑯᐃ ᑐᓂᐅᖃᑦᑕᐅᓚᐅᖅᑎᓪᓗᒋᑦ ᐊᒻᒪᓗ ᐃᓅᔾᔪᑎᐅᔭᕆᐊᓕᓐᓄᑦ. 
 
ᐅᖃᖅᑎ, ᖃᐅᔨᒪᓪᓚᕆᖏᑦᑐᖓ ᑖᓐᓇ ᐃᓅᔾᔪᑎᐅᔭᕆᐊᓕᓐᓄᑦ ᐱᓕᕆᐊᖑᓯᒪᒻᒪᖔᖅ ᐅᕝᕙᓘᓐᓃᑦ 
ᐱᓕᕆᐊᖑᓯᒪᕙ ᑖᒃᑯᓇᙵᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂᑦ. ᐊᒥᓱᑦ ᓄᓇᕗᒻᒥᐅᑦ 
ᐅᖃᖃᑎᒋᓯᒪᔭᒃᑲ ᑖᒃᑯᐊᓗ ᓄᓇᕗᒻᒥ ᑐᙵᕕᒃᑯᑦ, ᐃᓱᒫᓘᑎᖃᒻᒪᑕ ᐊᖑᓇᓱᒍᓐᓇᐅᑎᓄᑦ ᑐᓂᔭᐅᖃᑦᑕᖅᑐᑦ 
ᐃᓄᑐᐃᓐᓇᐅᖏᑦᑐᓄᑦ ᓄᓇᖃᑦᑎᐅᔪᓄᑦ ᓄᓇᕗᒻᒥ. 
 
ᓇᐃᓈᕐᓗᒍ, ᐱᑕᖃᔾᔮᕈᓐᓃᖅᑐᖅ ᑰᑕᖃᕐᓂᕐᒥᒃ ᐃᓄᑐᐃᓐᓇᐅᖏᑦᑐᓄᑦ. ᐅᖃᖅᓯᒪᔪᖅ ᐅᕙᓂ ᐅᑯᐊᒎᖅ 
ᐅᓄᕐᓂᖏᑦ ᐊᖑᓇᓱᒃᑕᐅᒍᓐᓇᖅᑐᑦ ᖃᐅᑕᒫᑦ ᑭᓪᓕᒋᔭᖏᑦ; ᐃᓱᒪᒋᔭᒃᑯᓪᓕ ᑕᓪᓕᒪᐅᒐᔭᖅᑐᑦ ᑐᒃᑐᐃᑦ, ᑕᓪᓕᒪᑦ 
ᓇᐹᖅᑐᖃᑦᑐᒥᒃ ᑐᒃᑐᐃᑦ, 40 ᐊᕿᒡᒌᑦ ᐅᕝᕙᓘᓐᓃᑦ ᐃᓄᐃᑦ ᐊᕿᒡᒋᖏᑦ, ᒪᕐᕉᒃ ᑐᒃᑐᕚᒃ ᒪᕐᕉᒃ ᐅᒥᒻᒫᒃ ᐊᒻᒪᓗ 
ᓇᔪᖅᑕᐅᕙᑦᑐᖅ ᐃᓕᑕᖅᓯᓪᓗᓂ Amex-10-ᒥᒃ. 
 
ᑖᓐᓇ, ᐃᓱᒪᒋᔭᒃᑯᓪᓕ, ᐅᖃᖅᑎ, ᑐᑭᖃᕈᓐᓇᖅᑐᖅ ᐊᖑᑎ ᐊᖑᓇᓱᒋᐊᕐᓂᕈᓂ ᐅᒥᒻᒪᓂᒃ ᒪᕐᕈᐊᑎᓪᓗᓂ 
ᐅᕝᕙᓘᓐᓃᑦ ᑕᓪᓕᒪᐃᕋᕐᓗᓂ, ᐊᒻᒪᓗ ᑐᖁᑦᑎᓗᓂ ᒪᕐᕉᓐᓂᒃ ᐅᒥᒻᒫᓐᓂᒃ, ᐲᓐᓇᕈᓐᓇᖅᑐᖅ ᖁᓕᓂᒃ ᐅᒥᒻᒪᓂᒃ 
ᐊᕐᕌᒍᑕᒫᑦ; ᐅᓇ ᐃᓄᑐᐃᓐᓇᐅᖏᑦᑐᖅ ᓄᓇᖃᑦᑎᐅᔪᖅ. ᑭᓯᐊᓂᓕ ᑲᑎᒃᑯᕕᐅᒃ ᑖᓐᓇ 20-ᓗ 
ᐊᖑᓇᓱᒃᑎᑦᑎᐊᕚᓗᐃᑦ ᐃᓄᑐᐃᓐᓇᐅᖏᑦᑐᑦ, ᐊᒥᓱᐊᓘᔪᖅ ᑖᓐᓇ. 
 
ᐊᒥᓱᑎᒍᑦ ᐃᓱᒪᒋᓪᓗᒍ, ᐅᖃᖅᑎ, ᑕᒪᓐᓇ ᓈᒻᒪᖏᑦᑐᖅ ᐊᒻᒪᓗ ᐊᐱᕆᔪᒪᓪᓗᖓ ᒪᓕᒐᓕᐅᖅᑎᓂᒃ 
ᐱᕕᖃᑦᑎᑕᐅᒃᑲᓐᓂᕈᒪᓪᓗᖓ ᐱᐊᓂᒍᒪᓪᓗᖓ ᐅᖃᐅᓯᕆᔭᓐᓂᒃ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᓗ ᐃᓘᓇᖏᓐᓄᑦ ᐱᐊᓂᒍᒪᓪᓗᓂ ᐅᖃᐅᓯᕆᔭᒥᓂᒃ. 
ᐋᒡᒑᖅᑐᖃᑉᐹ? ᐱᑕᖃᖏᒻᒪᑦ, ᑲᔪᓯᒋᑦ, ᑰᓕ. 
 
ᑰᓕ (ᑐᓵᔨᒃᑯᑦ): ᐅᖃᖅᑎ, ᐅᖃᕈᒪᓪᓗᖓ ᓄᓇᕗᒻᒥᐅᓄᑦ ᐊᖑᓇᓱᒍᓐᓇᓂᕐᒧᑦ ᐱᔪᓐᓇᐅᑎᑦ ᐱᑕᖃᑦᑎᑕᐅᓂᐊᖅᑐᑦ 
ᐊᓯᖏᓐᓄᑦ, ᐊᖏᖅᑕᐅᔭᕆᐊᖃᖏᑦᑐᑦ ᑕᐃᒪᓐᓇᐃᑦᑐᒥᒃ ᑐᒃᓯᕋᐅᑎᑕᖃᑦᑎᓪᓗᒍ. 
 
ᑰᑕᖃᕆᐊᖃᑦᑐᒍᑦ ᐊᑐᕐᓂᐊᖅᑐᒥᒃ; ᑐᓂᔭᐅᑉᐸᑕ ᐊᖑᓇᓱᒍᓐᓇᓂᕐᒧᑦ ᐱᔪᓐᓇᐅᑎᓂᒃ ᑖᒃᑯᐊ ᐃᓄᐃᑦ, ᑕᐃᒪᓕ 
ᐊᓯᔾᔨᕈᓐᓇᔾᔮᖏᑦᑐᒍᑦ ᑖᔅᓱᒥᖓ ᐊᒻᒪᓗ ᐱᑕᖃᕆᐊᖃᑦᑐᑦ ᑰᑕᖃᑦᑎᑕᐅᓂᕐᒥᒃ ᐅᖃᖅᓯᒪᔪᒥᒃ ᖃᑦᑎᓂᒃ ᓂᕐᔪᑎᓂᒃ 
ᐱᔭᕆᐊᖃᒻᒪᖔᑕ ᐊᖑᓇᓱᒍᓐᓇᕐᓗᑎᒃ ᐊᕐᕌᒍᑕᒫᑦ. 
 
ᐃᓚᖏᓐᓂ ᐊᕐᕌᒍᓂ, ᑐᒃᑐᐃᑦ ᐊᐅᓛᖃᑦᑕᕐᒪᑦ ᓄᓇᓕᓐᓂᑦ, ᐊᒻᒪᓗ ᐄ, ᖃᐅᔨᓴᕆᐊᖃᑦᑐᒍᑦ 
ᐃᓅᔾᔪᑎᐅᒍᓐᓇᖅᑐᓄᑦ ᑭᓪᓕᒋᔭᐅᔪᓂᒃ ᐊᒥᓲᓂᖏᑦ ᐋᖅᑭᒃᑕᐅᓚᐅᖏᓐᓂᖏᓐᓂ. ᑕᒪᓐᓇᓕ ᐅᓗᕆᐊᓇᓪᓚᕆᒻᒪᑦ 
ᐊᒻᒪᓗ ᐱᒻᒪᕆᐊᓘᓪᓗᓂ ᐃᓄᓐᓄᑦ. 
 
ᐅᑉᐱᕈᓱᒃᑲᒪ ᐊᓯᖏᑦ ᐊᖑᓇᓱᒍᓐᓇᓂᕐᒧᑦ ᐱᔪᓐᓇᐅᑎᖃᕆᐊᖃᖏᑦᑐᑦ ᐱᑦᔪᑎᒋᓪᓗᒍ ᑖᒃᑯᐊ ᓂᕐᔪᑏᑦ 
ᐊᖑᓇᓱᖃᑦᑕᕋᑦᑎᒍ, ᐊᑐᖃᑦᑕᖅᑕᕗᑦ ᓂᕿᒋᓪᓗᒋᑦ ᐊᒻᒪᓗ ᐊᓐᓄᕌᕆᓪᓗᒋᑦ. ᐊᓯᖏᑦ ᐊᖑᓇᓱᖃᑦᑕᖅᑐᑦ 
ᓂᕿᒃᓴᖅᓯᐅᑐᐃᓐᓇᖅᑐᑎᒃ ᐊᒻᒪᓗ ᓂᐅᕕᖃᑦᑕᖅᑐᑎᓪᓗ ᓂᕿᓂᒃ ᓂᐅᕕᖅᕕᒻᒥᒃ. ᖁᔭᓐᓇᒦᒃ, ᐅᖃᖅᑎ. 

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑯ. 
 
ᒪᓕᒐᓕᐅᑎᐅᑉ ᐅᖃᐅᓯᖓ 296 - 2(2): ᖁᕕᐊᓲᑎᖃᕐᓂᖅ ᕕᐅᓇ ᑭᓐᑕᓐᒥᒃ-ᓵᓚᖃᑦᑐᖅ ᑲᓇᑕᒥ 

ᓄᓇᖃᖅᑳᖅᓯᒪᔪᑦ ᐃᓅᓱᒃᑐᖏᓐᓄᑦ ᑐᓂᕐᕈᑎ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᖏᖃᑎᖃᕈᒪᓪᓗᖓ ᑰᓕᐅᑉ ᐅᖃᐅᓯᕆᔭᖓᓄᑦ ᒪᓕᒐᕋᓛᑦ 
ᒥᒃᓵᓄᑦ ᐊᒻᒪᓗ ᑐᑭᓕᐅᖅᑕᐅᔭᕆᐊᖃᑦᑐᒋᓪᓗᒍ. 
 
ᐅᖃᖅᑎ, ᖁᕕᐊᓲᑎᖃᕈᒪᒋᓪᓗᖓᓗ ᓄᓇᕗᒻᒥ ᖁᑦᑎᓂᖅᓴᒥᒃ ᐃᓕᓐᓂᐊᕐᕕᒻᒥ ᐱᐊᓂᒃᑐᒥᒃ, ᒥᔅ. ᕚᓇ ᑭᓐᑕᓐᒥᒃ. 
ᕚᓇ ᐱᖓᔪᒋᓕᖅᑕᖓᓂ ᐃᓕᓐᓂᐊᕐᕕᔾᔪᐊᕌᓗᒻᒥ ᐃᓕᓐᓂᐊᖅᑐᖅ ᒫᓂᑑᕙᒥ. ᑕᒫᓂ ᐊᕐᕌᒍᒥ, ᕚᓇ 
ᓵᓚᖃᓚᐅᖅᑐᖅ ᑲᓇᑕᒥ ᓄᓇᖃᖅᑳᖅᓯᒪᔪᑦ ᐃᓅᓱᒃᑐᖏᑦ ᑐᓂᕐᕈᑎᒥᒃ. 
 
ᕚᓇ ᐃᑲᔪᖅᑎᐅᖃᑦᑕᖅᓯᒪᔪᖅ Ecuador-ᒥ ᐊᒻᒪᓗ ᐱᓕᕆᖃᑦᑕᖅᑐᓂ ᐃᓕᓐᓂᐊᖅᑐᓂ ᐅᑯᓇᓂ 
ᐃᑲᔪᖅᑕᐅᔭᕆᐊᓕᓐᓄᑦ ᐅᖄᓚᕕᐅᖃᑦᑕᖅᑐᖅ, ᑲᑎᒪᔨᐅᓗᓂ, ᐊᒻᒪᓗ ᐅᖃᖅᑎ, ᐱᔨᑦᑎᕋᖅᑎᐅᔪᖅ ᐅᕙᓂ 
ᓄᓇᕗᒻᒥ ᒪᓕᒐᓕᐅᖅᕕᒻᒥ. 
 
ᐅᖃᖅᑎ, ᕚᓇ ᐃᓕᓐᓂᐊᕐᒥᔪᖅ ᐋᔅᐳᕐ ᐃᓕᓐᓂᐊᖅᕕᖓᓂ ᐱᓕᕆᓂᕐᒧᑦ ᐃᓕᓐᓂᐊᕐᕕᔾᔪᐊᖓᓂ ᒫᓂᑑᕙ ᐊᒻᒪᓗ 
ᑲᔪᓯᓪᓗᓂ, ᐅᖃᖅᑎ, ᓯᕗᓕᖅᑎᐅᓪᓗᓂ ᐃᓕᓐᓂᐊᕐᓂᒃᑯᑦ.  
 
ᐅᖃᖅᑎ, ᐱᒻᒪᕆᐊᓘᕗᖅ ᓇᓗᓇᐃᖅᓯᓗᓂ ᕚᓇ ᐃᓕᓐᓂᐊᕐᕆᐊᓯᓚᐅᖅᑐᖅ ᐱᒋᐊᖅᑐᓂ ᒥᑭᓂᖅᐹᓂ ᒍᕋᐃᑦ 12-
ᒧᑦ ᑕᒫᓂ ᓄᓇᕗᒻᒥ. ᐅᖃᖅᑎ, ᐱᖃᑎᒋᓚᐅᕐᓚᑦᓯ ᖁᕕᐊᓲᑎᖃᑦᑎᓪᓗᖓ ᐃᖃᓗᒻᒥᐅᑕᐅᔪᖅ ᕚᓇ ᑭᓐᑕᓐ, 
ᑲᓇᑕᒥ ᓄᓇᖃᖅᑳᖅᓯᒪᔪᑦ ᐃᓅᓱᒃᑐᖏᑦᑕ ᑐᓂᕐᕈᓯᐊᑖᖅᑐᖅ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐸᕋᐅᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 297 - 2(2): ᐅᐱᒋᔪᒪᓪᓗᓂᒋᑦ ᐃᓄᐃᑦ 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᖁᕕᐊᓲᑎᖃᕈᒪᓪᓗᖓ 
ᐃᓕᓐᓂᒃ, ᑕᒑᖅ ᐊᒻᒪᓗ ᓵᓕᒥᒃ, ᐊᒻᒪᑕᐅᖅ ᒪᓕᒐᓕᐅᖅᑎᐅᖃᒐ ᐅᖃᐅᓯᖃᑦᑎᐊᑐᒻᒪᕆᐊᓘᕋᑖᕐᒪᑦ. ᒪᑉᓴᓚᒃ, 
ᖁᔭᓐᓇᒦᕈᒪᓪᓗᑎᑦ ᐅᖃᐅᓯᕆᕋᑖᕋᕕᐅᒃ ᓂᕆᖃᑦᑕᕆᐊᖃᕐᓂᑎᓐᓂᒃ ᓂᕿᑦᑎᐊᕙᓐᓂᒃ ᐊᒻᒪᓗ 
ᓂᕆᑦᑎᐊᖃᑦᑕᕐᓂᖅ ᐊᒃᑐᐃᓂᖃᒻᒪᑦ ᓯᓚᑐᓂᑦᑎᓐᓂᒃ. 
 
ᐊᒻᒪᑕᐅᖅ, ᓇᒡᒐᔾᔭᐅᒥ ᑲᖏᖅᖠᓂᕐᒥ, ᓄᑕᕋᕐᒥᒃ ᐃᓅᔪᖃᓚᐅᕐᒥᒻᒪᑦ, ᐊᒻᒪᓗ ᑕᐃᓐᓇ ᓄᑕᕋᖅ ᐱᒻᒪᕆᐊᓘᓪᓗᓂ 
ᐱᑦᔪᑎᒋᓪᓗᒍ ᔪᐊᕐᑕᓐ ᐅᔪᕈᑖᕆᒻᒪᒍ. ᖁᕕᐊᒋᔪᒪᓪᓗᒋᑦ ᕿᑐᙵᑖᖅᑑᒃᒪ ᐃᐅᕆᒻ ᐱᓇᑲᑉᓯ, ᐊᒻᒪᓗᑕᐅᖅ 
ᓂᖏᐅᖏᒃ ᕉᔅ ᑐᑐ ᐊᒻᒪᓗ ᑳᑐᕆ ᐱᓚᑲᑉᓯ ᐊᒻᒪᓗ ᐹᕐᓂ ᑐᑐ, ᐃᑦᑐᕆᔭᐅᓕᖅᐳᖅ. 
 
ᖁᕕᐊᒋᔪᒪᓪᓗᒋᑦ ᑕᒪᕐᒥᒃ ᐃᓚᒌᑦ ᑕᐃᓐᓇ ᓄᑕᕋᖅ ᐊᑦᑎᖅᑕᐅᓚᐅᕐᒪᑦ ᑐᕆᓐᔅᒥᒃ. ᐊᑦᑏᖃᑦᑕᕐᓂᖅ ᓱᕈᓯᕐᓂᒃ 
ᐃᓚᒋᔭᐅᔪᓂᒃ ᐱᒻᒪᕆᐊᓘᒻᒪᑦ ᐊᒻᒪᓗ ᐃᑲᔪᕐᓂᖃᑉᐸᑦᑐᓂ ᕿᔅᓵᑦᑐᓂᒃ. ᖁᕕᐊᒋᔪᒪᑐᐃᓐᓇᖅᑐᒋᑦ ᐃᓘᓇᑎᒃ 
ᐃᓚᒌᑦ.  
 



ᕿᑎᖅᑰ, ᐄᐳᕈ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

2385

ᐄ, ᐅᖃᐅᓯᖃᖃᑦᑕᕆᐊᖃᑦᑐᒍᑦ ᓄᓇᓕᓐᓂ ᐃᓱᒫᓘᑎᐅᔪᓂᒃ, ᑕᐃᒪᓐᓇ ᓄᓇᓕᖁᑎᕗᑦ ᐃᖅᑲᒋᔭᕆᐊᖃᑦᑕᕗᑦ. 
ᐅᕙᑦᑎᓃᓐᓇᖅ ᑭᒡᒐᖅᑐᐃᔭᕆᐊᖃᖏᑦᑐᒍᑦ, ᑭᒡᒐᖅᑐᐃᔭᕆᐊᖃᑦᑐᒍᑦ ᓄᓇᓕᓐᓂᒃ. ᐊᒻᒪᓗ ᐃᓄᐃᑦ ᑎᑭᕋᔾᔪᐊᕐᒥ, 
ᐃᓱᒪᒋᑦᑎᐊᐸᑦᓯ ᐃᓘᓇᓯ. ᑎᑭᒍᓐᓇᓚᐅᖏᓐᓇᒪ ᓄᓇᑦᓯᓐᓄᑦ. ᐳᓛᕆᐊᕈᓐᓇᓛᕋᓗᐊᖅᑐᖓ ᑲᑎᒪᒌᖅᓯᒪᓕᕈᑦᑕ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᔾᔪᑎᒃᓴᖅ 4 ᐅᓪᓗᒥ ᑲᑎᒪᔾᔪᑎᒃᓴᓂ. 
ᐅᑎᕐᓗᓂ ᐅᖃᐅᓯᒃᑯᑦ ᐊᐱᖅᑯᑎᓄᑦ. ᑲᑎᒪᔾᔪᑎᒃᓴᖅ 5, ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ.  
 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. ᑐᙵᓱᒃᑎᑦᑎᔪᒪᓪᓗᖓ ᐆᒥᖓ ᐃᒃᓯᕚᖅᑐᒥᒃ, ᑯᕆᔅᑎ ᕋᐃ 
ᖃᒪᓂᖅᑐᐊᕐᒥᐅᖅ. ᐃᓚᒋᒻᒥᔭᕋᑦᑕᐅᖅ, ᑐᙵᓱᒃᑎᒍᒪᓪᓗᒍ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. 
ᑲᑎᒪᔾᔪᑎᒃᓴᖅ 6 ᐅᓪᓗᒥ ᑲᑎᒪᔾᔪᑎᒃᓴᓂ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ, 
ᑰᓕ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 371 - 2(2): ᐆᒪᔪᓕᕆᓂᕐᒧᑦ ᒪᓕᒐᕋᓛᑦ - ᐊᖑᓇᓱᒍᓐᓇᓂᕐᒧᑦ ᐱᔪᓐᓇᐅᑎᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᑐᕌᖅᑎᒍᒪᓪᓗᒍ ᐊᐱᖅᑯᑎᒐ, ᐱᑦᔪᑎᖃᑦᑐᖅ ᒪᓕᒐᓕᐅᖅᑏᑦ ᐅᖃᐅᓯᖏᑎᒍᑦ 
ᐅᖃᐅᓯᕆᖅᑲᐅᔭᓐᓄᑦ. ᐊᐱᖅᑯᑎᒐ ᑐᕌᖅᑎᑕᕋ ᐊᖓᔪᖅᑳᖓᓄᑦ ᐊᕙᑎᓕᕆᔨᒃᑯᑦ. 
 
ᐃᑲᔪᖅᑕᐅᒍᒪᖃᑦᑕᖅᓯᒪᒻᒪᑦ ᐃᓄᓐᓄᒃ ᑕᖅᑳᖓᑦ. ᐅᕙᓂ ᐊᖑᓇᓱᒍᓐᓇᓂᕐᒧᑦ ᐱᔪᓐᓇᐅᑎᓂ ᐊᓯᖏᓐᓄᑦ 
ᑎᑎᕋᖅᑕᐅᒋᐊᖓᖅᓯᒪᔪᓂ ᒪᓕᒐᕋᓛᓂ, ᐅᖃᖅᓯᒪᒻᒪᑦ ᑭᓪᓕᒋᓐᓂᒃ ᐊᒥᓲᓂᖏᑕ ᓂᕐᔪᑎᑦ ᐃᓄᑐᐃᓐᓇᐅᖏᑦᑐᓄᑦ 
ᐊᖑᓇᓱᒃᑎᓄᑦ ᐱᔭᐅᒍᓐᓇᖅᑐᑦ ᖃᖓᑐᐃᓐᓇᑦᑎᐊᖅ. ᐃᒪᓐᓇ ᑐᑭᖃᕈᓐᓇᕐᒪᑦ, ᐃᓱᒪᒋᔭᒃᑯᓪᓕ, 365-ᕋᓪᓗᓂ 
ᐊᕐᕌᒍᒥ, ᐅᕝᕙᓘᓐᓃᑦ ᐊᕐᕙᖓ ᑖᒃᓱᒪ, ᐅᕝᕙᓘᓐᓖᑦ ᐱᖓᔪ, ᖃᓄᑐᐃᓐᓇᖅ. 
 
ᑐᕌᖅᑎᒍᒪᓪᓗᒍ ᐊᐱᖅᑯᑎᒐ ᐊᖓᔪᖅᑳᒧᑦ ᐱᑦᔪᑎᖃᑦᑐᖅ ᐊᖑᓇᓱᒍᓐᓇᓂᕐᒧᑦ ᐱᔪᓐᓇᐅᑎᓄᑦ ᑐᓂᔭᐅᓂᐊᖅᑐᑦ 
ᐊᓯᖏᓐᓄᑦ, "ᐊᒻᒪᓗ ᖃᐅᔨᒪᓪᓗᖓ ᐊᔪᓐᓇᑎᐊᕐᓂᐊᕐᒪᑦ ᐊᓯᔾᔩᓇᓱᓪᓗᓂ ᐊᑐᓕᖅᑎᑕᐅᑉᐸᑦ." ᐃᒻᒪᖃ ᐊᖓᔪᖅᑳ 
ᐊᖏᕈᓐᓇᖅᑐᖅ ᑐᓵᒍᓐᓇᕐᓗᓂ ᒪᓕᒐᓕᐅᖅᑎᐅᑉ ᑐᒃᓯᕋᐅᑎᖓᓂᒃ. ᐃᓱᒪᔅᓴᖅᓯᐅᕈᑎᖃᕈᓐᓇᕈᕕᓪᓗ ᑖᔅᓱᒥᖓ 
ᒪᓕᒐᕋᓛᑦ ᐊᑎᓕᐅᖅᑕᐅᓚᐅᖏᓐᓂᖏᓐᓂ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᑲᒪᒋᔭᖃᖅᑐᖅ ᐊᕙᑎᒧ, ᐊᑭᓱᒃ. 
 
ᐊᖓᔪᖅᑳ ᐅᓛᔪᖅ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓐᓄᓴᒃᑯᑦ. ᐄ, ᑐᑭᓯᔭᕋ ᐃᓱᒫᓘᑎᒋᔭᐃᑦ ᐊᒻᒪ 
ᐅᖃᕆᐊᕈᒪᒻᒥᔪᖓ ᐱᖁᔭᐅᓯᒪᔪᓂᑦ.  



ᕿᑎᖅᑰ, ᐄᐳᕈ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

2386

ᐅᖃᖅᑲᐅᒐᒪ, ᒪᓕᒐᕈᓯᕐᓄᑦ ᐅᖃᖃᑎᖃᖅᑎᓪᓗᑕ ᓂᓪᓕᕕᐅᔪᒪᓂᐊᖅᑐᒍᑦ ᐃᓄᓐᓂᑦ. ᓄᓇᓖᑦ 
ᐊᑐᓕᒐᒃᓴᓕᐅᖅᓯᒪᓕᖅᐸᑕ ᓇᓗᓇᓐᖏᑦᑐᖅ ᐊᓯᓕᒫᖏᑦ ᐱᓕᕆᖃᑕᐅᔪᑦ ᐃᑲᔪᖅᑐᕐᓂᐊᖅᑐᑦ ᒪᓕᒐᕈᓯᕐᓄᑦ 
ᐊᓯᔾᔨᕈᑕᐅᔪᓂᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐅᖃᐅᓯᒃᓴᐃᑦ, ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑲᑎᑦᑐᒋ ᐆᒪᔪᖅᑕᐅᔪᓐᓇᖅᑐᓂ, ᐆᒪᔪᕈᓐᓇᕐᖓᑕ 6 ᐅᕝᕙᓘᓐᓃᑦ 7 
ᐱᖃᓯᐅᑎᒋᓪᓗᓂ ᐅᒥᒻᒪᒐᓐᓇᖅᑐᑎ. ᓇᓗᓇᖏᒻᒪᑦ ᑲᑎᑦᑐᒋ ᐆᒪᔪᖅᑕᐅᔪᓐᓇᕐᑐᑦ ᐊᑭᓖᓯᒪᓪᓗᑎ 
ᐊᖑᓇᓱᖃᑦᑕᖅᑐᑦ ᐊᒻᒪ ᓂᐱᔭᐅᓂᐊᕋᑎᒃ. ᖃᓪᓗᓈᑎᑐᑦ ᐅᖃᓕᒫᕐᓂᐊᖅᑕᕋ. (ᑐᓵᔨ ᓄᖅᑲᖅᐳᖅ): ᑭᓪᓕᒋᔭᖏᑦ 
ᓄᓇᓕᒻᒥ ᐊᓯᕙᖅᑏᑦ, ᐊᒻᒪ ᑖᓐᓇ ᐃᓄᓐᓅᖏᑦᑐᖅ, ᐊᓯᔾᔨᕐᑕᐅᓯᒪᒻᒪᑦ. ᑕᓪᓕᒪᐅᖏᖔᖅᑐᑎ ᑐᑦᑐᓂ ᐊᕐᕌᒍᒥ 
ᐊᑕᐅᓯᕐᒥ, ᑕᓪᓕᒪᐅᒻᒪᑕ ᖃᖓᑐᐃᓐᓇᒃᑯᑦ. ᓄᑖᖑᔪᑦ ᒪᓕᒐᐃᑦ ᐱᓯᒪᔪᓐᓴᕐᓂᖏᓐᓂ ᑭᓪᓕᖏᓐᓂ. ᒪᓕᒐᐅᔪᑦ 
ᐊᔪᕐᓇᖏᓐᓂᖅᓴᐅᓕᕐᑐᖅ. 
 
ᐅᖃᖅᑎ, ᒪᓕᒐᐅᔪᑦ ᐊᔪᕐᓇᖏᓐᓂᖅᓴᐅᔫᒐᓗᐊᑦ, ᑭᓯᐊᓂᓕ ᐊᓯᕙᕈᓐᓇᐅᑎᑖᖅᑎᑦᑎᒋ ᖃᓪᓗᓈᑦ ᓄᓇᕗᒻᒥ 
ᐃᓚᒋᖏᒻᒪᒍ ᓄᓇᕗᒻᒥ ᓄᓇᑖᕈᒻᒥ ᐊᖏᕈᒻᒥ. ᐊᐱᕆᔪᒪᔭᕋ ᐊᖓᔪᖅᑳ ᐃᓱᒪᒋᒃᑲᓐᓂᖁᓪᓗᒍ ᐱᔪᒪᔪᑎᐅᔪᖅ 
ᑎᑎᕋᕆᐊᖓᖅᑕᐅᓯᒪᒻᒪᑦ ᐊᒻᒪ ᐅᖃᐅᔨᒍᓐᓇᕐᓗᓂ ᐆᒪᔪᓕᕆᔨᓄ ᑎᒥᓄᑦ ᐊᕕᒃᑐᖅᓯᒪᔪᓂ. ᑕᐃᒪᐃᓐᓂᐊᕐᐹ? 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᖅ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑕᒪᓐᓇ ᐃᑉᐱᒋᑦᑎᐊᓂᐊᖅᑕᒃᑲ ᓄᓇᓖᑦ 
ᐱᕕᔾᔪᐊᕆᔭᖏᓐᓂᑦ. ᐊᖏᖅᐳᖓ ᕿᒥᕐᖁᓂᐊᕐᓗᒋᑦ ᓄᓇᓖᑦ ᐱᕕᔾᔪᐊᖁᑎᓕᒫᖏᓐᓂᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖁᑦᑎᑦᑐᒧ, ᐹᓇᐸᔅ. 
 
ᐊᐱᖅᑯᑦ 372 - 2(2): ᐃᑉᐱᐊᔪᒻᒥ ᖃᖓᑕᓲᒃᑯᕕᒃ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓚᒋᔭᐅᔪᓂ ᐅᖃᐅᓯᒃᓴᓂ, ᐅᖃᖅᑲᐅᒐᒪ ᐱᔾᔪᑎᖃᖅᑐᖓ 
ᖃᖓᑕᓲᒃᑯᕕᒻᒥ. ᑐᕌᖅᑎᒍᒪᔭᕋ ᐊᐱᖅᑯᑎᒐ ᐊᖓᔪᖅᑳᒧ ᑲᒪᒋᔭᖃᖅᑐᖅ ᐃᖏᕋᔪᓕᕆᓂᕐᒧᑦ. 
 
ᐅᖃᐅᔭᐅᓚᐅᕋᑦᑕ ᖃᖓᑕᓲᒃᑯᕕᒃ ᐃᑉᐱᐊᔪᒻᒥ ᐱᔨᑦᑎᖅᑕᐅᔭᕆᐊᖃᕐᒪᑦ ᖃᖓᑐᓲᓄ ᓇᓂᓯᕕᒻᒦᑦᑐᖅ 
ᖃᖓᑕᓲᒃᑯᕕᖓ ᒪᑐᑐᐊᕐᐸᑦ. ᒥᕝᕕᐅᔪᖅ ᑕᑭᓂᖃᕆᐊᓕᒃ 4 ᑕᐅᓴᓐ ft, ᐊᒻᒪ ᓄᖅᑲᖓᕕᖓ x300 ᐊᒻᒪᓗ 
ᐱᐅᓯᑎᑕᐅᒃᑲᓐᓂᕆᐊᖃᖅᑐᓂ. ᒐᕙᒪᑐᖃᒃᑯᓐᓂ ᐊᖏᖅᑕᐅᔭᕆᐊᖃᖅᑐᓂ ᑎᒻᒥᓲᓕᕆᔨᓂᑦ. 
 
ᐊᑭᖃᕐᓂᐊᖅᑐᒋᔭᐅᔪᖅ $15ᒥ $20ᒥᓕᐊᒧ ᐊᒻᒪ ᐱᔭᕇᖅᓯᒪᓂᐊᖅᑐᒋᔭᐅᔪᖅ 2008/09. ᐊᐱᖅᑯᑎᒐ ᐅᖃᖅᑎ, 
ᒐᕙᒪᒃᑯ ᑐᓂᓯᓂᐊᖅᓯᒪᔪᑦ $8ᒥᓕᐊᓂ. ᑕᑯᓐᓇᖅᑐᒋ ᐱᓯᑎᒋᐊᖅᑕᐅᔭᕆᐊᓖᑦ, ᐊᒻᒪ ᐊᑐᐊᒐᐃᑦ ᒪᓕᑦᑕᐅᔭᕆᐊᓖᑦ, 
ᒐᕙᒪᒃᑯᑦ ᑐᓂᓯᓂᐊᖅᓯᒪᔪᑦ ᐊᕝᕙᓗᐊᐸᓗᖏᓐᓂ ᐊᑭᓕᕆᐊᓕᓐᓂ. ᓱᒻᒪᑦ ᑕᐃᒪᐃᓕᖓᕙᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᖅᑐᖅ ᐃᖏᕋᔪᓕᕆᓂᕐᒧ, ᓯᒪᐃᓚᒃ. 

ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. $8ᒥᓕᐊᓐ ᐅᖃᐅᓯᕆᔭᐃᑦ ᐃᓕᔭᐅᓯᒪᒻᒪᑕ 
ᐱᒋᐊᖓᐅᑎᖏᓐᓄ ᐱᐅᓯᑎᑦᑎᒋᐊᓂᕐᒥ. ᑮᓇᐅᔭᒃᑲᓂᕐᓂᑦ ᓇᓂᓯᒋᐊᖃᕐᓂᐊᖅᑐᒍᑦ ᐱᔭᕇᕐᓂᐊᕐᓗᒍ 
ᖃᖓᑕᓲᒃᑯᕕᒻᒧ ᐱᐅᓯᑎᑕᐅᒋᐊᕐᓂᖓ ᐃᑉᐱᐊᔪᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐅᖃᐅᓯᒃᓴᐃᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑖᒃᑯᐊ ᑮᓇᐅᔭᐃᑦ ᑐᕌᖓᑐᐃᓐᓇᕐᐸᑕ ᐱᒋᐊᖓᐅᑎᖏᓐᓄ 
ᐱᐅᓯᑎᑕᐅᒋᐊᕐᓂᖓᓄ, ᐅᖃᖅᓯᒪᒻᒪ $4ᒥᓕᐊᓐ ᐊᒻᒪ ᑕᑯᓪᓗᒋᓪᓕ ᖃᐅᔨᓴᕈᑎᒥᓃᑦ ᐱᓕᕆᐊᖑᓯᒪᔪᑦ, 
ᐱᕕᖃᑦᑐᖅ ᐋᖅᑭᒋᐊᕈᑎᓄᑦ. ᐃᓛᒃ ᖃᓄᕐᓕ ᐋᖅᑭᐊᕈᑎᓄᑦ ᐱᓕᕆᐊᒃᓴᐅᔪᑦ ᑮᓇᐅᔭᖃᑦᑎᑕᐅᓂᐊᕐᒪᑕ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒫᓐᓇᐅᔪᖅ, ᓱᓕ ᑎᑎᕋᐅᔭᖅᑐᒍᑦ ᐊᒻᒪᓗ ᓇᑭᑦ 
ᑮᓇᐅᔭᖅᑖᓂᐊᕐᒪᖔᑕ. ᑕᒪᒃᑯᐊᓕ ᑕᑯᓇᒃᑕᐅᔪᑦ, ᐊᒻᒪᓗ ᑲᔪᓯᑦᑎᐊᕈᑦᑕ ᓇᓂᓯᓗᑕ ᑮᓇᐅᔭᓂᒃ 
ᖃᖓᑕᓲᒃᑯᕕᖓᓄᑦ ᓴᓇᔭᐅᖁᔭᐅᓂᖓᓄᑦ ᐱᓕᕆᓂᐊᕐᓗᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐃᑉᐸᖓ ᐃᓚᒋᐊᕈᑎᕕᑦ, ᐹᓇᐸᔅ. 
 
ᐹᓇᐹ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᒪᐃᓛᒃ ᐅᖃᐅᓯᖃᑦᑎᓪᓗᖓ ᓂᕆᐅᒻᒪᑕ 
ᓴᓗᒪᓴᖅᑕᐅᓂᐊᕐᓂᖓᓂᒃ ᓇᓂᓯᕕᒃ ᓯᑎᐱᕆᒥ ᑕᒫᓂ ᐊᕐᕌᒍᒥ, ᐊᒻᒪᓗ ᓇᓂᓯᕕᒃ ᑐᐊᕕᓐᓇᖅᑐᒥᒃ 
ᐅᖅᓱᐊᓗᖃᐅᑎᖃᕐᒪᑦ ᐊᑐᖅᑕᐅᕙᑦᑐᒥᒃ ᐊᒻᒪᓗ ᐊᑐᖅᑕᐅᔭᕆᐊᖃᑦᑐᓂ ᑐᐊᕕᓐᓇᖅᑐᖃᕐᓂᖅᐸᑦ, ᑭᓯᐊᓂᓕ 
ᐅᖅᓱᐊᓗᒃ, ᖃᐅᔨᒪᒐᑦᑕ ᐊᑲᐅᖏᓕᐅᕈᑎᖃᖃᑦᑕᖅᓯᒪᔪᒍᑦ ᖃᖓᑕᓲᓕᕆᔨᓄᑦ. 
 
ᖃᓄᐃᓕᐅᖅᐸᓪᓕ ᒐᕙᒪᒃᑯᑦ; ᐅᖅᓱᐊᓗᖃᑦᑎᑦᑎᓂᐊᕐᐸᑦ ᐊᑐᖅᑕᐅᒐᔭᖅᑐᒥᒃ ᑐᐊᕕᓐᓇᖅᑐᖅᑕᖃᑦᑎᓪᓗᒍ 
ᒫᓐᓇᐅᔪᖅ ᐊᑐᖅᑕᐅᖃᑦᑕᕐᒪᑦ. ᖃᓄᐃᓕᖓᕙᑦ ᒐᕙᒪᒃᑯᑦ ᑕᒪᑐᒧᖓ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖅᓱᐊᓗᖃᑦᑎᑦᑎᓂᖅ ᖃᖓᑕᓲᒃᑯᕕᒻᒥ 
ᓇᓂᓯᕕᒃᒥ ᐊᒻᒪᓗ ᐃᒃᐱᐊᕐᔪᒃ ᒫᓐᓇᐅᔪᖅ ᐱᓕᕆᐊᖑᔪᖅ ᐱᓕᕆᕕᐊᑕ ᓄᓇᓖᑦ ᐊᒻᒪᓗ ᒐᕙᒪᓕᕆᔨᒃᑯᓪᓗ, 
ᐅᕙᒍᓪᓕ, ᐱᓕᕆᕕᒃᑯᑦ, ᑲᒪᒋᔭᖃᖏᑦᑐᒍᑦ ᑕᒪᑐᒥᖓ. ᑲᒪᒋᔭᐅᔪᖅ ᓄᓇᓖᑦ ᐊᒻᒪᓗ ᒐᕙᒪᓕᕆᔨᒃᑯᓐᓂᓗ, ᐃᒻᒪᖃ 
ᐊᖓᔪᖅᑳᖓ ᑕᒫᓃᒻᒪᑦ, ᓇᓗᓇᐃᖅᓯᒍᓐᓇᕋᔭᖅᑐᖅ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐊᐱᖅᑯᑎᒋᖅᑲᐅᕙᕋ ᐊᖓᔪᖅᑳᖓᓄᑦ ᐃᖏᕐᕋᔪᓕᕆᔨᒃᑯᑦ 
ᐱᑦᔪᑎᒋᓪᓗᒍ ᑕᒪᑐᒧᖔᖓᒻᒪᑦ ᖃᖓᑕᓲᓕᕆᓂᕐᒧᑦ ᑎᑭᖃᑦᑕᖅᑐᑦ ᐃᒃᐱᐊᕐᔪᒻᒧᑦ ᐊᒻᒪᓗ ᓇᓂᓯᕕᒃᒧᑦ. ᕘᔅᓯᐅᑯᑦ 
ᑳᑦᑐᓛᖃᒻᒪᑕ ᑎᑎᖅᑲᑦᑕᖃᑦᑕᕐᓗᑎᒃ ᐊᒻᒪᓗ ᓂᕿᓂᒃ ᑎᑭᓵᖑᖃᑦᑕᖅᑐᓂ. ᐱᓕᕆᕕᐊ ᐃᖏᕐᕋᔪᓕᕆᔨᒃᑯᑦ 
ᐱᑕᖃᑦᑎᑦᑎᒋᐊᖃᕐᒪᑕ ᓈᒻᒪᑦᑐᒥᒃ ᑐᖅᑯᐃᕕᒻᒥᒃ ᖃᖓᑕᓲᓕᕆᔨᓄᑦ. 

ᑭᓯᐊᓂᓕ, ᐃᓱᒫᓘᑎᒻᒪᕆᐊᓘᒻᒪᑦ, ᐊᖓᔪᖅᑳ ᐱᓕᕆᒋᐊᕐᓂᐊᖅᐸ ᐋᖅᑭᒃᓯᒋᐊᖅᑕᐅᑎᒋᓗᓂ? ᖃᐅᔨᒪᔪᖓ 
ᐸᕐᓇᑕᐅᓯᒪᔪᖅ ᖃᖓᑕᓲᒃᑯᕕᒃᓴᖅ 2007-ᐸᒧᑦ, ᑭᓯᐊᓂᓕ ᐱᐊᓂᒃᑕᐅᒐᔭᖅᑐᓴᐅᖏᒻᒪᑦ 
ᐱᓕᕆᐊᖑᔭᕆᐊᖃᒻᒪᕆᒃᑲᔭᕐᒪᑦ. ᖃᖓᑕᓲᒃᑯᕕᖃᕆᐊᖃᕐᓂᐊᕐᕋᑦᑕ, ᐊᒻᒪᓗ ᑖᒃᑯᐊᓗ ᕘᕐᔅᑎᐅᒃᑯᑦ 
ᖃᖓᑕᖃᑦᑕᑎᓪᓗᒋᑦ ᐱᔨᑦᑎᖅᑐᑎᒃ ᐅᕙᑦᑎᓐᓂᒃ ᖁᑦᑎᑦᑐᒥᐅᓄᑦ, ᓈᒻᒪᑦᑐᒥᒃ ᐱᔨᑦᑎᕈᑎᖃᕆᐊᖃᕐᓂᐊᕐᒪᑕ. 
 
ᖃᐅᔨᒪᔪᒍᑦ ᑖᒃᑯᐊ ᕘᕐᔅᑎᐅᒃᑯᑦ ᖃᖓᑕᓲᑭᔅᓱᑐᒻᒪᕆᐊᓗᐃᑦ ᓄᓇᓕᓐᓄᑦ, ᖃᓄᐃᓕᐅᖅᑐᖃᕐᓂᐊᖅᐸᓕ ᓯᕗᓂᐊᒍᑦ 
ᐱᐊᓂᒃᑕᐅᓚᐅᖏᑎᓪᓗᒍ ᐅᓪᓗᖓᓂ ᑕᒪᒃᑯᓄᖓ ᖃᐅᒪᖏᓐᓄᑦ, ᐅᖅᓱᐊᓗᖃᐅᑎᒧᑦ, ᓄᓇᓯᐅᑎᖃᕝᕕᖏᓐᓄᑦ, 
ᓱᕋᑦᑐᖃᑉᐸᑦ ᓄᓇᓯᐅᑎᓂᒃ, ᐱᓕᕆᔾᔪᑎᐅᕙᑦᑐᑦ ᐊᑐᖅᑕᐅᖃᑦᑕᖅᑐᑦ ᒥᒃᕕᓕᕆᔾᔪᑎᐅᕙᑦᑐᓄᑦ, 
ᑮᓇᐅᔭᖁᑎᖃᖏᑉᐸᑕ ᑕᒪᑐᒧᖓ, ᖃᓄᐃᓕᐅᕐᓂᐊᕐᐸᓪᓕ? 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᒪᑐᒥᖓ ᓱᓕ ᕿᒥᕐᕈᔪᒍᑦ ᐊᒻᒪᓗ 
ᐅᖃᓪᓚᒍᑎᒋᕙᑦᑐᑎᒍ ᐃᖅᑲᓇᐃᔭᖅᑎᕗᓪᓗ ᖃᓄᖅ ᐱᓕᕆᐊᖑᓂᐊᕐᒪᖔᖅ, ᖃᓄᕐᓗ ᐋᖅᑭᒃᓯᓯᒪᓂᐊᕐᒪᖔᑦᑕ 
ᐱᓕᕆᐊᖑᔭᕆᐊᓕᓐᓂᒃ ᐊᒻᒪᓗ ᓇᑭᑦ ᑮᓇᐅᔭᖅᑖᓂᐊᕐᒪᖔᑦᑕ. 
 
ᐱᕙᓪᓕᐊᔪᒍᑦ, ᓂᕆᐅᑦᑐᖓᓕ ᑕᒪᓐᓇ ᐃᖏᕐᕋᑎᐊᕐᓂᐊᕐᕆᐊᖓᓂᒃ. ᓄᑖᖅ ᖃᖓᑕᓲᒃᑯᕕᒃ ᐱᒋᐊᖅᑕᐅᓂᐊᖅᑐᖅ 
2007-ᐸᒥ, ᐊᒻᒪᓗ ᑕᐃᑯᖓ ᑎᑭᓐᓇᓱᓪᓗᒍ, ᓇᓂᓯᕕᒃ ᖃᖓᑕᓲᒃᑯᕕᖓ ᐊᑐᖅᑕᐅᓂᐊᖅᑐᖅ. 
ᐱᕙᓪᓕᐊᓂᖃᑦᑎᓪᓗᑕ, ᓇᓗᓇᕈᓐᓃᐸᓪᓕᐊᓂᐊᖅᑐᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑎ. ᒪᓕᒐᓕᐅᖅᑎ ᐊᑯᓪᓕᕐᒧᑦ, ᒥᔅᑕ. ᒪᑉᓴᓚᒃ. 
 
ᐊᐱᖅᑯᑦ 373 - 2(2): ᑐᓴᕋᑦᓴᖅ ᐃᓅᑦᓯᑦᑎᐊᕆᒐᓱᐊᓐᓂᕐᒧᑦ ᐊᒻᒪᓗ ᐃᓅᓯᕐᒧᑦ ᖃᐅᔨᒪᒐᓱᐊᑦᑎᐊᕐᓂᖅ 
 
ᒪᑉᓴᓚᒃ: ᖁᔭᓐᓇᒦᒃ, ᒥᔅᑕ. ᐅᖃᖅᑎ. ᐅᖃᐅᓯᖃᓚᐅᑦᑐᖓ ᑲᑎᒪᔩᑦ ᐅᖃᐅᓯᖏᑦ ᐱᔾᔪᑎᖃᑦᑐᓂ 
ᐃᓅᑦᓯᑦᑎᐊᕆᒐᓱᐊᓐᓂᕐᒧᑦ ᐊᒻᒪᓗ ᐃᓅᓯᕐᒧᑦ ᖃᐅᔨᒪᒐᓱᐊᑦᑎᐊᕐᓂᖅ. ᐃᓱᒫᓗᑎᒻᒪᕆᐅᓕᕐᒪᑦ ᐅᕙᑦᑎᓐᓄᓕᒫᖅ. 
ᐃᓚᐃᖃᑦᑕᖅᓯᒪᓕᕋᑦᑕ ᐃᓚᑦᑎᓐᓂ ᐊᕿᑦᑕᐅᒍᓐᓇᖏᑦᑐᒃᑯᑦ ᐊᒻᒪᓗ ᑎᒥᒃᑯᑦ ᓱᑲᖃᓗᐊᓐᓂᒃᑯᑦ. 
 
ᐅᖃᖅᑎ, ᐊᐱᕆᔪᒪᓪᓗᒍ ᒪᓂᔅᑕ, ᖃᐅᔨᒪᔪᐃᓐᓇᒐᑦᑕ ᐱᔪᓐᓇᑎᑎᖃᑦᑕᖓᑕ ᐃᓅᑦᓯᑦᑎᐊᕆᒐᓱᐊᓐᓂᕐᒧᑦ ᐊᒻᒪᓗ 
ᐃᓅᓯᕐᒧᑦ ᖃᐅᔨᒪᒐᓱᐊᑦᑎᐊᕐᓂᖅ ᓄᓇᓕᓐᓄᑦ ᑕᐃᒃᑯᐊᓗ ᐊᓐᓂᐊᓲᖅᑏᑦ ᐊᒻᒪᓗ ᓘᑦᑖᑦ. ᐃᓱᒪᕗᖓ 
ᒪᓂᒻᒪᑎᑎᒍᓐᓇᕐᒪᖔᑕ ᐃᓅᑦᓯᑦᑎᐊᕆᒐᓱᐊᓐᓂᕐᒧᑦ ᐃᒫᒃ ᑕᑯᔅᓴᐅᑎᑎᓗᑎᒃ ᑭᓱᑦ ᐅᓗᕆᐊᓇᕐᒪᖔᑕ 
ᐊᕿᑦᑕᐅᒍᓐᓇᖏᑦᑐᑦ ᐊᓐᓂᐊᑦ ᐊᒻᒪᓗ ᑎᒥᒃᑯᑦ ᓱᑲᖃᓗᐊᓐᓂᖅ. ᐃᓱᒪᔪᖓ ᓇᑭᑦ ᑐᓴᕋᑦᓴᓂ ᐱᔪᓐᓇᕐᒪᖔᑕ. 
ᖁᔭᓐᓇᒦᒃ, ᒥᔅᑕ. ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᓐᓂᐊᖃᓐᓇᖏᑦᑐᓕᕆᓂᕐᒧᑦ, ᒥᔅ. ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᒥᔅᑕ. ᐅᖃᖅᑎ. ᖁᔭᓐᓇᒦᒃ ᓴᕿᑎᒃᑲᕕᐅᒃ ᐃᓱᒫᓗᑎᒋᔭᐃᑦ, ᑕᒃᑯᐊ 
ᐱᒻᒪᕆᐅᒻᒪᑕ. ᐃᓅᓯᑦᑎᐊᕆᒐᓱᐊᖏᓐᓇᕋᑦᑕ. ᑭᐅᒍᑎᒋᔪᓐᓇᑎᐊᙱᑕᕋ ᑭᓱ ᐅᓐᓂᐊᑖᕈᑕᐅᓲᖑᒻᒪᖔᖅ. 
ᑮᐅᒍᑎᒋᑦᑎᐊᕈᓐᓇᖏᑦᑕᕋ ᑕᓐᓇ, ᑭᓯᐊᓂ ᐃᓕᑦᓯᓐᓄᑦ, ᐃᖃᓇᐃᔭᖅᑎᖃᕋᑦᑕ ᐃᓕᑦᓯ ᓄᓇᖓᓂᑦ ᐊᒻᒪᓗ ᑕᕙᓂ 
ᐊᕐᕌᒍᒥ ᒪᓂᒪᑎᑎᔪᔪᑦ ᑕᕘᓇ ᖃᕋᓴᐅᔭᒃᑯᑦ ᑲᑎᔪᑎᖓᑎᒍᑦ. ᐃᓕᓐᓂᐊᖅᑎᑎᓚᐅᖅᑐᑦ ᐃᖃᓇᐃᔭᖅᑎᖏᓐᓂᑦ 
ᐊᒻᒪᓗ 50 ᐃᓚᒋᔭᐅᓚᐅᖅᑐᑎᒃ. 
 
ᐃᓕᓐᓂᐊᖅᑎᑕᐅᓚᐅᖅᑐᑦ ᓂᕿᑦᑎᐊᕙᓕᕆᓂᕐᒧᑦ ᐊᒻᒪᓗ ᐃᒪᐃᑦᑐᒥ ᐊᑎᖃᑦᑐᓂ ᓂᕿᑦᑎᐊᕙᓕᕆᓂᕐᒧᑦ 
ᐃᓕᓐᓂᐊᕐᓂᕐᒥᑦ ᐅᐱᓐᓇᕋᓂ ᑐᕌᖓᒻᒪᑦ ᐃᓅᓯᑦᑎᐊᕆᓐᓂᕐᒧᑦ ᐊᒻᒪᓗ ᐊᑕᖏᑦᑐᑎᒃ ᓄᓇᓕᓐᓂ 
ᓂᕿᑦᑎᐊᕙᓕᕆᔩᑦ ᐃᓚᒋᔭᐅᓚᐅᕆᓪᓗᑎᒃ. 



ᕿᑎᖅᑰ, ᐄᐳᕈ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᓇᓗᓇᐃᖅᓯᓚᐅᖅᑐᓂᓗ ᑎᒥᒃᑯᑦ ᓱᑲᖃᓗᐊᕐᓂᖅ. ᐄ, ᖃᐅᔨᒪᔪᒍᑦ ᖁᕙᕆᐊᖏᓐᓇᖓᑦ ᓄᓇᕗᑦᒥ, ᐊᒻᒪᓗ 
ᐊᔾᔨᖃᑦᑐᓂ ᐃᓅᑦᓯᑦᑎᐊᕆᒐᓱᐊᓐᓂᕐᒧᑦ ᐊᒻᒪᓗ ᖃᓄᐃᑦᑐᓂ ᓂᕿᑦᑎᐊᕙᓐᓂᒃ ᓂᕆᕋᑦᑕᓐᓂᕐᒧᑦ. 
ᐃᓕᓐᓂᐊᕈᑕᐅᓚᐅᖅᑐᖅ ᑕᒪᓐᓇ, ᐊᒻᒪᓗ ᖃᐅᔨᒪᔪᖓ ᐃᑲᔪᓐᓂᖃᑦᑐᒻᒪᕆᐅᓂᐊᖅᑐᓂ ᓄᓇᓕᓐᓂ. 
ᑲᒪᒋᔭᐅᓚᐅᖅᑐᑦ ᐅᑯᓄᖓ ᒪᒋᐅᓪ ᓯᓚᑦᑐᖅᓴᒃᕕᔾᔪᐊᖓᓂ ᑕᒃᑯᓇᖓ ᐊᓐᓂᐊᖃᓐᓇᖏᑦᑐᓕᕆᔨᒃᑯᖏᓂᑦ. 
ᖁᔭᓐᓇᒦᒃ, ᒥᔅᑕ. ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅ ᐃᓚᒋᐊᕈᑏᑦ, ᒥᔅᑕ. ᒪᑉᓴᓚᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᒥᔅᑕ. ᐅᖃᖅᑎ. ᖁᔭᓐᓇᒦᒃ, ᐊᖓᔪᖅᑳ, ᑭᐅᒍᓐᓇᖅᑎᐊᕋᑦᓯ. ᓄᓇᕗᑦᒥᐅᓕᒫᑦ ᖃᐅᔨᒪᒻᒪᑕ 
ᐃᓅᓯᑦᑎᐊᕆᓂᕐᒧᑦ ᐊᓪᓚᕕᑦᑖᓚᓕᖓᑕ ᓯᕗᓂᑦᑎᓐᓄᑦ. ᐱᐅᒐᔭᖅᑑᒐᓗᐊᖅ ᐊᓐᓂᐊᖑᔪᓂᑦ ᖃᐅᔨᖃᑦᑕᖅᑲᑕ 
ᖃᐅᔨᑦᑕᐅᑎᒋᓗᑎᒃ ᓇᑭᖔᕐᒪᖔᑕ ᐊᒻᒪᓗ ᐊᕿᑦᑕᐅᑎᒋᓗᒍ. ᑕᐃᒪᐃᑦᑐᒥ ᖃᐅᔨᓴᐅᑎᓂᑦ ᐱᖃᕈᓐᓇᓛᕐᒪᖔᑕ. 
ᖁᔭᓐᓇᒦᒃ ᒥᔅ ᐸᕋᐅᓐ, ᖁᔭᓐᓇᒦᒃ, ᒥᔅᑕ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᖏᑦ ᐊᓐᓂᐊᔪᐃᑦ ᖃᐅᔨᓴᖅᑕᐅᕙᒻᒪᖔᑕ ᐊᐅᒃᑯᑦ. ᐱᒡᔪᑎᒋᓪᓗᒍ ᐊᑎᓕᒃ MRI-ᒥᒃ, 
ᑕᐃᒃᑯᐊ ᖃᐅᔨᓴᐅᑏᑦ ᐊᑭᑐᔪᒻᓚᕆᐅᓪᓗᑎᒃ ᑕᐃᒫᒃ ᒪᕐᕈᕈᓯᖅᑐᖓ ᐱᒋᐊᖓᓐᓂᖓᓂ, ᑭᓯᐊᓂᓕ ᑮᓇᐅᔭᓂᒃ 
ᓴᓂᕐᕙᐃᓯᒪᙱᑦᑐᒍᑦ ᑕᒪᑐᒧᖓ. ᐃᓱᒪᒃᓴᖅᓯᐅᕈᑎᒋᓚᐅᖅᑕᕋᓗᐊᑕᕗᑦ ᑭᓯᐊᓂ ᐊᑭᑐᓗᐊᕐᓂᖓᓄᑦ ᒫᓐᓇᒃᑯᑦ 
ᐸᕐᓇᒃᓯᒪᙱᑦᑐᒍᑦ ᓂᐅᕕᕐᓂᐊᕆᐊᒃᓴᖅ ᓂᐊᖁᕐᒧᑦ ᐊᔾᔨᓕᐅᕈᑎᓂᒃ. 
 
ᐋᓐᓂᐊᓯᐅᖅᑏᑦ ᓗᒃᑖᓘᓐᓃᑦ ᖃᐅᔨᓴᕌᖓᒥᒃ ᓇᓗᓇᐃᕐᓯᔪᓐᓇᐸᒃᑑᒐᓗᐊᑦ ᐊᒻᒪ ᐃᒻᒥᓂᒃ ᐃᓄᐃᑦ ᖃᐅᔨᒪᕙᒻᒪᑕ 
ᖃᓄᐃᒻᒪᖔᕐᒥᒃ ᑎᒥᒥᓂᒃ ᐅᔾᔨᕈᓱᓲᖑᒐᒥᒃ. ᐊᑲᐅᒍᓐᓃᕐᓂᕋᕈᑎᒃ ᑎᒥᒥᒍᑦ ᓗᒃᑖᓗᐊᕈᓐᓇᕐᑐᑦ ᐅᕝᕙᓘᓐᓃᑦ 
ᐋᓐᓂᐊᓯᐅᖅᑎᓕᐊᕈᓐᓇᕐᑐᑦ ᐅᕝᕙᓘᓐᓃᑦ ᓂᐊᖁᙳᐃᓐᓇᓕᕈᑎᒃ, ᐊᑐᕋᔪᙱᑕᒥᓂᒃ ᑎᒥᖏᑦ ᖃᓄᐃᑦᑐᔮᓕᕐᐸᑕ 
ᐋᓐᓂᐊᖅᑐᓕᕆᔨᒃᑯᓐᓄᑦ ᐊᐃᔪᓐᓇᕐᑐᑦ ᖃᐅᔨᓴᕐᑕᐅᒋᐊᕐᑐᕐᓗᑎᒃ. 
 
ᐅᐊᑦᓯᐊᕈᐃᓛᒃ ᐅᖃᖅᑲᐅᒐᒪ ᐊᐅᖏᖅᑕᐅᕙᒻᒪᑕ ᐊᒻᒪ ᖃᐅᔨᓴᕐᑕᐅᕙᒃᑐᑦ ᐊᒻᒪ ᐊᐅᖏᖅᑕᐅᔾᔪᑎᖏᑦ ᖃᓪᓗᓈᓄᑦ 
ᐊᐅᓕᕆᔨᒃᑯᓐᓄᑦ ᐊᐅᓪᓚᕐᑎᑕᐅᕙᒃᑐᑎᒃ ᖃᐅᔨᓴᕐᑕᐅᓂᐊᕐᖓᑕ. ᖃᖏᖅᖠᓂᕐᒥ ᐊᐅᖏᖅᓯᕕᑕᖃᓛᕐᑐᖅ ᐊᒻᒪ 
ᐃᖃᓗᒃᑑᑦᑎᐊᕐᒥ. ᐋᓐᓂᐊᖏᑦ ᖃᐅᔨᔭᐅᑦᓵᓕᖃᑦᑕᕐᓂᐊᕐᖓᑕ. 
 
ᑕᐃᑦᓱᒪᓂᓕ ᐊᐅᓚᖅᑎᑕᐅᖃᑦᑕᕆᐊᖃᓚᐅᕐᓯᒪᒻᒪᑕ ᓄᓇᒥᓐᓂᒃ. ᐆᒃᑑᑎᒋᓗᒍ ᓇᐅᔮᓂ ᐊᐅᖏᖅᑕᐅᒍᓂ 
ᐊᐅᓪᓚᖅᑎᑕᐅᒋᐊᖃᓕᕐᑐᑎ ᑲᖏᖅᖠᓂᕐᒧᑦ ᐊᒻᒪ ᐊᐅᓪᓚᖅᑎᑕᐅᓕᕆᓪᓗᑎᒃ ᖂᔾᔪᐊᕌᓗᒻᒧᑦ ᐅᕝᕙᓘᓐᓃᑦ 
ᕕᓂᐱᒡᒧᑦ. ᑕᐃᑲᓂ ᐋᓐᓂᐊᕐᕕᖃᓕᕐᐸᑕ ᓄᓇᓕᓐᓂ ᖃᐅᔨᔭᐅᑦᓵᓕᕈᓐᓇᕐᓂᐊᓕᕐᖓᑕ. ᐆᒃᑑᑎᒋᓗᒍ, ᐊᐅᖏᑦ 
ᓱᑲᖃᓗᐊᕐᒪᖔᑕ ᓱᑲᑭᓗᐊᕐᒪᖔᑕᓘᓐᓃᑦ ᖃᐅᔨᓴᕐᑕᐅᓐᓂᕈᑎᒃ, ᖃᐅᔨᔭᐅᓵᓕᕈᓐᓇᕋᔭᕐᑐᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᕐᑎ ᐃᖃᓗᐃᑦ ᕿᑎᐊᓄᑦ, ᒥᔅᑕ ᑐᑐ. 
 
ᐊᐱᖅᑯᑦ 374 - 2(2): ᐊᓯᔾᔨᕐᑕᐅᓂᖓ ᓄᓇᕗᑦ ᓯᓚᒃᑐᓴᕐᕕᖓᑕ ᐊᕐᕌᒍᒋᕙᒃᑕᖓ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐃᑉᐸᒃᓴᖅ ᑭᐅᔾᔪᑎᐅᓚᐅᕐᑐᖅ ᒪᓕᒐᓕᐅᕐᑎᐅᖃᑎᓐᓄᑦ ᖃᓄᐃᒻᒪᑦ ᑭᖑᕙᖅᓯᒪᒻᒪᖓᑕ 
ᑮᓇᐅᔭᖏᑦᑕ ᐊᐅᓚᓂᖏᓐᓄᑦ ᐅᓂᒃᑳᑦ ᓴᖅᑭᑕᐅᓇᓱᓐᓂᖏᑦ, ᐊᖓᔪᖅᑳ ᐅᖃᓚᐅᕐᖓᑦ ᑕᐃᒫᒃ ᐃᓚᖓᓐᓂᒃ 
ᐱᔾᔪᑎᖃᕐᑐᑎᒃ ᑭᖑᕙᖅᓯᒪᕙᒻᒪᑕᒎᖅ ᐊᕐᕌᒍᖏᑦᑕ ᐃᓱᓕᒃᑕᕐᕕᖏᑦ ᒐᕙᒪᒃᑯᑦ ᑎᒥᖁᑎᖏᑦᑕ ᐊᒻᒪ  

ᒐᕙᒪᒃᑯᓐᓄᑦ ᑲᑎᒪᔩᑦ. ᒪᓕᒐᓕᐅᕐᑎᐅᖃᑎᒐ ᐅᖃᓚᐅᕋᓗᐊᕐᖓᑦ ᐃᑉᐸᒃᓴᖅ ᑕᐃᒫᒃ ᐊᑕᐅᓯᑐᐊᖅ 
ᐊᔾᔨᐅᙱᑦᑐᑑᒻᒪᑦ ᐊᕐᕌᒍᖓᑕ ᐊᐅᓚᓂᕆᔭᒃᑕᖓ ᓄᓇᕗᑦ ᓯᓚᒃᑐᓴᕐᕕᐅᑉ, ᐃᓱᓕᖃᑦᑕᕐᖓᑕᓕ ᔫᓂ 30 ᐃᓱᐊᓄᑦ. 
 
ᐅᐱᕐᖔᖑᓚᐅᕐᓯᒪᔪᖅ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᓯᑎᓪᓗᒍ ᑲᓇᑕᐅᑉ ᑮᓇᐅᔭᓂᒃ ᖃᐅᔨᓴᕐᑎᒻᒪᕆᐊᑕ ᐅᓂᒃᑳᖏᓐᓂᒃ 
ᐅᖃᐅᓯᖃᕐᑐᑎᒃ, ᐅᓂᒃᑳᕆᐊᕐᑐᖅᓯᒪᔪᖅ ᒐᕙᒪᒃᑯᓐᓂᖔᕐᑐᖅ ᐊᐱᕆᔭᐅᓚᐅᕐᓯᒪᒻᒪᑦ ᐊᑲᐅᒐᔭᕋᓗᐊᕐᒪᖔᑕ 
ᐊᓯᔾᔨᖅᑕᐅᑉᐸᑦ ᓯᓚᒃᑐᓴᕐᕕᒃᑯᑦ ᐊᕐᕌᒍᒋᕙᒃᑕᖏᑦ. ᐅᖃᖅᑎ, ᐅᖃᐅᓯᕆᓂᐊᕋᒃᑭᑦ ᐅᖃᐅᓯᒥᓂᖏᑦ 
ᑲᑎᒪᔾᔪᑎᒥᓂᕐᓂᖔᕐᑐᑦ ᑲᑎᒪᓂᖃᕐᑎᓪᓗᒋᑦ. ᐅᖃᖅᓯᒪᔪᖅ, “ᐃᑲᔪᕐᓂᖃᕋᔭᕐᑐᖅ ᓄᓇᕗᑦ ᓯᓚᒃᑐᓴᕐᕕᖓᑕ 
ᐊᕐᕌᒍᖓ ᐊᓯᔾᔨᕐᑕᐅᑉᐸᑦ ᒪᓕᑦᑎᒌᑦᓯᐊᓂᐊᕐᖓᑕ ᒐᕙᒪᒃᑯᓐᓂᑦ.” ᐅᖃᒃᑲᓐᓂᕆᓪᓗᓂ. “ᑭᐅᔾᔪᑎᒋᓗᒍ 
ᐊᐱᖅᑯᑎᓐᓄᑦ, ᐄ ᐃᑲᔪᕐᓂᖃᕋᔭᕐᑐᖅ ᐊᒻᒪ ᐃᓘᓐᓇᑎᑦ ᒐᕙᒪᒃᑯᓐᓄᑦ ᑎᒥᖁᑎᐅᔪᑦ ᐊᐅᓚᓂᖏᓐᓄᑦ 
ᐅᓂᒃᑳᓕᐊᖏᑦ ᐱᔭᕇᕆᐊᖃᕐᑐᑎᒃ. ᔫᓂ 30 ᐃᓱᓕᒃᑕᕐᕕᒋᓪᓗᓂᐅᒃ.” 
 
ᐅᐱᓐᓇᕆᓂᐅᒐᓗᐊᖅ ᐅᑭᐅᖅᑕᖅᑑᑉ ᓯᓚᒃᑐᓴᕐᕕᖓᑕ ᐃᓱᓕᒃᑕᕐᕕᖓᑦ ᔫᓂ 30-ᖑᑎᓪᓗᒍ ᐊᔪᕐᓇᓪᓚᕆᓐᓂᐊᕐᑐᖅ 
ᐱᔭᕇᕐᑕᐅᓇᓱᒃᐸᑕ ᓈᒻᒪᓈᖅᓯᒪᓇᓱᒃᑲᓗᐊᕐᓗᑎᒃ ᐅᓪᓗᕐᓯᐅᑎᑎᒍᑦ. ᐊᖓᔪᖅᑳ ᐅᖃᓚᐅᕐᖓᑦ ᐃᑉᐸᒃᓴᖅ, ᐊᒻᒪ 
ᑭᐅᔾᔪᑎᒋᓚᐅᕐᑕᖏᑦ ᑲᑎᒪᔨᕋᓛᓄᑦ ᐅᓂᒃᑳᖏᓐᓂ, ᑭᐅᔾᔪᑎᖏᓐᓂᒃ ᒐᕙᒪᒃᑯᑦ ᕿᒥᕐᕈᓯᒪᓕᕐᖓᑕ ᐃᓱᒪᒋᔭᖏᓐᓂᒃ 
ᓇᓕᕌᕈᑎᓕᐊᖑᓚᐅᕐᑐᓄᑦ ᐊᓯᔾᔨᕐᑕᐅᓇᓱᓐᓂᐊᕐᐸᑦ ᒫᔾᔨ 31-ᒧᑦ. ᒐᕙᒪᒃᑯᑦ ᐊᒻᒪ ᓄᓇᕗᑦ ᓯᓚᒃᑐᓴᕐᕕᒃᑯᑦ 
ᐃᑲᔫᑎᖃᕐᓂᐊᕋᓱᒋᑦᓯᖏᒻᒪᑕ ᐊᓯᔾᔨᕋᓱᒃᑲᓗᐊᕐᐸᑕ. 
 
ᐃᒻᒪᖃ ᐊᐱᕆᔪᓐᓇᕈᒃᑯ ᐊᖓᔪᖅᑳ ᖃᓄᐃᒻᒪᑦ ᐊᓯᔾᔨᕐᓯᒪᓕᕐᒪᖔᑕ ᐃᓱᒪᒋᔭᖏᑦ ᐊᕐᕌᒍᒥᒃ ᐊᓯᔾᔩᖁᔨᓯᒪᔪᑦ 
ᓄᓇᕗᑦ ᓯᓚᒃᑐᓴᕐᕕᒃᑯᖏᓐᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑮᓇᐅᔭᓕᕆᔨᒃᑯᓐᓄᑦ, ᒥᔅ. ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐅᕙᖓ ᑐᑭᓯᓯᒪᔭᖓᓂ ᐅᖃᐅᓯᐅᔪᓂ 
ᑲᑎᒪᔨᕋᓛᐹᑦᑕᑐᖅᑐᑦ ᐊᐱᖅᑯᑎᐅᔪᒻ ᐱᔾᔪᑎᓕᒃ ᓯᓚᑦᑐᓴᕐᕕᒻᒧ ᓴᖅᑭᑕᐅᓚᐅᕐᑐᖅ ᑐᓴᖅᑎᑦᑎᑎᓪᓗᒋ 
ᑭᒃᑯᑐᐃᓐᓇᕐᓄ. 
 
ᐄ, ᐱᐅᒐᔭᕐᑐᖅ ᓯᓚᑦᑐᓴᕐᕕᒃ ᐊᔾᔨᖓᓂ ᐊᕐᕌᒍᖃᕐᓂᖅᑲᑦ ᑮᓇᐅᔭᓕᕆᓂᕐᒧ ᐊᓯᖏᑎᑐᑦ ᑎᒥᐅᔪᓂ 
ᐱᔭᕇᖅᑕᐅᓗᑎ ᑭᒃᑯᑐᐃᓐᓇᕐᓄ ᑭᓯᐊᓂᓕ ᕿᒥᕈᑕᐅᒃᑲᓂᕐᑎᓪᓗᒋ ᑕᑯᓂᐊᕆᐊᖃᕐᒥᒐᑦᑎᒍ ᐊᑐᕆᐊᓕᖓ 
ᓯᓚᑦᑐᓴᕐᕕᒃ. ᖀᓇᐅᔭᓕᕆᓂᕐᒧᑦ ᐊᕐᕌᒍᖓ ᓄᖑᓐᓂᓕᒃ ᒫᑦᓯ 31, ᐊᑦᑐᖅᓂᖃᕋᔭᕐᒪᑦ ᐱᓕᕆᐊᖏᓐᓄᑦ. 
ᐱᒻᒪᕆᐅᓂᖅᓴᐅᓚᐅᕐᒪᑦ ᐊᑐᕐᓗᒍ ᑮᓇᐅᔭᓕᕆᓂᕐᒧᑦ ᐊᕐᕌᒍᖓ ᐊᒻᒪ ᐱᖃᓯᐅᔨᓯᒪᔪᖅ ᐱᓕᕆᐊᖏᓐᓂ 
ᐊᕐᕌᒍᖏᓐᓂ. 
 
ᑕᐃᒪᐃᓐᓂᖓᓄ, ᕿᑎᐊᓃᑦᑎᓪᓗᒋ ᐱᓕᕆᐊᓂ ᐆᑦᑑᑎᒋᓗᒍ ᐋᓐᓂᐊᓯᐅᖅᑎᐅᓂᖅ, ᓯᓚᑦᑐᓴᕐᕕᐅᔪᖅ 
ᓄᖑᓐᓂᖃᕆᐊᖃᕋᔭᖅᑐᖅ ᑮᓇᐅᔭᓕᕆᓂᕐᒧ ᐊᕐᕌᒍᖓᓂ ᒪᑦᓯ 31, ᐊᒻᒪ ᑲᔪᓯᑎᑕᐅᓗᓂ ᐱᓕᕆᐊᖅ ᐃᐳᕈ 1-ᒥ, 
ᑮᓇᐅᔭᓕᕆᓂᕐᒧᑦ ᐊᕐᕌᒍᒥ. ᑕᐃᒪᐃᓐᓂᖓᓄ, ᐊᑲᐅᖏᓕᐅᕈᑕᐅᕙᓚᐅᕐᑐᖅ. ᐊᕐᕌᒎᑉ ᓄᖑᖓᓃᓪᓗᓂ ᔪᓂᒥ 
ᑐᑭᒧᒃᓯᓂᖅᓴᐅᓚᐅᕐᒪᑦ ᑐᕌᒐᖓᓂ ᓯᓚᑦᑐᓴᕐᕕᐅᑉ. 
 
ᑕᑯᓐᓇᖔᖅᑐᒍ ᐊᖏᓂᖅᓴᐅᓪᓗᒍ ᑐᓴᖅᑎᑦᑎᖃᑕᑐᐃᓐᓇᕐᓇᓂ ᑭᒃᑯᑐᐃᓐᓇᕐᓂ ᑭᓯᐊᓂᓕ ᑐᓂᓯᖃᑦᑕᕐᓂᖏ ᐊᒻᒪ 
ᑐᕌᒐᖏ ᓯᓚᑦᑐᓴᕐᕕᐅᑉ, ᓈᒻᒪᓂᖅᓴᐅᓚᐅᕐᒪᑦ ᑮᓇᐅᔭᓕᕆᓂᕐᒧ ᐊᕐᕌᒍᖓ ᓄᖑᓐᓂᖃᕐᓗᓂ ᐊᔾᔨᒋᓗᓂᐅᒃ 
ᐃᓕᓐᓂᐊᕋᒃᓴᓂ ᐱᓕᕆᐊᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᑕᕋ ᐊᖓᔪᖅᑳ ᑭᐅᔪᓐᓇᕐᓂᖓᓄ. 
 
ᐃᑉᐸᒃᓴ ᐅᖃᓚᐅᕐᒥᒻᒪᑦ ᑭᖑᕙᖅᓯᒪᒐᑦᑕ ᑎᑭᖏᑦᑐᒋ ᑐᕌᒐᕆᔭᕗᑦ ᑲᒪᒋᓂᐊᕐᓗᒋ ᑭᒃᑯᑐᐃᓐᓇᕐᓅᖓᔪᑦ 
ᓇᓗᓇᐃᖅᑕᐅᓯᒪᔪᑦ ᒪᓕᒐᕐᓂᑦ ᐊᒻᒪ  

ᐋᖅᑮᓇᓱᓕᖅᑐᑎ ᐊᒻᒪ ᐱᐅᓯᑎᒋᐊᖅᑐᒍ. ᑭᐅᔭᖓᓂᑦ ᐅᖃᖅᑲᐅᒻᒪ ᕿᒥᕈᔭᐅᓯᒪᓕᕈᑎ, ᐊᑐᖅᑕᖓᓂ ᓯᓚᑦᑐᓴᕐᕕᒃ, 
ᐊᑦᑐᐃᓂᖃᕋᔭᕐᒪᑦ ᐱᓕᕆᐊᕆᔭᖏᓐᓂ. 
 
ᐊᐱᖅᑯᑎᒐᓕ ᐃᓕᓐᓂᐊᑎᑦᑎᔨᐅᔪᑦ ᑖᒃᑯᓇᓂ ᐱᓕᕆᐊᓂ ᐃᖅᑲᓇᐃᔮᖃᕐᑐᑦ ᑮᓇᐅᔭᓕᕆᓂᕐᒧ ᐊᒻᒪ 
ᐊᐅᓚᑦᑎᓂᕐᒧ ᓯᓚᑦᑐᓴᕐᕕᒻᒥ. ᓯᓚᑦᑐᓴᕐᕕᒃ ᓇᒻᒥᓂᖅ ᐊᐅᓚᑦᑎᓂᕐᒧ ᐃᖅᑲᓇᐃᔭᖅᑎᖃᖏᒻᒪᑕ ᓇᒻᒥᓂᖅ 
ᑮᓇᐅᔭᓕᕆᔪᓐᓇᖅᑐᓂ ᑲᔪᓯᕙᓪᓕᐊᑎᓪᓗᒋ ᐃᓕᓐᓂᐊᕋᒃᓴᐃᑦ. ᐅᑉᐱᕈᓱᖏᓐᓇᒪ ᓄᖅᑲᕋᔭᕐᒪᑕ ᐃᓕᓐᓂᐊᕋᒃᓴᐅᔪᑦ 
ᐊᐅᓚᑦᑎᔨᐅᔪᑦ ᐃᖅᑲᓇᐃᔭᖅᑏ ᐃᖅᑲᓇᐃᔭᓕᕈᑎᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ:. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ:: ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᖏᑦᑐᖓ ᐃᓕᓐᓂᐊᕋᒃᓴᐅᔪᑦ 
ᓄᖅᑲᓂᐊᕐᓂᕋᖅᑐᒋ. ᒪᕐᕉᒃ ᑮᓇᐅᔭᓕᕆᓂᕐᒧᑦ ᐊᕐᕌᒎᒃ ᒪᕐᕉᒻᒪᑎ. ᓯᕗᓪᓕᖅᐹᒥ, ᑮᓇᐅᔭᓕᕆᕕᐅᔪᑦ ᓯᓚᑦᑐᓴᕐᕕᒻᒥ 
ᐱᖓᒧᓂ ᐃᓕᓐᓂᐊᕐᕕᓂ ᐊᒻᒪ ᐱᓕᕆᐊᖏ ᐃᓂᓕᓐᓂᐊᕋᒃᓴᐃᑦ ᐅᓂᒃᑳᓕᐅᕆᐊᖃᕐᒪᑕ ᐊᕐᕌᒎᑉ ᓄᖑᖓᓂ ᒪᑦᓯ 
31, ᖃᓄᐃᓘᖅᑕᓕᒫᖏᓐᓂ, ᐊᐅᓚᓂᖏᓐᓂ ᐊᒻᒪ ᓇᑦᑎᖅᔭᐅᒋᐊᕐᓂᖏᓐᓂ ᐱᓕᕆᐊᑦ ᐊᒻᒪᓗᒃᑲᓐᓂ ᔪᓐᓂ 
ᐱᓕᕆᐊᖑᔪᑦ ᓄᖑᓐᓂᖃᓪᓚᕆᑦᑎᓪᓗᒋ. 
 
ᐱᓕᕆᐊᖅ ᓴᖅᑭᖅᑎᑕᐅᔪᑦ ᐊᒻᒪ ᐊᓯᖏᓐᓂ ᑮᓇᐅᔭᖃᖅᑎᑕᐅᓂᐅᔪ ᐱᔭᐅᖃᑦᑕᖅᑐᑦ ᓯᓚᑦᑐᓴᕐᕕᒻᒧ 
ᑎᒥᐅᒧᓃᖔᐸᒻᒪᑕ ᕿᑭᖅᑖᓗᒃ ᑯᐊᕈᕇᓴᓐ ᐅᕝᕙᓘᓐᓃᑦ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ ᐅᕝᕙᓘᓐᓃᑦ 
ᒐᕙᒪᒃᑯᑦ ᐅᕝᕙᓘᓐᓃᑦ ᐱᓯᒪᔭᐃᑦ. ᑮᓇᐅᔭᐃᑦ ᐱᖃᑦᑕᖅᑕᖏ ᑐᖓᓂᓖᑦ ᐱᓕᕆᐊᓂᑦ. ᐊᕐᕌᒍᒧ ᑮᓴᐅᔭᓕᕆᓂᕐᒧᑦ 
ᓄᖑᓐᓂᖃᕈᑦᑕ ᒪᑦᓯ 31, ᐅᓪᓘᓂᐊᕐᑐᖅ ᑲᔪᓯᒋᓪᓗᓂ ᐊᒻᒪ ᓴᖅᑭᑎᑦᑎᑲᓐᓂᖅᑐᑎ ᐅᓂᒃᑳᓂ ᔫᓂᒥ, 
ᐊᑯᓂᒻᒪᕆᐅᒻᒪᑦ. 
 
ᑲᔪᓰᓐᓇᓂᐊᕐᑐᑦ ᐱᓕᕆᐊᑦ ᑭᓯᐊᓂᓕ ᐊᐅᓚᓂᖃᕋᓱᐊᖅᑐᑎ ᑐᓴᖅᑎᑎᑦᑎᐊᓂᖅᓴᐅᓗᑎ ᐊᒻᒪ 
ᐊᐅᓚᑦᑎᑎᐊᕐᓂᖅᓴᐅᓗᑎ ᑮᓇᐅᔭᓕᕆᓂᕐᒥ ᐊᑐᓂ ᑎᒥᐅᔪᓂ, ᐱᐅᓂᖅᓴᐅᒻᒪᑦ ᐱᓕᕆᐊᑦ 
ᓄᖑᓐᓂᖃᖃᑎᖃᖅᑎᓪᓗᒋ ᑮᓇᐅᔭᓕᕆᓂᕐᒧ ᐊᕐᕌᒍᖓᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᖃᑖ ᐅᖃᓯᒃᓴᕕᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᖃᐅᔨᒪᒐᒪ ᐊᖓᔪᖅᑳ ᐃᓕᓐᓂᐊᖅᑐᓕᕆᓂᕐᒧ ᐃᓕᓯᑎᓪᓗᒍ 
ᓇᓗᓇᐃᔭᖅᓯᒪᔪᓂ ᐅᓂᒃᑳᓂ ᑲᒪᒋᔭᐅᓚᐅᕐᑐᖅ ᕿᒥᕈᔭᐅᑎᓪᓗᒍ ᓯᓚᑦᑐᓴᕐᕕᒃ, ᐊᒻᒪ ᐅᖃᐅᓯᐅᓚᐅᕐᑐᑦ 
ᑮᓇᐅᔭᓕᕆᓂᕐᒧ ᖃᐅᔨᓴᖅᑎᒧ ᑲᓇᑕᒥ, ᐅᖃᓕᒫᕈᕕᒋ ᑮᓇᐅᔭᓕᕆᓂᕐᒨᖓᔪᑦ ᓯᓚᑦᑐᓴᕐᕕᒻᒧ, 
ᐋᖅᑭᒃᓯᒪᑦᑎᐊᖏᒻᒪᑦ ᐊᒻᒪ ᑭᓱᑐᐃᓐᓇᕐᓂ ᐊᔪᕐᓂᖃᕈᓘᔭᓚᐅᕐᒪᑕ. 
 
ᐅᖃᖅᑎ, ᐊᐱᖅᑯᑎᒐ, ᑎᑎᕋᖅᓯᒪᒋᐊᖃᕈᑎ ᒪᑦᓯ 31 ᐊᕐᕌᒍ ᓄᖑᖓᓄ, ᐊᒻᒪ ᐅᓂᒃᑳᓕᐅᕆᐊᖃᕈᑎᒃ ᐱᓕᕆᐊᓄ 
ᑮᓇᐅᔭᖃᖅᑎᑕᐅᓂᕐᒧ ᓄᖑᖓᓂ ᔫᓂᐅᑉ, ᐃᓱᒪᔪᓐᓇᖅᑐᒍ ᐊᔪᕐᓇᖏᓐᓂᓴᐅᒻᒪᑦ ᐅᐱᓐᓇᕋᓂ ᐱᒋᐊᕈᓐᓇᕋᔭᖅᑐᑦ 
ᐊᕐᕌᒍᑉ ᐱᒋᐊᖓᕐᓂᖓᓂ ᒪᑦᓯᒧ ᐱᔭᕇᖅᓯᒪᓗᑎ ᐊᒻᒪ ᑲᒪᑐᐃᓐᓇᕆᐊᖃᓕᕋᔭᖅᑐᑦ ᐃᐳᕈ, ᒪᐃ ᐊᒻᒪᓗ ᔫᓐ 
ᐅᓂᒃᑳᓕᐅᕐᓗᑎᒃ ᑮᓇᐅᔭᖁᑎᖏᓐᓄᑦ ᐱᔭᐅᔪᒥᓂᕐᓄᑦ ᓯᓚᑖᓃᑦᑐᓄᑦ ᐃᓕᓐᓂᐊᕐᕈᑎᒃᓴᓄᑦ. ᑕᒪᓐᓇᖃᐃ 
ᐃᓘᓇᖓᑎᒍᑦ ᐃᓱᒪᒋᔭᐅᔪᖅ ᑮᓇᐅᔭᓕᕆᓂᕐᒥᒃ ᑲᒪᒋᔭᖃᑦᑎᐊᓂᖅᓴᐅᓕᕐᓗᑎᒃ ᐊᒻᒪᓗ ᓴᙵᖅᑎᕆᐊᕐᓗᒍ 
ᓵᑕᔅᓴᐅᖃᑦᑕᕐᓂᖅ ᓯᓚᑦᑐᓴᖅᕕᒃᑯᑦ. 

ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ ᐅᖃᖅᓯᒪᒻᒪᑦ ᑕᐃᒪᓐᓇᐃᓕᐅᕋᓱᓐᓂᕋᖅᑐᑎᒃ, ᐊᒻᒪᓗ ᑲᔪᓯᒍᓐᓇᕋᔭᖅᑐᓂ 
ᐊᑐᖅᑕᐅᒍᓐᓇᕐᓗᓂ ᐊᒻᒪᓗ ᑕᒪᑐᒧᖓ ᐱᓇᓱᐊᕐᓗᑎᒃ. ᐊᐱᕆᔪᒪᓪᓗᖓ ᐊᖓᔪᖅᑳᒥᒃ ᕿᒥᕐᕈᑲᓐᓂᕈᓐᓇᕐᒪᖔᑕ 
ᑕᒪᑐᒥᖓ ᐊᒻᒪᓗ ᐃᓱᒪᔅᓴᖅᓯᐅᕈᑕᐅᒃᑲᓐᓂᕈᓐᓇᕐᒪᖔᖅ ᖃᐅᔨᒋᐊᕐᓗᑎᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑎᑎᖃᒥᒃ ᐱᕋᑖᕋᒪ ᐊᖓᔪᖅᑳᒥᒃ ᑲᒪᒋᔭᖃᑦᑐᒥᒃ ᓄᓇᕗᑦ 
ᓯᓚᑦᑐᓴᖅᕕᖓᓂᒃ ᐱᑕᖃᒻᒪᒡᒎᖅ ᑮᓇᐅᔭᓕᕆᔨᒥᒃ, ᐊᒻᒪᓗ ᐱᖓᓲᓪᓗᑎᒃ ᐊᕕᑦᑐᖅᓯᒪᔪᓂ ᑮᓇᐅᔭᓕᕆᔩᑦ 
ᐊᓪᓚᒡᕕᖏᑦ ᓄᓇᕗᑦ ᓯᓚᑦᑐᓴᖅᕕᖓᓄᑦ ᑖᒃᑯᓇᓂ ᐱᖓᓱᓂ ᐃᓕᓴᕕᐅᔪᓂ. 
 
ᑭᐅᓗᒍ ᐊᐱᖅᑯᑏᑦ, ᐅᖃᖅᑲᐅᔪᖓ ᐃᓚᒋᓪᓗᓂᐅᒃ ᑭᐅᔾᔪᑎᒪ ᐃᑉᐸᒃᓴᖅ ᕿᒥᕐᕈᒐᑦᑕ ᐃᓘᓇᖏᓐᓂᒃ ᑎᒥᐅᔪᑦ 
ᐱᓕᕆᔨᖏᓐᓂᒃ ᓄᓇᕗᒻᒥ ᐃᑲᔪᖅᑐᐃᔪᑦ ᒪᓕᒐᕐᓂᒃ, ᐊᑐᐊᒐᕐᓂᒃ ᐊᒻᒪᓗ ᐊᑐᖅᑕᐅᖃᑦᑕᖅᑐᓂ 
ᐋᖅᑭᐹᓪᓕᑎᑦᑎᓇᓱᐊᖅᑐᑕ ᐅᓂᒃᑳᖃᑦᑕᓂᕐᒥᒃ ᑭᒃᑯᑐᐃᓐᓇᐃᑦ ᑮᓇᐅᔭᖁᑎᖏᓐᓂᒃ ᑲᔪᓰᓇᓂᒃᑯᑦ.  
 
ᑕᒫᓂ ᐱᓇᓱᐊᕈᓯᕐᒥ ᐅᕝᕙᓘᓐᓃᑦ ᐃᒻᒪᖃ ᓇᒡᒐᔾᔭᐅᒥ, ᓴᖅᑮᓂᐊᖅᑐᖓ ᐊᖏᕈᑎᓐᓂᒃ ᑎᑎᖅᑲᒥᒃ ᑖᒃᑯᓄᖓ 
ᑎᒥᐅᔪᓄᑦ. ᑐᑭᓯᓇᑦᑎᑎᑦᑎᐊᕐᓗᓂ ᑖᒃᑯᑎᒎᓇ ᑎᒥᐅᔪᓄᑦ ᖃᓄᐃᓕᐅᕐᕆᐊᖃᒻᒪᖔᑕ ᑮᓇᐅᔭᓕᕆᓂᕐᒧᑦ 
ᐅᓂᒃᑳᖃᑦᑕᓂᕐᒧᑦ, ᐱᓕᕆᐊᕐᓄᑦ ᐅᓂᒃᑳᖃᑦᑕᓂᕐᒧᑦ, ᓱᓇᒧᒃᑭᐊᖅ. 
 
ᐅᑎᕐᓗᖓ ᐊᐱᖅᑯᑎᓐᓄᑦ, ᑕᑯᓇᓚᐅᖅᑭᑕ. ᐄ, ᕿᒥᕐᕈᓚᐅᖅᑐᒍᑦ ᐃᓘᓇᖏᓐᓂᒃ ᖃᓄᖅᑑᕈᑎᐅᔪᓂᒃ ᑕᒪᑐᒧᖓ 
ᓱᕐᕋᓂᐊᖏᒻᒪᖔᖅ ᒫᑦᓯ 31 ᐅᕝᕙᓘᓐᓃᑦ ᔫᓂ ᑮᓇᐅᔭᖅᑐᕈᑎᐊᑕ ᐊᕐᕌᒍᒋᓕᕐᓗᓂᐅᒃ. ᓱᒻᒪᑦ 
ᐅᓂᒃᑳᖃᑦᑕᕆᐊᖃᑉᐸᑦ ᒪᕐᕈᐊᑎᓪᓗᑎᒃ ᐊᑕᐅᓯᕐᒥ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂ? ᑲᒪᓂᐅᕙ? ᐃᓱᒪᓚᐅᖅᑐᒍᑦ 
ᑮᓇᐅᔭᖅᑐᕈᑎᐊᑕ ᐊᕐᕌᒍᖃᕐᓂᐊᕐᓗᓂ ᔫᓂᒥ ᓯᓚᑦᑐᓴᖅᕕᒃᑯᑦ ᐊᑲᐅᓂᖅᓴᐅᒐᔭᕆᐊᖓᓂᒃ ᐱᓕᕆᐊᖓᓄᑦ 
ᑎᒥᐅᔪᑦ. ᐱᓕᕆᓂᐊᕐᓗᓂ ᒪᕐᕉᓐᓂᒃ ᐊᕐᕌᒍᐊᑕ ᐃᓱᓕᑦᑕᖅᕕᖏᓐᓂᒃ ᐊᑲᐅᒋᓚᐅᖏᑕᕗᑦ. ᑖᓐᓇᓕ 
ᑮᓇᐅᔭᖅᑐᕈᑎᐊᑕ ᐊᕐᕌᒍᐊ ᓯᓚᑦᑐᓴᖅᕕᒃᑯᑦ ᓱᕐᕋᔾᔮᖏᑦᑐᖅ ᔫᓂᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐃᓛᒃ ᓇᓗᓇᖅᓯᕈᔪᑉᐸᓚᐃᒻᒪᑦ. ᑕᑯᓐᓇᖏᑦᑐᖓ ᒪᕐᕉᓐᓂᒃ ᐊᑦᔨᒌᖏᑦᑑᓂᒃ ᐊᕐᕌᒎᓂᒃ. 
ᑕᑯᓐᓇᖅᑐᒍᓪᓕ ᐊᑕᐅᓯᕐᒥᒃ ᐃᓱᓕᒃᑕᕕᒻᒥᒃ ᐊᕐᕌᒍᒥ. ᓱᕐᕋᑕᕐᓂᐊᖏᑦᑐᒥᒃ ᐊᓯᖏᓐᓄᑦ ᑎᒥᐅᔪᓄᑦ ᐊᒻᒪᓗ 
ᑲᑎᒪᔨᓄᑦ ᐊᒻᒪᓗ ᐊᖓᔪᖅᑳ ᐅᖃᖅᓯᒪᔪᖅ ᑕᒪᒃᑯᐊ ᐃᓕᓐᓂᐊᕐᕈᑎᑦ ᐊᕐᕌᒍᒃᑲᓂᕐᒧᑦ ᐃᓱᓕᓐᓂᖓᓄᑦ 
ᐅᓂᒃᑳᕆᐊᖃᑦᑐᑎᒃ ᓯᓚᑖᓃᑦᑐᓄᑦ. ᑖᓐᓇᓕ ᐊᕐᕌᒎᕐ ᐃᓱᐊᓂ ᐅᓂᒃᑳᖑᖏᑦᑐᖅ, ᐃᓕᓐᓂᐊᕐᕈᑎᓕ ᐃᓱᓕᒃᑎᓪᓗᒍ 
ᐅᓂᒃᑳᖅ. 
 
ᖃᐅᔨᖏᑦᑐᖓᓕ ᓱᒻᒪ ᐃᓕᓐᓂᐊᕐᕈᑎᑦ ᐊᑐᕈᓐᓇᖏᒻᒪᖔᑕ ᑖᔅᓱᒥᖓ, ᑭᓯᐊᓂᓕ ᐱᐊᓂᒃᑎᓪᓗᒋᑦ, 
ᑭᖑᓪᓕᖅᐹᖓᓂᒃ ᐅᓂᒃᑳᓕᐅᕆᐊᓖᑦ. ᓱᖁᑕᐅᖏᑦᑐᖅ ᖃᖓᒃᑯᑦ ᐊᕐᕌᒍᐊ ᐃᓱᓕᑉᐸᑦ, 
ᐅᓂᒃᑳᓕᐅᕆᐊᖃᐃᓐᓇᖑᓱᒻᒪᑕ. ᐊᒻᒪᓗ, ᑕᑯᓐᓇᖏᓪᓗᑕ ᑕᒪᑐᒥᖓ... 
 
>>ᐸᑦᑕᑐᖅᑐᑦ 
 
…ᑭᒃᑯᑐᐃᓐᓇᕐᓄᑦ ᑮᓇᐅᔭᐃᑦ ᐋᖅᑭᒃᑎᐊᕋᓱᐊᖅᑐᒋᑦ ᐊᒻᒪᓗ ᓴᙵᖅᑎᕆᐊᓗᒍ ᓵᑕᔅᓴᐅᖃᖅᑕᕐᓂᖅ 
ᓯᓚᑦᑐᓴᖅᕕᒃᑯᑎᒍᑦ. ᓲᕐᓗ ᐅᖃᑦᑕᕋᓗᐊᑦ ᓱᓕᓂᕋᐃᓪᓗᑎᒃ ᑭᓯᐊᓂᓗ ᓱᓕᖏᑐᔾᔫᔮᖅᑐᑎᒃ ᐊᒻᒪᓗ 
ᑕᐃᒪᐃᓕᖓᐃᓐᓇᓂᐊᕐᓂᕋᐃᓪᓗᑎᒃ ᐊᒻᒪᓗ ᐊᓯᔾᔩᓇᓱᒃᑕᕋᓗᐊ ᐋᖅᑭᒋᐊᖅᓯᒪᓗᑎᒃ ᐱᓕᕆᓂᐅᕙᑦᑐᒥᒃ.  

ᐊᐱᕆᒐᔭᖅᐸᑕ ᑕᑯᓇᓐᓂᐊᕐᓂᕋᓪᓗᑎᒃ, ᐊᒻᒪᓗ ᕿᒥᕐᕈᑲᓐᓂᕈᓐᓇᖅᑲᑕ ᐊᑦᔨᒌᖏᓐᓂᖅᑕᖃᒻᒪᖔᖅ ᐃᓱᒪᓪᓗᖓ 
ᐃᓕᓐᓂᐊᕐᕈᑎᑦ ᐅᓂᒃᑳᖑᔭᕆᐊᖃᐃᓐᓇᕐᒪᑕ, ᐱᐊᓂᒃᑎᓪᓗᒋ ᐃᓕᓐᓂᐊᖅᑐᐃᑦ. 
 
ᑖᒃᑯᐊᖑᖏᑐᕐᓕ ᐃᓕᓴᐃᔨᐅᔪᑦ ᐅᓂᒃᑳᓕᐅᖃᑦᑕᖅᑐᑦ ᐅᕝᕙᓘᓐᓃᑦ ᐱᓕᕆᔪᑦ ᐊᕐᕌᒍᒧᑦ. ᐅᑯᐊᖑᕗᓪᓕ 
ᑮᓇᐅᔭᓕᕆᔩᑦ ᐊᒻᒪᓗ ᐊᐅᓚᑦᑎᔨᐅᔪᑦ ᐃᓄᐃᑦ ᐱᓕᕆᐊᖃᑦᑐᑦ. ᑕᑯᔪᓐᓇᖏᓐᓇᒪ ᐱᑦᔪᑎᒋᔭᐅᔪᒥᒃ ᑕᒪᑐᒧᖓ 
ᐊᒻᒪᓗ ᐃᒻᒪᖃ ᐊᖓᔪᖅᑳ ᓇᓗᓇᐃᖅᓯᑦᑎᐊᕈᓐᓇᖅᑐᖅ ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑕᐃᒃᓱᒪᓂ 80-ᖏᓐᓂ ᐊᒻᒪᓗ ᐱᒋᐊᓕᕋᑖᖅᑎᓪᓗᒍ 90 
ᑲᑎᒪᔨᐅᖃᑕᐅᑎᓪᓗᖓ ᑲᑎᒪᔨᖏᓐᓂ, ᐊᑕᐅᓯᐅᓚᐅᖅᑐᖅ ᓯᓚᑦᑐᓴᖅᕕᒃ ᑕᐃᒃᓱᒪᓂ, 
ᐊᑲᐅᖏᓕᐅᕈᑎᖃᖃᑦᑕᓚᐅᖅᑐᑦ ᐃᓕᓐᓂᐊᕈᑎᓂᒃ ᐱᓕᕆᓇᓱᐊᖅᑐᑎᒃ ᐊᒻᒪᓗᒃᑕᐅᖅ, ᐅᓂᒃᑳᓕᐅᕐᓗᑎᒃ 
ᐱᓕᕆᐊᖑᔪᓄᑦ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ. ᑮᓇᐅᔭᖅᑐᕈᑎᐊᑕ ᐊᕐᕌᒍᐊ ᐃᓱᓕᒃᕕᖃᑦᑐᓂ ᒫᑦᓯ 31. 
 
ᑮᓇᐅᔭᐃᑦ ᐱᖃᑦᑕᓚᐅᖅᑕᕗᑦ ᐸᔾᔭᓗᒃᓯᓯᒪᖃᑦᑕᓚᐅᖅᑐᖅ ᑖᒃᑯᓂᖓ ᑮᓇᐅᔭᖅᑐᕈᑎᑦ ᐊᕐᕌᒍᖏᓐᓂᒃ. ᑕᐃᒪᓕ, 
ᑮᓇᐅᔭᖅᑖᕈᒪᒐᐃᒐᑦᑕ, ᑮᓇᐅᔭᖅᑖᖃᑦᑕᖅᑐᒍᑦ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂ ᓯᓚᑦᑐᓴᖅᕕᒃᑯᑦ, ᔫᓐᒥ ᓇᒧᒃᑭᐊᖅ. 
ᐅᓂᒃᑳᖃᖃᑦᑕᖅᑐᒍᑦ ᑖᒃᑯᓂᖓ ᑮᓇᐅᔭᖅᑐᕈᑎᒥᓂᖏᓐᓂᒃ ᑖᒃᑯᓂᖓ ᑐᙵᕕᖃᑦᑐᑕ, ᓯᕗᓂᐊᒍᓪᓕ 
ᐱᔭᕆᐊᑐᖃᑦᑕᓚᐅᖅᑐᖅ ᐅᓂᒃᑳᕆᐊᖃᖃᑦᑕᓚᐅᕐᕋᑦᑕ ᒫᑦᓯ 31-ᒧᑦ. 
 
ᑐᓂᔭᐅᒐᑦᑕ ᐃᓕᓐᓂᐊᕐᕈᑎᒥᒃ ᐱᒋᐊᖅᑕᐅᓪᓗᓂ ᑎᓯᐱᕆᒥ, ᐅᓂᒃᑳᓕᐅᕆᐊᖃᖃᑦᑕᓚᐅᖅᑐᒍᑦ ᐊᕐᕌᒍ 
ᐃᓱᓕᑦᑎᓪᓗᒍ ᒫᑦᓯ 31-ᒥ. ᐊᒻᒪᓗ ᑕᐃᒪ ᓄᑖᒥ ᐱᒋᐊᓕᕆᓪᓗᑕ ᐃᓕᓐᓂᐊᕐᕈᑎᒥᒃ ᐃᐳᕈ 1-ᒧᑦ ᐃᓚᖓᑎᒍᑦ, 
ᐊᒻᒪᓗ ᐱᐊᓂᒃᓯᓕᕐᒥᓗᑕ ᐊᓯᒃᑲᓐᓂᐊᓂᒃ ᑮᓇᐅᔭᓕᕆᓂᕐᒧᑦ ᐅᓂᒃᑳᓂᒃ ᐊᒻᒪᓗ ᐃᓕᓐᓂᐊᕐᕈᑎᓄᑦ ᐅᓂᒃᑳᒥᒃ, 
ᐱᖃᓯᐅᔾᔭᐅᓯᒪᔪᑦ ᓱᓕ ᐊᓯᐊᓂ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂ. 
 
ᒪᕐᕉᕘᓪᓕ ᐊᕐᕌᒎᒃ ᐃᓱᓕᖃᑦᑕᖅᑑᒃ ᐱᑦᔪᑎᒋᓪᓗᒍ ᐸᔾᔭᓗᒃᓯᓯᒪᒻᒪᑦ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂᒃ; ᐃᓱᓕᒃᕕᐊ 
ᐊᕐᕌᒍᖓᑕ ᐃᓕᓐᓂᐊᕐᕈᑎᓄᑦ ᐊᒻᒪᓗ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ. ᖃᐅᔨᓴᓚᐅᖅᑐᒍᑦ ᐊᒻᒪᓗ ᐊᓯᔾᔩᔪᒪᓕᕋᑦᑕ 
ᓯᓚᑦᑐᓴᖅᕕᒃᑯᓄᑦ ᑕᐃᒃᓱᒪᓂ ᐱᔭᕆᐊᑭᓐᓂᖅᓴᐅᓚᐅᖅᑐᖅ ᕿᓂᖅᑐᓂ ᑮᓇᐅᔭᓂᒃ ᐃᓗᐊᓃᑦᑐᓂᒃ ᐊᒻᒪᓗ 
ᐃᓱᒪᖃᑦᑐᑕ ᐅᓂᒃᑳᕆᐊᖃᕐᓂᑎᓐᓂᒃ ᑮᓇᐅᔭᓕᕆᓂᕐᒧᑦ. 
 
ᒪᓕᒐᖏᑦ ᓄᓇᕗᑦ ᓯᓚᑦᑐᓴᖅᕕᖓᑕ ᐊᑦᔨᑐᐃᓐᓇᖓ ᐱᖓᑕ ᓄᓇᑦᑎᐊᒃᑯᑦ. ᐄ, ᐱᓕᕆᐊᒃᓴᖃᒻᒥᔪᒍᑦ 
ᑯᐊᐳᕇᓴᒃᑯᑎᒍᑦ ᐊᒻᒪᓗ ᐱᓕᕆᔨᐅᔪᑎᒍᑦ ᐸᕐᓇᑎᕆᑎᓪᓗᒋᑦ ᐅᓂᒃᑳᖏᓐᓂᒃ ᑕᐃᒪᖓᑕᒫᑦ. ᐊᕐᕌᒍᐃᑦ 7-ᐅᓯᒪᔪᓂ 
ᓈᒻᒪᓈᖅᓯᓯᒪᖏᑦᑐᑦ ᐱᕕᒃᓴᕆᔭᕆᐊᖃᑦᑕᒥᓂ. ᐃᓕᑕᖅᓯᔪᒍᑦ ᑕᒪᑐᒥᖓ ᐊᒻᒪᓗ ᐱᓕᕆᐊᕆᓇᓱᐊᖅᑕᕗᑦ. 
ᐊᕐᕌᒍᑕᒫᑦ ᖃᓂᓪᓕᕙᓪᓕᐊᓯᒪᔪᒍᑦ ᑕᖅᑭᖓᓄᑦ ᐅᓂᒃᑳᖅᕕᒋᔭᕆᐊᖃᑦᑕᖓᓄᑦ. ᐊᑯᓂᐅᓂᐊᖅᑐᖅ. 
ᐱᓕᕆᖃᑎᒌᓐᓇᖅᑕᕗᑦ. 
 
ᐃᑉᐸᒃᓴᖅ ᐊᐱᖅᑯᑎᑕᖃᓚᐅᕐᒪᑦ ᓄᓇᑦᑎᐊᕐᒥ ᐅᓂᒃᑳᖏᑦ ᓈᒻᒪᓈᖅᓯᒪᖃᑦᑕᕐᓂᖏᓐᓄᑦ. ᓄᓇᑦᑎᐊᕐᓕ ᐊᑯᓂᒃ 
ᐱᑕᖃᓕᕐᒪᑦ ᐊᒻᒪᓗ ᐱᓕᕆᔪᒪᔪᒍᑦ ᐊᒻᒪᓗ ᑐᕌᒐᕆᔭᕗᑦ ᐱᐊᓂᒐᓱᐊᖃᑦᑕᕐᓗᒋᑦ ᓄᓇᕗᒻᒥ. 
ᐱᓕᕆᖃᑎᖃᓂᐊᖅᑐᒍᑦ ᐱᓕᕆᕕᐅᔪᓂᒃ ᐊᒻᒪᓗ ᐱᓕᕆᐊᖃᕐᓗᑕ ᑎᑎᖅᑲᓂᒃ ᑐᓂᐅᖅᑲᑦᑕᐅᓂᐊᖅᑐᓂᒃ. 
 
ᕿᒥᕐᕈᓂᖃᕐᒥᔪᒍᑦ ᐃᓘᓇᖏᓐᓂᒃ ᒪᓕᒐᕐᓂᒃ ᐊᒻᒪᓗ ᐊᑐᐊᒐᖏᓐᓂ ᑎᒥᐅᔫᑉ. ᑕᒪᓐᓇᓗ ᑲᔪᓯᔭᐅᓂᐊᖅᑐᓂ 
ᐱᓕᕆᐊᖑᔪᖅ. ᐋᖅᑭᐹᓕᑎᑦᑎᔪᒪᒐᑦᑕ ᐊᒻᒪᓗ ᐊᒥᓱᓂᒃ ᐃᓱᒫᓘᑎᐅᔪᓂᒃ ᐱᓕᕆᐊᖃᕐᓗᑕ ᐅᖃᐅᓯᐅᖃᑦᑕᖅᑐᓂ 
ᐅᕙᓂ, ᑭᓯᐊᓂᓕ ᐅᓐᓄᐃᓐᓇᖅ ᐋᖅᑭᔾᔮᖏᑦᑐᑦ. ᐱᓕᕆᐊᖑᐃᓐᓇᖅᑐᑦ ᐊᒻᒪᓗ ᑖᒃᑯᓂᖓ ᐱᓕᕆᐊᖃᐃᓐᓇᖅᑐᒍᑦ. 
ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᓇᓄᓕᒻᒧᑦ, ᓇᑦᑎᖅ. 
 
ᐊᐱᖅᑯᑦ 375 - 2(2): ᑐᓴᖅᑎᑦᑎᒋᐊᕐᓂᖅ ᐃᓕᓐᓂᐊᕐᕕᐅᑉ ᓱᕈᓯᖅᑕᐅᑎᖓᓂᒃ ᓴᓪᓕᓂ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᕌᖅᑎᒍᒪᓪᓗᒍ ᐊᐱᖅᑯᑎᒐ ᐊᖓᔪᖅᑳᖓᓄᑦ ᐃᓕᓐᓂᐊᖅᑐᓕᕆᔨᒃᑯᑦ. 
ᔮᓐᓄᐊᓕᒥ ᑕᒫᓂ ᐊᕐᕌᒍᒥ ᐊᖓᔪᖅᑳ ᓴᓪᓕᓅᓚᐅᕐᒪᑦ ᐊᒻᒪᓗ ᑲᑎᒪᖃᑎᖃᑦᑐᓂ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓂᒃ ᐊᒻᒪᓗ ᐊᐱᖅᑯᑎᑕᖃᓚᐅᖅᓯᒪᒻᒪᑦ ᑲᑎᒪᔨᓃᖔᖅᑐᒥᒃ ᓱᕈᓯᖅᑕᐅᑎᑖᕈᒪᓪᓗᑎᒃ, 
ᐊᑦᑕᓇᐃᖅᓯᒪᖁᓪᓗᒋᑦ ᓱᕈᓰᑦ. ᑐᒃᓯᕋᓚᐅᖅᑐᑦ ᓱᕈᓯᖅᑕᐅᑎᑖᕈᒪᓪᓗᑎᒃ ᑕᐃᒃᓱᒪᓂ ᐊᒻᒪᓗ ᑐᓴᖅᑎᑕᐅᔪᒪᓪᓗᖓ 
ᖃᓄᐃᓕᖓᓕᕐᒪᖔᖅ ᐊᖓᔪᖅᑳᒥᒃ ᑐᒃᓯᕋᐅᑎᐅᓚᐅᖅᑐᒧᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᓄᓇᓕᖓᑦ ᓴᓪᓖᑦ ᓄᓇᓕᑐᐊᑦᑎᐊᖅ ᑭᕙᓪᓕᕐᒥ 
ᓱᕈᓯᖅᑕᐅᑎᖃᖏᑦᑐᖅ ᐃᓕᓐᓂᐊᖅᑎᓄᑦ. ᒪᓕᒐᓕᐅᖅᑎ ᓂᐱᖃᐅᑎᖃᖃᑦᑕᖅᓯᒪᔪᖅ ᒪᓕᒐᓕᐅᖅᕕᒻᒥ ᑕᒪᑐᒥᖓ, 
ᐱᓗᐊᖅᑐᒥᒃ ᐊᐳᑎᖃᓗᐊᕐᓂᖓᓄᑦ ᐊᒻᒪᓗ ᐊᓯᖏᓐᓄᑦ. ᑕᒪᓐᓇᓗ ᐊᑦᑕᓇᖅᓯᔾᔪᑕᐅᓯᒪᓪᓗᓂ ᐃᓗᐊᓂ ᓄᓇᓖᑦ 
ᐃᓕᓐᓂᐊᖅᑎᓄᑦ ᐃᓕᓐᓂᐊᖅᕕᓕᐊᖅᑐᓄᑦ. 
 
ᐱᓕᕆᖃᑎᖃᕐᓂᖅ ᑭᕙᓪᓕᕐᒥ ᐊᕕᑦᑐᖅᓯᒪᔪ ᐊᓪᓚᒡᕕᐊᓂᒃ ᐱᓕᕆᕕᖓ ᐃᓕᓐᓂᐊᖅᑐᓕᕆᔨᒃᑯᑦ, 
ᓄᐃᑦᑎᓚᐅᖅᑐᒍᑦ ᑐᒃᓯᕋᐅᑎᒥᒃ ᐱᓕᕆᐊᒃᓴᒧᑦ ᓱᕈᓯᖅᑕᐅᑎᖃᕐᓂᕐᒧᑦ ᓴᓪᓕᓂ. ᐊᑕᐅᓯᐅᓚᐅᖅᑐᖅ ᓱᓕᒍᒪ 
ᑐᓂᓯᔪᖅ. ᑖᓐᓇᓗ ᕿᒥᕐᕈᔭᐅᓯᒪᔪᖅ ᐊᒻᒪᓗ ᖃᐅᔨᓴᖅᑕᐅᓯᒪᓪᓗᓂ ᐱᓕᕆᕕᒃᑯᓐᓂᑦ ᑕᑯᓇᖁᓪᓗᒋᑦ ᐱᕕᒃᓴᐅᔪᓂᒃ 
ᐃᑲᔪᖅᑕᐅᓂᐊᕐᓗᑎᒃ ᓱᕈᓯᖅᑕᐅᑎᑖᕐᓂᕐᒧᑦ. 
 
ᐊᒻᒪᑕᐅᖅ ᑕᑯᓇᒋᐊᖃᕐᒥᔪᒍᑦ ᐊᐅᓚᑦᑎᓂᕐᒥᒃ ᐊᒻᒪᓗ ᒪᑭᒪᑎᑦᑎᓂᕐᒥᑦ ᑮᓇᐅᔭᖅᑐᕈᑎᖏᓐᓂᒃ 
ᓱᕈᓯᖅᑕᐅᑎᖃᕐᓂᐅᑉ ᐊᒻᒪᓗ ᖃᐅᔨᒪᓇᓱᒃᑎᐊᕐᓗᑕ ᐊᔪᙱᔾᔪᑎᖃᑦᑐᒥᒃ ᐊᖁᑎᑕᖃᕋᓗᐊᕐᒪᖔᖅ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᓪᓗᒍ ᐊᖓᔪᖅᑳ ᑭᐅᓂᖓᓄᑦ. ᑖᒃᑯᐊᓕ ᐱᑦᔪᑕᐅᓂᐊᖅᐸᑕ 
ᓄᖅᑲᖓᒍᑕᐅᓗᑎᒃ ᓱᕈᓯᖅᑕᐅᑎᑖᕐᓂᕐᒧᑦ, ᐱᑕᖃᖏᑉᐸᑦ ᐊᖁᑎᐅᒍᓐᓇᖅᑐᒥᒃ ᓱᕈᓯᖅᑕᐅᑎᒧᑦ, 
ᐅᒡᒍᐊᓇᕐᓂᐊᖅᑐᖅ. ᐃᓛᒃ ᑕᒪᒃᑯᓂᖓᓕᒫᖅ ᐃᓱᒪᓕᐅᕈᑎᖃᕆᐊᖃᕐᓂᐊᖅᑐᒍᑦ ᐅᒥᐊᕐᔪᐊᒃᑯᑦ 
ᑎᑭᓚᐅᖏᓐᓂᖓᓂ. 
 
ᑕᒪᒃᑯᓂᖓᓕᒫᖅ ᐋᖅᑭᒃᓯᓯᒪᒍᓐᓇᖅᓯᓂᐊᖅᑭᑕ ᓱᕈᓯᖅᑕᐅᑎᑖᕐᕈᓐᓇᕐᓂᐊᕐᕋᑦᑕ ᐅᒥᐊᕐᔪᐊᒃᑯᑦ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒧᒃ, ᐅᖃᖅᑎ. ᑐᐊᕕᐊᕆᓇᓱᒃᑕᕋᓗᐊᕗᑦ, ᐅᖃᕋᑖᕐᒪᑦ ᒪᓕᒐᓕᐅᖅᑎ, ᐅᑭᐊᒃᓵᖅ 
ᐊᑐᕈᓐᓇᖅᓯᔪᒪᓪᓗᑕ ᓱᕈᓯᖅᑕᐅᑎᒥᒃ ᓴᓪᓕᓂ. ᓇᓗᓇᐃᕐᓯᓇᓱᒃᑐᒍᑦ ᖃᓄᐃᑦᑐᒥᒃ ᐹᓯᖃᕆᐊᖃᕐᓂᐊᕐᒪᖔᑕ. 

ᓚᐃᓴᓐᓯᖃᕆᐊᖃᕐᓂᖅ ᐊᖁᒍᓐᓇᕐᑐᒥᒃ ᐹᓯᒥᒃ ᖃᓄᐃᒍᓐᓃᕋᔭᕐᐸᕐᓚᐃᔪᖅ, ᐅᖃᖅᑎ, ᐃᓕᓐᓂᐊᕈᑎᓂᒃ 
ᐋᖅᑮᓯᒪᒍᑦᑕ, ᐱᔭᕆᐊᖃᕐᐸᑕ, ᐃᓕᓐᓂᐊᕐᑎᑦᓯᓂᕐᒥᑦ ᐳᓪᓚᒧᑦ ᓄᖅᑲᕐᑕᐅᑎᓂᒃ ᐊᓯᖏᓐᓂᓪᓗ. ᐅᓄᕐᓂᕐᓴᐃᑦ 
ᓄᓇᓖᑦ, ᐱᔾᔪᑎᒋᓪᓗᒍ ᐃᒥᖅᑕᐅᒻᒥᑦ ᓄᓇᓯᐅᑎᖃᕐᓂᖏᑦ ᐊᓯᖏᓐᓂᓪᓗ, ᐃᓕᓐᓂᐊᕐᑎᑕᐅᖅᓯᒪᒻᒪᑕ 
ᓄᓇᖓᓐᓂᒥᐅᑦ. ᐊᓯᐊᓕ ᕿᒥᕐᒍᒋᐊᓕᒃ ᓇᒥ ᓄᓇᓯᐅᑎᒃᑯᕕᒻᒦᒃᑲᔭᕐᒪᖔᑦ. 
 
ᐱᓕᕆᖃᑎᒋᔭᕗᑦ ᓴᓪᓖᑦ ᕼᐋᒪᓚᒃᑯᖏᑦ ᓄᓇᓯᐅᑎᒃᑯᕕᐊᓃᒃᑐᓐᓇᕐᒪᖔᑦ ᐹᓯ ᐅᑭᐅᖑᓂᖓᓂ. ᑕᒪᒃᑯᐊ 
ᐋᖅᑭᒃᓱᕆᐊᓖᑦ ᐱᓕᕆᐊᖑᒋᐊᖃᕐᖓᑕ. ᐱᓕᕆᖃᑎᒋᔭᕗᑦ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᑦ ᐊᒻᒪ ᓱᓕᒃᑲᓐᓂᖅ, 
ᓂᕆᐅᒃᑐᖓ ᐊᖓᔪᖅᑳᐅᓪᓗᖓ ᐊᑐᐃᓐᓇᐅᑎᑦᓯᔪᓐᓇᕆᐊᒃᓴᖅ ᓴᓪᓕᒥᐅᓄᑦ 2005/06 ᐊᕐᕌᒍᖓᓂ. ᓱᓕᒃᑲᓐᓂᖅ 
ᐹᓯᒥᒃ ᓂᐅᕕᕐᓂᖅ ᐱᖃᓯᐅᔾᔭᐅᓯᒪᒋᐊᖃᕐᖓᑦ ᐊᑭᑐᔫᑏᑦ ᐸᕐᓇᐅᑎᖏᓐᓄᑦ ᒐᕙᒪᒃᑯᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ, ᒥᔅᑕ ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᓴᓪᓕᒥᐅᑕᖃᕐᖓᑦ ᓇᒻᒥᓂᖅ ᐱᓕᕆᕝᕕᓕᒃ ᓄᓇᓯᐅᑎᒃᑯᕕᖃᕐᑐᓂ. ᒪᓕᒃᑐᒍ ᓄᓇᑦᓯᐊᑉ 
ᒐᕙᒪᒃᑯᖏᑦ, ᖃᐅᔨᒪᒐᒪ ᖁᕐᓗᖅᑑᕐᒥᐅᑦ ᐹᓯᖃᕐᑎᑕᐅᒻᒪᑕ. ᑕᐃᒫᒃᓴᐃᓐᓈᖅ ᐹᓯᖃᕐᑎᑕᐅᔪᓐᓇᕐᐱᑖ ᐊᓯᖏᑎᑐᑦ 
ᓄᓇᓖᑦ ᐹᓯᖃᕐᑎᑕᐅᕙᒻᒪᑕ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᓱᓕᒃᑲᓐᓂᖅ, ᖃᐅᔨᒪᔪᐃᓐᓇᐅᔪᒃᓴᐅᒐᑦᓯ ᑕᐃᒫᒃ 
ᐊᑦᑕᓇᕐᑐᒦᑦᑕᐃᓕᒋᐊᖃᕐᓂᖅ ᐱᔾᔪᑎᐅᕙᒻᒪᑦ ᐊᒻᒪ ᐅᖃᖅᑲᐅᒐᒪ, ᓄᓇᓕᖓᑦ ᑕᐃᓐᓇᑐᐊᑦᓯᐊᖑᒻᒪᑦ ᑭᕙᓪᓕᕐᒥ 
ᐹᓯᖃᕐᑎᑕᐅᙱᑦᑐᖅ. 
 
ᒫᓐᓇᓕ, ᑕᓪᓕᒪᐅᒻᒪᑕ ᓄᓇᓖᑦ ᖃᐅᔨᒋᐊᕐᓯᒪᓕᕐᑐᑦ ᐱᓕᕆᕝᕕᑦᑎᓐᓄᑦ ᐃᑲᔪᕐᑕᐅᔪᒪᓪᓗᑎᒃ 
ᐹᓯᖃᕐᑎᑕᐅᔪᒪᓂᕐᒧᑦ. ᑕᐃᒪᐃᒻᒪᑦ, ᐱᓕᕆᕝᕕᑎᒍᑦ ᐊᑐᐃᓐᓇᐅᑎᑦᓯᔪᒪᒐᓗᐊᕋᑦᑕ, ᐃᑲᔪᕐᓗᑕ ᓄᓇᓕᓐᓂᒃ. 
ᓱᓕᒃᑲᓐᓂᖅ, ᐅᓄᕐᓂᖅᓴᐃᑦ ᓄᓇᓖᑦ ᐱᕈᕐᐸᓪᓕᐊᑐᐃᓐᓇᕐᒪᑕ ᐊᒻᒪ ᓯᐊᒃᐸᓪᓕᐊᐃᓐᓇᕐᑐᑎᒃ. 
 
ᐊᕐᕌᒍᑦ ᖁᓖᑦ ᐊᓂᒍᕐᓯᒪᓕᕐᑐᑦ ᐹᓯᖃᕆᐊᖃᕐᐸᔪᙱᒃᑲᓗᐊᕐᖓᑕ ᐊᒻᒪ ᒫᓐᓇ ᐅᓄᕐᓂᖅᓴᐃᑦ ᓄᓇᓖᑦ 
ᐹᓯᖃᕆᐊᖃᓕᕐᖓᑕ. ᐃᓛᒃ ᐅᖃᖅᑎ, ᐱᑕᖃᕆᐊᓕᒃ ᓴᓪᓕᓂ ᐅᖃᐅᑕᐅᓯᒪᓕᕐᖓᑦ, ᓯᕗᒧᐊᒃᐸᓪᓕᐊᒐᓗᐊᕐᑐᒍᑦ 
ᑕᒪᑐᒪᓂ. ᐱᓕᕆᕝᕕᕗᑦ ᐃᑲᔪᕈᓐᓇᑐᐊᖅᐸᑕ ᓂᐅᕕᕋᓱᒃᑎᓪᓗᒋᑦ ᐹᓯᒥᒃ, ᓄᓇᖓᑦᑕ ᐃᓕᓐᓂᐊᕐᑐᓕᕆᔨᖏᓐᓄᑦ 
ᑲᑎᒪᔩᑦ ᑳᓐᑐᓛᕐᑎᑦᓯᒋᐊᖃᕋᔭᕐᑐᑦ ᐊᖁᑎᐅᓂᐊᕐᑐᒥᒃ ᐹᓯᒧᑦ ᐊᒻᒪ ᐊᓪᓚᕝᕕᖓᑎᒍᑦ ᐋᖅᑭᒃᓱᕆᐊᓖᑦ 
ᐋᖅᑭᒃᓱᖅᑕᐅᓗᑎᒃ ᐊᒻᒪ ᐊᐅᒪᓂᕆᓂᐊᕐᑕᖓ ᐊᒻᒪ ᓴᓇᔭᐅᒋᐊᖃᕐᓂᓄᑦ ᐊᑭᖓᓂᒃ ᐊᑭᓕᕐᓱᐃᕙᓪᓗᑎᒃ. 
 
ᑕᐃᒪᐃᓕᖓᑦᑕᕐᐳᒍᑦ ᐊᒻ ᓱᓕᒃᑲᓐᓂᖅ, ᐃᑦᓯᕙᐅᑕᖓᑦ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓄᑦ 
ᐱᓕᕆᖃᑎᖃᑦᓯᐊᕐᓯᒪᔪᖅ ᐊᕕᒃᓯᒪᔪᖁᑎᑦᑕ ᐊᓪᓚᕝᕕᖓᓐᓂᒃ ᐃᑲᔪᕋᓱᐊᕐᑐᓂ. ᓱᓕᒃᑲᓐᓂᖅ, ᓂᕆᐅᒃᑐᖓ 
ᐅᑭᐊᒃᓵᖅ ᐊᑐᐃᓐᓇᐅᑎᑦᓯᔪᓐᓇᕐᓯᓛᕆᐊᒃᓴᖅ ᐹᓯᖃᕐᑎᑦᓯᓂᕐᒥᑦ ᑕᐃᑲᓂ. ᑖᓐᓇ ᐊᑭᑐᔫᑏᑦ ᐸᕐᓇᐅᑎᖏᓐᓄᑦ 
ᐃᓚᓕᐅᔾᔭᐅᒋᐊᖃᕐᖓᑦ. ᐹᓰᑦ ᐊᑭᑐᔫᑏᑦ ᐸᕐᓇᐅᑎᖏᓐᓄᑦ ᐱᖃᓯᐅᔾᔭᐅᓯᒪᕙᒻᒪᑕ. ᐊᓯᖏᑦ ᓄᓇᓖᑦ 
ᑐᒃᓯᕋᕐᓯᒪᒻᒥᒻᒪᑕ ᓲᕐᓗ ᑭᒻᒥᕈᕐᒥᐅᑦ, ᐆᒃᑑᑎᒋᓪᓗᒋᑦ. ᑕᒪᓐᓇ ᕿᒥᕐᕈᓇᒃᑕᕗᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅ ᐃᓚᒋᐊᕈᑏᑦ, ᒥᔅᑕ. ᓇᑦᑏᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᓪᓗᓈᑎᑐᑦ ᐅᖃᓪᓚᓐᓂᐊᕋᒪ. 

(ᑐ ¨ᓵᔨ ᓄᖅᑲᖅᐳᖅ) ᑭᓇᑐᐃᓐᓇᖅ ᐃᒻᒥᓂᒃ ᓂᐅᕕᑦᓯᐊᒻᒪᕆᓐᓂᕈᓂ ᐹᓯᒥᒃ ᓄᓇᒥᓐᓂ ᓴᓪᓖᑦ ᐃᓕᓐᓂᐊᕐᕕᖓᓐᓄᑦ 
ᐊᑐᖅᑐᑦᓴᒥᒃ, ᐃᓕᓐᓂᐊᖅᑐᓕᕆᔨᒃᑰᑦ ᑳᓐᑐᓛᕐᑎᑦᓯᔪᓐᓇᕐᐹᑦ ᑖᑦᓱᒥᖓ ᐹᓯᓕᕆᓂᕐᒧᑦ ᐱᔨᒃᓯᕐᑎᐅᖁᓪᓗᒍ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᑉᐱᕈᓱᒃᑲᒪ ᐅᓪᓗᒥ ᐅᖃᐅᓯᕆᓂᐊᖅᑰᖃᑦᑎᒍ ᐊᑕᐅᓯᕐᒧᑦ 
ᑳᓐᑐᓛᓕᐊᖑᕙᒃᑐᑦ. ᒪᓕᒐᓕᐅᕐᑎ ᐅᖃᐅᓯᖃᕋᑖᕐᒪᑦ ᐊᑕᐅᓯᕐᒧᑦ ᑳᓐᑐᓛᕐᑎᑦᓯᓂᕐᒥᑦ ᓄᓇᓕᐊᓂ.  
 
ᐅᒃᑑᑎᒋᓗᒍ, ᑳᓐᑐᓛᕐᑎᑕᖃᕐᐸᑦ ᓂᐅᕕᖅᑐᒥᓂᐅᓗᓂ ᐹᓯᒥᒃ ᐊᑐᕆᐊᖃᓪᓚᕆᒃᑕᖓᓐᓂᒃ ᐃᓕᓐᓂᐊᕐᑐᓕᕆᔨᒃᑯᑦ 
ᑲᑎᒪᔨᖏᑦᑕ ᓄᓇᖓᓐᓂ, ᐅᖃᖅᑎ, ᖃᓄᓕᒫᑦᓯᐊᖅ, ᐱᓕᕆᖃᑎᒋᒐᔭᕐᑕᕗᑦ ᓄᓇᖓᑦᑕ ᐃᓕᓐᓂᐊᕐᑐᓕᕆᓂᕐᒧᑦ 
ᑲᑎᒪᔨᖏᑦ ᐊᑐᐃᓐᓇᐅᑎᑦᓯᓂᐊᕐᐸᑕ ᓄᓇᒥᓐᓂ. 
 
ᐊᑭᑦᑐᕋᐅᑎᔪᓐᓇᕐᑐᑦ ᐅᕝᕙᓘᓐᓃᑦ ᓇᒻᒥᓂᖅ ᐱᓕᕆᕝᕕᓖᑦ ᓄᓇᓕᓐᓂ ᖃᑦᓰᓐᓇᐅᓗᐊᕐᖓᑕ ᐱᖓᓱᓂᒃ 
ᑎᓴᒪᓪᓘᓐᓃᑦ ᑲᒻᐸᓂᐅᔪᑦ ᐊᐅᓚᑦᑎᓇᓱᒃᑲᓗᐊᕐᐸᑕ, ᐱᓗᐊᕐᑐᒥᒃ ᒥᑭᑦᑑᑕᐅᓂᕐᓴᓂ ᓄᓇᓕᓐᓂ. ᑕᐃᒫᓪᓕ 
ᓂᐅᕕᖅᑐᖃᕐᓂᕐᐸᑦ ᐸᓯᒥᒃ, ᐅᖃᖅᑎ, ᐃᑲᔪᕋᓱᐊᕋᔭᕐᐳᒍᑦ ᐊᐅᓚᔾᔪᑎᖏᓐᓄᑦ ᓴᓇᔭᐅᔾᔪᑎᖏᑦᑕᓗ ᐊᑭᖏᓐᓄᑦ 
ᐊᒻᒪ ᐊᓯᖏᓐᓂᒃ, ᐊᑐᐃᓐᓇᐅᑎᑕᐅᓂᐊᕐᐸᑦ. 
 
ᒫᓐᓇᐅᓂᖓᓂᓕ, ᐅᖃᓪᓚᖃᑎᖃᕐᓯᒪᓕᕐᑐᒍᑦ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᐅᖃᐅᓯᕆᔭᐅᖁᓪᓗᒍ ᐹᓯᒥᒃ 
ᐃᑲᔪᕈᓐᓇᕐᒪᖔᑕ ᓂᐅᕕᖅᑕᐅᓇᓱᐊᕐᓂᖓᓂ ᐊᒻᒪ ᐃᓕᓐᓂᐊᕐᑐᓕᕆᔨᒃᑯᖏᑦᑕ ᑲᑎᒪᔨᖏᑦ 
ᐊᑭᓕᕐᓱᐃᕙᓐᓂᐊᕐᓗᑎᒃ ᐊᐅᓚᔾᔪᑎᖏᓐᓂᒃ ᓴᓇᔭᐅᔾᔪᑎᖏᓐᓂᓪᓗ. ᑕᐃᒪᓪᓕ, ᑕᐃᒪᐃᓕᖓᑦᑕᕐᐳᒍᑦ 
ᐅᖃᓪᓚᐅᓯᖃᑲᑕᓚᐅᕐᑐᑕ. 
 
ᑳᓐᑐᓛᖅᑖᕈᒪᔪᓄᑦ ᒪᓂᓴᐅᑏᑦ ᑐᒃᓯᕋᖁᔨᔾᔪᑏᑦ ᐃᓱᓕᓚᐅᕐᖓᑕ ᐃᑉᐳᕈ 22-ᖑᖅᑰᑎᓪᓗᒍ. ᓂᕆᐅᒃᑐᖓᓕ, 
ᐅᖃᖅᑎ, ᐱᓇᓱᐊᕈᓯᐅᓛᕐᑐᒥ ᐅᖓᑖᓂᓘᓐᓃᑦ ᑐᓴᕐᑎᑦᓯᑲᓐᓂᓛᕆᐊᒃᓴᖅ ᒪᓕᒐᓕᐅᕐᑎᐅᖃᑕᐅᔪᒥᒃ 
ᖃᓄᐃᓕᖓᓕᕐᒪᖔᑦ ᐹᓯᓕᕆᓂᕗᑦ ᐊᒻᒪ ᐊᑐᐃᓐᓇᐅᑎᑦᓯᓇᓱᐊᓛᕐᓗᑕ 2005/06 ᐊᕐᕌᒍᖓᓂ. ᓱᓕᒃᑲᓐᓂᖅ, 
ᐊᑭᑐᔫᑏᑦ ᐸᕐᓇᐅᑎᖏᓐᓄᑦ ᐱᖃᓯᐅᔾᔭᐅᓯᒪᒋᐊᖃᕐᖓᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑐᙵᓱᒋᑦ ᐊᖓᔪᖅᑳ ᕿᓚᕝᕚᖅ ᒪᓕᒐᓕᐅᕐᕕᒻᒧᑦ. 
 
>>ᐸᑦᑕᑐᖅᑐᑦ 
 
ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᑕᓯᐅᔭᒧᑦ, ᑲᑦᑐᒃ. 
 
ᐊᐱᖅᑯᑦ 376 - 2(2): ᐊᑐᐊᒐᖅ ᐳᓛᕆᐊᕐᓂᕐᒧᑦ ᐋᓐᓂᐊᔪᓂᒃ  
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᓪᓗᖓ ᐊᖓᔪᖅᑳᖓᓐᓄᑦ ᐋᓐᓄᐊᖅᑐᓕᕆᔨᒃᑯᑦ ᐊᒻᒪᓗ 
ᐃᓄᓕᕆᔨᒃᑯᑦ. ᐊᐱᖅᑯᑎᒋᓚᐅᖅᓯᒪᒻᒥᔭᕋ ᑖᓐᓇ ᑭᓯᐊᓂᓕ ᑭᐅᔭᐅᓚᐅᖅᓯᒪᖏᓐᓇᒪ. ᓇᓗᓇᕈᔪᒃᓯᒪᒻᒪᑦ. 
 
ᐋᓐᓂᐊᕕᒻᒦᑦᑐᖃᕐᒪᑦ ᓴᓂᑭᓗᐊᕐᒥᐅᑕᒥᒃ ᐃᓚᖏᓪᓗ ᐊᐅᓚᖅᓯᒪᔪᑦ ᓄᓇᓕᓐᓂᑦ ᐋᓐᓂᐊᕕᓕᐊᖅᓯᒪᓪᓗᓂ 
ᖃᓪᓗᓈᓄᑦ ᐊᑯᓂᕈᓗᒃ. ᐃᓚᒌᑦ ᐊᒻᒪᓗ ᐊᖓᔪᖅᑳᖏᒃ ᒪᓕᓚᐅᖅᓯᒪᔫᒃ ᐊᒻᒪᓗ ᑲᒪᒋᔭᖃᖅᓯᒪᓪᓗᑎᒃ 
ᕿᑐᙵᕐᒥᓂᒃ ᐋᓐᓂᐊᕕᒻᒥ. ᒫᓐᓇᓕ, ᐋᓐᓂᐊᕕᒻᒦᑦᑐᖅ  

ᐱᐅᓯᕙᓪᓕᐊᒻᒪᑦ. ᐃᓱᒪᑐᐃᓐᓇᖅᑐᖓ ᐊᑐᐊᒐᖅᑕᖃᒻᒪᖔᖅ ᐃᓘᓇᑎᒃ ᐃᓚᒌᑦ ᖃᓪᓗᓈᓅᖅᑎᑕᐅᒍᓐᓇᕐᒪᖔᑕ 
ᑲᑎᙵᓂᐊᕐᒪᑕ ᑕᑯᔭᖅᑐᕐᓗᑎᒃ ᐋᓐᓂᐊᕕᒻᒦᑦᑐᒥᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐋᓐᓂᐊᖅᑐᓕᕆᓂᕐᒥᒃ ᐊᒻᒪᓗ ᐃᓄᓕᕆᓂᕐᒥᒃ, ᐸᕋᐅᓐ. 
 
ᐊᖓᔪᖅᑳ ᓕᕖᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑐᑭᓯᔪᖓ ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓂᒃ. 
ᒪᓕᒐᓕᐅᖅᑎᐅᖃᑎᒻᒪ ᑐᓴᖅᑎᓚᐅᕐᒪᖓ ᐃᑉᐸᒃᓵᓂᐅᓚᐅᖅᑐᖅ. 
 
ᐃᖅᑲᓇᐃᔭᖅᑎᒃᑲ ᕿᒥᕐᕈᔪᑦ ᑕᒪᑐᒥᖓ ᖃᓄᖅ ᐃᑲᔪᖅᑕᐅᒍᓐᓇᕐᒪᖔᑕ. ᑕᒪᑐᒧᖓᓕ ᐱᑕᖃᕐᒪᖔᖅ ᐊᑐᐊᒐᕐᒥᒃ 
ᐱᑕᖃᖏᒻᒪᖔᕐᓘᓐᓃᑦ ᑖᒃᓱᒧᖓ ᐱᓗᐊᖅᑐᒥᒃ, ᐋᓐᓂᐊᓯᐅᖅᑏᑦ ᐊᒻᒪᓗ ᓘᑦᑖᑦ ᑲᒪᒋᔭᖃᖃᑦᑕᕐᒪᑕ ᑖᔅᓱᒥᖓ. 
ᐊᑐᐊᒐᖁᑎᖃᑦᑐᑦ ᐊᒻᒪᓗ ᐊᑐᐊᖅᓯᔾᔪᑎᓂᒃ ᒪᓕᒋᐊᖃᑦᑕᒥᓂᒃ. 
 
ᓇᓪᓕᒋᔭᕋᓗᐊᒃᑲᑦ ᐃᓚᒌᑦ. ᐋᓐᓂᐊᕕᒻᒦᓯᒪᔪᑦ ᖃᓪᓗᓈᓂ ᐊᑯᓂᐊᓗᒃ. ᒫᓐᓇᐅᔪᖅ ᑭᐅᒍᓐᓇᖏᑦᑐᖓ ᐃᓕᓐᓄᑦ, 
ᑭᓯᐊᓂᓕ ᑐᑭᓯᑎᑕᐅᓚᐅᕐᓗᖓ ᐃᖅᑲᓇᐃᔭᖅᑎᓐᓂᒃ ᑭᐅᓛᖅᐸᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᐃᒪᓐᓇᐃᓕᖓᑉᐸᑦ, ᐱᖅᑯᓯᐅᒻᒪᑦ, ᐅᖃᕈᓐᓇᕈᒪ, ᐃᓚᒌᓄᑦ ᐊᒻᒪᓗ 
ᖃᑕᙳᑎᖏᓐᓄᑦ, ᐊᒃᓱᕈᓐᓇᖏᓐᓂᖅᓴᐅᒻᒪᑦ ᐃᓚᒌᓄᑦ ᐊᒻᒪᓗ ᖃᓄᐃᒍᓐᓃᖅᓴᕋᐃᓐᓂᖅᓴᐅᓕᕈᓐᓇᖅᑐᓂᓗ 
ᐋᓐᓂᐊᔪᖅ. 
 
ᑲᔪᓰᓐᓇᓂᒃᑰᔾᔮᖏᖅᑐᖅ. ᑕᒪᓐᓇᓕ ᐱᔮᖅᑯᑕᐅᑰᖏᒻᒪᑦ. ᑕᐃᓐᓇᓘᓐᓃᑦ ᑕᑯᔪᓐᓇᑕᖅᑲᑦ ᐃᓚᒥᓂᒃ 
ᐃᓱᒪᒋᔭᖃᕆᐊᖃᕋᑦᑕ, ᑕᑯᓚᐅᕐᓗᒍ, ᓇᓗᓇᐃᖅᓯᑎᐊᕐᓂᖅᓴᐅᒍᓐᓇᕋᔭᖅᑐᖓ ᐊᒻᒪᓗ ᑐᑭᓯᑦᑎᐊᓂᖅᓴᐅᓗᖓ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑎ. ᒪᓕᒐᓕᐅᖅᑎ ᐃᖃᓗᒃᑑᑎᐊᕐᒧᑦ, ᐲᑕᓴᓐ. 
 
ᐊᐱᖅᑯᑦ 377 - 2(2): ᑐᓴᖅᑎᑦᑎᒋᐊᕈᑎ ᒑᓴᓖᓐ ᑖᒃᓯᔭᕐᓂᕐᒧᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᓪᓗᖓ ᐊᖓᔪᖅᑳᖓᒧᑦ ᑲᒪᒋᔭᖃᑦᑐᖅ ᑮᓇᐅᔭᓕᕆᓂᕐᒥᒃ. ᐅᖃᖅᑎ, 
ᖃᐅᔨᒪᔪᐃᓐᓇᐅᒐᑦᑕ ᒐᕙᒪᓕᕆᓂᕐᒥᒃ ᐋᑐᕚᒥ ᒫᓐᓇᐅᔪᖅ. ᐊᒃᓲᓗᐊᖏᓪᓚᕆᑦᑐᖅ. ᒐᕙᒪᒃᑯᑦ ᓂᕕᖓᔪᖅ 
ᓄᕗᖏᑎᒍᑦ ᐊᒡᒐᖏᑕ. ᐊᖏᔪᒻᒪᕆᐊᓗᐃᑦ ᑮᓇᐅᔭᑦ ᒐᕙᒪᑐᖃᒃᑯᓐᓂᑦ ᐅᓗᕆᐊᓇᖅᑐᒦᑐᐃᓐᓇᕆᐊᓖᑦ 
ᓄᓇᕗᒻᒧᑦ. ᑮᓇᐅᔭᐃᑦ ᐱᒻᒪᕆᐊᓘᒻᒪᑕ ᓯᕗᓂᒃᓴᖓᓄᑦ ᓄᓇᕗᒻᒥᐅᑦ.  
 
ᐊᐱᖅᑯᑎᒐ ᐊᖓᔪᖅᑳᒧᑦ ᐃᒫᒃ ᐊᖓᔪᖅᑳ ᑐᓴᖅᑎᑦᑎᒋᐊᕈᓐᓇᕐᒪᖔᖅ ᒪᓕᒐᓕᐅᖅᕕᒻᒥᒃ ᖃᓄᐃᓕᖓᓕᕐᒪᖔᖅ 
ᑕᒪᑐᒧᖓ ᐸᕐᓇᑕᐅᓯᒪᔪᒧᑦ ᐊᐅᓛᖅᓯᓗᑎᒃ ᒑᓴᓖ ᑖᒃᓯᔭᕈᑎᓄᑦ ᑮᓇᐅᔭᖏᓐᓂᒃ ᐊᒻᒪᓗ ᓄᑖᖅ ᑮᓇᐅᔭᐃᑦ 
ᐊᖏᕈᑕᐅᓯᒪᔪᑦ ᐅᑭᐅᖅᑕᖅᑐᒥ ᐋᖅᑭᐅᒪᔾᔪᑎᑎᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᑮᓇᐅᔭᓕᕆᓂᕐᒥᒃ, ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ:: ᖁᔭᓐᓇᒦᒃ, ᐅᖃᖅᑎ. ᒫᓐᓇ ᖃᓄᐃᓕᖓᓂᕆᔭᖓ ᒫᓐᓇ ᒑᓯᒧ ᑖᒃᓯ ᐃᓚᒋᒻᒪᒍ 
ᒪᓕᒐᐅᑉ ᒪᓕᒐᓕᐅᕐᕕᒃᔪᐊᖑᔪᖅ ᑲᓇᑕᒥ ᐊᒻᒪ ᐱᖃᓯᐅᑎᑦᓯᒪᔪᑦ  



ᕿᑎᖅᑰ, ᐄᐳᕈ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

2398

ᒪᓕᒐᐃᑦ ᐊᑦᑐᐊᓂᓖᑦ ᐸᐃᕆᕕᓕᕆᓂᕐᒧ, ᒪᓕᒐᐃᑦ ᐅᑭᐅᑕᖅᑐᒧ ᐊᑐᖅᑕᐅᓂᐊᕐᑐᑦ, ᑮᓇᐅᔭᖃᖅᑎᑕᐅᓂᖅ ᒑᓯᒧ 
ᑖᒃᓯ, ᑮᓇᐅᔭᐃᑦ ᐃᓯᕐᑐᑦ ᐊᒻᒪ ᐊᓯᔾᔨᕐᑐᑦ ᐊᑐᐊᒐᓪᓗᐊᑎᓐᓂ. 
 
ᑖᒃᑯᐊ ᒪᓕᒐᓕᐅᕐᕕᒻᒨᓚᐅᖅᑎᓐᓇᒋ ᐊᒻᒪ ᑕᐅᑐᒃᓯᒪᒐᑦᑎᒍ ᒐᕙᒪᑐᖃᒃᑯ ᒪᓕᒐᓕᐅᖅᑎᖏᑦ. ᖃᐅᔨᓴᖅᑐᒋ 
ᑕᒪᑐᒥᖓ ᓇᒦᓕᕐᒪᖔᑕ. ᑭᓱᓕᒫᑦ ᐊᑦᑕᓇᖅᑐᒦᑦᑐᑦ ᒫᓐᓇᐅᔪᖅ. ᐊᖏᖅᓂᖏᒃᑯᑎ ᒪᓕᒐᕐᒥ, 
ᐱᒋᐊᕐᕕᒋᖅᑲᐅᔭᑦᑎᓐᓄ ᐅᑎᑐᐃᓐᓇᖅᑐᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐅᖃᐅᓯᒃᓴᐃᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᑕᕋ ᐊᖓᔪᖅᑳ ᑭᐅᔾᔪᑎᖓᓄ. ᐊᖓᔪᖅᑳ ᐅᖃᔨᒍᓐᓇᖅᑲ 
ᒪᓕᒐᓕᐅᕐᕕᒻᒥ ᖃᖓ ᐅᖃᖃᑎᖃᓚᐅᕐᒪᖔᖅ ᒐᕙᒪᑐᖃᒃᑯᓐᓂ, ᑮᓇᐅᔭᓕᕆᓂᕐᒧ ᐊᖓᔪᖅᑳ, ᕋᐅᕝ ᒍᑦᑕᐃᔪ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑭᖑᓪᓕᖅᐹᒥ ᐅᖃᖃᑎᒋᓚᐅᖅᑕᕋ 
ᐅᖃᐅᓯᖃᕐᓂᐊᓕᖅᑎᓪᓗᒍ ᑮᓇᐅᔭᓂ ᐊᑐᖅᑐᒃᓴᓂ ᑕᒫᓂ ᐊᕐᕌᒍᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᖃᑖ ᐅᖃᐅᓯᒃᓴᕕᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᑲᕋ ᑮᓇᐅᔭᓕᕆᓂᕐᒧᑦ ᐊᖓᔪᖅᑳ. ᑮᓴᐅᔭᓕᕆᓂᕐᒧᑦ ᐊᖓᔪᖅᑳ 
ᐅᖃᖅᑲᐅᒻᒪᑦ ᑭᓱᓕᒫᑦ ᐊᑦᑕᓇᖅᑐᒦᑦᑐᑎ, ᐊᒻᒪ ᐅᑎᒃᑲᓂᖅᑐᑕ. ᐊᖓᔪᖅᑳ ᑮᓇᐅᔭᓕᕆᓂᕐᒧ ᐅᖃᐅᔨᒍᓐᓇᖅᑲ 
ᒪᓕᒐᓕᐅᕐᕕᒻᒥ ᓄᓇᕗᑦ ᒐᕙᒪᒃᑯᖏ ᐸᕐᓇᐃᓯᒪᒻᒪᖔᑕ ᑐᐊᕕᕐᓇᑐᖅᓯᐅᑎᓂᑦ ᐋᑐᕚ ᑭᖑᕙᖅᑎᑎᓐᓂᕈᑎ 
ᐅᕝᕙᓘᓐᓃᑦ ᓄᖅᑲᑎᑦᑎᓐᓂᕈᑎ ᓄᑖᒥ ᑮᓴᐅᔭᖃᖅᑎᑕᐅᓂᕐᒧ ᐋᖅᑭᒃᓯᒪᔪᑦ ᐊᒻᒪ ᑕᐃᒪᐃᑉᐸᑦ, ᖃᓄᐃᑦᑑᕙ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ:. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑮᓇᐅᔭᖅᑲᖅᑎᑕᐅᓂᐊᕐᓂᕆᓯᒪᔭᕗ ᓱᓕᓂᕋᖅᑐᑎ 
ᒐᕙᒪᑐᖃᒃᑯᓐᓂ, ᑲᔪᓯᑎᑕᐅᑉᐸᑦ ᐅᕙᑦᑎᓐᓄ ᐱᐅᔪᒻᒪᕆᐅᒐᔭᖅᑐᖅ. ᑲᔪᓯᑎᑕᐅᖏᑉᐸᑦ, ᑕᑯᓂᐊᕆᐊᖃᕋᔭᖅᑐᒍ 
ᕿᓚᒥᐅᔪᒥ ᐱᓕᕆᐊᓕᒫᑦ ᐋᖅᑭᒃᓯᒪᓂᖏᑦ ᐃᓱᒪᒋᓂᐊᕐᓗᒋ ᑮᓇᐅᔭᖃᖅᑎᑕᐅᓂᖏ ᓄᓇᕗᒻᒦᒻᒪᑕ, 
ᐅᑎᒃᑲᓐᓂᕆᐊᖃᕐᓂᐊᖅᑐᒍ ᖃᐅᔨᓴᒃᑲᓂᕐᓗᒋ ᐱᓕᕆᐊᑦ ᐊᒻᒪ ᓯᕗᓪᓕᐸᐅᔭᐅᔭᕆᐊᓖᑦ 
ᐊᑐᓕᖅᑎᑕᐅᓚᐅᖅᑎᓐᓇᒋ, ᐅᕝᕙᓘᓐᓃᑦ ᓴᖅᑭᑕᐅᓚᐅᖅᑎᓐᓇᒋ ᑖᒃᑯᐊ ᐱᓕᕆᐊᑦ. 
 
ᑮᓇᐅᔭᐃᑦ ᐃᓕᓯᒪᔭᖏ ᒐᕙᒪᑐᖃᒃᑯᑦ ᓇᓗᓇᐃᖅᓯᕕᐅᓚᐅᖅᑐᖓ ᐅᕙᑦᑎᓃᓐᓂᐊᕐᑐᑦ. ᑐᖓᓂᖃᖅᑐᖅ 
ᖃᓄᐃᓕᓂᐊᕐᒪᖔᖅ ᐊᑭᕋᖏᑦ. ᑲᔪᓯᓂᐊᖅᐹ, ᑕᑯᓂᐊᒃᑲᓂᕐᓂᐊᖅᑕᕗ ᑮᓇᐅᔭᓕᕆᓂᕆᔭᕗ ᐊᒻᒪ ᑕᑯᓂᐊᕐᓗᒋ 
ᐊᑦᑐᖅᑕᐅᓂᐊᕐᑐᑦ ᑮᓴᐅᔭᐃᑦ ᐱᖏᑯᑦᑎᒍ ᑕᒫᓂ ᑮᓇᐅᔭᓕᕆᓂᕐᒧ ᐊᕐᕌᒍᒥ ᐊᒻᒪ ᐅᑎᒃᑲᓂᕐᓗᑕ 
ᐱᒋᐊᕐᕕᒋᖅᑲᐅᔭᑦᑎᓐᓂ ᐊᔭᐅᕆᐊᒃᑲᓂᕐᓗᒋ ᓄᑖᖑᔪᖅ ᒐᕙᒪ ᐅᕝᕙᓘᓐᓃᑦ ᒐᕙᒪᑐᖃᐅᔪᖅ, ᖃᓄᑐᐃᓐᓇᖅ 
ᐋᖅᑭᓐᓂᕈᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐅᖃᐅᓯᒃᓴᐃᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐱᒻᒪᕆᒻᒦᑑᔮᖅᑐᒍ ᖃᓄᐃᓕᖓᓂᕗ ᒐᕙᒪᐅᔪᖅ ᖃᓄᐃᓘᖅᐸᓪᓕᐊᓂᖏ 
ᒐᕙᒪᐅᔪᖅ ᐋᑐᕚᒥ. 

ᐊᖓᔪᖅᑳ ᖃᐅᔨᑎᑦᑎᒍᓐᓇᖅᑲ ᖃᓄᐃᑦᑐᑦ ᐱᒋᐊᖓᐅᑏᑦ ᐅᕝᕙᓘᓐᓃᑦ ᐊᖏᔫᑎᓄ ᐱᓕᕆᐊᑦ ᐊᑐᖅᑐᒃᓴᓃᑉᐸᑦ 
2005-06 ᐊᑦᑐᐊᓂᓖᑦ ᒑᒪᓖᒧ ᑖᒃᓯᒥ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ:. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᒻᒪᑦ ᐃᓚᒋᔭᐅᔪᖅ, ᑲᒪᒋᔭᖃᖃᑦᑕᕋᑦᑕ ᐊᖏᔫᑎᓄ 
ᐸᕐᓇᑕᐅᓯᒪᔪᓂ ᓯᑎᐱᕆᒥ ᐅᕝᕙᓘᓐᓃᑦ ᐊᑦᑑᕙᒥ, ᐊᔪᖏᖅᓯᒪᖏᑦᑐᒍ ᓄᓇᓕᑎᒍᑦ ᖃᐅᔨᒪᔭᓐᓂᓪᓕ ᒑᓴᓖᒧᑦ 
ᑖᓯᓄ ᑮᓇᐅᔭᓕᐊᓂ. ᑖᓐᓇ ᑮᓇᐅᔭᖃᖅᑎᑕᐅᓂᐅᔪᖅ ᐊᖏᖅᑕᐅᖅᑳᕆᐊᓕᒃ ᒪᓕᒐᓕᐅᕐᕕᒃᔪᐊᒥ ᒐᕙᒪᑐᖃᒃᑯᓐᓂ. 
 
ᐊᑐᖅᑕᐅᒐᔪᓲᖅ ᐊᖏᔫᑎᓄᑦ ᐸᕐᓇᐃᓂᕐᒥ ᐊᑐᖅᑕᐅᔪᖅ ᒫᓐᓇᐅᔪᒥ ᑮᓇᐅᔭᑦᑎᓐᓂ, ᑭᓯᐊᓂᓕ 
ᑐᕋᐃᓐᓇᖅᓯᒪᔪᖃᖏᑦᑐᖅ ᐊᑑᓂ ᒑᓴᓖᒧᑦ ᑖᒃᓯᓂᑦ ᖃᑐᔨᔪᓂ ᐋᖅᑭᒃᓯᒪᔪᓂ ᑮᓇᐅᔭᐃᑦ ᐱᓯᒪᓕᕈᑦᑎᒍ ᑭᓯᐊᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᔭᐅᔪᖅ ᖁᑦᑎᑦᑐᒧ, ᐹᓇᐸᔅ. 
 
ᐊᐱᖅᑯᑦ 378 - 2(2): ᓇᑦᑎᖅᔭᐅᓂᖓ ᐊᒻᒪ ᐱᐅᓯᑎᑕᐅᒋᐊᕐᓂᖓ ᓛᒐ ᑐᔪᕐᒥᕕᒃ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᕌᖅᑎᒍᒪᔭᕋ ᐊᐱᖅᑯᑎᒐ ᐱᔪᑎᖃᖅᑐᖅ ᑐᓂᔭᐅᓯᒪᔪᑦ ᐸᐃᑉᐹᑦ 121 
- 2(2). ᑖᓐᓇ ᑐᓂᔭᐅᓚᐅᕐᑐᖅ ᐊᖓᔪᖅᑳᒧ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄ ᒪᓕᑦᑐᒍ ᐋᕆᐊᒃ ᐊᐱᖅᑯᑎᖓᓄ. 
 
ᓇᓗᓇᕈᓐᓃᓚᐅᕐᒪᑦ ᑲᑎᓚᐅᖅᑎᓪᓗᑕ ᐋᑐᕚᒥ ᑳᓐᑐᕌᖑᔪᖅ ᓄᐊᕿᐅᕋᒃᑯᓐᓂ ᕿᑭᖅᑖᓗᒻᒧ ᓛᒐ 
ᐊᐅᓚᑕᐅᓂᖓᓄ ᑳᓐᑐᕌᖅ ᓄᖑᓛᕐᒪᑦ ᐊᕐᕌᒍᓂ ᐱᖓᓱᓂ, ᒪᑦᓯ 31, 2008. 
 
ᑕᑯᓚᐅᕋᑦᑕ ᓴᓇᒋᐊᖅᑕᐅᑎᓪᓗᒍ ᐱᑕᖃᕆᐊᖃᖅᑎᑕᐅᔪᑦ ᐅᐱᓐᓇᕋᓂ ᐃᓂᖃᑦᑎᐊᖏᓐᓂᖓᓄ ᓂᖅᑎᐅᕐᕕᖓᓂ 
ᐊᒻᒪ ᓂᕆᕕᖓᓂ ᐊᒻᒪ ᐅᐊᓴᖅᕕᑖᕆᐊᖃᖅᑐᑎ. ᑕᑯᓪᓗᒋ ᐱᐅᓯᑎᑕᐅᔭᕆᐊᓖᑦ, ᐊᑭᖃᕐᓂᐊᕐᒪᑦ $2ᒥᓕᐊᓐ 
ᐅᖓᑖᓄᑦ. ᓇᓗᓇᐃᖅᑕᐅᓚᐅᕐᑐᖅ ᓄᐊᑎᐅᕋᒃᑯᓐᓂ. 
 
ᐱᔪᒪᔾᔪᑎᑕᖃᓚᐅᕐᐳᖅ ᓴᖅᑭᖅᑎᑕᐅᓂᐊᕐᑐᑦ 12 ᐅᕝᕙᓘᓐᓃᑦ 18 ᑕᖅᑮᑦ ᓇᑦᑎᖅᔭᐅᓚᐅᖅᑎᓐᓇᒍ. ᓄᐊᑎᐅᕋᒃᑯᑦ 
ᑳᓐᑐᕌᒥ ᐱᔾᔮᖏᑉᐸᑕ, ᐱᔪᒪᔾᔪᑎᐅᔪᖅ ᐊᒻᒪ ᑳᓐᑐᕌᖅ ᐊᓯᐊᓄᑦ ᑐᓂᔭᐅᑉᐸᑦ, ᓄᐊᑎᐅᕋ ᔭᒐᐃᓂᐊᕐᑐᑦ $2ᒥᓕᐊ 
ᐅᖓᑖᓂ ᐱᖁᑎᓄ ᓴᓇᔭᐅᒋᐊᕐᓂᖓᓄ ᓛᒐ ᐃᓪᓗᖅ. 
 
ᖃᐅᔨᔪᒪᔪᖓᓕ ᐋᓐᓂᐊᖅᑐᓕᕆᔨᒃᑯᑦ ᖃᓄᐃᓘᕐᒪᖔᑕ ᒫᓐᓇ. ᓱᓕ ᐊᕐᕌᒍᐃᑦ ᐱᖓᓲᒻᒪᑕ ᑳᓐᑐᕌᖅ 
ᓄᖑᓚᐅᖅᑎᓐᓇᒍ. ᐋᓐᓂᐊᖅᑐᓕᕆᔨᒃᑯᑦ ᖃᓄᐃᓕᓯᓂᐊᕐᐸᑦ ᓇᑦᑎᖅᔭᐅᒋᐊᖅᑕᐅᒋᐊᖃᕐᓂᖓᓄ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᖅᑐᖅ ᐋᓐᓂᐊᖅᑐᓕᕆᓂᕐᒧ, ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᒪᓕᒐᓕᐅᖅᑎᐅᖃᑎᒐ 
ᐊᐱᖅᑯᑎᖓᓄᑦ. 

ᑕᕙᓂ ᑕᖅᑭᒥ, ᓇᒻᒥᖁᑎᓖᑦ ᑲᑎᒪᕋᑖᓚᐅᕐᒪᑕ ᑕᒪᑐᒥᖓ ᐱᔾᔪᑎᖃᖅᑐᑎ. ᑖᒃᑐᓯᖓ ᓱᓕ ᑳᓐᑐᕌᒥ ᐊᑐᖅᑐᑦ 
ᑭᓯᐊᓂᓕ ᐸᕐᓇᐃᕙᓪᓕᐊᔪᑦ ᓯᕗᓂᒃᓴᑎᓐᓄᑦ. ᑐᓂᓯᒍᓐᓇᓂᐊᖅᑐᖓ ᑐᑭᓯᒋᐊᕐᕕᓴᒃᑲᓐᓂᐅᔪᓂ 
ᑲᑎᒪᔭᕇᖅᓯᒪᓕᕐᐸᑕ. ᐅᑎᖅᑕᐅᕋᐅᔭᕐᐸᑦᑐᒍ, ᐱᑐᐊᕈᒪ ᑐᑭᓯᒋᐊᕐᕕᒃᓴᓂ, ᖃᐅᔨᑎᒍᓐᓇᓂᐊᖅᑕᒃᑲ 
ᒪᓕᒐᓕᐅᖅᑎᐅᖃᑎᒃᑲ ᐊᖓᔪᖅᑳᖑᔪᑎᒍᑦ. 
 
ᐱᑐᐊᕈᒃᑭᑦ ᓄᑖᑦ ᑐᑭᓯᒋᐊᕐᕕᒃᓴᐃᑦ ᖃᐅᔨᒃᑲᓂᐊᖅᑕᕋ ᐃᓚᒋᔭᐅᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᕐᐹᖅ ᐅᖃᐅᓯᒃᓴᐃᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᐊᖓᔪᖅᑳ ᑭᐅᔪᓐᓇᕐᓂᖓᓄ. 
 
ᐊᐱᖅᑯᑎᒐᓕ, ᐳᓛᓚᐅᖅᑎᓪᓗᑕ ᓛᒐ ᐃᓪᓗᒥ, ᑕᑯᒃᓴᐅᓂᖅᑕᖃᓚᐅᕐᒪᑦ ᐊᑦᑕᓇᖅᑕᐃᓕᓂᕐᒧ ᑲᒪᒋᔭᕆᐊᖃᖅᑕᕗᑦ. 
ᐋᓐᓂᐊᕕᓕᐊᖅᓯᒪᔪᑦ ᐱᓚᑦᑕᐅᕋᑖᕐᓂᑯᐃᑦ ᐊᒻᒪ ᐃᓚᖏ ᐃᓐᓇᑐᖃᐅᔪᑦ ᐃᓄᑐᖃᒻᒪᕆᐅᔪᑦ ᐃᖅᑲᓇᐃᔭᖅᑎᓄ 
ᑲᒪᒋᔭᐅᔭᕆᐊᓖᑦ ᐅᓐᓄᐊᒃᖁᑦ. ᑖᓐᓇᐅ ᐅᖃᐅᓯᕆᔪᒻᒥᔭᕋ ᐊᖓᔪᖅᑳᒧᑦ, ᖃᐅᔨᓴᖅᑕᐅᒍᑎᒥᓂᕐᓂ ᐅᓂᒃᑳᓂ 
ᐱᖃᑦᑕᖅᑭᑕ ᖃᐅᔨᓴᖅᑎᓂᑦ. 
 
ᒪᓕᒐᐃᑦ ᓯᖁᒥᑦᑕᐅᖃᑦᑕᕐᒪᑕ ᐱᖃᓯᐅᑎᓪᓗᓂ ᒪᓕᒐᐅᔪᖅ ᐊᒥᓲᓂᕆᔪᓐᓇᖅᑕᖏᑦ. ᐅᓂᒃᑳᓂ ᐱᖃᑦᑕᖅᑭᑕ 
ᐱᐅᓯᑎᒋᐊᕈᓐᓇᕐᓂᐊᕋᑦᑎᒍ ᓴᖅᑭᑕᐅᔪᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᒪᓕᒐᓕᐅᖅᑎᐅᖃᑎᒐ. 
ᖁᔭᓐᓇᒦᕈᒪᔭᒃᑲ ᕿᑭᖅᑖᓗᒻᒥᐅᑦ ᑲᒪᒋᔭᖃᕐᓂᖏᓐᓄ ᐊᕕᒃᑐᖅᓯᒪᔪᒥ. ᐃᓱᒫᓘᑎᖃᖅᓯᒪᒻᒪᑕ 
ᐃᓂᖃᑦᑎᐊᖏᓐᓂᖏᓐᓄ. 
 
ᒫᓐᓇᕋᑖᖑᓚᐅᖅᑐᖅ, ᖃᓄᐃᓕᔪᖃᓚᐅᕐᑎᓪᓗᒍ ᖃᓪᓗᓈᐹᑦᑕᑐᖅᑐᑦ ᐸᓖᓯᒃᑯᑦ ᖃᐅᔨᓴᓚᐅᕐᒪᑕ ᐊᒻᒪ 
ᐅᓂᒃᑳᓕᐅᓚᐅᖅᑐᑎ. ᑐᓂᓯᔪᓐᓇᓂᐊᖅᑐᖓ ᐊᔾᔨᖓᓂ ᐅᓂᒃᑳᒥ ᐊᔾᔨᒌᓂ ᑐᑭᓯᓯᒪᓂᐊᕋᑦᑕ. ᐃᓪᓘᔪᖅ ᑕᐅᓇᓂ 
ᒪᓕᒃᓯᒪᔭᕆᐊᖃᕐᓂᐊᕐᑐᑦ ᐋᓐᑎᐅᕆᔫᑉ ᒪᓕᒐᖏᓐᓂ. ᑕᒪᓐᓇ ᖃᐅᔨᒪᔭᕋ ᐊᒻᒪ ᖁᔭᓐᓇᒦᕈᒪᔭᕋ 
ᒪᓕᒐᓕᐅᖅᑎᐅᖃᑎᒐ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᖃᑕ ᐅᖃᐅᓯᒃᓴᕕᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᖃᖅᑎᓪᓗᑕ ᓇᐅᒃᑯᑦ ᓇᑦᑎᖅᔭᐅᒋᐊᕆᐊᖃᕐᒪᖔᖅ, ᐃᓪᓘᔪᖅ 
ᐃᓂᖃᕐᒪᑦ ᐊᑭᖃᒃᑲᓂᕐᓂᐊᖅᑐᖅ ᐋᓐᓂᐊᖅᑐᓕᕆᔨᒃᑯᓐᓂ ᐱᐅᓯᑎᑕᐅᒋᐊᕐᓗᓂ ᓂᕆᕕᖓ ᐊᒻᒪ 
ᐊᓇᕐᕕᒃᑖᒃᑲᓐᓂᕆᐊᖃᕐᒪᑕ, ᐱᓗᐊᕐᑐᒥᒃ ᑎᒥᒥᒍᑦ ᐊᔪᕈᑎᓖᑦ ᐊᓇᕐᕕᒃᓴᖏᓐᓂᒃ. ᐃᓪᓗ ᐃᓪᓗᓕᐅᕐᓂᕐᒧᑦ 
ᒪᓕᒐᕐᓂᒃ ᒪᓕᒋᐊᖃᕐᒥᒻᒪᑕ. ᐊᑲᐃᓪᓕᐅᕈᑎᓂᒃ ᑐᓴᖅᑎᑕᐅᖏᓐᓇᐅᔭᕐᑐᒍᑦ ᑕᓐᓇ ᐱᔾᔪᑎᒋᓪᓗᒍ. 
 
ᐃᓱᒪᖅᑲᐅᒐᒪᓕ ᖃᖓ ᐋᖅᑭᒃᑕᐅᓛᕋᓗᐊᕐᒪᖔᑦ ᐊᑲᐃᓪᓕᐅᕈᑏᑦ ᐊᕐᕌᒍᓄᑦ ᐱᖓᓱᓄᑦ ᑳᓐᑐᓛᖅ 
ᐃᓱᓕᓚᐅᙱᓐᓂᖓᓂ? ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᖃᑕᐅᓚᐅᕐᒥᒐᒪ ᐳᓛᕆᐊᕐᑐᑕ ᕿᑭᖅᑖᓘᑉ 
ᑐᔪᕐᒥᕕᖓᓄᑦ ᓛᒐᒧᑦ. ᐊᒃᓱᐊᓗᒃ ᐃᓕᑉᐹᓪᓕᓚᐅᖅᑐᖓ ᑐᔪᕐᒥᕕᐅᑉ ᒥᒃᓵᓄᑦ ᑕᐅᓇᓂ. 
 
ᐊᖏᖃᑎᒋᔭᕋ ᒪᓕᒐᓕᐅᕐᑎᐅᖃᑎᒐ. ᐄ, ᐃᓪᓗ ᒥᑭᓗᐊᓪᓚᕆᒻᒪᑦ ᒫᓐᓇ. ᑕᑕᑦᑕᐅᑎᒋᔭᕐᑐᓂ. ᓂᕆᕕᖓ 
ᒥᑭᓗᐊᕐᑐᓂ. ᑰᖃᕐᕕᖓ ᒥᑭᓗᐊᕐᑐᓂ. ᐅᖃᐅᔾᔭᐅᓚᐅᕐᑐᖓ ᐊᖏᓪᓕᒋᐊᕐᑕᐅᓂᐊᕆᐊᖓ ᓂᕆᕕᖓ. 
 
ᑮᓇᐅᔭᕐᔪᐊᓂᒃ ᐊᑐᕐᓂᐊᕋᓗᐊᕐᑎᓪᓗᒋᑦ ᑭᓯᐊᓂᓕ ᑮᓇᐅᔭᑦ ᐊᓯᖏᓐᓄᑦ ᐊᑐᕈᒪᒐᒃᑭᑦ. ᕿᒥᕐᕈᔭᐅᑎᒃᑲᑦᑎᒍ ᐃᓪᓗ 
ᐃᓗᓕᖏᓪᓗ. ᐱᕙᓪᓕᐊᓂᓕᒫᖏᓐᓂᒃ ᖃᐅᔨᒃᑲᖃᑦᑕᕐᓂᐊᕐᐸᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᕕᐊᒃᐳᖓ ᐊᖓᔪᖅᑳ ᐅᕙᓐᓄᑦ ᑐᓴᕆᐊᕈᑎᒃᓴᓂᒃ 
ᐊᑐᐃᓐᓇᐅᑎᑦᓯᖃᑦᑕᕐᓂᐊᕐᒪᑦ ᓄᓇᕗᒻᒥᐅᓄᑦ, ᐱᓗᐊᕐᑐᒥᒃ ᕿᑭᖅᑖᓗᖕᒥᐅᓄᑦ. 
 
ᒫᓐᓇᓕ ᐱᒻᒪᕆᐊᓘᔪᓂᒃ ᐊᑐᖅᐸᓪᓕᐊᒐᑦᑕ, ᐱᓗᐊᕐᑐᒥᒃ ᕿᑭᖅᑖᓗᒻᒥ. ᓂᕈᐊᕐᑕᐅᕕᒋᓯᒪᔭᓐᓂ ᐃᑲᕐᕋᕐᓯᐅᑎᕗᑦ 
ᐃᑲᕐᕋᓕᒫᒥᒃ ᐊᔾᔨᒋᙱᒪᔾᔪᒃ. ᐊᔾᔨᒌᖏᒻᒪᑕ ᐃᑲᕐᕋᕗᑦ ᓄᓇᓕᐅᔪᑎᒍᑦ ᓂᕈᐊᕐᑕᐅᕕᐅᓯᒪᔪᓂ. ᐅᑉᐱᕆᓪᓗᒍ ᑕᒪᓐᓇ 
ᑐᓴᐅᒪᔭᐅᒋᐊᓕᒃ ᑭᒃᑯᑐᐃᓐᓇᕐᓄᑦ, ᐱᓗᐊᕐᑐᒥᒃ ᐊᓪᓚᕝᕕᖓᑦ ᒪᑐᓯᒪᓂᐊᕐᐸᑦ ᖃᓪᓗᓈᓂ.  
 
ᐊᓪᓚᕝᕕᖓᑦ ᒪᑐᓯᒪᓕᕐᑎᓪᓗᒍ ᖁᓪᓗᓈᓂ ᐳᔅ ᐃᐊᒃᑯᑦ ᖃᖓᑕᓲᖓᑦ ᑎᑭᑕᐃᓐᓇᐸᒻᒪᑦ ᖁᑦᓯᕐᑐᕐᒥᐅᓂᑦ 
ᓂᕈᐊᕐᑕᐅᕕᒋᓯᒪᔭᓐᓂᑦ. ᑕᑉᐹᙵᑦ ᖃᓪᓗᓈᓄᑦ ᐅᑎᓕᕆᓪᓗᓂ. ᑎᑭᒐᔪᒃᐸᒻᒪᑦ ᐋᑐᕚᒧᑦ 11:00-ᒧᖅᑎᓪᓗᒍ 
ᐅᓐᓄᒃᑯᑦ. ᑎᑭᑉᐸᑦᑐᓂ ᓯᕙᑖᕐᕕᐅᑎᓪᓗᒍ. ᖃᖓᑕᒋᐊᖃᕐᑎᓪᓗᒋᑦ ᓯᕙᑖᕐᕕᒻᒥ, ᐃᓄᐃᑦ ᖃᓪᓗᓇᐅᔭᕈᓐᓇᙱᑦᑐᑦ 
ᐊᒻᒪ ᐃᓐᓇᑐᖃᐃᑦ ᐃᑲᔪᕐᑎᖃᕐᓗᑎᒃ ᐊᐅᓪᓚᖃᑎᖃᕐᐸᙱᑦᑐᑦ ᖃᐅᔨᒪᕙᙱᒻᒪᑕ ᓇᒧᙵᕆᐊᒃᓴᖅ ᑭᓯᐊᓂ 
ᐅᖃᐅᔾᔭᐅᒍᑎᒃ ᐃᖅᑲᓇᐃᔭᕐᑎᖏᓐᓄᑦ. 
 
ᐃᒻᒪᖃ ᑐᓴᐅᒪᑎᑦᓯᒋᐊᖃᓕᕐᑐᒍᑦ ᑕᒪᑐᒥᖓ ᑭᒃᑯᑐᐃᓐᓇᕐᓂᑦ ᐊᔾᔨᒌᖏᓐᓂᖏᓐᓂᒃ ᓯᕿᙳᔭᕗᑦ. ᖃᖓᑕᕙᒻᒪᑕ 
ᓯᕙᑖᕐᕕᒻᒥ, ᐊᒻᒪ ᐊᖁᑏᑦ ᐳᐃᒍᐃᓐᓂᖅᐸᑕ ᐋᓐᓂᐊᕐᕕᓕᐊᕐᑐᒥᒃ ᐊᒻᒪ ᑐᑭᓯᐅᒪᖃᑎᒌᒃᐸᙱᒻᒪᑕ. 
 
ᐃᓱᒪᖅᑲᐅᒐᒪ ᐋᖅᑭᒋᐊᕐᑕᐅᓯᒪᓕᕐᒪᖔᑦ ᑐᓴᐅᒪᖃᑦᑕᐅᑎᓂᐅᕙᒃᑐᖅ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. ᐅᖃᐅᓯᑎᑦ ᑎᑭᓯᑦᓯᐊᕐᐸᒃᑲ. 
ᐱᓕᕆᐊᕆᙱᓇᒃᑯᓕ ᖃᖓᑕᓲᓕᕆᔨᒃᑯᑦ ᐃᖏᕐᕋᓂᖏᓐᓄᑦ ᐋᖅᑭᒃᓯᒪᔭᖏᑦ. ᐃᓛᓐᓂᒃᑯᑦ ᐅᓐᓄᑐᖄᓗᒃᑯᑦ 
ᑎᑭᑉᐸᒻᒪᑕ. ᑖᓐᓇ ᐊᑲᐃᓪᓕᐅᕈᑎᑦᑎᓐᓄᑦ ᐃᓚᒋᔭᐅᒻᒪᑦ. ᖃᐅᔨᒋᐊᒃᑲᓐᓂᕐᓂᐊᖅᐸᕋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᓱᕐᓇᖅ ᐃᓱᓕᒻᒪᑦ. ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 7. ᑎᑎᖅᑲᕐᑎᒍᑦ 
ᐊᐱᖅᑯᑏᑦ. ᑐᑐ. 
 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 

ᑎᑎᖅᑲᒃᑯᑦ ᐊᐱᖅᑯᑦ 031 - 2(2): ᐃᒻᒥᓂᖅᓱᖅᑐᑎᒃ ᑐᔪᕐᒥᒋᐊᓖᑦ ᐋᓐᓂᐊᕐᕕᓕᐊᕐᑐᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᑎᑎᕋᖅᓯᒪᔪᖅ ᐊᐱᖅᑯᑎᒋᔭᕋ ᐊᖓᔪᖅᑳᐅᔪᒧᑦ ᑲᒪᔪᒧᑦ ᐋᓐᓂᐊᖃᙱᑦᑐᓕᕆᔨᒃᑯᓐᓄᑦ 
ᐊᒻᒪᓗ ᐃᓄᓕᕆᔨᒃᑯᓐᓄᑦ. ᐱᔾᔪᑎᖃᖅᑯ ᐊᖏᕐᕋᕆᔭᐅᔪᓄᑦ ᑐᔪᕐᒥᕕᐅᕙᑦᑐᓂᑦ ᐋᓐᓂᐊᕕᓕᐊᖅᑐᓄᑦ. 
 
1. ᐊᕐᕌᒍᓄᑦ, ᖃᑦᑎᓂᑦ ᐅᓐᓄᓂᑦ ᐊᖏᕐᕋᕆᔭᐅᔪᓄᑦ ᑐᔪᕐᒥᔪᖃᕐᐸᓚᐅᖅᑲᑦ ᓄᓇᕗᒻᒥ ᑖᒃᑯᓄᖓ: 1) 

ᐋᓐᓂᐊᕕᓕᐊᖅᑐᓄᑦ ᐊᒻᒪᓗ 2) ᐊᐃᑉᐸᖃᕐᑐᓄᑦ ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᕐᓂᖏᓐᓄᑦ 
ᐊᑐᐊᒐᐅᔪᒥ? 

 
 ᐃ) 2003-2004 
 ᐱ) 2004-2005 
 
2. ᐊᕐᕌᒍᓄᑦ, ᖃᑦᑎᓂᑦ ᐅᓐᓄᓂᑦ ᑐᔪᕐᒥᕕᓪᓚᑦᑖᖑᔪᓂᑦ ᑐᔪᕐᒥᔪᖃᕐᐸᓚᐅᖅᑲᑦ ᓄᓇᕗᒻᒥ ᑖᒃᑯᓄᖓ: 1) 

ᐋᓐᓂᐊᕕᓕᐊᖅᑐᓄᑦ ᐊᒻᒪᓗ 2) ᐊᐃᑉᐸᖃᕐᑐᓄᑦ ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᕐᓂᖏᓐᓄᑦ 
ᐊᑐᐊᒐᐅᔪᒥ? 

 
 ᐃ) 2003-2004 
 ᐱ) 2004-2005 
 
3. ᐊᕐᕌᒍᓄᑦ, ᖃᑦᑎᓂᑦ ᐅᓐᓄᓂᑦ ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᐅᔪᓂᑦ ᑐᔪᕐᒥᔪᖃᕐᐸᓚᐅᖅᑲᑦ ᓄᓇᕗᒻᒥ 

ᑖᒃᑯᓄᖓ: 1) ᐋᓐᓂᐊᕕᓕᐊᖅᑐᓄᑦ ᐊᒻᒪᓗ 2) ᐊᐃᑉᐸᖃᕐᑐᓄᑦ ᐋᓐᓂᐊᕕᓕᐊᖅᑐᓄᑦ 
ᐊᐅᓪᓚᖃᑦᑕᕐᓂᖏᓐᓄᑦ ᐊᑐᐊᒐᐅᔪᒥ? 

 
 ᐃ) 2003-2004 
 ᐱ) 2004-2005 
 
4. ᖃᑦᑎᐸᓗᓐᓂ ᐊᑭᖃᖅᑲ ᐅᓐᓄᑕᒫᖅ ᑐᔪᒥᑎᑦᑎᓂᕐᒥᑦ ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᐅᔪᓂᑦ ᓄᓇᕗᒻᒥ 

(ᐆᑦᑑᑎᒋᓗᒍ ᐃᖃᓗᓐᓂ ᑕᒻᒫᑎᕐᕕᐅᔪᒥ)? 
 
5. ᑎᑎᕋᖅᓯᒪᓗᒍ ᐳᓴᓐᑦ-ᖑᑎᓪᓗᒍ ᑕᖅᑭᒃᑯᑦ ᐊᕐᕌᒎᓄᑦ ᑎᑎᖅᓯᒪᔪᓄᑦ ᐊᑖᓃᑦᑐᓂᑦ, ᖃᓄᑎᒋ 

ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᐅᔪᑦ ᓄᓇᕗᒻᒥ ᑕᑕᑉᐸᑉᐸᑦ ᐊᒻᒪᓗ ᐊᓯᖏᓐᓂ ᑐᔪᕐᒥᐊᖃᕈᓐᓇᐃᓕᓪᓗᑎᑦ 
ᐊᒻᒪᓗ/ᐅᕝᕙᓘᓐᓃ ᐊᐃᑉᐸᕆᔭᐅᔪᓂᑦ ᐊᐅᓪᓚᐸᑦᑐᓄᑦ ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᕐᓂᖏᓐᓄᑦ 
ᐊᑐᐊᒐᐅᔪᒥ? 

 
 ᐃ) 2003-2004 
 ᐱ) 2004-2005 
 
6. ᖃᑦᑎᐅᓚᐅᖅᑲᑦ ᑲᑎᑦᑐᒋᑦ ᐊᑭᐅᔪᑦ, ᐊᕐᕌᒎᓂᑦ ᑎᑎᕋᖅᓯᒪᔪᓂᑦ ᐊᑖᓃᑦᑐᓂᑦ, ᑐᔪᕐᒥᐊᖃᕐᓂᕐᒧᑦ 

ᐋᓐᓂᐊᕕᓕᐊᖅᑐᓄᑦ ᐊᒻᒪᓗ ᐊᐃᑉᐸᖃᕐᑐᓄᑦ ᑕᕝᕙᓂ ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᕐᓂᖏᓐᓄᑦ 
ᐊᑐᐊᒐᐅᔪᒥᑦ ᑕᕝᕙᓂ: (1) ᐊᖏᕐᕋᕆᔭᐅᔪᓂᑦ ᑐᔪᕐᒥᐊᖃᕐᓂᖅ, (2) ᑐᔪᕐᒥᕕᓪᓚᑦᑖᖑᔪᓂᑦ ᐊᒻᒪᓗ (3) 
ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᐅᔪᓂᑦ? 

 
 ᐃ) 2003-2004 
 ᐱ) 2004-2005 
 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑎᑎᕋᖅᓯᒪᔪᓂᑦ ᐊᐱᖅᑯᑎᐅᔪᑦ. ᐲᑕᓴᓐ. 

ᑎᑎᖅᑲᒃᑯᑦ ᐊᐱᖅᑯᑦ 032 - 2(2): ᓄᓇᕗᒻᒥ ᐃᓕᓴᐃᔨᔅᓴᐅᓂᕐᒧᑦ ᐃᓕᓐᓂᐊᕈᑎ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᑎᑎᕋᖅᓯᒪᔪᒥᑦ ᐊᐱᖅᑯᑎᒋᔭᕋ ᐊᖓᔪᖅᑳᖑᔪᒧᑦ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ ᐊᒻᒪᓗ ᐱᔾᔪᑎᖃᖅᑯ ᓄᓇᕗᒻᒥ ᐃᓕᓴᐃᔨᔅᓴᐅᓂᕐᒧᑦ ᐃᓕᓐᓂᐊᕐᓂᐅᔪᒥᑦ. 
 
1. ᐃᓕᓐᓂᐊᕐᑐᓄᑦ ᐊᕐᕌᒎᔪᓂᑦ ᐱᔭᕇᖅᓯᒪᔪᑦ ᓄᓇᕗᒻᒥ ᐃᓕᓴᐃᔨᔅᓴᐅᓂᕐᒧᑦ ᐃᓕᓐᓂᐊᕐᓂᐅᔪᒥᑦ 

ᐃᖅᑲᓇᐃᔭᓚᐅᖅᑲᑦ ᓄᓇᕗᒻᒥ ᐃᓕᓴᕕᐅᔪᓂᑦ ᐃᒪᐃᑦᑑᓪᓗᑎ: 
 
 (1) ᐱᓕᒪᔅᓴᐃᔨ (2) ᐃᓕᓴᐃᔨ (3) ᐊᖏᔪᖅᑳᑦ (4) ᐊᓯᖏᓪᓗ? 
 
 ᐃ) 2000-2001 
 ᐱ) 2001-2002 
 ᑎ) 2002-2003 
 ᑭ) 2003-2004 
 ᒋ) 2004-2005 
 
2. ᐊᐃᐳᕈᓪ 1, 1999-ᖑᓚᐅᖅᑎᓪᓗᒍ, ᖃᑦᑎᐅᕙᑦ ᐃᓄᐃᑦ ᐱᔭᕇᖅᓯᓯᒪᕙᑦ ᓄᓇᕗᒻᒥ ᐃᓕᓴᐃᔨᔅᓴᐅᓂᕐᒧᑦ 

ᐃᓕᓐᓂᐊᕈᑎᐅᔪᒥᑦ 
 ᓇᓗᓇᐃᒃᑯᑎᓕᓐᓂ ᓯᓚᑦᑐᓴᕐᕕᒻᒥ ᐱᔭᕇᕐᓂᖏᓐᓄᑦ? 
 ᓇᓗᓇᐃᒃᑯᑎᓕᓐᓂ ᓯᓚᑦᑐᓴᕐᕕᔾᔪᐊᕐᒥᑦ ᐱᔭᕇᕐᓂᖏᓐᓄᑦ? 
 
3. ᐊᐃᐳᕈᓪ 28, 2005-ᖑᑎᓪᓗᒍ, ᖃᑦᑎᐅᕙᑦ ᐃᓕᓐᓂᐊᕐᑏᑦ ᐃᓕᓐᓂᐊᖅᑲᑦ ᑕᕝᕗᖓ ᓄᓇᕗᒻᒥ 

ᐃᓕᓴᐃᔨᔅᓴᐅᓂᕐᒧᑦ ᐃᓕᓐᓂᐊᕈᑎᐅᔪᒥᑦ ᐊᒻᒪᓗ ᖃᓄᑎᒋ ᐃᓕᓐᓂᐊᕐᓂᖃᓕᖅᑲᑦ? 
 
4. ᐳᓴᓐᑦ-ᖓᓂᑦ ᖃᑦᑎᐅᕙᑦ ᐃᓕᓴᐃᔨᐅᔪᑦ ᐃᖅᑲᓇᐃᔮᖃᕐᑐᑦ ᓄᓇᕗᒻᒥ ᐃᓕᓴᕕᐅᔪᓂᑦ ᐊᑎᖃᕐᑐᓂᑦ 

ᓄᓇᕗᒻᒥ ᓄᓇᑖᕋᓱᐊᕐᓂᕐᒧᑦ ᐊᖏᕈᑎᐅᔪᒥᑦ? 
 
5. ᐳᓴᓐᑦ-ᖓᓂᑦ ᒫᓐᓇᐅᔪᖅ ᓄᓇᖃᖅᑳᕐᑐᒥᓂᐅᔪᑦ ᐃᓕᓴᐃᔨᐅᔪᑦ ᐃᓕᓐᓂᐊᑎᑦᑎᔪᑦ ᖁᕝᕙᓯᓐᓂᓕᓐᓂᑦ 9-

ᒥᑦ 12-ᒧᑦ? 
 
6. ᐳᓴᓐᑦ-ᖓᓂᑦ ᓄᓇᖃᖅᑳᕐᑐᒥᓂᐅᔪᑦ ᐃᓕᓐᓂᐊᕐᑎᑦᑎᔨᐅᔪᑦ ᐱᓂᐊᖅᑐᒋᔭᐅᕙᑦ ᐃᖅᑲᓇᐃᔮᖏᓐᓂ 

ᐱᔭᕇᖅᓯᓗᑎᑦ ᓄᓇᕗᒻᒥ ᐃᓕᓐᓂᐊᕐᑐᓕᕆᔨᒃᑯᓐᓄᑦ ᐅᑯᓇᓂ ᐊᕐᕌᒍᓂᐊᖅᑐᓂᑦ? 
 
 ᐃ) 2005-2006 
 ᐱ) 2006-2007 
 ᑎ) 2007-2008 
 ᑭ) 2008-2009 
 ᒋ) 2009-2010 
 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑎᑎᕋᖅᓯᒪᔪᓂᑦ ᐊᐱᖅᑯᑎ. ᑲᑎᒪᔾᔪᑎᔅᓴᖅ 8. ᑲᑎᒪᔾᔪᑎᔅᓴᖅ  
9. ᑲᑎᒪᔾᔪᑎᔅᓴᖅ 10. ᑲᑎᒪᔾᔪᑎᔅᓴᖅ 11. ᑲᑎᒪᔾᔪᑎᔅᓴᖅ 13. ᓴᖅᑭᑎᑦᑎᓂᖅ ᑎᑎᕋᖅᓯᒪᔪᓂᑦ.  
ᐋᕆᐊᖅ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 

ᓴᖅᑭᑕᐅᔪᖅ ᑎᑎᖅᑲᒃ 129 - 2(2): ᑎᑎᖅᑲᖅ ᑐᕌᖓᔪᖅ ᐊᖏᔪᖅᑳᖓᓐᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᐱᔾᔪᑎᖃᕐᑐᓂ ᑮᓇᐅᔭᖃᕐᑎᑦᓯᓂᖅ ᐃᓕᓴᖅᓯᕕᒃ ᓴᓴᐃᔭᑎᖏᓐᓄᑦ 

ᐋᕆᐊᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᑦᓯᕙᐅᑖᖅ. ᑎᑎᖅᑲᐅᑉ ᐊᔾᔨᖓᓂᒃ ᑎᑎᖅᑲᐅᓯᐊᕆᓚᐅᕐᑕᓐᓂᒃ ᓴᖅᑮᔪᒪᒐᒪ 
ᐊᖏᔪᖅᑳᖓᓐᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐱᔾᔪᑎᒋᓪᓗᒍ ᖃᓄᐃᒻᒪᑦ 
ᑭᐅᔭᐅᓪᓚᒃᑖᕈᓐᓇᙱᒻᒪᖔᑕ ᐊᐅᓚᔾᔪᑎᖏᓐᓄᑦ ᐃᓕᓴᕐᓯᕕᒃ ᓴᓴᐃᔭᑎᒃᑯᑦ ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑎᑎᖅᑲᖅ ᑐᓂᓂᐊᖅᐸᐃᑦ ᑎᑎᕋᕐᑎᑎᓄᑦ. ᑎᑎᖅᑲᑦ ᓴᖅᑭᑕᐅᓂᖏᑦ. ᑎᑎᖅᑲᑦ 
ᓴᖅᑭᑕᐅᓂᖏᑦ. ᑲᑎᒪᔾᔪᑎᒃᓴᖅ 14. ᑲᑎᒪᔾᔪᑎᒃᓴᖅ 15. ᑲᑎᒪᔾᔪᑎᒃᓴᖅ 16. ᑲᑎᒪᔾᔪᑎᒃᓴᖅ 17, ᓯᕗᓪᓕᖅᐹᒥ 
ᐱᖁᔭᒃᓴᑦ ᐅᖃᓕᒫᖅᑕᐅᓂᖏᑦ. ᓯᕗᓕᖅᑎ ᐅᑲᓕᖅ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᒃᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 18 – ᒪᓕᒐᓕᕆᔨᑎᑐᑦ ᐊᔪᓐᖏᔾᔪᑎᓄᑦ ᒪᓕᒐᖅ - ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᖁᔨᕗᖓ, ᐊᐃᑉᐱᖅᑕᐅᓪᓗᓂ ᖃᒪᓂᑦᑐᐊᑉ 
ᒪᓕᒐᓕᐅᕐᑎᖓᓐᓄᑦ, ᑕᐃᒫᒃ ᒪᓕᒐᒃᓴᖅ 18, ᐊᔪᙱᔾᔪᑏᑦ ᓴᐳᓐᓂᐊᕐᑎᒧᐊᖅᑕᐅᕙᓐᓂᖏᓐᓄᑦ ᐱᖁᔭᖅ 
ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᖁᔨᕗᖔᕈᑦ ᑲᔪᓯᑐᐃᓐᓇᕆᐊᓕᒃ. ᓈᒻᒪᒃᓴᖅᑐᑦ. ᓈᒻᒪᒃᓴᙱᑦᑐᑦ. ᓂᕈᐊᙱᑦᑐᑦ. 
ᐱᖁᔨᕗᖔᕈᑦ ᑲᔪᓯᔪᖅ ᐊᒻᒪ ᒪᓕᒐᒃᓴᖅ 18 ᐅᖃᓕᒫᒃᑕᐅᒌᖅᐳᖅ ᓯᕗᓪᓕᖅᐹᒥᒃ. 
 
ᓯᕗᓪᓕᖅᐹᒥᒃ ᐱᖁᔭᒃᓴᑦ ᐅᖃᓕᒫᖅᑕᐅᓂᖏᑦ. ᑲᑎᒪᔾᔪᑎᒃᓴᖅ 18, ᐊᐃᑉᐹᓂ ᐱᖁᔭᒃᓴᑦ ᐅᖃᓕᒫᖅᑕᐅᓂᖏᑦ. 
ᓯᕗᓕᖅᑎ ᐅᑲᓕᖅ. 
 

ᑲᑎᒪᔾᔪᑎᔅᓴᖅ 18: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 18 – ᒪᓕᒐᓕᕆᔨᑎᑐᑦ ᐊᔪᓐᖏᔾᔪᑎᓄᑦ ᒪᓕᒐᖅ - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᖏᖅᑕᐅᔪᒪᒐᓗᐊᕐᑐᖓ ᒪᓕᒐᓕᐅᕐᑎᐅᖃᑎᓐᓄᑦ 
ᐊᑐᙱᑲᐃᓐᓇᕈᒪᓪᓗᒍ ᐅᓪᓗᒥᒃ ᐊᑕᐅᓯᕐᒥᑦ ᖃᐅᔨᒃᑲᐃᓯᒪᒋᐊᖃᕐᓂᖅ ᐊᐃᑉᐹᓂ ᒪᓕᒐᒃᓴᑦ 18 
ᐅᖃᓕᒫᖅᑕᐅᖁᓪᓗᒍ, ᒪᓕᒐᓕᕆᔨᑎᑐᑦ ᐊᔪᓐᖏᔾᔪᑎᓄᑦ ᒪᓕᒐᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐊᖏᖅᑕᐅᔪᒪᒐᓗᐊᕐᖓᑦ ᐊᑐᙱᑲᐃᓐᓇᕈᒪᓪᓗᓂ ᒪᓕᒐᖅ 62(1)-ᒥᒃ ᐊᐃᑉᐹᓂ 
ᐅᖃᓕᒫᕈᓐᓇᖁᓪᓗᒋᑦ. ᐋᒡᒑᑐᖃᖅᐹ. ᐋᒡᒑᖅᑐᖃᙱᒻᒪᑦ. ᑲᔪᓯᑐᐃᓐᓇᕆᑦ, ᓯᕗᓕᖅᑏ ᐅᑲᓖᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ ᐊᒻᒪ ᒪᓕᒐᓕᐅᕐᑎᐅᖃᑎᒃᑳ. 
 
ᐱᖁᔨᕗᖓ, ᐊᐃᑉᐱᖅᑕᐅᓪᓗᓂ ᖃᒪᓂᑦᑐᐊᑉ ᒪᓕᒐᓕᐅᕐᑎᖓᓐᓄᑦ ᑕᐃᒫᒃ ᒪᓕᒐᒃᓴᖅ 18, ᒪᓕᒐᓕᕆᔨᑎᑐᑦ 
ᐊᔪᓐᖏᔾᔪᑎᓄᑦ ᒪᓕᒐᖅ ᐊᐃᑉᐹᓂ ᐅᖃᓕᒫᖅᑕᐅᖁᓪᓗᒍ. ᐅᖃᖅᑎ, ᑖᓐᓇ ᒪᓕᒐᖅ ᐱᒋᐊᕐᑎᑦᓯᔾᔪᑎᐅᓂᐊᕐᒪᑦ 
ᓄᑖᒥᒃ ᒪᓕᒐᓕᕆᔨᑎᑐᑦ ᐊᔪᓐᖏᔾᔪᑎᓄᑦ ᒪᓕᒐᕐᒥᒃ ᐊᐅᓚᑦᓯᔾᔪᑎᐅᓂᐊᕐᑐᑎᒃ ᒪᓕᒐᓕᕆᔨᑎᑐᑦ ᐊᔪᓐᖏᔾᔪᑎᑦ 
ᐊᑐᖅᑕᐅᖃᑦᑕᕐᓂᖏᓐᓂᑦ ᐱᖁᑏᑦ ᑮᓇᐅᔭᖁᑎᐅᔪᓪᓗ ᑲᒪᒋᔭᐅᑐᐊᕌᖓᑕ. ᒪᓕᒐᖅ ᓇᓗᓇᐃᔭᐃᓯᒪᒻᒪᑦ 
ᐱᒋᐊᕐᑎᑦᓯᓂᕐᒥᑦ ᐊᒻᒪ ᑲᔪᓯᐅᒪᐃᓐᓇᕐᓂᖓᓗ ᒪᓕᒐᓕᕆᔨᑎᑐᑦ ᐊᔪᓐᖏᔾᔪᑎᑦ ᐊᒻᒪ ᓇᓗᓇᐃᔭᐃᓯᒪᓪᓗᑎᒃ 
ᒪᓕᒐᕐᓂᑦ ᐱᐅᓯᐅᕙᒃᑐᓂᓪᓗ ᑕᒪᒃᑯᓄᖓ ᐱᓕᕆᐊᖑᕙᒃᑐᓄᑦ. 
 
ᐱᒋᐊᕐᑎᑦᓯᓂᖅ ᑲᔪᓯᐅᒪᐃᓐᓇᕐᑐᒥᓪᓗ ᒪᓕᒐᓕᕆᔨᑎᑐᑦ ᐊᔪᓐᖏᔾᔪᑎᑦ ᐊᑑᑎᖃᕈᓐᓇᓪᓚᕆᒻᒪᑦ ᐃᓄᒃᑕᖓ 
ᐃᓱᒪᒥᒍᑦ ᐊᔪᕈᑎᖃᓕᕐᓂᖅᐸᑦ. ᒪᓕᒐᒃᓴᖅ ᐃᓚᓕᐅᔾᔨᓯᒪᒻᒥᔪᑦ ᑭᖑᓂᐊᒍᑦ ᐋᖅᑭᒋᐊᕈᑎᒃᓴᓂᒃ ᓄᓇᖁᑎᒋᔭᐅᔪᓄᑦ 
ᐱᖁᔭᒧᑦ ᐊᒻᒪ ᑭᒃᑯᑐᐃᓐᓇᐃᑦ ᕿᒪᒃᑲᑯᖏᓐᓂᒃ ᐱᖁᔭᒧᑦ. 
 
ᖁᔭᓐᓇᒦᒃ, ᐊᖓᔪᖅᑳ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐱᖁᔨᕗᖔᕈᑦ ᑲᔪᓯᑐᐃᓐᓇᕈᕐᓇᖅᓯᔪᖅ. ᐱᖁᔨᕗᖔᕈᒻᒧᑦ. 
ᐅᖃᐅᓯᒃᓴᖃᕐᑐᖃᖅᐹ. ᓂᕈᐊᕈᒪᓕᕐᒪᑕ. ᓈᒻᒪᒃᓴᖅᑐᑦ. ᓈᒻᒪᒃᓴᙱᑦᑐᑦ. ᓂᕈᐊᙱᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ 
ᐊᒻᒪ ᒪᓕᒐᒃᓴᖅ 18 ᐊᐃᑉᐹᓂ ᐅᖃᓕᒫᖅᑕᐅᔭᕇᕐᒪᑦ ᐊᒻᒪ ᑲᑎᒪᔨᕋᓛᓄᐊᖅᑕᐅᖁᓪᓗᒍ. 
 
ᐊᐃᑉᐹᓂ ᐱᖁᔭᒃᓴᑦ ᐅᖃᓕᒫᖅᑕᐅᓂᖏᑦ. ᑲᑎᒪᔾᔪᑎᒃᓴᖅ 19, ᐃᓱᒪᒃᓴᖅᓯᐅᕐᓂᖅ ᑲᑎᒪᑐᐃᓐᓇᕐᑎᓪᓗᒋᑦ 
ᐱᖁᔭᒃᓴᓂᒃ ᐊᓯᖏᓐᓂᓪᓗ. ᑎᑎᖅᑲᑦ ᓴᖅᑭᑕᐅᓂᖏᑦ 100 - 2(2), ᑎᑎᖅᑲᑦ ᓴᖅᑭᑕᐅᓂᖏᑦ 101 - 2(2), 
ᐊᒻᒪᓗ ᑎᑎᖅᑲᑦ ᓴᖅᑭᑕᐅᓂᖏᑦ 102 - 2(2) ᐃᕝᔭᕈᑕᐃᓚᒃ ᐃᒃᓯᕙᐅᑕᐅᓪᓗᓂ. 
 
ᐃᖅᓱᖅᑎ. 
 
>>ᒪᓕᒐᓕᐅᖅᕕᒃ ᓄᖃᖓᑲᐃᓐᓇᖅᑐᑦ 15:20ᒥ ᐊᒻᒪ ᐱᒋᐊᒃᑲᓐᓂᖅᑐᑎᑦ 15:51ᒥ 
 

ᑲᑎᒪᔾᔪᑎᔅᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᑦᓯᕙᐅᑕᖅ (ᐃᕝᔭᕈᑕᐃᓚᒃ): ᑲᑎᒪᔨᕋᓛᑦ ᐱᒋᐊᖁᓯᕙᒃᑲ. ᑲᑎᒪᔨᕋᓛᑦ ᑲᑎᒪᑐᐃᓐᓇᕐᓂᐊᖅᐳᑦ ᐅᑯᓂᙵ 
ᐱᓕᕆᓗᑕ: ᓴᖅᑭᖅᑎᑕᐅᓯᒪᔪᖅ ᑎᑎᖅᑲᒃ 100 - 2(2), 101 - 2(2) ᐊᒻᒪ 102 - 2(2). ᑲᑎᒪᔨᕋᓛᑦ 
ᖃᓄᐃᓘᕈᒪᕙᑦ? ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐱᓕᕆᔪᒪᕗᒍᑦ ᓴᖅᑭᖅᑎᑕᐅᓯᒪᔪᖅ ᑎᑎᖅᑲᒃ 100 - 2(2)ᒥᒃ, ᒐᕙᒪᒃᑯᑦ 
ᓄᓇᕗᒧᑦ ᐊᖅᑐᐊᖅᑕᖏᓐᓂᑦ ᐃᒡᓗᓂᑦ ᐅᓂᒃᑳᖓᑦ. ᑖᓐᓇᓗ ᐃᓱᓕᒃᑯᑦᑎᒍ ᑭᖑᓂᐊᒍᑦ ᕿᒥᕐᕈᓂᐊᖅᑐᒍᑦ 
ᓴᖅᑭᖅᑎᑕᐅᓯᒪᔫᒃ ᑎᑎᖅᑳᒃ 101 - 2(2) ᐊᒻᒪ 102 - 2(2). 
 
ᐃᒃᓯᕙᐅᑖ, ᑲᑎᒪᔩᑦ ᐊᐳᖅᑯᑎᖃᑐᐃᓐᓇᕆᐊᓖᑦ ᐊᖓᔪᖅᑳᓕᒫᓄᑦ, ᐊᒻᒪ ᑎᓕᐅᕆᓪᓗᑕ ᖁᓪᓕᐅᓂᖅᓴᐃᑦ 
ᐊᖓᔪᖅᑳᐅᕝᕕᓐᓃᖔᖅᑐᑦ ᓄᓇᓕᓐᓂ ᒐᕙᒪᓕᕆᔨᒃᑯᓐᓂᑦ, ᐋᓐᓂᐊᖅᑐᓕᕆᔨᒃᑯᓐᓂᑦ, ᐱᕈᖅᐸᓪᓕᐊᔪᓕᕆᔨᒃᑯᓐᓂᑦ 
ᐊᒻᒪ ᐃᖅᑲᖅᑐᐃᔪᓕᕆᔨᒃᑯᓐᓂᑦ ᑲᑎᒪᔨᕋᓛᓄᑦ ᐅᐸᖃᑕᐅᖁᓪᓗᒋᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. ᐊᒋᖅᐱᑖ ᐱᓕᕆᓂᐊᕋᑦᑕ 100 - 2(2)ᒥᒃ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ ᕿᓚᕝᕚ, ᐊᐱᖅᓱᖅᑕᐅᔪᒃᓴᖁᑎᖃᖅᐲᑦ ᐊᐱᖅᓱᖅᑕᐅᕕᒻᒧᐊᖁᔭᕐᓂᑦ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᐄ, ᐃᒃᓯᕙᐅᑖ. 
 
ᐃᑦᓯᕙᐅᑕᖅ: ᐃᖅᓱᖅᑏ, ᐊᐃᒋᐊᖅᑐᓚᐅᒃᑭᑦ ᐊᐱᖅᓱᖅᑕᐅᔪᒃᓴᐃᑦ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖁᕕᐊᓱᑉᐳᖓ ᑕᒫᓃᒍᓐᓇᕋᒪ. ᐱᓇᓵᑲᐃᓐᓇᕋᓗᐊᖅᑐᖓ, 
ᑭᓯᐊᓂᓕ ᑕᒫᓃᓕᖅᐳᖓ. 
 
>>ᐸᑦᑕᑐᖅᑐᑦ 

ᐃᒃᓯᕙᐅᑖ, ᐅᐸᓗᖓᐃᖅᐸᓪᓕᐊᓪᓗᖑ ᑲᑎᒪᔨᕋᓛᓄᑦ, ᐅᖃᐅᓯᒃᓴᓕᐅᖅᓯᒪᓚᐅᙱᑦᑐᖓ ᑎᑎᕋᖅᓯᒪᔪᓂᑦ, 
ᑭᓯᐊᓂᓕ ᐊᖓᔪᖅᑳᖑᓪᓗᖓ ᓄᓇᓕᓐᓂ ᒐᕙᒪᓕᕆᔨᒃᑯᓐᓂᑦ, ᐊᔾᔨᐅᓯᐊᙱᑦᑐᒥᒃ ᐱᓕᕆᓂᐊᖅᐳᖓ ᐅᓪᓗᒥ 
ᑕᒫᓂ, ᐃᒃᓯᕙᐅᑖ. 
 
ᐃᖅᑲᓇᐃᔭᖅᑎᖁᑎᒃᑲ ᐅᖃᖁᓂᐊᖅᐸᒃᑲ ᑭᓇᐅᓂᕐᒥᓂ ᐅᓪᓗᒥ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ. ᓴᐅᒥᓐᓃᑦᑐᖅ, ᑭᓇᐅᕕᒡᒎᖅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑖᒻ ᐅᕆᑦᓯᐅᕗᖓ, ᐊᖓᔪᖅᑳᑉ ᑐᓪᓕᐊ, ᓄᓇᓕᓐᓂ ᒐᕙᒪᓕᕆᔨᒃᑯᓐᓂ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᕆᑦᔅ. ᐊᒻᒪᓗ ᐊᖓᔪᖅᑳᑉ ᑕᓕᖅᐱᐊᓃᑦᑐᖅ. 
 
ᑲᓛᒃ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑯᕆᔅ ᑭᓛᒃᒥᒃ ᐊᑎᖃᖅᐳᖓ. ᐊᐅᓚᑦᑎᔨᐅᕗᖓ ᐃᒡᓗᓂᑦ ᐊᒻᒪ ᐱᖁᑎᓂᑦ 
ᐊᐅᓚᑦᑎᔨᒃᑯᓐᓂᑦ ᓄᓇᓕᓐᓂ ᒐᕙᒪᓕᕆᔨᒃᑯᓐᓂ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ. ᑐᙵᓱᒋᑦ ᐊᖏᕐᕋᒃᑲᓐᓂᕆᔭᕐᓄᑦ. ᐱᐅᑦᑎᐊᖅᐳᖅ ᐅᑎᖅᓯᒪᓕᕐᒥᒐᕕᑦ 
ᐃᖅᑲᓇᐃᔭᖅᑎᖁᑎᑎᓪᓗ. ᕆᑦᔅ ᐊᒻᒪ ᑭᓛᒃ, ᑐᙵᓱᒋᑦᑎ. 
 
ᑲᔪᓯᓚᐅᙱᓂᑦᑎᓐᓂᑦ, ᑲᑎᒪᔩᑦ ᐃᖅᑲᐃᑎᔪᒪᕙᒃᑲ ᐆᒥᖓ: ᒪᓕᒋᐊᓕᒃ 77(1) ᒪᓕᓪᓗᒍ, ᓂᓪᓕᕕᒃᓴᖃᖅᐳᓯ 10 
ᒥᓇᑦᑎᓂᑦ ᐊᒻᒪᓗ ᒪᓕᒃᑐᒍᓕ ᒪᓕᒐᖓ 77(2) ᐃᓱᒪᔅᓲᑎᒋᔭᖓ ᐃᒃᓯᕙᐅᑕᐅᑉ, ᑲᑎᒪᔨ ᐊᑕᐅᓯᐊᖏᓪᓗᓂ 
ᓂᓪᓕᕈᓐᓇᖅᑐᖅ ᐅᖃᐅᓯᕆᔭᐅᔪᒧᑦ, ᑭᓯᐊᓂᓕ ᐃᓘᓇᑎᒃ ᑲᑎᒪᔨᐅᔪᑦ ᓂᓪᓕᓚᐅᖅᑎᓪᓗᒋᑦ ᓂᓪᓕᕈᒪᓯᒪᔪᑦ. 
 
ᐅᖃᐅᓯᑐᐃᓐᓇᖅᑕᖃᑉᐸ? ᐊᑎᖁᑎᖃᕈᓐᓃᕐᕋᒪ ᐅᖃᐅᓯᑐᐃᓐᓇᕐᓄᑦ. ᐊᐱᖅᑯᑎᒃᓴᐃᑦ? ᐲᓴᓐ, ᑲᔪᓯᒋᑦ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐃᓵᖓᖅᑲᐅᖏᒃᑲᓗᐊᖅᑐᖓ. ᐃᓱᒪᒐᖃᐃ ᐅᖃᓕᒫᕈᓐᓇᓕᖅᑕᖓ. 
ᐊᐱᖅᑯᑎᖃᕈᒪᖅᑲᐅᒐᒪ. 
 
ᖁᔭᓐᓇᒦᖅᐸᕋ ᐊᖓᔪᖅᑳ ᐊᒻᒪᓗ ᐱᓕᕆᔨᖏᑦ ᐊᐱᖅᓱᖅᑕᐅᕕᒻᒨᕈᓐᓇᕐᒪᑕ. ᑕᑭᔪᕈᓘᒻᒪᑦ ᐊᑐᖅᑐᐊᕈᑎᓄᑦ 
ᐅᓂᒃᑳᖅ, ᐊᒥᓲᓪᓗᑎᓪᓗ ᐊᑐᖅᑐᐊᕈᑏᑦ. ᐊᒥᓲᖏᑦᑐᑎᓪᓗ ᑐᑭᓯᒋᐊᕈᑎᑦ ᐊᓯᖏᑦ ᑮᓇᐅᔭᐃᑦ ᓈᓴᐅᑎᖏᓐᓂᑦ 
ᐊᒻᒪᓗ ᐊᑐᖅᑐᐊᕈᑏᑦ. ᐊᐱᖅᑯᑎᒃᓴᖃᖅᑐᖓ ᐊᒻᒪᓗ ᓇᓗᓇᐃᖅᓯᒋᐊᕐᓂᐊᖅᐳᖓ. 
 
ᖃᖓᒃᑯᓪᓕ ᐊᑐᖅᑐᐊᕈᑎᑦ ᑖᒃᑯᓄᖓ ᐱᖁᑎᒋᔭᐅᔪᓄᑦ ᐃᓱᓕᖃᑦᑕᕐᒪᑕ? ᓇᓗᓇᐃᖅᓯᒋᐊᕈᓐᓇᖅᑭᑦ, ᐊᕐᕌᒍᑦ 20-
ᓄᖅᑲᐃ, ᑕᓪᓕᒪᑦ ᐊᕐᕌᒍᐃᑦ, 20 ᐊᕐᕌᒍᐃᑦ, ᑭᓯᐊᓂᓕ ᓇᓗᓇᐃᖅᓯᒪᔪᖃᖏᒻᒪᑦ ᐊᕐᕌᒍᖏᓐᓂᒃ 
ᓇᓗᓇᐃᖅᑕᐅᓯᒪᓪᓚᑖᖅᑐᓂᒃ ᖃᖓᒃᑯᑦ ᐊᑐᖅᑐᐊᕈᑎᑦ ᐃᓱᓕᒃᑲᔭᕐᒪᖔᑕ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐄ, ᐱᑕᖃᑦᑐᒍᑦ, ᑎᑎᕋᖅᓯᒪᔪᖁᑎᑦᑎᓐᓂ, ᓈᓴᐅᖏᑦ 
ᐊᕐᕌᒍᐃᑦ ᑖᒃᑯᓄᖓ ᐊᑐᖅᑐᐊᕈᑎᓄᑦ. ᑭᐅᒍᓐᓇᑎᐊᖅᑐᖓ ᐊᐱᖅᑯᑎᓂᒃ ᖃᓄᑎᒋᐅᒻᒪᖔᑕ ᑖᒃᑯᐊ 
ᐊᑐᖅᑐᐊᕈᑏᑦ, ᒪᓕᓪᓗᒍ ᐊᐱᖅᑯᑎᐅᔪᖅ ᒪᓕᒐᓕᐅᖅᑎᓂᒃ. ᖁᔭᓐᓇᒦᒃ. 

ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐃᒻᒪᖃᓕ ᐅᖃᐅᓯᖃᕈᓐᓇᖅᑐᖓ ᐊᑐᖅᑐᐊᖅᑕᐅᔪᑦ ᐃᓚᖏᓐᓂᑦ ᕿᑎᕐᒥᐅᓂᒃ. 
ᐊᐅᔭᐅᓚᐅᖅᑐᖅ ᐳᓚᕋᖅᑎᓪᓗᑕ ᔭᓗᓇᐃᒥ ᐊᖓᔪᖅᑳᖓᓪᓗ ᐋᓐᓂᐊᖅᑐᓕᕆᔨᒃᑯᑦ ᐳᓚᕋᕐᓂᐊᖅᑎᓪᓗᑕ 
ᕿᑎᕐᒥᐅᑦ ᐋᓐᓂᐊᕕᓕᐊᖅᓯᒪᔪᓄᑦ ᑐᔪᒻᒥᕕᖓᓂᒃ. ᖃᐅᔨᒋᐊᓚᐅᕐᕋᒪ ᑐᒡᓗᐊᓄᑦ ᐊᖓᔪᖅᑳᑉ ᑕᒪᑐᒧᖓ ᓄᓇᕗᑦ 
ᒐᕙᒪᒃᑯᑦ ᐊᑐᖅᑐᐊᕐᓂᕆᓂᐊᖅᑕᖓᓄᑦ ᓄᑖᒧᑦ ᑐᔪᒻᒥᕕᒻᒧᑦ ᔨᐊᓗᓇᐃᒥ ᐅᕝᕙᓘᓐᓃᑦ ᐃᒻᒪᖃ ᐃᓪᓗᓕᐅᓂᖅ 
ᓄᑖᒥᒃ ᑐᔪᒻᒥᕕᒃᓴᒥᒃ ᐃᓱᒪᒋᓪᓗᒍ ᓄᑖᖅ ᕿᑎᕐᒥᐅᑦ ᐋᓐᓂᐊᕕᓕᐊᖅᓯᒪᔪᓄᑦ ᑐᔪᒻᒥᕕᐅᔪᖅ ᒪᑐᐃᓐᓂᐊᖅᑐᖅ 
ᐃᖃᓗᒃᑑᑎᐊᕐᒥ ᑕᒫᓂ ᐊᕐᕌᒍᒥ. ᓴᓇᔭᐅᔪᖃᕐᓂᐊᖅᑐᖅ ᑐᔪᒻᒥᕕᒃᓴᒥᒃ ᑕᐃᑲᓂ. 
 
ᑐᒡᓕᐊ ᐊᖓᔪᖅᑳᑉ ᐅᖃᓚᐅᖅᓯᒪᒻᒪᑦ ᐅᕙᓐᓄᑦ ᐊᑐᖅᑐᐊᕈᑎᖓ ᑐᔪᒻᒥᕕᒻᒧᑦ ᔨᐊᓗᓇᐃᒥ ᐃᓱᓕᒃᑲᔭᕐᒪᑦ ᑎᓴᒪᓂ 
ᐊᕐᕌᒍᓂ. ᖃᐅᔨᒪᓇᓱᒃᑕᐅᓂᐊᕐᓚᐅᖅᑐᖅ ᐅᓄᖅᓯᒋᐊᕈᑎᑦ ᐅᕝᕙᓘᓐᓃᑦ ᒥᑭᓪᓕᒋᐊᕈᑎᑦ ᐋᓐᓂᐊᔪᓄᑦ 
ᑐᐊᕕᓐᓇᑐᖅᓯᐅᑎᓄᑦ ᓄᓇᓯᐅᑎᓄᑦ ᐊᒻᒪᓗ ᐋᓐᓂᐊᔪᓄᑦ ᑕᐃᑯᖓᖃᑦᑕᖅᑐᑦ ᕿᑎᕐᒥᐅᑦ ᑐᔪᒻᒥᕕᖓᓄᑦ 
ᔨᐊᓗᓇᐃᒥ ᖃᐅᔨᒍᒪᓪᓗᑎᒃ ᑕᐃᓐᓇ ᐊᑐᖅᑐᐊᕈᑎ ᐃᓱᓕᒃᑎᑕᐅᓂᐊᕐᒪᖔᖅ ᐅᕝᕙᓘᓐᓃᑦ ᓄᑖᙳᖅᑎᑕᐅᓗᓂ 
ᐅᕝᕙᓘᓐᓃᑦ ᐊᑐᖅᑐᐊᕐᓗᑎᑦ ᓄᑖᒥᒃ ᐃᒡᓗᒥᒃ. 
 
ᐃᓱᒪᑐᐃᓐᓇᖅᑐᖓ ᑐᑭᓯᑎᑦᑎᒍᓐᓇᕋᕕᑦ ᖃᓄᖅ ᐱᓕᕆᓲᖑᒻᒪᖔᑉᐱᑦ ᖃᐅᔨᒋᐊᕐᓗᑎᒃ ᓇᒻᒥᓂᖃᑦᑎᐅᔪᓂᒃ 
ᐃᓪᓗᓄᑦ ᓄᑖᖑᖅᑎᑦᑎᓂᐊᕐᒪᖔᕐᐱᑦ ᐊᑐᖅᑐᐊᕈᑎᒥᒃ. ᓄᓇᕘᒥᓕ ᐱᓪᓗᐊᑕᐅᓂᖅᓴᓕᖅᑐᖅ ᐊᑐᖅᑐᐊᕈᑎ 
ᐃᓱᓕᓐᓂᐊᕐᓂᖅᐸᑦ ᓲᕐᓗ 2006-ᒥ, ᑕᐃᑲᓂ ᓄᓇᓕᓐᓂ, ᐊᒻᒪᓗ ᐱᑕᖃᓗᐊᕋᓂ ᐱᓕᕆᕕᑎᒍᑦ ᐃᓂᐅᔪᒥᒃ 
ᓄᓇᓕᓐᓂ ᑭᓪᓕᖃᑦᑎᑦᑎᔪᖅ ᒐᕙᒪᒃᑯᑦ ᖃᓄᖅᑑᕈᑎᒋᔪᓐᓇᖅᑕᖏᓐᓂᒃ. ᐊᑐᖅᑕᐅᑎᑕᐅᒍᓐᓇᖅᑐᖅ ᐃᒻᒪᖃ 
ᓄᑖᖑᕆᐊᖅᑕᐅᓗᓂ ᐊᑐᖅᑐᐊᕈᑎ. ᐅᕝᕙᓘᓐᓃᑦ ᓯᕗᓂᐊᒍᑦ ᐱᕕᖃᑦᑎᑕᐅᒋᐊᕐᓗᓂ 
ᐊᑭᑦᑐᕋᐅᑎᖃᖅᑎᑦᑎᔪᓐᓇᖅᑐᑦ ᑳᓐᑐᕌᖅᑏᑦ ᐱᕕᖃᕈᓐᓇᓂᐊᕐᒪᑦ ᐊᑭᑦᑐᕋᐅᑎᖃᑕᐅᓗᑎᒃ ᑳᑦᑐᓛᒥᒃ, ᐊᒻᒪᓗ 
ᑲᔪᓯᑦᑎᐊᖅᐸᑦ, ᓴᓇᔪᖃᓪᓗᓂ ᐱᓕᕆᕕᒃᑯᑦ ᐃᓂᒃᓴᐅᔪᓂᒃ. 
 
ᑐᑭᑖᖅᑎᓐᓇᓱᑐᐃᓐᓇᖅᑕᕋ ᖃᓄᖅ ᒐᕙᒪᒃᑯᑦ ᖃᐅᔨᒪᓇᓱᖃᑦᑕᕐᒪᖔᑕ ᑳᑦᑐᓛᒥᓂᒃ ᐱᓕᕆᕕᐅᔪᑎᒍᑦ 
ᐊᑐᖅᑐᐊᕈᑎᓄᑦ ᐊᒻᒪᓗ ᓄᑖᙳᖅᑎᑦᑎᕆᓂᕐᒥᒃ, ᑕᒪᒃᑮᑦ ᐊᐅᓚᓂᐅᔫᒃ ᓯᓚᑖᒍᑦ ᓄᓇᕗᑦ ᐊᒻᒪᓗ ᐊᐅᓚᓂᐅᔪᑦ 
ᐃᓗᐊᓂ ᓄᓇᕗᑦ. ᐃᖅᑲᐅᒪᓗᒍ ᐅᓯᑲᑦᑕᖅᓂᐅᑉ ᐃᓱᓕᒃᕕᖓ ᐊᒻᒪᓗ ᐅᓯᔭᒃᓴᓄᑦ ᐃᓱᓕᒃᕕᐅᔪᖅ ᑎᑭᓴᐅᓂᐊᕐᓗᓂ 
ᑭᓱᕈᓘᔭᕐᓂᒃ ᐊᒻᒪᓗ ᐊᓯᖏᓐᓂᒃ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕙᖅ. 
 
ᐊᖓᔪᖅᑳ ᐲᑕ ᕿᓚᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑭᐅᒍᑎᒋᓗᒍ ᑲᑎᒪᔨᐅᖃᑎᒻᒪ ᐊᐱᖅᑯᑎᖏᑦ ᐊᒥᓲᒻᒪᑕ 
ᐊᑐᐊᒐᑦ ᐃᖃᓇᐃᔭᕐᕕᐅᔪᐃᑦ ᕿᒥᕐᕈᒋᐊᓛᖓᑕ ᑕᒃᑯᐊ ᓄᖑᓚᐅᖅᑎᓐᓇᒋᑦ ᐊᑐᑦᑐᕈᑎᖏᑦ. ᓯᕗᓪᓕᖅ 
ᖃᐅᔨᓴᖅᑎᐊᓪᓗᑎᒃ ᐸᓐᓇᒍᑕᐅᑎᐊᕋᓗᐊᕐᒪᖔᑕ ᐃᓱᒪᒋᔭᐅᔪᑦ ᐃᓚᒋᔭᐅᔪᓐᓇᕐᒪᖓᑕ ᑲᔪᓯᒋᐊᕈᓐᓇᕐᒫᖓᑕᓗ 
ᐊᓪᓚᕕᑦᓴᒥᑦ ᐃᓚᒋᔭᐅᓗᓂ ᓄᓇᓕᓐᓄᑦ ᐸᓐᓇᒍᑕᐅᔪᓂᑦ. ᐊᕐᕋᒍᑕᒫᖅ ᓴᖅᑭᓲᖑᓪᓗᑎᒃ ᐊᑐᖅᑐᐊᕈᑎᖏᑦ 
ᐃᓱᓕᓚᐅᖅᑎᓐᓇᒋᑦ, ᑕᒃᑯᐊ ᐊᑯᓂ ᐊᑐᖅᑐᐊᕈᑎᓖᑦ. 
 
ᐊᒻᒪᑦᑕᐅᖅ ᕿᒥᕐᕈᓂᖅ, ᐊᓯᖏᓪᓗ ᓴᖅᑭᑕᐅᔪᑦ, ᐃᖃᓇᐃᔭᕐᕖᑦ ᕿᒥᕐᕈᒍᓐᓇᖅᑐᑦ ᑲᒪᒋᔭᐅᑦᑎᐊᕋᓗᐊᕐᒪᖔᑕ 
ᑮᓇᐅᔭᐃᑦ ᐃᓕᑕᕆᔭᐅᓪᓗᑎᒃ ᑲᓐᑐᕌᖑᓕᖅᑕᐅᔪᓐᓇᕐᒪᖔᑕ ᐊᑐᑦᑕᐅᒍᓐᓇᖅᑎᐊᕋᓗᐊᕐᒪᖔᑕᓗ. ᑕᒃᑯᐊᓗ 
ᐊᑑᑎᖃᑎᑕᐅᓲᖑᕗᑦ ᐊᑐᑦᑐᐊᕈᑎᖏᑦ ᓄᖑᓚᐅᖅᑎᓐᓇᒋᑦ. ᐃᖃᓇᐃᔭᕐᕖᑦ ᐅᖃᖃᑎᖃᕈᓐᓇᖅᑐᑦ ᓇᓕᐊᒃᑯᑦ 
ᐃᖃᓇᐃᔭᕐᕕᒻᒨᖓᒻᒪᖔᑕ ᐱᓪᓗᒍ ᓇᓕᐊ ᐊᑐᖅᑐᐊᕈᑎ ᑮᓇᒨᒻᒪᖔᖅ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕙᖅ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ, ᐊᖓᔪᖅᑳ. ᑮᓇᐅᔭᑐᖅᑐᒻᒪᕆᓐᓂᑦ ᑎᑎᕋᕐᕕᓕᐅᕈᑕᐅᕗᖅ 
ᐱᓕᕆᕕᓕᐅᖅᑎᓄᑦ ᓄᓇᓕᓐᓂ ᒥᑭᓂᖅᓴᐅᔪᓄᑦ ᓄᓇᕘᒥ. ᖃᓄ ᐱᕕᖃᖅᑎᑦᑎᓂᐊᖅᐱᓯ 
ᐱᕕᒃᓴᖃᖅᑎᑦᑎᓗᓯᓘᓐᓃᑦ ᐱᓕᕆᕕᓕᐅᖅᑎᑦ ᑕᒪᒃᑯᓄᖓ ᑎᑎᕋᕐᕕᓕᐅᕋᓱᐊᕐᓂᕐᒧᑦ ᐱᓕᕆᕕᒃᓴᓂᓪᓘᓐᓃᑦ 
ᒐᕙᒪᒃᑯᑦ ᐊᐅᓚᓂᖏᓐᓄᑦ? ᐱᕕᖃᖅᑎᑦᑎᔭᕆᐊᖃᕋᔭᖅᑰᖅᑐᓯ ᐊᕐᕌᒍᒥᒃ ᒪᕐᕉᓐᓄᓪᓗᓃᑦ. 
ᐃᓱᒪᑦᑎᐊᕋᓱᐊᑐᐃᓐᓇᖅᑐᖓ. ᑕᐃᓐᓇ ᐊᖓᔪᖅᑳ ᐅᖃᐅᓯᖃᒃᑲᓐᓂᕈᓐᓇᖄ ᑕᒪᑐᒧᓐᖓ? ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕙᖅ. 
 
ᐊᖓᔪᖅᑳ ᐲᑕ ᕿᓚᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᒥᓱᐊᖅᑎᑐᖓ ᐃᓚᖏᔭᐅᖃᑦᑕᖅᓯᒪᒐᒪ ᕿᒥᕐᕈᑎᓪᓗᒋᑦ 
ᐊᑐᖅᑐᐊᕈᑎᑦ ᑲᓐᑐᕌᖏᓐᓂᑦ ᐊᒻᒪᓗ ᑲᔪᓯᒋᐊᕈᑎᖏᑦ, ᐃᓕᓴᕆᔭᐅᓯᒪᔪᑦ ᑕᒃᑯᐊ ᓄᓇᕗᑦᒥ ᓂᒥᓂᖃᑦᑑᔪᑦ 
ᑲᒪᒋᔭᖃᓕᖓᑕ ᐊᑐᖅᑐᐊᕈᑎᓂ ᑐᕌᖓᔪᓂᑦ ᐱᖁᑎᑕᓐᓂᕐᒧᑦ, ᐊᒻᒪᓗ ᐃᓕᓐᓂᐊᕈᑕᐅᑎᐊᒻᒪᕆᑦᑐᓂᓗ. 
 
ᐃᓚᖏᑦ ᐊᐱᖅᑯᑏᑦ ᐱᕙᑦᑕᕗᑦ ᑲᒪᒋᔭᑦᑎᐊᕆᐊᖃᓐᓂᖃᓲᖑᕗᑦ ᓄᖑᓐᓂᕆᔭᖓ ᐅᖓᑖᓗᓚᐅᖅᑎᓐᓇᒍ 
ᑭᓯᐊᓂᑕᐅᖅ ᑲᓐᑐᕌᓐ ᐊᑐᖅᑐᐊᕈᑎᖏᑦ ᑐᓂᔭᐅᕙᑦᑐᑦ ᑎᑎᖃᑎᒍᑦ ᐅᖓᑖᓗᓚᐅᖅᑎᓐᓇᒋᑦ ᓄᓇᓕᖏᓐᓂᑦ 
ᐊᒻᒪᓗ ᐊᓯᖏᑦ. 
 
ᓄᑖᖑᔪᑦ ᓇᒻᒥᓂᖁᑎᓖᑦ ᓴᖅᑭᐸᓪᓕᐊᓕᒻᒥᒻᒪᑕ ᐊᔾᔨᒌᓂᑦ ᑐᓴᕈᑎᐅᔪᓄᑦ ᐃᑲᔪᓐᓂᖃᓐᓂᐊᖓᑕ ᐸᓐᓇᒍᑎᖏᓐᓄᑦ 
ᓯᕗᓂᑦᓴᑎᓐᓄᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ, ᖁᔭᓐᓇᒦᒃ, ᒥᔅᑕ ᐊᖓᔪᖅᑳ. ᓱᓕ ᑕᒪᓐᓇ ᑕᑭᔫᒻᒪᑦ ᑎᑎᕋᖅᓯᒪᔪᑦ ᑕᕝᕙᓂ 
ᓇᓗᓪᓗᖓᓗ ᖃᓄᖅ ᐱᓕᕆᓂᐊᕐᒪᖔᖅᑎᒍ. ᖃᐅᔨᒍᒪᕕᐅᑎᓕᒻᒥᔪᖓ ᓇᓪᓕᐊᑦ ᐊᑐᖅᑐᐊᕈᑏᑦ ᐃᕕᑦ 
ᒪᑉᐱᕋᓐᓃᑦᑐᓂ ᒪᕐᕉᓐᓂ ᐊᑐᖅᑐᐊᕈᑎᐅᓚᐅᕐᒪᖔᑕ ᑐᓂᕐᕈᑕᐅᓯᒪᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐃᐳᕈ 1, 1999ᒥᑦ 
ᐊᒻᒪᓗ ᓇᓪᓕᐊᑦ ᓇᕿᑦᑕᖅᑕᐅᓂᕐᒪᖔᑕ ᐃᐳᕈ 1, 1999 ᑭᖑᓂᐊᒍᑦ? ᑕᒪᑐᒪ ᑐᓴᕋᑦᓴᖃᖅᑮᑦ? ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕙᖅ. 
 
ᐊᖓᔪᖅᑳ ᐲᑕ ᕿᓚᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐱᔪᓐᓇᖅᑎᒃᑯᕕᖓ, ᐃᑦᓯᕙᐅᑕᖅ, ᑭᐅᑎᓐᓂᐊᖅᑲᕋ ᐃᕕᑦ 
ᐊᐱᖅᑯᑎᖓᓄᑦ ᑲᓛᒃ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᐊᑏ ᑲᔪᓯᒋᑦ, ᑲᓛᒃ. 
 
ᑲᓛᒃ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᒥᓲᓂᖏᑦ ᐊᑐᖅᑐᐊᕈᑏᑦ ᑐᓂᕐᕈᑕᐅᓯᒪᔪᒥᓃᑦ 1999ᖑᓚᐅᖅᑎᓐᓇᒍ, ᑕᒃᑯᐊ 
59 ᐊᑐᖅᑐᐊᕈᑏᑦ, 30 ᐊᑐᖅᑐᐊᕈᑏᑦ ᑐᓂᕐᕈᑕᐅᔪᒥᓃᑦ ᒐᕙᒪᒃᑯᓐᓂᑦ ᓯᕗᓂᐊᒍᑦ 1999. ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑲᓛᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. 50/50-ᐸᓘᔪᖅ. ᒐᕙᒪᒃᑯᑦ ᒫᓐᓇᐅᒧᖅ ᐃᓱᒪᔅᓴᖅᓯᐅᕈᑎᖃᑉᐸᑦ 
ᓄᖅᑲᑎᑦᑎᓂᐊᕐᓗᑎᒃ ᓇᓕᐊᓐᓂᒃ ᑖᒃᑯᐊ 59-ᖑᔪᑦ ᐊᑐᖅᑐᐊᖅᕈᑏᑦ ᕿᒪᑦᑕᐅᓂᑰᔪᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 

ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᑦᓯᕙᐅᑕᖅ. ᓇᐃᑦᑐᒻᒪᕆᒻᒥᒃ ᑭᐅᔾᔪᑎᖃᑦᑐᖓ. ᐄ, 
ᐃᑦᓯᕙᐅᑖᖅ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᖓᔪᖅᑳ ᓇᓗᓇᐃᖅᓯᑎᐊᕐᓂᖅᓴᐅᒍᓐᓇᖅᑲ ᐊᒻᒪᓗ ᐅᖃᐅᑎᓗᓂᑎᒍᑦ 
ᓇᓪᓕᐊᒃ ᐊᑐᖅᑐᐊᕈᑏᑦ ᓄᖅᑲᑦᑎᑕᐅᔪᒫᓐᓂᐊᕐᒪᖔᑕ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᑦᓯᕙᐅᑕᖅ. ᑐᑭᓯᓇᖅᓯᑎᑦᑎᒋᐊᕈᓐᓇᖅᑲ ᐊᐱᖅᑯᑎᒥᓂᒃ. 
ᒫᓐᓇᐅᔪᖅ, ᐅᖃᐅᓯᖃᕈᓐᓇᖏᓐᓇᑦᑕ ᓇᓪᓕᐊᒃ ᐊᑐᖅᑐᐊᕈᑎᑦ ᓄᖅᑲᑦᑎᑕᐅᓂᐊᕐᒪᖔᑕ ᑭᓯᐊᓂᓕ ᐃᓱᓕᑉᐸᑕ. 
ᑕᒪᑐᒥᖓᑦᑕᐅᖅ ᕿᒥᕐᕈᔪᒍᑦ ᒫᓐᓇᐅᔪᖅ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ, ᐊᖓᔪᖅᑳ. ᐃᓛᖃᐃ ᑐᑭᓯᓇᕆᐊᓂᖅᓴᐅᓗᖓ, 
ᐊᐱᖅᑯᑎᖃᑦᑎᓪᓗᖓ ᓄᖅᑲᑎᑦᑎᓂᕐᒥᒃ ᐱᓕᕆᕕᐅᔪᓄᑦ ᐊᑐᖅᑐᐊᕈᑎᓂᒃ, ᓇᓗᓇᐃᖅᓯᒍᓐᓇᖅᑭᑦ ᐅᕙᑦᑎᓐᓄᑦ 
ᓱᒻᒪᑦ ᓄᖅᑲᑎᑦᑎᔭᕆᐊᖃᒻᒪᖔᑦᓯ ᐱᓕᕆᕕᐅᔪᓄᑦ ᐊᑐᖅᑐᐊᕈᑎᓂᒃ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖃᓄᐃᒋᔭᐅᖏᒃᑯᒪ, ᑭᐅᑎᓐᓂᐊᕐᕋᒃᑯᑦ ᒥᔅ. ᕆᑦᔅ ᑖᔅᓱᒥᖓ 
ᐊᐱᖅᑯᑎᒥᒃ ᐊᒻᒪᓗ ᐅᖃᐅᓯᖃᕐᓗᓂ ᕿᒥᕐᕈᓂᕐᒧᑦ ᐊᒻᒪᓗ ᐃᓚᒋᔭᐅᓂᖓᓄᑦ ᑕᒃᓱᒧᖓ ᐱᓕᕆᐊᖑᔪᒧᑦ. 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᒥᔅᑕ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᑦᔨᒌᖏᑦᑐᓂᒃ ᐱᑦᔪᑎᖃᓲᖑᔪᑦ ᑕᒪᒃᑯᐊ ᐊᑐᖅᑐᐊᕈᑦᑎᑦ 
ᓄᑖᖑᕆᐊᖅᑕᐅᖏᑎᓪᓗᒋᑦ. ᐃᓚᖓ ᐃᓂᒋᔭᖓ ᐊᑐᖅᑕᐅᔭᕆᐊᖃᕈᓐᓃᑎᓪᓗᒍ ᐊᓯᐊᓂᒃ ᐃᓂᒃᓴᒥᒃ 
ᓇᓂᓯᓯᒪᔪᖃᓕᕋᒥ ᐱᓕᕆᕕᒃᑯᓐᓄᑦ ᐅᕝᕙᓘᓐᓃᑦ ᐃᓪᓗᖃᑦᑎᐅᔪᒧᑦ ᑲᑎᒍᓐᓇᖅᓯᒪᒐᑦᑎᒍᑦ ᐃᓂᐅᔪᑦ ᐅᕝᕙᓘᓐᓃᑦ 
ᓅᑦᑕᖅᓯᒪᓂᖏᓐᓄᑦ ᓇᓕᐊᓐᓄᑦ. 
 
ᐊᐃᑉᐸᖓᓕ ᐱᑦᔪᑎᐅᔪᖅ ᐃᒫᖃᐃ ᑮᓇᐅᔭᖅᑐᕈᑎᐊᓄᑦ ᐱᑦᔪᑎᖃᑦᑐᑎᒃ ᓇᓗᓇᐃᖅᑕᐅᓯᒪᑉᐸᑦ ᓈᒻᒪᑦᑐᒥᒃ 
ᐃᓂᒃᓴᒥᒃ ᐊᑭᑭᓐᓂᖅᓴᐅᔪᒃᑯᑦ ᐱᑕᖃᕆᐊᖓᓂᒃ ᐃᒻᒪᖃ ᒐᕙᒪᒃᑯᑦ ᐃᓪᓗᖁᑎᖓᓂ. ᐱᖓᔪᐊ 
ᐃᒪᓐᓇᐅᑐᐃᓐᓇᕆᐊᓕᒃ ᐊᓯᐊᓅᕈᓚᒍᑦᑕ ᐱᓕᕆᐊᒃᓴᒧᑦ ᐅᕝᕙᓘᓐᓃᑦ ᑐᒃᓯᕋᕐᓗᑕ ᐊᑭᑦᑐᕋᐅᑎᓂᒃ ᐱᐅᓂᖅᓴᒥᒃ 
ᐋᖅᑭᒃᓯᒍᓐᓇᕐᒪᖔᑦᑕ ᖃᐅᔨᓇᓱᓪᓗᑕ ᐃᓂᒃᓴᖃᕐᓂᖅᓴᒥᓪᓘᓐᓃᑦ. ᑕᒪᓐᓇᓗ ᑐᕌᖅᑎᑦᑎᓕᖃᑦᑕᖅᑐᖅ ᑎᓴᒪᖓᓄᑦ 
ᐱᑦᔪᑕᐅᔪᒧᑦ ᒪᓐᓇ ᐃᓂᒃᓴᒥᒃ ᐱᔭᕆᐊᖃᑐᐃᓐᓇᕆᐊᖃᕋᑦᑕ ᐊᑐᖅᑕᑎᓐᓂᒃ ᐱᕕᑭᓗᐊᓕᖅᐸᑦ, ᑕᐃᒪᓕ 
ᐱᓕᕆᕕᐅᖃᑦᑕᖅᑐᑎᒎᑐᐃᓐᓇᕆᐊᖃᑉᐳᒍᑦ ᑐᒃᓯᕋᓪᓗᑕ ᐊᑭᑦᑐᕋᐅᑎᓂᒃ ᐅᕝᕙᓘᓐᓃᒃ ᐱᓕᕆᐊᒃᓴᒃᑯᑦ ᑖᓐᓇ 
ᒫᓐᓇᐅᔪᖅ ᐃᓪᓗᖃᑦᑎᐅᔪᖅ ᐱᓇᓱᖃᑕᐅᑐᐃᓐᓇᕆᐊᓕᒃ ᑐᒃᓯᕋᓕᕈᑦᑕ ᐃᓂᒃᓴᖅᑕᖃᕈᑎᒃ ᐅᕝᕙᓘᓐᓃᑦ 
ᐃᓪᓗᖃᑦᑎᐅᔪᖅ ᐃᓂᒃᓴᐅᔪᒥᒃ ᓈᒻᒪᖏᑦᑐᒥᒃ ᐱᑕᖃᑐᐃᓐᓇᕆᐊᓕᒃ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ, ᕆᑦᔅ. ᐅᖃᐅᓯᖃᕋᑦᑕ ᑕᒪᑐᒥᖓ ᓄᖅᑲᑎᑦᑎᓂᕐᒥᒃ ᐊᑐᖅᑐᐊᕈᑎᓂᒃ 
ᐃᓱᓕᒐᐃᒻᒪᑕ, ᑭᓯᐊᓂᓕ ᐱᑕᖃᑉᐸ ᐱᓕᕆᕕᐅᔪᓄᑦ ᐊᑐᖅᑐᐊᕈᑎᓂᒃ ᓂᐅᕕᕈᓐᓇᑐᐃᓐᓇᕆᐊᖃᓪᓗᑎᑦ ᐃᓪᓗᒥ 
ᓴᖅᑭᖔᖏᓪᓗᒍ ᐱᓕᕆᐊᒃᓴᑎᒍᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᓇᐃᑑᓗᒍ ᑭᐅᔾᔪᑎᒐ ᑖᒃᓱᒧᖓ, ᐃᑦᓯᕙᐅᑖᖅ, ᐄ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐅᓪᓗᒥ ᓇᐃᑦᑑᑎᒻᒪᕆᐊᓗᓐᓂᒃ ᑭᐅᔭᐅᖃᑦᑕᖅᑯᒍᑦ. ᓄᓇᕗᑦ ᒐᕙᒪᒃᑯᑦ 
ᓯᐊᒻᒪᖅᑎᕆᓯᒪᒻᒪᑕ ᓄᓇᕗᓘᒃᑖᒥ, ᐊᒻᒪᓗ ᑕᒪᓐᓇᓗ ᐱᔭᓐᓂᖏᑦᑐᓴᐅᓪᓗᓂ ᐱᓕᕆᐊᕆᓗᒍ, ᑭᓯᐊᓂᓕ 
ᐸᕐᓇᒍᑎᓕᐅᕋᓱᐊᖅᑐᓂ, ᐃᓱᒪᒋᔭᖃᖃᑦᑕᖅᐱᓯ ᐃᓘᓇᖏᑎᒍᑦ ᐃᓂᒋᔭᐊᓕᕆᐊᓕᓐᓂᒃ ᑕᒪᕐᒥᒃ 
ᐃᖅᑲᓇᐃᔭᖅᑎᓯᓐᓄᑦ ᑕᒪᒃᑯᓄᖓ ᖃᑦᑎᐅᒻᒪᖔᑕ ᐃᖅᑲᓇᐃᔭᖅᑏᑦ ᓄᓇᓕᓐᓃᑦᑐᑦ. 
 
ᐸᕐᓇᒍᑎᑕᖃᑉᐱᓯ ᑕᒪᓐᓇ ᐊᓪᓗᒃᑕᒐᑐᐃᓐᓇᐅᓂᐊᖏᒻᒪᑦ. ᖃᐅᔨᒪᕕᓰ ᑭᓱᒥᒃ ᐱᒋᐊᖃᒻᒪᖔᑦᓯ ᑕᑯᓇᓪᓗᓯ 
ᐊᕐᕌᒎᓂᒃ ᑕᓪᓕᒪᑦ ᖁᓕᓄᑦ ᓯᕗᓂᐊᒍᑦ. ᖃᐅᔨᒪᔪᖓ ᐅᖃᐅᓯᖃᖅᓯᒪᔪᒍᑦ ᑮᓇᐅᔭᐃᑦ ᓇᓚᐅᒃᑖᖅᑕᐅᑎᓪᓗᒋᑦ 
ᑕᒪᑐᒥᖓ 3200 ᐃᖅᑲᓇᐃᔭᖅᑏᑦ ᑲᑎᑦᑐᒋᑦ. 80-ᐳᓴᑦ ᐊᔪᙱᔾᔪᑎᕗᑦ ᒪᒃᑯᑦᑐᑦ ᐃᖅᑲᓇᐃᔭᕐᑎᑖᖑᕙᒃᑐᑦ 
ᑲᑎᒃᑐᒋᑦ ᑕᖅᑳᙵᑦ. ᑭᓯᐊᓂᓕ, 100-ᐳᓴᑦᑎᒥᒃ ᐊᔪᕈᓐᓃᖅᑐᐊᓘᓐᓂᕈᑦᑕ, ᐃᓂᖃᕐᑐᐃᓐᓇᐅᒐᔭᖅᑑᒐᓗᐊᑦ 
ᐃᖅᑲᓇᐃᔭᕐᑏᑦ, ᓄᓇᓯᐅᑎᓕᒫᑦ, ᐊᓯᓕᒫᖏᑦ ᓯᕐᓗᐊᑦ. ᐸᕐᓇᐅᑎᓕᐅᕐᓯᒪᕕᑖ ᑕᒪᑐᒧᖓ? ᖁᔭᓐᓇᒦᒃ ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ ᐃᑦᓯᕙᐅᑖᖅ. ᐸᕐᓇᐅᑏᑦ ᒫᓐᓇ ᓄᑖᙳᖅᑎᑕᐅᕙᓪᓕᐊᔪᑦ. 
ᒪᓕᒐᓕᐅᕐᑎᐅᖃᑎᒪ ᐅᖃᐅᓯᖏᓐᓄᑦ ᐃᓚᒋᐊᕆᒃᑲᓐᓂᕐᓗᖓ ᐃᓂᒃᓴᐃᑦ ᒥᒃᓵᓄᑦ, ᓈᒻᐸᒃᑕ ᐅᓄᕐᓂᖏᓐᓄᑦ 
ᐃᖅᑲᓇᐃᔭᕐᑎᓄᑦ. ᑖᒃᑯᐊ ᐊᑐᖅᑐᐊᕈᑏᑦ ᑐᙵᕕᖃᕐᓂᐊᕐᖓᑕ ᑭᙴᒪᔭᐃᕙᒃᑐᓂᒃ, ᐊᒻᒪᓗ ᓂᕆᐅᒋᔭᖏᑦ 
ᑐᕌᒐᒃᓴᐃᑦ ᓇᔪᖅᐸᒃᑐᑦ, ᐊᑐᖅᑐᐊᕈᑏᑦ ᐃᓚᖏᑦ ᒪᓕᒃᑐᒋᑦ, ᑕᒪᒃᑯᐊ ᐃᓱᒪᒃᓴᖅᓯᐅᕈᑎᐅᕙᒻᒪᑕ. 
ᐃᓱᒪᒃᓴᖅᓯᐅᕈᑎᐅᓪᓚᕆᒃᐸᒃᑐᑦ ᐊᖏᖅᑕᐅᖅᑳᓚᐅᕐᑎᓐᓇᒋᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖁᔭᓐᓇᒦᒃ ᐊᖓᔪᖅᑳ. ᒐᕙᒪᒃᑰᑦ ᖃᓄᐃᓕᖓᑎᑦᓯᓲᖑᕙᑦ ᑳᓐᑐᓛᕐᑎ 
ᓴᓇᔪᒪᒃᐸᑦ, ᑎᑎᕋᐅᔭᕐᓂᐊᕐᐸᑕ ᐃᓪᓗᒥᒃ ᐅᕝᕙᓘᓐᓃᑦ ᓂᐅᕕᕐᓂᐊᕈᑎᒃ ᐃᓪᓗᒥᒃ ᐅᕝᕙᓘᓐᓃᑦ ᐊᑐᖅᑐᐊᕐᓂᐊᕈᑎᒃ 
ᐃᓪᓗᒥᒃ, ᐃᓂᒃᓴᓂᒃᑕᐅᓯᒪᕙᒃᐹ ᐊᖓᔪᖅᑳ, ᐃᓂᖃᖅᑎᑕᐅᒥᓗᓂ ᐊᖏᔪᖅᑳᑲᓐᓂᖅ, ᐃᓂᖃᕆᐊᖃᑦᑕᕆᕗᖅ 
ᑐᑭᒧᐊᒃᑎᑦᓯᔨ, ᐊᒻᒪ ᐊᓯᖏᓪᓗ, ᑎᑎᕋᕐᑎᖓᓐᓄᑦ ᑎᑭᓪᓗᒍ. 
 
ᐃᓘᓐᓇᑎᑦ ᐃᖅᑲᓇᐃᔭᕐᑏᑦ ᒥᑭᓐᓂᖅᐹᖑᔪᓐᓇᕐᑐᒥᒃ ᑭᓪᓕᖃᕐᑐᑎᒃ ᐃᓂᖃᕐᑎᑕᐅᕙᒻᒪᑕ, ᐃᒻᒪᖃ 
ᐊᑦᑕᓇᕐᑐᒦᑦᑕᐃᓕᒋᐊᓖᑦ ᐃᖅᑲᓇᐃᔭᕐᕕᖃᕐᓗᑎᒃ, ᐋᓐᓂᐊᓕᕐᕕᐅᔪᓐᓇᖁᓇᒋᑦ, ᐊᒻᒪ ᐃᓘᓐᓇᑎᑦ ᐊᓯᖏᑦ 
ᐊᑕᐅᑦᓯᒃᑰᕐᓯᒪᓲᖑᕗᑦ, ᐃᖅᑲᓇᐃᔭᕐᑏᑦ ᐃᖅᑲᓇᐃᔭᕐᕕᖃᑦᓯᐊᖁᓪᓗᒋᑦ ᐊᕙᑎᐊᓐᓂ.  

ᐊᑐᖅᑐᐊᓕᕌᖓᕕᑦ ᐃᓂᒃᓴᒥᒃ ᐅᕝᕙᓘᓐᓃᑦ ᑎᑎᕋᐅᔭᕐᓂᖅ ᓂᐅᕕᕐᓂᕐᓘᓐᓃᑦ ᐃᓪᓗᒥᒃ, ᑕᒪᒃᑯᐊᕈᔪᐃᑦ 
ᐃᓱᒪᒋᔭᐅᓲᖑᕚᑦ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ, ᐊᖓᔪᖅᑳ? 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ ᐃᑦᓯᕙᐅᑖᖅ. ᐄ, ᐃᓂᒃᓴᖃᕐᑎᑦᓯᓂᕐᒧᑦ ᒪᓕᒐᕐᑕᖃᕐᒥᔪᖅ 
ᐊᑐᖅᑕᐅᕙᒃᑐᒥᒃ, ᑭᓯᐊᓂᓕ ᒪᓕᒐᓕᐅᕐᑎᐅᖃᑎᒪ ᐃᓂᖓᓂᒃ ᑕᐅᖅᓰᖃᑎᖃᕈᓐᓇᑦᓯᐊᕐᑐᖓ ᖃᖓᑐᐃᓐᓇᑦᓯᐊᖅ, 
ᐊᓪᓛᑦ ᐊᓪᓚᕝᕕᓐᓂᑦ. ᐄ, ᑕᒪᒃᑯᐊ ᐃᓱᒪᒋᔭᐅᓯᒪᕙᒃᑐᑦ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. ᑲᑎᒪᔨᑐᐃᓐᓇᐃᑦ ᐊᐱᖅᑯᑎᒃᓴᖃᖅᐹᑦ ᐊᖏᔪᖅᑳᒧᑦ? ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑎᒃᓴᖃᕋᒪ ᐊᖏᔪᖅᑳᒧᑦ ᐊᒻᒪ ᑐᒡᓕᐊᓄᑦ ᐱᔾᔪᑎᒋᓪᓗᒍ ᑳᓐᑐᓛᕐᑎᑦᓯᓂᕐᒧᑦ 
ᐊᑐᐊᒐᑦ. 
 
ᐅᖃᓕᒫᑐᐊᕋᒃᑯ, ᓇᓗᓇᐃᕐᓯᓯᒪᓚᐅᕐᖓᑦ ᓇᓪᓕᐊᓃᒻᒪᖔᑕ ᐊᒻᒪ ᓇᓚᐅᑦᑖᑎᑦᓯᓂᒃᑯᑦ ᓴᖅᑭᔮᕈᑎᐅᕙᒃᑐᑦ. 
ᑭᖑᓂᐊᓂ ᐅᓂᒃᑳᓂ, ᖃᐅᔨᑎᑕᐅᔪᓐᓇᕐᓂᐊᖅᐱᑖ ᓯᕗᓪᓕᖅᐹᖅᓯᐅᑎᓂ ᓇᓪᓕᐊ ᐊᑐᖅᑕᐅᒐᔪᓛᖑᓲᖑᒻᒪᑦ 
ᓇᓚᐅᑦᑖᑎᑦᓯᓂᒃᑯᑦ ᑳᓐᑐᓛᕋᓱᒃᑐᓂᒃ, ᐊᒻᒪ ᐃᓄᑑᔾᔨᔪᓂᒃ ᐱᑕᖃᕐᓂᖅᓴᐅᔪᔭᕐᒪᑕ ᐊᔾᔨᒌᖏᓐᓂᑦ ᑕᑯᓪᓗᒋᑦ, 
ᑳᓐᑐᓛᕐᑎᑦᓯᓂᕐᒧᑦ ᐊᑐᐊᒐᑦ, ᐅᖃᖅᓯᒪᒐᓗᐊᕐᑎᓪᓗᒋᑦ ᐅᖓᑖᓃᓐᓂᐊᖅᐸᑦ 25,000 ᐊᒻᒪ ᑳᓐᑐᓛᕈᓯᐅᕙᒃᑐᓂ 
ᐊᒥᓲᓂᖅᓴᐅᖅᑰᔨᓪᓗᑎᒃ, ᐅᖃᓕᒫᖅᑕᓐᓃᓛᒃ. 
 
ᐊᐅᓚᔾᔪᑎᓂᒃ ᐋᖅᑭᒃᓱᐃᔨᐅᕙᒃᑐᑦ, ᐱᓗᐊᕐᑐᒥᒃ ᐃᓪᓗᓕᐅᖅᑐᖃᕐᑎᓪᓗᒍ, ᐊᑕᐅᓰᓐᓇᕐᒧᑦ ᑖᒃᑯᓄᖓᑦᓴᐃᓐᓇᖅ 
ᐱᑎᑦᓯᖃᑦᑕᖂᔨᒻᒪᑕ ᑖᓐᓇ ᐱᓗᐊᙳᐊᕐᑐᓂ. 
 
ᐊᕐᕌᒎᓂᐊᕐᑐᒥ, ᑕᑯᑎᑦᑐᓐᓇᕐᐱᑎᒎ, ᑭᖑᓪᓕᕐᒥ ᐅᓂᒃᑳᓕᐅᓕᕐᒥᒍᕕᑦ, ᐆᒃᑑᑎᓕᐊᕆᓗᒋᑦ ᑕᑯᔪᓐᓇᕐᓂᐊᕋᑦᑕ 
ᓇᓪᓕᐊᑦ ᐊᑐᖅᑕᐅᓛᖑᕙᒻᒪᖔᑕ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐃᑦᓯᕙᐅᑖᖅ. ᐃᕝᕕᑦ ᓵᖓᓃᒃᑐᖃᖅᑐᖅ, 
ᓯᕗᓪᓕᖅᐹᖓᓃᒋᐅᕋᑦᑕ ᑲᑎᒪᔨᑐᐃᓐᓇᐃᑦ ᑲᑎᒪᔨᕋᓛᖏᓐᓄᑦ ᐅᖃᐅᓯᖃᕐᑐᑕ ᑳᓐᑐᓛᓂᒃ ᐊᑐᖅᑐᐊᕈᑎᓂᓪᓗ. 
 
ᖃᓄᑐᐃᓐᓇᖅ ᐃᓱᒪᕈᓘᔭᖅᓯᒪᒐᑦᑕ ᖃᓄᖅ ᑐᓴᖅᑎᑦᑎᓂᕐᒥ ᒪᓕᒐᓕᐅᕐᕕᒻᒥ. ᐅᐱᓐᓇᕋᓂᖃᐃ ᓯᕗᓪᓕᖅᐹᒥ 
ᓴᖅᑭᕋᑦᑕ ᐊᔪᕐᓇᒐᓚᒃᓯᒪᔪᖅ ᑐᑭᓯᒋᐊᕐᕕᓂ ᓄᐊᑦᑎᓇᓱᐊᕐᑐᓂ. ᒫᓐᓴᐅᔪᒥ ᑐᑭᓯᒋᐊᕐᕕᒃᓴᐃᑦ ᐅᓪᓗᒥᒧ ᑎᑭᓯᒪᔪᑦ. 
 
ᐱᔾᔪᑎᒋᓪᓗᒍ ᒪᓕᒐᓕᐅᖅᑎᐅᖃᑎᒻᒪ ᐊᐱᖅᑯᑎᖓ, ᑕᐃᒪᐃᓐᓂᐊᖅᑐᒍ, ᐃᓱᒪᒋᔭᐅᔪᑦ ᐱᓂᐊᖅᑕᕗᑦ 
ᑕᑯᒃᓴᐅᑎᑦᑎᔪᓂ ᐱᕙᓪᓕᐊᑎᑦᑎᓂᕐᒧ ᐅᕝᕙᓘᓐᓃᑦ ᖃᓄᐃᓕᖓᓂᖓ ᑖᔅᓱᒥᖓ ᐱᓕᕆᐊᒥ. ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑐᖏᓕᖓ ᐊᖓᔪᖅᖄᑉ ᐅᖃᕈᓐᓇᖏᓚᖅ ᓱᒻᒪᑦ ᖃᓄᐃᓕᖓᓂᖓ ᐃᓅᓯᓕᕆᓂᕐᒧ 
ᑳᓐᑐᕌᖅ ᐊᑐᖅᑕᐅᔭᕆᐊᓕᒃ, ᐊᑐᖅᑕᐅᒐᔪᑦᑐᖅ  

ᐊᑐᐊᒐᖅ ᐅᖃᖅᓯᒪᒐᓗᐊᖅᑎᓪᓗᒍ ᑭᓱᑐᐃᓐᓇᑦ ᐅᖓᑖᓃᑦᑐᑦ $25,000 ᐃᓱᒪᒋᔭᐅᔭᕆᐊᖃᕐᒪᑦ ᑭᒃᑯᑐᐃᓐᓇᕐᓄ 
ᖃᐅᔨᓴᖅᑕᐅᓗᓂ. 
 
ᑕᑯᔭᐃᓐᓇᕆᓪᓗᒋ ᐊᑕᐅᓯᕐᒧ ᑳᓐᑐᕌᖅᓯᒪᔪᑦ, ᐊᒥᓱᒐᓚᐅᔪᑦ ᐅᖓᑖᓃᒻᒪᑕ $25,000, ᓴᓇᔨᒻᒪᕆᓄ ᐊᒻᒪ 
ᐊᓯᖏᓐᓄ ᐱᔨᑦᑎᕈᑏᑦ. ᐊᐱᖅᑯᑎᑐᐊᕆᖏᑕᕋ ᐃᖏᕋᔪᓕᕆᓂᕐᒧ ᑳᓐᑐᕌᖅ. 
 
ᖃᓄᖅ ᐃᖅᑲᓇᐃᔭᖅᑎᐅᔪᑦ ᒐᕙᒪᒃᑯᓐᓂ ᐊᑐᖃᑦᑕᖅᑲ ᐊᑕᐅᓯᕐᒥ ᑳᓐᑐᕌᖅᓯᒪᔪᒥ ᐅᖓ ᑖᓅᖃᑦᑕᕐᖓᑕ 
ᑭᓪᓕᒋᔭᖏᓐᓂ, ᓇᓪᓕᐊ ᑳᓐᑐᕌᖑᔪᖅ ᑕᐃᒪᐃᑦᑎᑦᑎᔪᓐᓇᖅᑲ. ᐃᒻᒪᖃᖃᐃ ᑐᖏᓕᖓ ᐊᖓᔪᖅᑳᑉ 
ᓇᓗᓇᐃᖅᓯᔪᓐᓇᖅᑲ ᑲᑎᒪᔨᕋᓛᓂ ᓱᒻᒪ ᐊᑐᖃᑦᑕᖅᑲᑦ ᐊᑐᖅᑕᐅᒐᔪᓲᓂ? 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᑐᖏᓕᖓ ᐊᖓᔪᖅᑳᑉ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐱᖓᓱᓂ ᐱᔾᔪᑎᖃᓲᑦ ᐊᑐᖃᑦᑕᖅᑕᕗ ᐊᑕᐅᓯᕐᒧ ᑳᓐᑐᕌᒧ. ᐊᑕᐅᓯᖅ 
ᐅᑯᓂᐅᓂᖓᓄ ᐱᔾᔪᑎᖓᓄ ᐱᕕᒃᓴᑭᓗᐊᖅᑎᓪᓗᒋ ᑳᓐᑐᕌᖅᓯᒪᓂᒃᑯᑦ. ᑕᒪᓐᓇ ᐊᑐᕋᓱᑉᐸᖏᑕᕗ ᐸᕐᓇᐃᕙᑦᑐᑕ, 
ᑭᓯᐊᓂᓕ ᐃᓛᓐᓂᒃᑯᑦ ᐅᒥᐊᕐᔪᐊᑰᑎᑦᑎᓂᖅ ᑭᓪᓕᖃᕐᒪᑦ, ᑭᓱᑐᐃᓐᓇᖅᑕᖃᕆᐊᖃᕐᒪᑦ ᑕᐃᒪᐃᒍᓐᓇᑎᑦᑎᖏᑦᑐᒥ. 
 
ᐊᐃᑉᐸᖓ ᑐᐊᕕᕐᓇᖅᑐᖃᖅᑎᓪᓗᒍ. ᐆᑑᑎᑦᑎᐊᕙᐅᔪᖅ ᐊᑲᐅᖏᓕᐅᕈᑎᑕᖃᖅᑎᓪᓗᒍ ᐃᒥᕐᒥ ᐊᐅᓚᑕᐅᔪᑦ 
ᓄᓇᓕᒻᒥ, ᐃᒪᖃᐅᑎᖓ ᐱᔪᓐᓇᐃᓪᓕᑎᓪᓗᒍ, ᐊᒻᒪ ᑐᐊᕕᕐᓇᑐᒃᑯᑦ ᓇᑦᑎᖅᔭᐅᔭᕆᐊᖃᖅᑐᓂ. 
 
ᐃᓚᖓ ᑕᐃᑲᓃᑦᑐᖅ ᓇᓗᓇᐃᖅᑕᐅᓯᒪᑎᓪᓗᒍ, ᑕᐃᒪᐃᖃᑦᑕᕐᓂᑰᒍᓂ, ᐊᑕᐅᓯᐅᔪᖅ ᑎᒥᐅᔪᖅ ᑕᐃᒪᐃᒍᓐᓇᖅᑐᖅ. 
ᑕᕙᓂᓕ ᑕᐃᒪᐃᑕᐅᖃᑦᑕᖅᑐᖅ. ᐃᖅᑲᓇᐃᔭᖃᑎᒋᑦᑎᐊᖃᑦᑕᖅᑕᕗ ᐱᓕᕆᕕᑦᑎᓐᓂ, ᐅᐱᓐᓇᕋᓂ 
ᑳᓐᑐᕌᖅᑎᑦᑎᒐᑦᑕ ᑎᒥᓂ ᐱᓕᕆᕕᒻᒧᑦ. 
 
ᐋᖅᑭᒋᐊᕈᑏᑦ ᑕᑕᑎᖅᑕᐅᒋᐊᖃᕐᐸᑦᑐᑦ ᐊᑕᐅᓯᕐᒥ ᑳᓐᑐᕌᖅᑎᑦᑎᒐᐃᒐᑦᑕ ᐊᒻᒪ ᐊᖏᖅᑕᐅᔭᕆᐊᖃᖅᑐᓂ 
ᑐᖏᓕᖓᓄ ᐊᖓᔪᖅᑳᑉ ᐱᓕᕆᕕᒻᒥ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑰᓕ. 
 
ᑰᓕ: ᖁᔭᓐᓇᒦᒃ. ᑕᑯᓪᓗᒋ ᑳᓐᑐᕌᖑᔪᑦ ᐱᔪᑎᓖᑦ ᐅᖃᐅᔪᐃᒋᐊᖅᑎᓂ ᑕᐸᐃᕐᓇᖅᑐ. ᓈᓴᐃᓚᐅᕋᒪ 25 ᐅᖓᑖᓂ 
ᑳᑐᕌᓂ 34ᖑᔪᓐᓇᖅᑐᓂ ᑳᓐᑐᕌᓂ ᑲᑎᑦᑐᒋ, ᐱᖃᓯᐅᑎᔪᐃᓐᓇᐅᓪᓗᑎ IPRP ᐊᒻᒪ ᐊᑕᐅᓯᐅᖏᑐᕐᓘᓐᓃᑦ 
ᐅᖃᐅᔪᐃᒋᐊᓂᕐᒧ ᑳᓐᑐᕌᖅ ᓴᖅᑭᔮᖅᑎᑕᐅᓚᐅᖅᓯᒪᖏᒻᒪᑕ, ᑭᓯᐊᓂ ᐊᖏᖅᑕᐅᔪᒪᔾᔪᑎᖏᓐᓄ, ᑭᓪᓕᖃᖅᑎᑦᑎᔪᖅ 
ᐅᖃᐅᔪᐃᒋᐊᕐᓂᕐᒧ. ᐊᑭᑦᑐᕋᐃᑎᐅᕗ, ᖃᐅᔨᒪᖏᑦᑐᖓ ᖃᐅᖁᔨᔪᑕᐅᒻᒪᖔᖅ. IPRP, ᖃᐅᔨᒪᖏᑦᑐᖓ ᖃᓄᖅ 
ᑐᑭᖃᕐᒪᖔᖅ. 
 
ᓇᓗᓇᐃᖅᓯᑦᑎᐊᕈᓐᓇᖅᑮᑦ ᑲᑎᒪᔨᕋᓛᓄ ᐅᖃᐅᔪᐃᒋᐊᕐᓂᕐᒧ ᐱᔨᑦᑎᕋᐅᑏᑦ ᐊᒥᓲᓂᖏ ᑕᑯᖅᑲᐅᔭᕗ ᐅᕙᓂ, 
ᓇᑭᑐᐃᓐᓇᖅ $25,000ᒥ ᑭᓪᓕᖃᖅᑐᑎ $700,000 ᖃᖓᑦᑕᖅᑎᑕᐅᓯᒪᔪᒃᑯ ᐋᓐᓂᐊᖅᑐᓕᕆᓂᕐᒧ ᐋᖅᑭᒍᑎᓂ. 

ᐊᑕᐅᓯᕐᒧ ᑳᓐᑐᕌᖅᓯᓂᖅ ᐊᑐᖅᑕᐅᒐᔭᖅᑐᖅ, ᐊᖏᔪᓄᑦ. ᐱᖃᓐᓇᕆᓗᐊᓕᖏᓐᓇᕕᒌᑦ ᐱᖃᑎᒋᔭᑎᑦ 
ᐅᖃᔪᐃᒋᐊᓂᒦᑦᑐᑦ? ᑐᖏᓕᖓ ᐊᖓᔪᖅᑳᑉ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐅᖃᐅᓯᖃᕈᓐᓇᔾᔮᙱᑦᑐᖓ ᐊᒥᓱᓂᒃ ᑳᓐᑐᕌᒃᑦ-ᖑᔪᓂᒃ ᐅᕙᓂ ᑕᒪᒃᑯᐊ 
ᐊᓯᖏᓐᓄᑦ ᐱᓕᕆᕝᕕᓐᓄᑦ ᑳᓐᑐᕌᒃᑦ-ᕆᔭᐅᒻᒪᑕ ᑕᐃᒪᐃᒻᒪᑦ ᖃᐅᔨᒪᑦᑎᐊᙱᓐᓇᒃᑭᑦ ᓇᓗᓇᐃᔭᖅᓯᒪᓂᖏᑦ. 
 
ᑭᓯᐊᓂᓕ ᖃᐅᔨᒪᔮᕆᔭᓐᓂᒃ ᐅᖃᐅᑎᒍᓐᓇᕐᓂᐊᕆᒃᑭᑦ ᖃᐅᔨᒋᐊᖅᑎᐅᔪᓂᒃ ᑳᓐᑐᕌᒃᑦ-ᖑᔪᓂᒃ. ᓯᕗᓪᓕᖅᐹᒥᒃ, 
ᖃᑦᑏᓐᓇᑯᓘᒻᒪᑕ ᖃᐅᔨᒋᐊᕐᕕᖃᖃᑦᑕᖅᑐᐃᑦ ᑎᒍᒥᐊᖅᑎᐅᖃᑕᐅᔪᓂᒃ ᑳᓐᑐᕌᒃᑦ-ᑎᒎᖅᑐᓂᒃ 11 ᑕᐅᓴᐸᓘᒻᒪᑕ 
ᑕᒪᐃᓐᓂᒃ, ᑕᒪᓐᓇ ᒥᔅᓴᐅᓴᓪᓗᒍ, ᑳᓐᑐᕌᒃᑦ-ᖃᑎᒋᕙᒃᑕᕗᑦ. ᐱᔨᑦᑎᕋᕆᐊᖃᖅᑑᔪᑦ ᖃᐅᔨᒋᐊᕐᕕᖃᕐᓗᑎᑦ 
ᑎᒍᒥᐊᖅᑎᐅᖃᑕᐅᔪᓂᒃ ᐊᔾᔨᐅᙱᑦᑐᒃᑯᑦ ᐱᓕᕆᐊᖃᓲᖑᒻᒪᑕ ᖃᐅᔨᒪᔭᐅᔪᓂᒃ ᑐᑭᓯᒋᐊᖃᖅᑐᒥᓂᐅᒐᐃᒐᑦᑕ 
ᐊᔾᔨᒌᙱᑦᑐᓂᒃ ᐊᒻᒪᓗ ᐃᓚᖏᓐᓂᒃ ᑐᐊᕕᕐᓇᖅᑐᓂᒃ ᑐᑭᓯᒋᐊᖃᑦᑕᕆᐊᖃᖅᑐᑕ. 
 
ᐊᒥᓱᐊᖅᑎᖅᑐᑎᒃ ᓇᓗᓇᐃᔭᑦᑎᐊᖅᓯᒪᔪᒥᒃ ᑐᑭᓯᒋᐊᕆᐊᖃᓲᖑᕗᒍᑦ ᖃᓄᐃᑦᑐᒥᓂᐅᑎᓪᓗᑕ ᐊᑕᐅᓯᕐᒥᒃ 
ᐱᔾᔪᑎᒋᔭᐅᔪᒥᒃ ᑐᑭᓯᒋᐊᕆᐊᖃᕋᐃᒐᑦᑕ ᑳᓐᑐᕌᒃᑦ-ᑎᒍᑦ. ᑕᐃᒪᓕ ᐃᓱᒪᒃᓴᖅᓯᐅᕈᑎᖃᑦᑎᐊᖏᓐᓇᕆᐊᖃᓲᖑᔪᒍᑦ 
ᐃᓱᒪᓕᐅᕐᓂᐊᕋᐃᒐᑦᑕ ᐊᑕᐅᓯᕐᒥᒃ ᑳᓐᑐᕌᒃᑦ-ᓯᓂᐊᕈᑦᑕᓘᓐᓃᑦ ᑐᒃᓯᕋᕈᑎᒥᓪᓘᓐᓃᑦ ᐊᑭᑦᑐᕋᐅᑎᖁᔨᔾᔪᒻᒥᒃ 
ᐱᔪᒪᓐᓂᕈᑦᑕ ᐅᕝᕙᓘᓐᓃᑦ ᑐᓂᓯᖁᔨᒐᐃᒐᑦᑕᓘᓐᓃᑦ ᐱᔨᑦᑎᕋᕈᓐᓇᕋᔭᖅᑐᓂᒃ. 
 
ᓈᒻᒪᙱᓐᓂᕗᖅ ᐅᕝᕙᓘᓐᓃᑦ ᐊᔾᔨᒌᙱᑎᑦᑎᓂᖃᓲᖑᒻᒥᒻᒪᑦ ᑐᒃᓯᕋᕐᓗᑕ ᐊᑭᑦᑐᕋᐅᑎᔾᔪᑎᓂᒃ ᐅᕝᕙᓘᓐᓃᑦ 
ᐱᔨᑦᑎᕋᕈᓐᓇᕋᔭᖅᑐᓂᒃ ᑐᓂᓯᖁᔨᓐᓂᕋᐃᒐᑦᑕ ᖃᐅᔨᒪᓐᓂᕈᕕᑦ ᐊᓯᖏᑦ ᐃᓄᐃᑦ ᐱᔪᓐᓇᕋᔭᙱᒻᒪᑕ ᑕᒪᒃᑯᓂᖓ 
ᖃᓄᐃᓕᖓᓂᕆᖁᔭᑦᑎᓐᓂᒃ ᒪᓕᑦᑕᐅᔭᕆᐊᓕᓐᓂᒃ ᐱᔾᔪᑎᒋᓪᓗᒋᑦ ᑕᒪᒃᑯᐊ ᑐᑭᓯᒋᐊᕈᒪᓲᖑᒐᑦᑕ 
ᓇᓗᓇᐃᔭᑦᑎᐊᖅᓯᒪᔪᑯᓗᓐᓂᒃ ᐱᓕᕆᒋᐊᓕᕗᑦ ᑲᒪᒋᔪᓐᓇᖁᓪᓗᒋᑦ ᐅᕝᕙᓘᓐᓃᑦ ᐱᓕᕆᐊᖃᕆᐊᖃᓲᖑᒐᑦᑕ 
ᑐᐊᕕᕐᓇᖅᑐᒃᑯᑦ. 
 
ᑕᐃᒪᐃᒻᒪᑦ, ᐃᓄᒃ ᕿᒥᕐᕈᔭᑦᑎᐊᕆᐊᖃᕋᔭᖅᐳᖅ ᐊᑕᐅᓯᐅᓈᖅᑎᓪᓗᒋᑦ ᖃᓄᐃᓕᖓᓂᕆᔭᕗᓪᓗ ᒪᓕᓪᓗᒍ 
ᑐᐊᕕᕐᓇᖅᑑᖅᐸᑦ ᖃᐅᔨᒪᒋᐊᖃᓲᖑᒋᓪᓗᑕ ᐊᑕᐅᓯᑐᐃᓐᓇᕐᒥᒃ ᖃᐅᔨᒪᔨᒻᒪᕆᓐᓂᒃ ᑳᓐᑐᕌᒃᑦ-ᓯᑲᐃᓐᓇᓲᖑᓪᓗᑕ, 
ᓄᓇᕘᒧᑦ ᑐᕌᖓᓂᖃᑦᑎᐊᕐᓗᓂ ᐊᔾᔨᐅᕙᙱᒻᒥᒻᒪᑕ ᑕᒪᒃᑯᐊ ᐅᕝᕙᓘᓐᓃᑦ ᖃᓄᐃᓐᓂᕆᔭᕗᑦ ᒪᓕᓪᓗᒋᑦ. 
ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑰᓕ. ᐸᐃᑉᐹᑦ ᑎᑎᕋᖅᑕᐅᓯᒪᔪᑦ ᓴᖅᑭᖅᑎᑕᐅᓂᖏᑦ 100 - 2(2), 
ᐊᐱᖅᑯᓯᖃᖃᑦᑕᕆᔅᓯᒃ ᓄᓇᕗᑦ ᒐᕙᒪᖏᑕ ᐊᑐᖅᑐᐊᖅᑕᖏᓐᓂᒃ ᐱᖁᑎᓂᒃ. ᖁᔭᓐᓇᒦᒃ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᑦᓯᕙᐅᑖᖅ. ᑕᐃᒪᓐᓇᓪᓗᐊᖅ ᐅᖃᐅᓯᖃᖅᑐᒍᑦ ᒪᑉᐱᒐᖅ 6-ᒥᒃ ᐅᓂᒃᑳᓕᐊᕐᒥᒃ. 
 
ᑎᒍᒥᐊᖅᓯᓂᖅ ᐊᒻᒪᓗ ᑳᓐᑐᕌᒃᑦ-ᓄᑦ ᐅᓂᒃᑳᓕᐊᖅ ᑲᑎᒪᔨᕋᓛᖑᐃᓐᓇᖅᑐᓄᑦ 2003-04, ᐅᖃᓕᒫᕋᒪ ᓲᕐᓗᒃ 
ᐅᑯᓂᖓ ᐱᙳᐊᖅᑐᓕᕆᓂᕐᒧᑦ ᐊᒻᒪᓗ ᓴᐃᓕᓂᕐᒧᑦ ᐱᔨᑦᑎᕋᖅᑕᐅᓂᖏᓐᓄᑦ ᑳᓐᑐᕌᒃᑦ-ᕆᔭᐅᔪᓂᒃ. ᑕᒪᓐᓇ 
ᐊᑭᑦᑐᕋᐅᑕᐅᔪᒃᓴᐅᕙᒻᒪᑦ ᑕᒫᓂ ᓄᓇᕘᒥ. ᓄᓇᓕᓐᓂ ᒐᕙᒪᒃᑯᓐᓄᑦ ᐱᔨᑦᑎᖅᑕᐅᓂᖏᑦ, ᐊᑐᖅᑐᑎᑦ ᐊᑕᐅᓯᕐᒥᒃ 
ᑳᓐᑐᕌᒃᑦ-ᓯᓪᓗᑎᑦ ᑕᒪᓐᓇ ᒪᓕᑦᑕᐅᔭᕆᐊᖃᖅᑎᑕᐅᒻᒪᑦ, ᑳᓐᑐᕌᒃᑦ-ᑕᐅᓯᒪᓪᓗᓂ ᑭᒻᕗᓕ ᕕᐊᔅᑦᓕᓯᓐ-ᒧᑦ. 
 
ᓇᓗᓇᐃᔭᐃᑦᑎᐊᕈᓐᓇᖅᐱᑦ ᖃᓄᓪᓚᑦᑖᖅ ᑕᒪᓐᓇ ᐱᒋᐊᖅᑎᑕᐅᓚᐅᖅᓯᒪᒻᒪᖔᖅ. ᖃᓄᖅ ᑕᒪᓐᓇ ᓈᒻᒪᑦᑑᒻᒪᖔᖅ. 
ᑭᐊᑉ ᐊᑎᓕᐅᓲᕆᕙᐅᒃ ᑳᓐᑐᕌᒃᑦ-ᑎᑦᑎᓪᓗᑎᑦ ᐊᒻᒪᓗ ᑭᓇ ᐃᓱᒪᓕᐅᓲᖑᕙ ᑕᒪᓐᓇ ᐃᓄᒻᒧᑦ ᐊᑕᐅᓯᕐᒧᑦ ᑳᓐᑐᕌᒃᑦ-
ᑕᐅᔭᕆᐊᖃᖅᑐᒥᓂᐅᒋᐊᖓᓂᒃ. ᐊᓪᓚᑦᑎᐅᔪᑉ ᐱᔨᑦᑎᕋᖅᑕᐅᔭᕆᐊᖃᓲᖑᕙ ᐅᕝᕙᓘᓐᓃᑦ ᐊᖓᔪᖅᑳᑉ ᑐᖏᓕᖓᑕ 
ᑕᒪᓐᓇ ᐊᖏᓲᕆᕙᐅᒃ ᐅᑯᐊ $130 ᑕᐅᓴᐅᔪᑦ ᐃᓚᖓᓄᑦ ᐊᐅᓚᑦᑎᔨᓄᑦ ᑐᕌᖓᓂᖃᙳᐊᕋᔭᖅᑑᒻᒪᑦ ᐊᖓᔪᖅᑳᑉ 
ᑐᖏᓕᖓᑕ ᐊᑎᓕᐅᕆᐊᖃᖅᑕᒃᓴᕆᓲᕆᒻᒪᒍ ᑳᓐᑐᕌᒃᑦ-ᖑᔪᖅ. 

ᑭᓱᒥᒃ ᐱᔾᔪᑎᖃᖅᑐᓯ ᐊᖏᓲᖑᕕᓯ ᐊᓪᓚᑦᑎᒧᑦ ᐊᑕᐅᓯᕐᒧᑦ ᐊᑭᓖᖃᑦᑕᖅᑐᓯ $120 ᑕᐅᓴᓐᓂᒃ ᑖᔅᓱᒧᖓ 
ᐱᙳᐊᖅᑐᓕᕆᔨᒧᑦ ᓴᐃᓕᔨᓕᕆᔨᒧᓪᓗ ᖃᐅᔨᒋᐊᖅᑎᒥᒃ. ᑕᒪᓐᓇ ᐊᑭᑦᑐᕋᐅᑕᐅᒐᔭᙳᐊᖅᑐᒋᒐᒃᑯᓕ ᑖᓐᓇ ᑕᒫᓂ 
ᓄᓇᕘᒥ ᐱᓗᐊᖅᑐᒥᒃ. 
 
ᐃᑦᓯᕙᐅᑕᖅ: ᑰᓕ, ᓄᓇᕘᑉ ᐊᑐᖅᑐᐊᖅᑕᖏᑦ ᐱᖁᑎᓂ ᐅᖃᐅᓯᖃᖅᑐᒍᑦ ᒫᓐᓇ ᐊᒻᒪᓗ ᑖᒃᑯᐊ ᐸᐃᑉᐹᑦ 
ᑎᑎᕋᖅᑕᐅᓯᒪᔪᑦ ᓴᖅᑭᖅᑎᑕᒥᓂᐅᔪᑦ 100 - 2(2). ᑕᒪᓐᓇ ᑲᑎᒪᔾᔪᑎᒋᖅᑳᕐᓂᐊᖅᑕᕗᑦ. ᐊᐱᖅᑯᑎᑎᑦ 
ᐱᔾᔪᑎᖃᖅᑎᓚᐅᒃᑭᑦ ᐊᑐᖅᑐᐊᕐᓂᕐᒧᑦ ᐱᖁᓂᒃ. ᑖᒃᑯᓂᖓ ᐅᖃᐅᓯᖃᙳᓱᑦᑐᒍᑦ ᐅᐊᑦᑎᐊᕈᒃᑲᓐᓂᖅ. ᑐᑭᓯᕖᑦ. 
ᑰᓕ. ᑲᔪᓯᒋᑦ. 
 
ᑰᓕ (ᑐᓵᔨᒃᑯᑦ): ᐅᖃᐅᑎᑦᑎᐊᕈᓐᓇᖅᐱᖓ ᖃᖓᐅᓂᐊᕐᒪᖔᖅ ᐅᐊᑦᑎᐊᕈᒃᑲᓐᓂᖅ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᑰᓕ, ᑲᑎᒪᔾᔪᑎᖃᖅᑐᒍᑦ ᐅᖃᐅᓯᖃᖅᑐᑕ ᐸᐃᑉᐹᑦ ᑎᑎᕋᖅᑕᐅᓯᒪᔪᑦ ᓴᖅᑭᖅᑎᑕᒥᓂᐅᔪᑦ 100 - 
2(2)-ᓂᒃ. ᑖᒃᑯᐊ ᓄᓇᕗᑦ ᒐᕙᒪᒃᑯᖏᓐᓄᑦ ᐊᑐᖅᑐᐊᖅᑕᐅᔪᑦ ᐱᖁᑏᑦ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐊᐱᖅᑯᑎᒋᓂᐊᓕᖅᐸᕋ ᐅᐊᑦᑎᐊᕈᒃᑲᓐᓂᖅ ᐅᖃᐅᓯᕆᓕᕈᑦᑎᒍ, ᑕᐃᑯᖓ 
ᑲᑎᒪᔾᔪᑎᒃᓴᒧᑦ ᑎᑭᒃᑯᑦᑕ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᑦᓯᕙᐅᑖᖅ. ᑕᒻᒪᖅᑐᖓᖃᐃ. ᐅᖃᐅᓯᖃᖅᐱᑕ ᑐᒃᓯᕋᕈᑎᓂᒃ ᐊᑭᑦᑐᕋᐅᑎᓂᒃ 
ᒫᓐᓇ ᐅᕝᕙᓘᓐᓃᑦ ᑕᒻᒪᖅᐳᖓ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᓇᑦᑎᖅ. ᐲᑕᓴᓐ ᐅᖃᐅᓯᕆᒌᖅᑲᐅᔭᖓ ᑲᒪᓂᐊᕋᑦᑕ ᐃᓕᔭᐅᓯᒪᔪᓂ 100 - 2(2), 
ᓄᓇᕗᑦ ᒐᕙᒪᖏᑦ ᐊᑐᖅᑐᐊᖅᑕᐅᔪᑦ ᐱᖁᑏᑦ. ᑖᔅᓱᒥᖓ ᑲᒪᒋᔭᖃᖅᑐᒍᑦ ᓇᑦᑎᖅ. 
 
ᓇᑦᑎᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑐᐹᖃᑦᑕᓚᐅᖓ ᐊᓯᐊᓅᕐᓂᕋᐃᒍᕕᑦ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᒪᒥᐊᑉᐳᖓ. ᐱᓕᕆᐊᕆᓂᐊᖅᑕᕗ ᐊᓯᖏᑦ ᒪᕐᕉᒃ ᐅᐊᑦᑎᐊᕈᒃᑲᓐᓂᖅ ᑲᒪᒋᔭᕇᕈᑦᑎᒍ ᑖᓐᓇ 
ᓄᓇᕗᑦ ᒐᕙᒪᖏᑦ ᐊᑐᖅᑐᐊᖅᑕᐅᔪᑦ ᐱᖁᑏᑦ. ᑖᔅᓱᒥᖓ ᐊᐱᖅᑯᑎᒃᓴᖃᖅᑮᑦ. ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᐱᕆᓂᐊᖅᑐᖓ ᐃᓕᔭᐅᓯᒪᔪᒥ 100 - 2(2), ᐊᑐᖅᑐᐊᖅᑕᐅᔪᑦ ᐱᖁᑏᑦ. 
 
ᐃᑦᓯᕙᐅᑕᖅ, ᖃᐅᔨᒪᒐᒪ ᐊᖓᔪᖅᖄᖅ ᐊᒻᒪ ᐃᖅᑲᓴᐃᔭᖅᑎᖏ ᐅᖃᖅᑲᐅᒻᒪᑕ ᓄᖑᕕᒃᓴᖏ ᐅᓪᓗᖏ 
ᐅᕝᕙᓘᓐᓃᑦ ᐊᕐᕌᒍᐃᑦ ᐊᒥᐊᒃᑯᖏ ᐊᑐᖅᑐᐊᕈᑎᓂ ᐱᓯᒪᓚᐅᖅᑕᖏ ᑐᑭᓯᒋᐊᕐᕕᒃᓴᐃᑦ. ᑐᓂᓯᔪᒪᓂᐊᖅᑲᑦ 
ᑐᑭᓯᒋᐊᕐᕕᒃᓴᓂ ᐅᕙᑦᑎᓐᓄ. ᑖᒃᑯᐊ ᑕᑯᓐᓇᖅᑐᒋ, ᐃᓚᖏ 20 ᐊᕐᕌᒍᐃ, 10 ᐊᕐᕌᒍᐃᑦ, 5 ᐊᕐᕌᒍᐃᑦ, 15 
ᐊᕐᕌᒍᐃᑦ. 
 
ᖃᐅᔨᒪᖏᓇᑦᑕ ᖃᖓ ᐱᒋᐊᓚᐅᕐᒪᖔᑕ ᐊᑐᖅᑐᐊᕈᑏᑦ ᐊᒻᒪ ᖃᖓ ᐱᔭᕇᓛᕐᒪᖔᑕ. ᑐᑭᓯᒋᐊᕕᒃᓴᓂ 
ᑐᓂᓯᓂᐊᖅᑲ, ᐱᓯᒪᑦᑎᒍᑎ. ᐱᔭᕇᖅᑕᐅᑦᑕᐅᑎᒋᒍᓐᓇᖅᑐᖅ. ᖁᔭᓐᓇᒦᒃ, ᐃᑦᓯᕙᐅᑕᖅ. 

ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ.  
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᑲᐅᖏᑦᑐᒦᕈᔪᒃᑲᒪ ᑖᒃᑯᓇᓂ ᑐᑭᓯᒋᐊᕐᕕᓂ ᐅᐱᓐᓇᕋᓂ 
ᐅᖃᐅᔭᓚᐅᕐᓂᕐᒧ ᒪᓕᒐᓕᕆᔨᒃᑯᓐᓂ ᑖᔅᓱᒥᖓ ᐊᐱᖅᑯᑎᒥ. ᑭᓯᐊᓂᓕ, ᑕᐃᒫᒃ ᐅᖃᓚᐅᖅᑎᓪᓗᖓ, ᐃᑦᓯᕙᐅᑕᖅ, 
ᑐᓂᒍᓐᓇᑎᐊᖅᑕᒃᑲ ᑐᑭᓯᒋᐊᕐᕕᒃᓴᐃᑦ ᒪᓕᒐᓕᐅᖅᑎᐅᖃᑎᓐᓄ ᐃᓄᑑᖃᑎᒋᓗᒋ, ᑕᐃᒪᐃᑦᑎᒍᓐᓇᕈᕕᙵ, 
ᐃᑦᓯᕙᐅᑕᖅ, ᑕᑯᓂᐊᕐᓗᒍ ᐊᑐᖅᑐᐊᖅᑕᐅᓯᒪᔪᖅ ᐊᒻᒪ ᐊᕐᕌᒍᐃᑦ ᑖᒃᑯᓇᓂ ᐊᑐᖅᑐᐊᕈᑎᓂᑦ. ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐃᑦᓯᕙᐅᑕᖅ, ᓱᒻᒪ ᖃᐅᔨᔭᐅᒋᐊᖃᖏᓚᑦ ᐊᑐᖅᑐᐊᕈᑏᑦ ᓄᖑᓯᒪᓕᖅᑎᓪᓗᒋ. 
 
ᐅᕙᓂ ᐅᖃᖅᓯᒪᒻᒪᑦ ᐊᑐᖅᑐᐊᕈᑦ 20 ᐊᕐᕌᒍᓄ ᐊᒻᒪ ᐅᖃᐅᔨᓪᓗᓂ ᑭᓇᒥᐅᒻᒪᖔᖅ ᐊᒻᒪ ᓇᓗᓴᐃᖅᓯᓪᓗᓂ 
ᓇᒦᒻᒪᖔᖅ ᐊᒻᒪ ᖃᑦᑎᒨᒻᒪᖔᖅ. 
 
ᑭᓱᒧ ᖃᐅᔨᔭᐅᔭᕆᐊᖃᖏᓚᑦ ᐱᒋᐊᕐᓂᖓ ᐊᒻᒪ ᓄᖑᓐᓂᖓ ᐅᓪᓗᖏ ᑖᒃᑯᓂᖓ ᐊᑐᖅᑐᐊᕈᑎᓂᑦ? ᑐᓴᕈᒪᔪᖓ 
ᖃᓄᐃᑦᑐᒥ ᐅᖃᐅᔭᐅᒋᐊᓂᕐᒪᖔᕐᐱᑦ ᒪᓕᒐᓕᕆᔨᒃᑯᓐᓂ ᑖᒃᑯᐊ ᑐᑭᓯᒋᐊᕐᕕᒃᓴᐃᑦ ᓴᖅᑭᑕᐅᒋᐊᖃᖏᒻᒪᑕ 
ᑕᖅᑲᐅᖓᑐᐃᓐᓇᖅ ᑖᒃᑯᓂᖓ ᐸᐃᑉᐹᓂ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑐᓴᕐᕕᒋᓚᐅᖅᑐᒋ ᐱᓕᕆᕕᐅᔪᖅ, ᐱᔾᔪᑎᒋᔭᖓ 
ᖃᐃᑕᐅᒪᐅᖅᑐᖅ ᐅᐱᓐᓇᕋᓂ ᐊᑭᑦᑐᕋᐅᑎᓂᖏᓐᓄ ᐊᒻᒪ ᐱᕙᓪᓕᐊᓂᖏᓐᓄ ᐊᑐᖅᑐᐊᕈᑏᑦ. ᐅᖃᐅᔭᐅᒋᐊᕐᓂᖅ 
ᐅᕙᓐᓄ ᑐᓂᔭᐅᓚᐅᕐᑐᖅ ᒪᓕᒐᓕᕆᔨᒃᑯᓐᓂ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐃᑦᓯᕙᐅᑕᖅ, ᐊᑭᑦᑐᕋᐅᑎᓂᕐᒧ ᐱᔾᔪᑎᖃᕈᑎ, ᐃᓱᒪᒐᔭᖅᑐᑎ ᑕᑯᒃᓴᐃᑎᓪᓗᒍ 
ᑕᖅᑲᐅᖓᑐᐃᓐᓇᖅ, ᐊᑭᑦᑐᕋᐃᑎᖃᕈᓐᓇᓂᐊᕐᖓᑕ ᐊᑐᖅᑐᐊᕈᑎᓂ ᐃᓪᓗᓂ ᐊᑐᖅᑐᐊᖅᑕᐅᔪᖅ ᒐᕙᒪᒃᑯᓐᓄ 
ᓄᖑᓕᖅᑎᓪᓗᒍ. ᐊᓯᐊᓂ ᐱᔾᔮᖏᑦᑐᑦ ᑭᓯᐊᓂ ᐊᑐᖅᑐᐊᖅᑐᖅ, ᐊᒻᒪ ᒐᕙᒪᒃᑯᑦ ᖃᐅᔨᒪᔾᔮᖏᑦᑐᑦ ᖃᖓ 
ᓄᖑᓐᓂᐊᕐᒪᖔᖅ. 
 
ᑖᓐᓇ ᖃᓄᖅ ᐃᓚᒍᑕᖃᕈᓐᓇᖅᑲ ᐊᑭᑦᑐᕋᐅᑎᓂᕐᒥ? ᖃᐅᔨᔭᐅᒋᐊᖃᕐᓇᓂ ᐊᖏᖃᑎᒌᑦᑐᒥᓃᑦ, ᓱᓖᓛᒃ, 
ᖃᐅᔨᒪᖏᑦᑐᖓ ᓱᒻᒪ ᑐᑭᓯᒋᐊᕐᕕᒃᓴᐅᔪᖅ ᑕᑯᒃᓴᐅᒋᐊᖃᕐᖏᒻᒪᖔᖅ ᐊᒻᒪᓗ ᑕᑯᒃᓴᐅᒋᐊᖃᖅᑐᒋᔭᕋ. ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᒪᒥᐊᑉᐳᖓ ᒪᓕᒐᓕᐅᖅᑎᐅᖃᑎᓐᓄᑦ ᑐᑭᓯᓂᕐᓗᖅᑲᐅᒍᒪ 
ᐊᐱᖅᑯᑎᒋᖅᑲᐅᔭᖓᓂᒃ. ᐅᐸᓗᖓᐃᖅᓯᒪᑦᑎᐊᖅᑐᖓ ᒪᓕᒐᓕᐅᖅᑎᐅᖃᑎᓐᓂᒃ ᑐᑭᓯᑎᑦᑎᓗᖓ ᐃᓱᓕᒃᕕᖏᑕ 
ᐅᓪᓗᖏᓐᓂᒃ ᑖᒃᑯᐊ ᐊᑐᖅᑐᐊᕈᑏᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 

ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᒪᒥᐊᓇᖅ ᓇᓗᓇᖅᓯᑎᒃᑲᒃᑯᑦ, ᐊᖓᔪᖅᑳ ᐱᓯᒪᑦᑎᕙ ᒫᓐᓇᐅᒧᖅ ᑐᑭᓯᒋᐊᕈᑎᒥᒃ? 
ᑐᓴᕈᒥᓇᖅᑑᒐᔭᖅᐸᓚᐃᒻᒪᑦ ᑐᑭᓯᒋᐊᕈᑎ, ᖃᐅᔨᒍᒪᓕᖅᑯᖓᓕ ᖃᖓᒃᑯᑦ ᑖᒃᑯᐊ ᐊᑐᖅᑐᐊᕈᑏᑦ 
ᐃᓱᓕᒃᕕᒃᓴᖃᒻᒪᖔᑕ ᐊᐱᖅᓱᕈᓘᔭᑐᐃᓐᓇᓚᐅᖏᓂᓐᓂ ᐱᒻᒪᕆᐅᖏᑦᑐᒧᑦ, ᒪᓕᒃᑐᒍ ᖃᖓᒃᑯᑦ ᐊᑐᖅᑐᐊᕈᑎᑦ 
ᐃᓱᓕᒃᕕᖃᒻᒪᖔᑕ. ᑕᒪᓐᓇ ᐅᕙᑦᑎᓐᓄᑦ ᐱᑦᑕᐅᑎᒋᔪᓐᓇᖅᑲᐅᒃ? ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐱᓯᒪᔪᒍᑦ ᑖᔅᓱᒥᖓ ᑐᑭᓯᒋᐊᕈᑎᒥᒃ, ᑭᓯᐊᓂᓕ 
ᐊᑦᔨᖏᓐᓂᒃ ᐱᓯᒪᑦᑎᕙᓪᓚᐃᖏᓐᓇᑦᑕ. 
 
ᐱᔪᒪᒍᕕᑦ, ᐊᑦᔨᖏᓐᓂᒃ ᐱᓇᓱᐊᓵᕈᓐᓇᖅᑐᒍᑦ ᒪᓕᒐᓕᐅᖅᑎᐅᖃᑎᓐᓄᑦ ᑕᒫᓃᑦᑐᓄᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᓇᓗᖏᓚᖓ ᐊᖓᔪᖅᑳᑉ ᐃᖅᑲᓇᐃᔭᖅᑎᖏᑦ ᓈᓚᒃᑐᑦ ᒫᓐᓇᐅᔪᖅ ᐊᒻᒪᓗ 
ᐊᐃᔭᐅᕙᓪᓕᐊᔪᑦ ᐊᒥᓱᓕᐅᖅᑕᐅᓂᐊᕐᒪᑕ, ᐃᓘᓇᑎᓐᓄᑦ ᐊᒥᓱᓕᐅᕐᓂᐊᕐᒪᑕ, ᐃᖅᑲᓇᐃᔭᖅᑎᑦᑎ 
ᑕᐃᒪᐃᒍᓐᓇᖅᐸᑕ. 
 
ᐊᐱᖅᑯᑎᒋᖅᑲᐅᔭᖏᓐᓄᓪᓕ ᒪᓕᒐᓕᐅᖅᑎᐅᖃᑎᒪ ᐃᖃᓗᒃᑑᑎᐊᕐᒥᐅᑕᐅᑉ ᖃᐅᔨᒋᐊᑐᐃᓐᓇᕐᓗᖓ, ᑖᒃᑯᐊ 
ᐊᑐᖅᑐᐊᕈᑏᑦ ᐃᓱᓕᓐᓂᐊᑎᓪᓗᒋᑦ, ᖃᓄᐃᑦᑑᒐᓗᐊᕐᕈᑎᒃ, ᐃᓗᐊᓂ ᑕᓪᓕᒪᑦ ᐊᕐᕌᒍᑦ ᐅᕝᕙᓘᓐᓃᑦ ᐊᑕᐅᓯᕐᒧᑦ 
ᐊᕐᕌᒍᒧᑦ, ᖃᓄᕐᓕ ᒐᕙᒪᒃᑯᑦ ᕿᒥᕐᕈᖃᑦᑕᖅᐸᑦ ᖃᖓᒃᑯᑦ ᓄᑖᖑᕆᐊᖅᑕᐅᓂᐊᕐᒪᖔᑕ ᐊᑐᖅᑐᐊᕈᑎ? ᓇᒻᒥᓂᖅ 
ᐃᓪᓗᖁᑎᒃᓴᑎᓐᓂᒃ ᓴᓇᒋᐊᕐᓂᐊᖅᑭᑕ? ᐊᓯᖏᓐᓄᑦ ᖃᓄᖅᑑᕈᑎᒃᓴᓂᒃ ᖃᓄᐃᑦᑐᓂᒃ ᐱᑕᖃᑉᐸ? ᓱᓇᐅᕙᑦ 
ᐱᕕᒃᓴᖃᕝᕕᐅᔪᑦ ᓯᕗᓂᐊᒍᑦ ᐊᑐᖅᑐᐊᕈᑎ ᐃᓱᓕᓚᐅᖏᑎᓪᓗᒍ, ᕿᒥᕐᕈᓪᓗᓂ ᑖᒃᑯᓂᖓ ᐊᑐᖅᑕᐅᒍᓐᓇᖅᑐᓂᒃ 
ᐃᓱᒪᓕᐅᕈᑎᑕᖃᓚᐅᖏᓐᓂᖓᓂ? ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐸᕐᓇᑎᕆᑎᓪᓗᑕ ᓄᑖᖑᕆᐊᖅᓯᓂᕐᒧᑦ ᐊᑐᖅᐸᒌᖅᑐᒧᑦ 
ᐊᑐᖅᑐᐊᕈᑎᒧᑦ ᐅᕝᕙᓘᓐᓃᑦ ᓄᖅᑲᑎᑦᑎᓂᐊᕐᕈᑦᑕ ᐊᑐᖅᑐᐊᕈᑎᓂᒃ, ᓄᑖᖑᕆᐊᖅᑎᑦᑎᓂᖅ ᐱᒋᐊᖃᑦᑕᖅᑐᖅ 
ᐊᕐᕌᒍ ᓯᕗᓂᐊᒍᑦ ᐊᑐᖅᑐᐊᕈᑎ ᐃᓱᓕᓚᐅᖏᑎᓪᓗᒍ. ᐸᕐᓇᑎᕆᓂᕐᓕ ᓄᑖᖑᕆᐊᖅᑕᐅᓂᐊᖅᑐᓄᑦ 
ᐃᓱᓕᒃᓯᒪᔪᓄᑦ ᐱᒋᐊᖃᑦᑕᖅᑐᖅ ᒪᕐᕉᒃ ᐱᖓᓱᓄᑦ ᐊᕐᕌᒍ ᓯᕗᓂᐊᒍᑦ ᐃᓱᓕᓚᐅᖏᑎᓪᓗᒍ ᐊᑐᖅᑐᐊᕈᑎ. 
ᐸᕐᓇᑎᕆᓂᐅᔪᖅ ᐊᑐᖅᑐᐊᕐᓂᐊᕐᓂᕐᒧᑦ ᓄᑖᒧᑦ ᐱᖁᑎᒋᔭᐅᔪᒧᑦ ᐱᒋᐊᕋᔭᖅᑐᖅ ᑕᓪᓕᒪᑦ 7-ᐸᓄᑦ ᐊᕐᕌᒍᑦ 
ᓯᕗᓂᐊᒍᑦ ᐃᓱᓕᓚᐅᖏᑎᓪᓗᒍ ᐊᑐᖅᑐᐊᕈᑎ ᐊᒻᒪᑦᑕᐅᖅ ᐃᓚᓕᐅᔾᔭᐅᓯᒪᓗᓂ ᐊᒥᓱᓄᑦ ᐊᕐᕌᒍᓄᑦ ᐊᑭᑐᔪᓄᑦ 
ᐸᕐᓇᒍᑎᒥ. ᖁᔭᓐᓇᒦᒃ, ᐃᑦᓯᕙᐅᑕᖅ.  
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᖓᔪᖅᑳ ᐅᖃᒻᒪᑦ, ᑕᑯᓇᒃᑯᑎᒃ ᐊᓯᔾᔩᓂᕐᒥᒃ ᐅᕝᕙᓘᓐᓃᑦ ᓇᒻᒥᓂᖁᑎᒃᓴᖓᓂᒃ 
ᐃᓪᓗᓕᐅᕐᓂᕐᒥᒃ ᐅᕝᕙᓘᓐᓃᑦ ᓄᑖᖑᕆᐊᖅᓯᓂᕐᒥᒃ ᓂᐅᕕᐊᒃᓴᒥᒃ ᐊᑐᖅᑐᐊᕐᓂᕐᒧᑦ ᐃᓪᓗᓂᒃ, ᑕᐃᒪᓕ ᑕᒪᓐᓇ 
ᐊᑐᖅᑕᐅᒍᓐᓇᖅᑯᖅ, ᐃᓱᒪᓕᐅᕈᑕᐅᓲᖅ ᓇᑭᑐᐃᓐᓇᖅ ᒪᕐᕉᓐᓂᒃ 7-ᐸᓄᑦ ᐊᕐᕌᒍᓄᑦ ᓯᕗᓂᐊᒍᑦ, ᑕᐃᒫᖑᕙ? 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 

ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐄ, ᑕᐃᒫᖑᔪᖅ, ᐊᒻᒪᓗ ᑖᒃᑯᐊ ᐱᓕᕆᕕᒃᑯᑦ 
ᕿᒥᕐᕈᓕᕋᐃᒻᒪᑕ ᑖᒃᑯᓂᖓ ᐊᑐᖅᑐᐊᕈᑎᓂᒃ ᐊᒻᒪᓗ ᐱᖃᓯᐅᑎᓯᒪᓪᓗᓂᑦᑕᐅᖅ ᐊᑭᑐᔪᓄᑦ ᐸᕐᓇᒍᑎᓄᑦ, 
ᖃᐅᔨᓴᖃᑦᑕᕐᒥᔪᑦ ᓇᓗᓇᐃᖅᑎᕆᔪᒪᓪᓗᑎᒃ ᑖᒃᑯᐅ ᐃᑲᔫᑎᖃᕐᓂᖅᓴᐅᒐᔭᕐᒪᖔᑕ ᓴᓇᔭᐅᑉᐸᑕ ᐊᒻᒪᓗ 
ᓇᒻᒥᓂᕆᔭᐅᓗᓂ ᐊᓪᓚᒡᕕᒃ, ᐅᕝᕙᓘᓐᓃᑦ ᑲᔪᓯᓗᑎᒃ ᐊᑐᖅᑐᐊᕐᓗᑎᒃ ᓄᓇᕗᑦ ᒐᕙᒪᒃᑯᓐᓄᑦ. ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖃᓄᐃᑦᑐᒥᓪᓕ ᑐᑭᓯᒋᐊᕈᑎᒥᒃ ᕿᒥᕐᕈᔪᖃᑉᐸᑉᐸ ᖃᐅᔨᓴᖅᑐᖃᓕᕋᐃᒻᒪᑦ ᐊᒻᒪᓗ 
ᑖᒃᑯᐊᖑᕙᑉᐸᑦ ᐃᖅᑲᓇᐃᔭᖅᑏᑦ ᖃᐅᔨᓴᖅᑐᐃᑦ ᐊᒻᒪᓗ ᓴᖅᑮᕙᑦᑐᑦ ᐊᑐᓕᖁᔭᐅᔪᓂᒃ ᐊᖓᔪᖅᑳᒧᑦ? ᐊᖓᔪᖅᑳ 
ᐃᓱᒪᓕᐅᕈᑎᓕᐅᖅᐸᑉᐸ ᑖᒃᓱᒧᖓ, ᐅᕝᕙᓘᓐᓃᑦ ᑕᒪᓐᓇᓕ ᑖᒃᑯᓄᖓᖃᑦᑕᖅᐸ ᓯᕗᓕᖅᑎᓄᑦ 
ᐊᖏᖅᑕᐅᓂᐊᕐᓗᓂ? ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᑐᖅᑐᐊᕈᑎᓄᑦ ᐊᑭᑐᓂᖃᑦᑐᓄᑦ $1 ᒥᓕᐊᓐ 
ᐅᖓᑖᓄᓪᓘᓐᓃᑦ, ᓯᕗᓕᖅᑎᓄᑦ ᐃᓱᒪᓕᐅᕈᑕᐅᔭᕆᐊᓖᑦ, ᑭᓯᐊᓂᓕ ᖃᓄᐃᒃᓴᖏᒃᑯᔅᓯ, ᐃᑦᓯᕙᐅᑕᖅ, ᒥᔅᑕ. ᕆᑦᔅ 
ᓇᓗᓇᐃᖅᓯᑎᓐᓂᐊᕐᕋᒃᑯᑦ ᐱᓕᕆᓂᐅᕙᑦᑐᒥᒃ ᑭᖑᓪᓕᖅᐹᖓᓄᑦ ᐱᓕᕆᐊᖑᔪᒧᑦ ᕿᒥᕐᕈᔪᖃᑦᑎᓪᓗᒍ. ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐃᓛᓪᓕ ᑕᑯᓇᓕᕋᐃᒐᑦᑕ ᓄᑖᖑᖅᑎᑦᑎᓂᕐᒥᒃ ᐊᑐᖅᑐᐊᕈᑎᓂᒃ, 
ᑕᑯᓇᖃᑦᑕᖅᑐᒍᑦ ᐊᒥᓱᓂᒃ ᐱᑦᔪᑎᐅᔪᓂᒃ ᐊᑐᖅᑐᐊᕈᑎᒧᑦ. 
 
ᑕᐃᒪᐃᓪᓗᐊᖅᑎᒋᐊᖃᑦᑎᐊᖅᑐᖅ ᐅᑯᓄᖓ ᐊᑭᑐᔪᓄᑦ ᑮᓇᐅᔭᐃᑦ ᐊᑐᐃᓐᓇᐅᔪᑦ ᐊᒻᒪᓗ ᐊᑐᖅᑐᐊᕐᓂᕐᒧᑦ 
ᑮᓇᐅᔭᐃᑦ ᐊᑐᐃᓐᓇᐅᔪᑦᑕᐅᖅ. ᑕᑯᓇᖃᑦᑕᖅᑐᒍᑦ ᓈᒻᒪᓐᓂᖓᓂᒃ ᐊᑐᐃᓐᓇᐅᔫᑉ ᐃᓂᐅᔫᑉ ᐊᒻᒪᓗ 
ᑐᑭᖃᕋᔭᒻᒪᖔᖅ ᐱᓯᒪᓂᐊᕈᑦᑎᒍ ᐃᓂᐅᔪᖅ ᓈᒻᒪᓐᓂᖓᓄᑦ ᐅᒻᒪᓗ ᐱᕈᑉᐸᓪᓕᐊᓂᖓᓄᑦ ᐱᓕᕆᕕᒃᑯᑦ 
ᐊᑐᕆᐊᖃᓕᑐᐃᓐᓇᕆᐊᖃᑦᑎᓪᓗᒋᑦ ᐃᓂᒃᓴᒥᒃ, ᑕᒪᒃᑯᐊᕈᓘᔭᐃᑦ. 
 
ᑖᓐᓇᓕ ᐊᑭᑐᔪᓄᑦ ᑮᓇᐅᔭᖓ ᐊᖏᔪᐊᓘᒻᒪᑦ ᐱᑦᔪᑎᐅᔪᖅ ᐊᓯᔾᔨᕋᓱᐊᖅᑐᒍ ᐊᑐᖅᑐᐊᕈᑎ ᐊᑭᑐᔪᒃᑯᑦ 
ᓴᓇᔪᖃᑦᑎᓪᓗᒍ ᑐᑭᖃᑦᑐᖅ ᐱᑕᖃᕆᐊᖃᕋᑦᑕ ᐊᑦᔨᒌᖏᑦᑐᓂᒃ ᑮᓇᐅᔭᓂᒃ ᐱᓕᕆᓂᐊᕐᓗᑕ. ᑕᐃᒪᓕ, 
ᐱᓕᕆᖃᑎᖃᖃᑦᑕᖅᑐᒍᑦ ᐱᔨᑦᑎᑕᖅᑎᓐᓂᒃ ᐱᓕᕆᕕᐅᔪᓂᒃ ᑕᒪᒃᑯᓄᖓ ᐱᓗᐊᕐᖑᐊᖅᑐᓄᑦ ᐱᑦᔪᑎᓄᑦ 
ᖃᐅᔨᒍᒪᓪᓗᑕ ᖃᓄᖅ ᐊᑲᐅᓂᖅᐹᖑᓂᐊᕐᒪᖔᖅ ᓴᓇᓗᑎᒃ. 
 
ᕿᒥᕐᕈᓂᖃᓗᐊᖑᐊᑎᓪᓗᑕ, ᑕᐃᓂᐊᖅᑕᕋ ᒥᑭᔫᑕᐅᓂᖅᓴᐃᑦ ᐊᑐᖅᑐᐊᕈᑏᑦ, ᐊᑐᖅᑐᐊᕈᑎᑐᐃᓐᓇᐅᕙᑦᑐᑦ, 
ᓄᑖᖑᖅᑎᑕᐅᓂᖏᑦ ᐱᓕᕆᐊᖑᓂᑐᐃᓐᓇᐅᖃᑦᑕᖅᑐᖅ. ᑕᐃᒪᓕ ᑕᒪᒃᑯᓄᖓ ᐊᖏᔫᑕᐅᓂᖅᓴᓄᑦ ᐊᑭᑐᓂᖅᓴᓄᑦ 
ᐊᑐᖅᑐᐊᕈᑎᓄᑦ ᐊᐱᖅᓱᖅᑕᐅᓕᖃᑦᑕᖅᑐᑦ. ᐊᖓᔪᖅᑳ ᐅᖃᖅᑲᐅᒻᒪᑦ, ᑖᒃᑯᐊᖑᕗᑦ ᐊᑭᑐᓂᖃᑦᑐᑦ ᐅᖓᑖᓄᑦ $1 
ᒥᓕᐊᓐ ᐊᒥᓱᓄᑦ ᐊᕐᕌᒍᓄᑦ ᐊᑐᖅᑐᐊᕐᕈᑎᑦ ᓯᕗᓕᖅᑎᓅᖃᑦᑕᖅᑐᑦ. 
 
ᓯᕗᓕᖅᑎᓅᕋᔭᖅᑐᑦ ᐱᑕᖃᕐᓗᓂ ᐊᑐᓕᖁᔭᐅᔪᓂᒃ ᕿᒥᕐᕈᔪᓂᒃ ᖃᓄᐃᑦᑑᒪᖔᑕ ᐊᑐᖅᑕᐅᒍᓐᓇᖅᑐᑦ. 
ᐃᓱᒪᒋᔭᖃᕐᓂᐊᕐᕈᑦᑕ ᓯᕗᓂᒃᑎᓐᓂᒃ ᑕᓪᓕᒪᑦ 6-ᓗ ᐊᕐᕌᒍᐃᑦ, ᒐᕙᒪᒃᑯᑦ ᐱᕕᖃᓕᑐᐃᓐᓇᕆᐊᓖᑦ ᓅᒋᐊᕐᓗᑎᒃ 
ᐊᑭᑐᔪᒻᒪᕆᐊᓗᒻᒥᒃ ᐊᑐᖅᑐᐊᕐᓂᕐᒥᒃ ᐊᑭᑐᔪᑎᒍᑦ ᓴᓇᔪᖃᖔᕐᓗᓂ, ᑕᐃᒪᓕ ᐱᓕᕆᖃᑎᖃᓕᕋᔭᖅᑐᒍᑦ 
ᐱᓕᕆᕕᐊᓂᒃ ᑮᓇᐅᔭᓕᕆᔨᒃᑯᑦ ᐱᓗᐊᖅᑐᒥᒃ ᐃᓚᒋᓗᓂᐅᒃ ᐊᑭᑐᔪᓄᑦ ᐸᕐᓇᑎᕆᓂᒃᑯᑦ ᐱᒍᓐᓇᖏᒃᑯᑦᑕ 
ᐊᑭᑐᔪᓄᑦ ᑮᓇᐅᔭᖏᓐᓂᒃ ᑕᐃᒪᓕ ᐊᓯᐊᓂ ᐱᕕᒃᓴᖅᑕᖃᖏᑦᑐᖅ, ᐊᑐᖅᑐᐊᕐᓗᓂ ᑭᓯᐊᓂ ᐱᖁᑎᒋᔭᐅᔪᒥᒃ. 

ᑕᐃᒪᓐᓇᐅᓕᐅᖅᑐᖃᕋᔭᖅᑐᖅ ᓯᕗᓂᐊᒍᑦ ᐊᕐᕌᒍᐃᑦ ᐊᑕᐅᓯᐅᖏᑦᑐᒧᑦ ᓯᕗᓕᐅᕆᐊᖃᒻᒪᑕ ᐊᑭᑐᔪᓄᑦ 
ᓴᓇᔭᒃᓴᓄᑦ. ᐊᕐᕌᒎᓚᐅᖅᑐᓂ, ᑕᒪᒃᑯᓂᖓ ᐊᑐᖃᑦᑕᖅᓯᒪᓗᐊᖏᑦᑐᒍᑦ ᑕᐃᒪᓐᓇᐃᓕᐅᕆᐊᖃᓕᕐᓗᑕ 
ᖃᐅᔨᓴᕐᓂᐅᔪᒥᒃ. ᕿᒥᕐᕈᓪᓗᑕᐅᒐᓗᐊᖅ ᐊᕐᕌᒍᓄᑦ ᑕᓪᓕᒪᑦ ᐅᖓᑖᓄᓪᓘᓐᓃᑦ ᓯᕗᓂᒃᑎᓐᓄᑦ ᐃᓚᖏᓐᓄᑦ 
ᐊᑐᖅᑐᐊᕈᑎᓄᑦ ᐊᑯᓂᐅᓕᖅᐸᓪᓕᐊᔪᓄᑦ ᑕᑯᓇᒋᐊᖃᓛᓕᖅᑐᒍᖅᑲᐃ ᐃᓚᖏᓐᓂᒃ ᐊᑐᖅᑐᐊᕈᑎᓂᒃ ᐊᒻᒪᓗ 
ᑕᑯᓇᓪᓗᑕ ᐊᑐᖅᑕᐅᒍᓐᓇᖅᑐᖅ ᓱᓇᐅᒻᒪᖔᑕ. ᖁᔭᓐᓇᒦᒃ, ᐃᑦᓯᕙᐅᑕᖅ.  
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᕆᑦᔅ. _ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᒪᓕᒃᑐᒍᓕ ᒐᕙᒪᒃᑯᑦ ᐊᑐᐊᒐᖁᑎᖓ, ᐊᒻᒪᓗ ᐅᖃᓕᒫᓐᓂᐊᖅᑐᖓ ᑕᕝᕙᙵᑦ, 
ᐃᒪᐃᓕᔪᖅ, ᐊᑐᖅᑐᐊᕐᓂᖅ ᐊᑐᕆᐊᖃᖏᑦᑐᖅ ᑮᓇᐅᔭᖅᑐᕈᑎᐅᓂᖅᓴᐅᓂᐊᖅᑐᒥᒃ ᓂᐅᕕᐊᖑᓂᐊᖏᑎᓪᓗᒍ 
ᐊᒻᒪᓗ ᐱᑕᖃᑉᐸ ᐊᓯᐊᒎᖓᔪᓂᒃ ᓇᓗᓇᐃᖅᓯᒪᑦᑎᐊᕐᕆᐊᓖᑦ ᐃᑲᔫᓯᐊᖑᓂᐊᖅᑐᓂᒃ ᑕᒪᒃᑯᓇᙵᑦ 
ᐊᑐᖅᑐᐊᕈᑎᓂᒃ ᑕᐃᒪᐃᓪᓗᐊᓕᖅᑎᑦᑎᖃᑦᑕᖅᑐᑦ ᐊᓯᒃᑲᓐᓂᖏᓐᓂᒃ ᑮᓇᐅᔭᖅᑐᕈᑎᓂᒃ.  
 
ᓇᓗᖏᓚᖓ ᐊᖓᔪᖅᑳ ᐃᖅᑲᐅᒪᓂᐊᖅᑐᖅ ᑕᐃᑲᓂ ᑕᒻᒪᖅᓯᒪᔪᖅᓯᐅᖅᑎᐅᑉ 2001 ᐅᓂᒃᑳᖓᓂ, ᐱᑕᖃᓚᐅᕐᒪᑦ 
ᐊᑕᐅᓯᕐᒥᒃ ᐊᑐᖅᑐᐊᕈᑎᒥᒃ ᐅᓂᒃᑳᕆᔭᐅᔪᒥᒃ ᑮᓇᐅᔭᖅᑐᕈᑎᖓ 50-ᐳᓴᒻᒥᒃ ᖁᑦᑎᓂᖅᓴᐅᓚᐅᖅᑐᖅ 
ᐊᑭᒋᒐᔭᓚᐅᖅᑕᖓᓂᒃ ᓴᓇᔭᐅᓂᖅᐸᑦ ᐃᓪᓗ. ᐃᓱᒪᑐᐃᓐᓇᖅᑐᖓᓕ ᖃᑦᑎᐅᒻᒪᖔᑕ ᐊᓯᖏᑦ ᐊᑐᖅᑐᐊᕈᑏᑦ 
ᐊᖏᖃᑎᒌᒍᑎᒋᓯᒪᔭᕗᑦ ᑖᒃᑯᐊᓗ ᓄᓇᕗᑦ ᒐᕙᒪᒃᑯᑦ ᐊᑭᓕᖅᓱᐃᒻᒪᑕ ᐅᖓᑖᓄᑦ ᐊᑭᒋᒐᔭᖅᑕᖓᑕ 
ᐃᓪᓗᓕᐅᕐᓗᓂ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᐱᖅᑯᑎᒋᔭᐃᑦ ᑐᓂᒋᐊᖃᕐᓂᐊᕐᕋᒃᑯᑦ ᒥᔅᑕ. ᑲᓛᒃᒧᑦ, 
ᖃᓄᐃᒃᓴᖏᒃᑯᕕᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᒥᔅᑕ. ᑲᓛᒃ. 
 
ᑲᓛᒃ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐃᓪᓗ ᐅᖃᐅᓯᕆᔭᕗᑦ 50-ᐳᓴᓐᑯᑦ ᖁᑦᑎᓂᖅᓴᐅᒋᐊᖓᓂᒃ 
ᐊᑭᓖᔾᔪᑎᒋᒐᔭᓚᐅᖅᑕᑎᓐᓄᑦ, ᐅᖃᐅᓯᖃᕈᕕᑦ ᐃᓪᓗᒥᒃ ᓂᐅᕕᐊᕆᓚᐅᖅᓯᒪᔭᑦᑎᓐᓂᒃ, ᑕᐃᓐᓇᐅᑉᐸᑦ, ᑕᐃᓐᓇᓕ 
ᖃᓄᖅᑑᕈᑎᒋᓚᐅᖅᓯᒪᔭᕗᑦ. 
 
ᖃᐅᔨᒪᖏᑦᑐᖓ ᐊᓯᖏᓐᓂᒃ ᐊᑐᖅᑐᐊᕈᑎᒋᓯᒪᔭᑦᑎᓐᓂᒃ ᑕᐃᒪᐃᑦᑐᖃᕆᐊᖓᓂᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᑲᓛᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑐᑭᓯᓇᖅᓯᒋᐊᓚᐅᕐᓚᒍ ᐊᐱᖅᑯᑎᒐ. ᑭᐅᑦᑎᐊᑕᔅᓴᕆᔭᕋᓗᐊᖓ ᒥᔅᑕ. ᑲᓛᒃ, 
ᑭᓯᐊᓂᓕ ᓇᓗᓇᐃᒃᑲᓐᓂᕈᒪᔭᕋ ᖃᐅᔨᒪᑦᑎᐊᕐᓂᐊᕐᕋᑦᑕ. 
 
ᐊᐱᖅᑯᑎᒐ ᑐᕌᖓᒻᒪᕆᙱᑦᑐᖅ ᑕᐃᒃᓱᒧᙵ ᐊᑐᖅᑕᐊᖅᑕᐅᔪᒧᑦ ᓇᓗᓇᐃᖅᑕᐅᓚᐅᖅᑐᒧᑦ ᑮᓇᐅᔭᓂᑦ 
ᕿᒥᕐᕈᔨᒃᑯᑦ ᐊᖓᔪᖅᑳᖓᓐᓄ. ᐊᑎᓕᐅᖅᓯᒪᕕᑖ ᐊᓯᖏᓐᓂᑦ ᐊᑐᖅᑐᐊᒐᓂᑦ ᐊᑭᓖᓪᓗᑕᓗ ᐊᖏᓂᖅᓴᐅᒐᔭᖅᑐᒥᒃ 
ᓇᒻᒥᓂᖅ ᓴᓇᔭᓐᓂᕈᑦᑎᒍᖔᖅ, ᓇᑉᐸᖓᑕ ᐅᖓᑖᓂᐅᙱᑦᑐᖅ ᑭᓯᐊᓂᓕ ᐊᖏᓂᖅᓴᐅᒐᔭᖅᑐᒥᒃ ᓇᒻᒥᓂᖅ 
ᓴᓇᔭᒥᓂᕆᓐᓂᕈᑦᑎᒍ ᐃᒡᓗ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᑐᑑ. ᕆᑦᔅ 

ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐄ, ᐊᑕᐅᓯᐅᔪᖅ ᒪᕐᕉᓪᓗᑭᐊᖅ ᐊᑐᖅᑐᐊᒑᒃ ᓇᓗᓇᐃᕈᓐᓇᖅᑕᕗᑦ 
ᓴᓇᔪᓐᓇᕋᔭᖅᑐᑕ ᐃᒡᓗᒥᒃ ᐆᑦᑑᑎᒋᓗᒍ ᐊᕐᕌᒍᓄᑦ ᖁᓕᓄᑦ ᐊᕙᑎᓄᓪᓗᑭᐊᖅ. ᐊᔾᔨᐸᓗᖓᓂᒃ 
ᒥᑭᓂᖅᓵᖅᔪᒻᒥᓘᓐᓃᑦ ᐊᑭᒋᔭᐅᔪᒥᒃ ᐊᑐᖅᑐᐊᕐᓂᕐᒧᑦ. 
 
ᑭᓯᐊᓂᓕ ᓈᓴᐅᓯᕆᔭᐅᓂᖓ ᐱᔭᕆᐊᑐᒻᒪᑦ. ᓇᓗᓇᐃᖅᑕᐅᔭᕆᐊᖃᕋᔭᖅᐳᖅ ᓇᓕᖅᑭᐅᑎᒻᒪᖔᑦᑕ ᐊᒥᐊᒃᑯᖓᓂᒃ 
ᐊᑕᖏᖅᑐᖓᓂᓪᓘᓐᓃᑦ ᐊᑐᖅᑐᐊᖅᑕᐅᔫᑉ ᐊᓯᖏᓪᓗ ᐊᑭᖏᑦ ᐱᖃᓯᐅᑎᒐᔭᖅᑐᑦ. ᕿᒥᕐᕈᔭᐅᔭᕆᐊᖃᕋᔭᕐᒥᔪᖅ 
ᐃᓚᒋᐊᕈᑎᑦ ᐊᖏᖅᑕᐅᖏᓐᓇᐅᔭᖅᐸᒻᒪᑕ ᐊᑐᖅᑐᐊᕐᓂᐅᔪᓂᑦ. ᖃᐅᔨᒪᔭᐅᔭᕆᐊᓕᒃ ᐊᑭᓕᒃᑲᓐᓂᕆᐊᖃᕐᓇᕐᒪᑦ 
ᐊᑐᖅᑐᐊᕐᓂᕐᒧᑦ. 
 
ᓯᕗᓂᑦᑎᓐᓂ ᒐᕙᒪᑐᖃᒃᑯᑦ, ᐆᑦᑑᑎᓕᒍᓗᒍ, ᓇᓗᓇᐃᖅᓯᓯᒪᓚᐅᖅᐳᑦ 15 ᐳᓴᒥᒃ ᖁᓪᓕᖅᐹᖑᒐᔭᕐᓗᓂ 
ᐊᖏᕈᓐᓇᖅᑐᓂᔾᔪᒃ ᐊᑐᖅᑐᐊᕐᓂᕐᒧᑦ ᓂᐅᕕᙱᖔᕐᓂᐊᕐᓗᑎᑦ, ᐃᑲᔫᑎᑕᖃᕐᓂᐊᑐᐊᕈᓂ ᑕᐃᒪᓐᓇᒃ. 
 
ᐃᓛᓐᓂᒃᑯᑦ ᒐᕙᒪᒃᑯᑦ ᓴᓇᔪᓐᓇᐅᑎᖃᖅᐸᙱᓚᑦ ᐃᒡᓗᒥᒃ. ᐃᓚᖏᑦ ᐊᑐᖅᑐᐊᖅᑕᐅᔪᑦ ᐊᑎᓕᐅᕈᑕᐅᓯᒪᔪᑦ 
ᐅᖓᓯᒃᑯᒧᑦ ᐊᑎᓕᐅᖅᑕᐅᓚᐅᖅᓯᒪᕗᑦ ᓄᓇᕘᑦ ᓯᕗᓂᐊᓂ, ᐊᑎᓕᐅᖅᑕᐅᓪᓗᑎᓪᓘᓐᓃᑦ ᒐᕙᒪᐅᓚᐅᖅᑐᓄᑦ. 
ᐃᓛᓐᓂᒃᑯᑦ ᑐᓴᒐᒃᓴᖃᖅᑎᑕᐅᔪᓐᓇᖅᐸᙱᑦᑐᒍᑦ ᖃᓄᐃᒻᒪᑦ ᑕᐃᒃᑯᓂᙵ ᐊᑐᖅᑐᐊᒐᓂᑦ 
ᐊᑎᓕᐅᖅᑕᐅᔪᒥᓂᐅᓐᓂᕐᒪᖔᑕ. 
 
ᓇᓗᓇᙱᑦᑐᖅ ᐅᖃᕈᓐᓇᖅᑐᒍᑦ ᑕᒪᒃᑯᐊ ᕿᒥᕐᕈᑦᑎᐊᖅᑕᒻᒪᕆᐊᓗᒋᕙᓕᕋᑦᑎᒍ ᒫᓐᓇ, ᐱᓗᐊᖅᑐᒥᒃ ᐅᖓᓯᒃᑐᒧᑦ 
ᐊᑎᓕᐅᓚᐅᙱᑎᓪᓗᑕ ᐅᑭᐅᓄᑦ ᖁᓕᓄᑦ, ᐊᕙᑎᓄᓪᓘᓐᓃᑦ, ᓇᓕᖅᑭᐅᑎᔪᒪᓪᓗᒋᑦ ᓂᐅᕕᖔᕈᑦᑕ 
ᐱᐅᓂᖅᓴᐅᒐᔭᙱᒃᑲᓗᐊᕐᒪᖔᖅ. 
 
ᐊᐃᑉᐹᑦᑕᐅᖅ ᑐᐊᕕᕐᓇᖅᑐᖃᕐᓂᕐᒧᐊᖓᔪᖅ ᐅᖃᐅᓯᕆᓯᒪᔭᕋ, ᐃᓛᓐᓂᒃᑯᑦ ᐱᔪᖃᖅᐸᒻᒪᑦ, ᐱᓗᐊᖅᑐᒥᒃ ᒐᕙᒪᒃᑯᑦ 
ᓱᒃᑲᔫᒥᒃ ᓴᓇᔪᒥᓂᐅᓐᓂᖅᐸᑕ, ᑕᐃᒪᓐᓇᐃᓯᒪᒻᒪᑕ ᓄᓇᕗᑦ ᒐᕙᒪᖓᑦ ᐅᑭᐅᖑᓕᖅᑐᓂᑦ ᐱᖓᓲᔭᖅᑐᓂᑦ 
7ᓂᓗᑭᐊᖅ, ᐃᒡᓗᑖᕆᐊᖃᕐᓇᓚᐅᖅᑐᓂ ᐃᓛᓐᓂᒃᑯᑦ ᓱᒃᑲᓪᓕᒋᐊᖅᓯᒪᓂᖅᓴᒥᒃ ᐃᒡᓗᖃᖅᑎᑕᐅᔪᓐᓇᖁᓪᓗᒋᑦ 
ᐃᖅᑲᓇᐃᔭᖅᑎᑖᕆᕙᓪᓕᐊᔭᕗᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᕆᑦᔅ. ᑐᑑ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑎᑎᖅᑲᐃᑦ ᐅᑯᐊ ᐅᖃᓕᒫᖅᑐᒋᑦ ᐊᒻᒪ ᐊᑕᐅᓯᙱᑦᑐᖅᑕᖃᖅᑐᑎᑦ 
ᐅᖓᓯᒃᑐᒧᐊᖓᔪᑦ ᐊᑐᖅᑐᐊᖅᑕᐅᔪᑦ, 14ᖑᖅᑰᖅᑐᓂᒃᑯᐊ ᐅᑭᐅᓄᑦ ᐊᕙᑎᓄᐊᖓᔪᑦ, ᑕᐃᒫᒍᙱᑦᑑᒐᔭᖅᑰᖅᑐᖅ 
ᐅᑯᐊ ᒐᕙᒪᒃᑯᑦ ᐸᓯᓇᓱᓪᓗᒋᑦ ᐅᖁᒪᐃᒃᓴᖅᑎᑕᐅᓯᒪᓂᖏᓐᓄᑦ ᑖᒃᑯᐊ ᐊᑐᖅᑐᐊᒐᐃᑦ ᐃᓚᖏᓐᓂᑦ. ᐃᓚᖏᑦ 
ᓇᓗᓇᙱᑦᑐᖅ ᑲᔪᓯᓂᑰᒻᒪᑕ ᓄᓇᑦᑎᐊᑉ ᒐᕙᒪᖓᓐᓂᒃ. 
 
ᐊᖏᓛᖑᔪᖅ ᐅᔾᔨᕆᓗᐊᖅᑕᕋᓕ, ᐊᒻᒪ ᐊᖓᔪᖅᑳ ᐊᐱᕆᓯᒪᓪᓗᒍ ᒪᓕᒐᓕᐅᕐᕕᒻᒥ, ᓄᓇᕗᑦ ᒐᕙᒪᒃᑯᑦ 
ᐊᑐᖅᑐᐊᖅᑕᖓᓂᒃ ᐃᖃᓗᑦᑑᑦᑎᐊᕐᒥ ᐅᑭᐅᓄᑦ ᐊᕙᑎᓄᑦ ᐊᑭᖃᕐᓂᐊᕐᓗᓂ $22 ᒥᓕᐊᓐ ᐅᖓᑖᓂ 
ᐊᑐᖅᑐᐊᒐᒧᑦ ᑕᐃᒃᓱᒧᙵ. 
 
ᓯᕗᓪᓕᖅᐹᖅ ᐊᐱᖅᑯᑎᒐ ᑖᒃᓱᒧᙵ ᖃᖓ ᑕᐃᓐᓇ ᐃᓱᓕᕝᕕᒃᓴᖃᕐᒪᖔᖅ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᑐᑑ. ᐊᖓᔪᖅᑳ. 

ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑐᓴᒐᒃᓴᖁᑎᒋᔭᕋᓕ ᑕᐃᓐᓇ ᐊᑐᖅᑐᐊᒐᖅ 
ᐃᓱᓕᕝᕕᒃᓴᖅᑕᖃᕐᒪᑦ 2006ᒥ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑕᐃᓐᓇ ᐃᒡᓗᒃ, ᐊᑭᓖᒻᒪᑕᐃᓛᑦ $22 ᒥᓕᐊᓐ ᐅᖓᑖᓂ ᐅᑭᐅᓄᑦ ᐊᕙᑎᓄᑦ, 
ᐱᒋᐊᕐᓂᖓ, ᑕᐃᓐᓇ ᐊᑭᖃᖅᑰᖅᑐᒥᓂᖅ $5 ᒥᓕᐊᓂᑦ $7 ᒥᓕᐊᓄᑦ ᓴᓇᔭᐅᒋᐊᕐᓂᕆᓚᐅᖅᑕᖓ. 
ᐱᖁᑎᑖᕆᓕᓛᖅᐸᕘᑦ ᐊᑐᖅᑐᐊᖅᑕᐅᓂᖓ ᐃᓱᓕᑉᐸᑦ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᑐᑑ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐋᒡᒐ, ᐱᑖᕆᓕᔾᔮᙱᑕᕗᑦ ᐃᒡᓗ ᐊᑐᖅᑐᐊᖅᑕᐅᓂᖓ 
ᐃᓱᓕᑉᐸᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ. ᑐᑑ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐅᕆᑦᕝ ᐅᖃᐅᓯᕆᖅᑲᐅᔭᖓ ᒪᓕᓪᓗᒍ ᐆᒧᖓ ᐊᐱᖅᑯᑎᒧᑦ 
ᑭᐅᔭᐅᔪᓐᓇᙱᑐᐃᓐᓇᕆᐊᖃᖅᑐᖓ, ᑭᓯᐊᓂᓕ ᐅᓐᓃᑦ ᐊᐱᕆᓂᐊᖅᐸᕋ. ᖃᓄᐃᒻᒪᑦ ᑕᐃᓐᓇ ᐊᑐᖅᑐᐊᒐᖅ 
ᐊᑭᑐᓂᖅᓴᐅᕙ? ᖃᓄᐃᒻᒪᑦ, ᑕᑯᓐᓇᖅᑐᒍ, $1.1 ᒥᓕᐊᐅᔪᖅ ᐊᕐᕌᒍᑕᒫᑦ. ᖃᓄᐃᒻᒪᑦ ᖁᕝᕙᓯᓐᓂᖅᓴᒻᒪᕆᐅᕙ 
ᐊᓯᓕᒫᖏᓐᓂᑦ ᑕᐃᑲᓃᑦᑐᓂᑦ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᒥᔅᑕ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐄ, ᐃᓛᖃᐃ ᐊᑦᔨᑐᐃᓐᓇᖓᓂᒃ ᑐᓴᕐᓂᐊᖅᑐᑎᒃ ᑭᐅᔾᔪᑎᒥᒃ. ᑖᓐᓇᓕ 
ᐊᑐᖅᑐᐊᕈᑎᐅᓚᐅᖅᑐᖅ 1996-ᒥ ᐊᒻᒪᓗ ᖃᐅᔨᒪᓪᓚᕆᖏᑦᑐᖓ ᐱᑦᔪᒋᔭᐅᓚᐅᖅᑐᓂᒃ ᑖᒃᓱᒧᖓ. ᐃᓱᒪᕗᖓᓕ 
ᖃᐅᔨᒍᒪᑐᐃᓐᓇᕋᓗᐊᕐᒥᒐᑦᑕᑦᑕᐅᖅ ᐱᑦᔪᑎᐅᔪᒥᓂᕐᓂᒃ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᕆᑦᔅ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᓇᓚᐅᒃᑖᖅᑎᐅᓐᓂᕈᑦᑕ, ᓇᓚᐅᒃᑖᕋᔭᖅᑐᖓ ᖃᐅᔨᓚᐅᖅᓯᒪᔾᔮᖏᑦᑐᒍᑦ 
ᐱᑦᔪᑎᓪᓚᑦᑖᖓᓂᒃ. 
 
ᐊᖓᔪᖅᑳ ᐊᒻᒪᓗ ᐃᖅᑲᓇᐃᔭᖅᑎᖏᑦ ᓇᓗᓇᐃᖅᓯᖃᐅᒻᒪᑕ ᑕᒪᒃᑯᓇᓂ ᐱᒻᒪᕆᐅᔪᓂ ᐊᑐᖅᑐᐊᕈᑎᓄᑦ 
ᓴᖅᑭᖃᑦᑕᖅᓯᒪᔪᑦ, ᖃᐅᔨᒪᕙᓪᓚᐃᔪᖓ ᓇᓕᐊᒃ ᐃᓪᓘᒻᒪᖔᖅ ᐃᖃᓗᒃᑑᑎᐊᕐᒥ, ᑕᐃᓐᓇᐅᕙᓪᓚᐃᔪᖅ 
ᒐᕙᒪᒃᑯᓐᓂᑦ ᐊᓪᓚᒡᕕᖃᕝᕕᐅᔪᖅ ᐃᓚᖓ ᒪᑐᔭᐅᓚᐅᖅᑐᖅ, ᐱᒋᐊᖃᓚᐅᖅᑐᖅ ᖃᐅᔨᓴᖅᑎᒥᒃ ᐃᓪᓗᒧ 
ᒪᑐᔭᐅᓂᐊᕐᓗᓂ ᐅᖁᓕᓐᓂᖓᓄᑦ ᑭᓱᒧᒃᑭᐊᖅ ᐊᒻᒪᓗ ᓴᓗᒻᒪᓴᖅᑕᐅᔭᕆᐊᖃᓕᖅᑐᓂ ᐃᓄᓂᒃ 
ᐅᑎᖅᑐᖃᕆᐊᖃᓕᓚᐅᖏᓐᓂᖓᓂᒃ ᐃᖅᑲᓇᐃᔭᖅᕕᐅᔪᓄᑦ. 
 
ᑕᐃᓐᓇᓕ ᐊᑐᖅᑐᐊᕐᓂᖅ ᐃᓱᓕᓕᖅᐸᑦ 2006-ᒥ, ᐃᒻᒪᖃ ᐊᖓᔪᖅᑳ ᓇᓗᓇᐃᖅᓯᒍᓐᓇᖅᑐᖅ ᖃᓄᖅ 
ᐱᓕᕆᕕᐅᓯᒪᒻᒪᖔᖅ ᖃᐅᔨᓴᖅᑕᐅᓂᐊᕐᓗᓂ ᑕᒪᑐᒧᖓ, ᓄᑖᖑᖅᑎᑕᐅᓂᐊᖅᐸᑦ ᐃᓪᓗ ᐅᕝᕙᓘᓐᓃᑦ 
ᓴᓇᕕᐅᓂᐊᕈᓂᓘᓐᓃᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 

ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑐᑭᓯᑦᑎᐊᐸᓪᓚᐃᖏᑦᑐᖓ ᐊᐱᖅᑯᑎᒋᔭᖓᓂᒃ 
ᒪᓕᒐᓕᐅᖅᑎᐅᖃᑎᒻᒪ, ᑭᓯᐊᓂᓕ ᖃᐅᔨᓴᖅᑕᐅᓂᖓ ᑖᒃᓱᒪ ᐊᑐᖅᑐᐊᖅᑕᐅᔫᑉ ᐱᒋᐊᓚᐅᖅᑐᖅ 2002-ᒥ, 
ᑭᖑᓂᐊᒍᑦ ᐊᐅᓛᖅᑕᐅᓚᐅᖅᑎᓪᓗᒋ ᑲᒪᒋᔭᖃᕐᓂᖓ ᐊᖓᔪᖅᑳᖃᕝᕕᐅᑉ. ᐱᓕᕆᐊᖑᓂᖓ 
ᐊᖏᖃᑎᒌᒐᓱᐊᕐᓂᐅᑉ ᐱᐊᓂᓚᐅᖅᑐᖅ ᓄᕕᐱᕆᒥ 2003, ᐊᒻᒪᓗ ᐊᖏᖃᑎᒌᒐᓱᐊᕐᓂᕐᒧᑦ ᓈᒻᒪᒋᔭᐅᓚᐅᖅᑐᓂ 
ᒐᕙᒪᒃᑯᑦ ᐱᒻᒪᕆᒋᔭᖓ ᑮᓇᐅᔭᓄᑦ ᐊᐃᕙᓂᐅᔪᓄᑦ ᑖᒃᓱᒧᖓ ᐱᓗᐊᖅᑐᒥᒃ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᑐᑐ, ᐃᓱᓕᖑᔾᔨᒐᕕᑦ ᐱᕕᒃᓴᓐᓂᒃ, ᐊᐱᖅᑯᑎᒃᓴᖃᒃᑲᓐᓂᕈᕕᑦ, 
ᐊᑎᓕᐅᕐᓂᐊᖅᐸᒋᑦ ᐱᐊᓂᒃᐸᑕ ᒪᓕᒐᓕᐅᖅᑎᐅᖃᑎᑎ ᐊᐱᖅᑯᑎᒥᓂᒃ. ᑰᓕ. 
 
ᑰᓕ: ᖁᔭᓐᓇᒦᒃ. ᑕᒻᒪᐅᖅᑲᕙᓪᓚᐃᒍᓐᓃᖅᑯᖓ. ᐃᓚᖓ ᓇᐃᓕᒋᐊᖅᑕᐅᓯᒪᔪᑦ ᒐᕙᒪᒃᑯᑦ ᐅᓂᒃᑳᖓᓂ, 
ᖃᐅᔨᒪᖏᑦᑐᖓ ᐅᓇ ᓴᖅᑭᑕᐅᓯᒪᒻᒪᖔᖅ ᐅᕝᕙᓘᓐᓃᑦ ᑕᒃᑯᓇᙵᐅᖏᑦᑐᖅ 227 ᐊᖏᔪᑦ ᑳᑦᑐᓛᖑᔪᑦ 
ᐃᓱᒪᒋᓪᓗᒋᑦ, ᖃᐅᔨᒪᓪᓚᕆᖏᑦᑐᖓ ᐃᓚᒋᔭᐅᒻᒪᖔᑕ ᑖᒃᑯᓄᖓ. ᐃᓛᖃᐃ, ᐊᓯᖏᑦ ᑳᑦᑐᓛᑦᑎᐅᔪᑦ 
ᖁᕕᐊᓱᙱᑦᑐᑦ ᑖᒃᑯᓇᙵᑦ 227, 135 ᑳᑦᑐᓛᖑᔪᑦ ᐊᑭᑦᑐᕋᐅᑎᓂᒃᑰᖏᑦᑐᑎᒃ. 
 
ᑎᑎᕋᖅᓯᒪᔪᓂ ᐃᓘᓇᑎᒃ ᐊᑐᖅᑐᐊᕈᑏᑦ ᑐᓂᔭᓯ, ᓇᓗᓇᐃᖅᓯᒪᔪᖃᖏᑦᑐᖅ ᖃᓄᐃᑦᑐᒥᒃ ᐊᑐᐊᖅᓯᔾᔪᑎᒥᒃ 
ᐊᑐᖅᑕᐅᔪᖃᓚᐅᕐᒪᖔᖅ. 
 
ᐊᖓᔪᖅᑳ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᖏᑦ ᓇᓗᓇᐃᖅᓯᒍᓐᓇᖅᑲᑦ, ᑐᑭᓯᓪᓗᖓ ᐃᓘᓇᖏᐅᖏᑦᑐᖅ ᑖᑯᐊᓕᒫᑦ 
ᓄᓇᕗᑦ ᒐᕙᒪᒃᑯᑎᒍᑦ ᑐᑭᒧᐊᑦᑎᑕᐅᓂᑰᖏᑦᑐᑦ, ᖃᐅᔨᒪᓪᓚᕆᖏᑦᑐᒍ ᓇᓪᓕᐊᒃ ᓄᓇᕗᑦ ᒐᕙᒪᒃᑯᓐᓂᑦ 
ᑐᑭᓕᐊᒃᑎᑕᐅᓂᑰᒪᖔᖅ ᐱᒋᐊᖅᑎᑕᐅᓂᑰᒻᒪᖔᑕᓗ, ᓇᓗᓇᐃᖅᓯᒪᔪᖃᖏᒻᒪᑦ ᖃᓄᐃᑦᑐᒥᒃ ᐊᑐᖅᑐᒥᓂᐅᒻᒪᖔᑕ, 
ᑲᑎᒪᔨᓄᑦ? ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐱᓯᒪᔭᕋᓕ ᑐᑭᓯᒋᐊᕈᑎ, ᐃᓘᓇᑎᒃ ᐅᑯᓇᓃᓚᐅᖅᑐᖅ 
ᐊᑭᑦᑐᕋᐅᑎᓄᑦ ᑐᒃᓯᕋᐅᑎᓂ ᑭᓯᐊᓂ 6-ᖑᔪᑦ, ᑐᒡᓕᐊ ᐊᖓᔪᖅᑳᑉ, ᒥᔅᑕ. ᕆᑦᔅ ᑭᐅᑎᓐᓂᐊᕐᕋᒃᑯᑦ ᐊᐱᖅᑯᑎᓐᓄᑦ. 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᒥᔅᑕ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐄ, ᑖᐄᓐᓇ ᑐᑭᓯᒋᐊᕈᑎ ᓱᓕᔪᖅ. ᐃᓘᓇᑎᒃ ᑕᐃᒃᑯᐊ ᑭᓯᐊᓂ 6-ᖑᔪᑦ 59-
ᖑᔪᓂ ᐊᑐᖅᑐᐊᕈᑎᓂ ᑐᒃᓯᕋᐅᑎᒃᑰᓚᐅᖅᑐᑦ ᐊᒻᒪᓗ 6-ᖑᔪᑦ ᐊᑭᑦᑐᕋᐅᑎᔾᔪᑎᒃᑰᓚᐅᖏᑦᑐᑦ. ᖁᔭᓐᓇᒦᒃ, 
ᐃᑦᓯᕙᐅᑕᖅ.  
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᕆᑦᔅ. ᑰᓕ. 
 
ᑰᓕ: ᐊᑐᖅᑐᐊᕈᑎᑦ ᓯᕗᓂᐊᒍᑦ ᓴᖅᑭᓚᐅᖅᑐᑦ ᐱᓕᕆᐊᕆᔭᕗᑦ, ᓇᓕᐊᑐᐃᓐᓇᖅ ᑖᒃᑯᐊ ᐊᑐᖅᑐᐊᕈᑏᑦ, 
ᐊᑕᐅᓯᒃᑯᑎᒍᑦ ᐋᖅᑭᒃᑕᐅᓂᖃᓚᐅᖅᐸᑦ ᓇᓕᐊᑐᐃᓐᓇᖅ ᑖᒃᑯᐊ ᐊᑐᖅᑐᐊᕈᑏᑦ ᓄᓇᕗᑦ ᒐᕙᒪᒃᑯᑦ ᒫᓐᓇᐅᔪᖅ 
ᐱᓯᒪᔭᒋᑦ ᓇᒻᒥᓂᖃᑦᑎᐅᔪᓄᑦ? ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 

ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐄ, 6ᖑᔪᑦ ᐅᖃᐅᓯᕆᕋᑖᖅᑕᒃᑲ ᐃᓄᑐᐊᒧᑦ 
ᑳᓐᑐᕌᖅᑕᐅᓯᒪᔪᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑰᓕ. 
 
ᑰᓕ: ᖁᔭᓐᓇᒦᒃ. ᐃᑲᔪᖅᓱᖅᑐᖓ ᐃᓚᐅᖃᑕᐅᓂᖏ ᓇᒻᒥᓂᓖᑦ. ᐅᑉᐱᕈᓱᒃᑲᒪ ᒐᕙᒪᐅᔪᖅ ᑲᒪᒋᔭᖃᕐᒪᑦ 
ᓇᑦᑎᖅᔭᐅᔪᓂ, ᑭᓯᐊᓂᓕ ᑕᕙᓂᒃᓴᐃᓐᓇᖅ ᒐᕙᒪᑐᑲᒃᑯᓐᓄ ᓇᑦᑎᖅᔭᑦ ᐃᓱᒪᒋᒐᒃᑯ $100ᑕᐅᓴᓂ 
ᐊᙳᑎᓇᓱᓪᓗᑎ ᐃᓪᓗᒥ ᐱᔭᐅᔭᕆᐊᓖᑦ ᓄᓇᕗᒻᒧ. ᐅᕙᖓ ᑕᑯᓐᓇᖅᑕᖓᒍᑦ, ᐃᓚᐅᖃᑕᐅᓪᓗᓂ ᓇᒻᒥᓂᓖᑦ 
ᐱᒻᒪᕿᐅᒻᒪᑦ. ᐊᖓᔪᖅᑳ ᐅᕝᕙᓘᓐᓃᑦ ᐃᖅᑲᓴᐃᔭᖅᑎᖏᑦ ᐅᖃᐅᔨᒍᓐᓇᖅᑲ ᐅᕙᑦᑎᓐᓄ ᐅᕝᕙᓘᓐᓃᑦ 
ᐊᕕᒃᑯᖅᓯᒪᔫᖏᑦᑐᖅ ᓄᓇᓕᕆᓂᕐᒧ ᐊᒻᒪ ᒐᕙᒪᓕᕆᓂᕐᒧ ᐱᔨᑦᑎᖅᑕᖏ ᐱᔪᓐᓇᕐᓂᖓᕐᒪᖔ ᐅᕝᕙᓘᓐᓃᑦ 
ᐱᔪᓐᓇᕐᒪᖔᖅ ᖃᐅᔨᓴᕐᓗᑎ ᐊᒻᒪ ᑕᑯᓂᐊᕐᓗᑎ ᓴᓖᕌᕋᒃᓴᓂ ᑮᓇᐅᔭᖃᖅᑎᑦᑎᓂᕐᒥ ᓇᒻᒥᓂᖁᑎᓕᓐᓂ. 
 
ᓇᓗᓇᐃᖅᓯᒪᔪᒥ ᑎᒥᑕᖃᕐᐸ ᐃᓐᓗᓕᕆᔪᓂ ᐅᕝᕙᓘᓐᓃᑦ ᑖᒃᑯᐊ ᑐᓂᕙᑉᐱᓯᐅ ᑮᓇᐅᔭᓕᕆᔨᒃᑯᓐᓄ. ᓈᒻᒪᓴᖅᐲᑦ 
ᐃᖅᑲᓴᐃᔭᖅᑎᑦᑎ ᐱᔪᓐᓇᖅᑐᑎ ᐊᖏᕈᑎᓕᐅᖓᔪᓂ ᓇᒻᒥᓂᓕᓐᓂᑦ P3 ᐱᓕᕆᐊᓂᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᓇᓗᓇᐃᖅᓯᑎᓐᓂᐊᕋᒃᑯ ᕇᑦᔅ ᐅᐱᓐᓇᕋᓂ 
ᐃᓚᐅᖃᑕᐅᓯᒪᒻᒪᑦ ᐱᕙᓪᓕᐊᔭᖏᓐᓂ. ᐊᐱᕆᓂᐊᖅᑕᕋ ᓇᓗᓇᐃᖅᓯᖁᓗᒍ ᒪᓕᒐᓕᐅᖅᑎᐅᖃᑎᓐᓄᑦ. ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᕇᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑭᐅᓗᒍ ᐊᐱᖅᑯᑏᑦ, ᓄᓇᓕᕆᓂᕐᒧ ᐊᒻᒪ ᒐᕙᒪᓕᕆᓂᕐᒧ ᐱᔨᑦᑎᕐᕕᒃ 
ᐃᖅᑲᓇᐃᔭᖃᑎᑲᕐᐸᑦᑐᑦ ᑮᓇᐅᔭᓕᕆᔨᒃᑯᓐᓂ ᑖᒃᑯᓂᖓ ᐱᓕᕆᐊᓂ, ᑕᐃᒪᐃᒐᔪᓲᖑᒻᒪᑕ ᒐᕙᒪᒥ ᐱᓕᕆᕖᑦ. 
 
ᑐᙵᕕᒋᑦᑎᐊᑕᒃᑲ ᐱᔪᓐᓇᕐᓂᖏ ᐃᖅᑲᓇᐃᔭᖅᑏᑦ ᐱᓕᕆᕕᒻᒥ. ᐃᓚᖓᓂ ᒥᑭᔪᒥ ᐱᖁᑎᒋᔭᐅᔪᓂ ᐊᐅᓚᑦᑎᓂᕐᒥ 
ᖃᐅᔨᒪᓂᖃᒻᒪᕆᑦᑐᓂ. ᑮᓇᐅᔭᓕᕆᓂᕐᒧᑦ ᖃᐅᔨᓴᖅᑕᐅᓂᖏ, ᐃᓱᒪᒋᔭᐅᓗᐊᕐᑐᖅ P3 ᐱᓕᕆᐊᓂ, 
ᑐᖓᕕᖃᓗᐊᖅᐸᑦᑐᒍ ᑮᓇᐅᔭᓕᕆᔨᒃᑯᓐᓂ. 
 
ᑕᐃᒪᐃᒍᓐᓇᕈᓘᔭᖅᑐᒍᑦ, ᑮᓇᐅᔭᓕᕆᔨᒃᑯᓐᓂ, ᐱᖃᖅᑐᓂ ᐊᑕᐅᓯᕐᒥ ᐅᕝᕙᓘᓐᓃᑦ ᒪᕐᕉᓂ ᐊᔾᔨᐸᓗᖏᓐᓂ 
ᖃᐅᔨᒪᓂᖃᖅᑐᑦ ᐱᓕᕆᐊᓂ ᐃᖅᑲᓴᐃᔮᕆᖃᑦᑕᖅᓯᒪᔭᒥᓂᖏ ᐊᓯᖏᓐᓂ ᓄᓇᓕᕐᔪᐊᖑᔪᓂ. ᐊᒻᒪᓗᑦᑕᐅᖅ, 
ᑕᐃᒪᐃᒋᐊᖃᕋᐃᒻᒪᑕ, ᖃᐃᖁᔨᕙᑦᑐᒍ ᓯᓚᑖᓂ ᐅᖃᐅᔪᐃᒋᐊᖅᑎᓂ ᖃᐅᔨᓴᒃᑲᓐᓂᕈᓐᓇᕐᓂᐊᕋᑦᑕ 
ᐱᑕᖃᕆᐊᖃᓕᕋᐃᒍᓂ. 
 
ᐃᓚᒋᔭᖓ, ᐊᑐᒪᐅᖅᓯᒪᓪᓗᒍ P3 ᐱᓕᕆᐊᑦ ᐃᓅᓯᕆᓯᒪᔭᓐᓂ, ᓇᓗᓇᒐᓚᒻᒪᑕ, ᓱᓕᓪᓚᕆᑦᑐᑎ. 
ᐱᑕᖃᕆᐊᖃᖅᑎᑕᐅᒻᒪ ᖃᐅᔨᓴᑦᑎᐊᕐᓂᖅ, ᐊᑕᐅᓯᖅ ᐃᒪᐅᖃᑕᐅᓕᕋᐃᒻᒪᑦ. ᐊᒻᒪ ᐊᑐᖃᑦᑕᖅᑐᒍᑦ ᖃᐅᔨᒪᓂᐅᔪᓂ 
ᐊᓯᖏᓐᓂ ᓄᓇᓕᕐᔪᐊᖑᔪᓂ ᓴᖅᑭᖅᑐᖃᕋᐃᒻᒪᑦ ᐊᔾᔨᐅᖏᑦᑐᓂ ᐱᓕᕆᐊᓂ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑰᓕ. 

ᑰᓕ: ᖁᔭᓐᓇᒦᒃ. ᐱᔾᔪᑎᒋᔭᕋ ᐊᐱᖅᑯᑎᒋᓪᓗᒍ ᐅᐱᓐᓇᕋᓂ ᐱᓕᕆᕕᐅᔪᖅ ᑲᑎᒻᒪᔪᖃᕐᓂᕈᓂ ᖃᐅᔨᒪᓂᖃᖅᑐᓂ 
ᐃᓪᓗᓕᕆᓂᕐᒥ, ᖃᐅᔨᓴᕈᓐᓇᖅᑐᓂ ᐊᒻᒪ ᖃᐅᔨᓴᑦᑎᐊᖅᑐᓂ ᐊᑭᖏᓐᓂ, ᑐᙵᓂᖃᓗᐊᕋᔭᖏᑦᑐᑎ ᐱᖓᓱᓂ 
ᐱᓕᕆᕕᓂᑦ ᑲᑎᑦᑎᑕᐃᓐᓇᕆᒐᓱᐊᕐᓗᒋ ᖃᐅᔨᓇᓱᐊᖅᑕᐅᔪᑦ. ᐅᖃᖏᑦᑐᖓ ᐱᖃᓯᐅᑎᖏᓪᓗᒋ 
ᐃᓚᐅᖃᑕᐅᓂᖏᓐᓂ ᑭᓯᐊᓂᓕ ᐱᔪᓐᓇᕐᓂᖏᑦ ᖃᐅᔨᒪᖏᓇᒃᑭᑦ 100ᐳᓴᒥ. 
 
ᑮᓇᐅᔭᓕᕆᓂᕐᒧᑦ ᖃᐅᔨᓴᖅᑎᒻᒪᕆᒃ ᐅᖃᖅᓯᒪᒻᒪᑦ ᐊᑭᒋᔭᓯ ᖁᕙᓯᓐᓂᓴᐅᒻᒪᑕ ᒪᕐᕈᐊᑎᖑᐊᖅᑐᑎ ᐅᕝᕙᓘᓐᓃᑦ 
50ᐳᓴᓐ ᐃᓚᖏᓐᓄ ᐱᓕᕆᐊᓂ. ᖃᐅᔨᒪᓪᓚᕆᖏᑦᑐᖓ ᓇᓪᓕᐊᓂ ᐊᑭᖏᓐᓂ ᐊᑐᕐᒪᖔᖅ ᓄᓇᕗᒻᒥ, 
ᐊᑐᕐᓂᕐᒪᖔᖅ ᐊᔾᔨᖓᓂ ᐊᑐᖃᑦᑕᖅᑕᖓᓂ ᑐᕌᓐᑐᒥ, ᐆᑦᑑᑎᒋᓗᒍ. ᐅᓪᓗᒥᒧ, ᑲᑎᒪᔨᕋᓛᖑᔪᑦ 100ᐳᓴᒥ 
ᓈᒻᒪᓴᕐᒪᖔᑕ ᓴᖅᑭᑎᑦᑎᔪᓐᓇᓂᕐᒥ ᐊᒻᒪ ᖃᐅᔨᓴᕐᓂᕐᒥ ᐱᖁᑎᐅᔪᓂ ᐊᒻᒪ ᓇᑦᑎᖅᔭᐅᓂᖏᓐᓄ ᖃᐅᔨᓴᕐᓂᕐᒥᑦ, 
ᐱᖃᓯᐅᑎᓪᓗᑎ ᐊᑯᓂᐅᔪᒧ ᐊᖏᔫᑎᓄ ᐱᑕᖃᕆᐊᓖᑦ ᑖᒃᑯᓇᓂ ᐱᓕᕆᐊᓕᒫᓂ ᐊᑕᐅᓯᕐᒥ ᐊᕕᒃᑐᖅᓯᒪᔪᒥ. 
 
ᐅᑉᐱᕈᓱᒃᑲᒪ ᑖᒃᑯᐊ ᐱᔭᕆᐊᖃᕐᓂᐊᕋᒃᓯᐅ ᐅᐱᓐᓇᕋᓂ ᓇᒻᒥᓂᓖᑦ ᐃᓚᐅᖃᑕᐅᔭᕆᐊᖃᕐᒪᑕ ᐃᓪᓗᓕᐅᕐᓗᓂ 
ᓄᓇᕗᒻᒥ. ᑲᑉᐱᐊᓱᓕᖅᑎᑕᐅᔮᖏᑦᑐᒍ ᐃᒪᐅᖃᑕᐅᓂᖏᓐᓄ ᓇᒻᒥᓂᖁᑎᓖᑦ, ᑭᒃᑯᑐᐃᓐᓇᐃᑦ ᐃᓚᐅᖃᑕᐅᑎᓪᓗᒋ. 
 
ᐊᖓᔪᖅᑳ ᐃᒻᒪᖃ ᐃᒻᒥᓂᒃ, ᐅᕝᕙᓘᓐᓃᑦ ᐃᖅᑲᓇᐃᔭᕐᑎᖏᑦ ᑲᑎᒪᔨᕋᓛᓂᒃ ᖃᐅᔨᒃᑲᐃᔪᓐᓇᖅᐹᑦ 
ᐋᖅᑭᒋᐊᕐᕕᖃᕈᓐᓇᕐᒪᖔᑦ. ᐄᖑᑉᐸᑦ, ᖃᓄᐃᒻᒪᑦ ᐅᑕᖅᑭᒋᐊᖃᖅᐱᑕ ᖃᐅᔨᒪᔪᒻᒪᕆᒻᒥᑦ? ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐊᖏᖃᑎᒋᑦᓯᐊᕐᑕᒃᑲ ᒪᓕᒐᓕᐅᕐᑎᐅᖃᑎᒃᑲ 
ᐋᖅᑭᒋᐊᕐᕕᖃᕈᓐᓇᕐᖓᑦ. ᐅᖃᐅᓯᕆᖅᑲᐅᔭᒃᑲ ᐅᐊᑦᓯᐊᕈ ᒪᓕᒃᑐᒋᑦ, ᖃᐅᔨᒪᒐᒪ ᐅᓪᓗᒥ ᑲᑎᒪᑐᐃᓐᓇᕐᑐᓄᑦ 
ᓴᖅᑭᑕᐅᒻᒪᑕ. ᐃᓕᓐᓂᐊᕈᑎᒋᒐᑦᑎᒍ. ᐊᖏᔪᖅᑳᖑᖃᑦᑕᓚᐅᕐᓯᒪᓪᓗᖓ ᓄᓇᓖᑦ ᒐᕙᒪᒃᑯᓪᓗ ᐱᔨᒃᓯᕋᕐᑎᖏᓐᓄᑦ, 
ᑭᖑᓂᐊᒍᑦ ᐋᖅᑭᒋᐊᕐᑕᐅᒻᒪᑕ ᐱᓕᕆᕝᕖᑦ. 
 
ᐊᖏᖃᑎᒋᔭᑦᓯ ᐱᐅᒐᔭᕆᐊᖓ ᐃᒻᒥᓂᒃ ᓂᕈᐊᕐᓯᒪᔭᒃᑎᓐᓂᒃ ᕿᒥᕐᕈᑎᑦᓯᓯᒍᑦᑕ ᐊᑐᖅᑐᐊᕈᑎᓂᒃ ᐊᒻᒪ ᕿᒥᕐᕈᓗᒋᑦ 
ᓇᐅᒃᑯᑦ ᐋᖅᑭᒋᐊᕐᕕᖃᕐᒪᖔᑕ. ᒫᓐᓇᓕ ᐱᔾᔪᑎᖃᕐᑐᑕ ᑮᓇᐅᔭᑦ ᐊᑐᕈᒫᕐᓂᐊᕐᑐᑦ ᐊᒥᒐᕐᓂᖏᓐᓄᑦ ᐊᒻᒪᓗ 
ᐃᖅᑲᓇᐃᔭᕐᑎᑭᑦᓴᒧᑦ, ᐊᖑᒻᒪᑎᒍᓐᓇᖏᓐᓇᑎᒍ, ᑭᓯᐊᓂᓕ ᑖᓐᓇ ᓯᕗᓂᒃᑎᓐᓂ ᐋᖅᑭᒋᐊᕐᕕᖃᕈᓐᓇᕐᓂᖓ 
ᑕᑯᓐᓇᙳᐊᕈᓐᓇᕋᑦᑎᒍ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᑰᓕ. 
 
ᑰᓕ: ᖁᔭᓐᓇᒦᒃ. ᑐᓴᕈᒪᒐᓗᐊᕐᒥᔪᖓ ᐊᖏᔪᖅᑳᑉ ᑐᒡᓕᐊᓂᒃ ᐅᕝᕙᓘᓐᓃᑦ ᐊᓯᖏᓐᓂᒃ ᐃᖅᑲᓇᐃᔭᕐᑎᖏᓐᓂᒃ. 
ᐊᖏᔪᖅᑳᑉ ᑐᒡᓕᐊ ᑐᑭᓯᑎᑦᓯᒋᐊᕈᓐᓇᕐᐹ ᐅᕙᒃᑎᓐᓂᒃ ᐋᖅᑭᒋᐊᕆᐊᖃᕐᒪᖔᑦ ᐋᒡᒐᓘᓐᓃᑦ ᐱᓕᕆᕝᕕᖓᑦ 
ᓈᒻᒪᒋᔭᐅᓕᕈᓐᓇᖁᓪᓗᖏᑦ ᐊᑭᖏᑦᑕ ᕿᒥᕐᕈᔭᐅᓂᖏᑦ ᐊᒻᒪ ᖃᐅᔨᓴᕐᓂᐅᔪᑦ ᑕᖏᖃᓪᓚᕆᓪᓗᑎᒃ ᐊᒻᒪ 
ᖃᐅᔨᒪᔪᒻᒪᕆᐅᓗᑎᒃ? ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᕆᑦᔅ.  

ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᓇᓗᖅᑯᑎᙱᑦᓯᐊᕐᑐᖓ ᕿᒥᕐᕈᓂᐅᓯᒪᔪᑦ ᐊᕐᕌᒎᓚᐅᕐᑐᒥ ᒪᕐᕉᓂᓘᓐᓃᑦ 
ᐱᓕᕆᐊᖑᓯᒪᔪᓂᒃ, ᐊᒻᒪ ᐅᓄᕐᑐᓂᒃ ᐱᓕᕆᐊᖑᓯᒪᔪᓂᒃ ᕿᒥᕐᕈᒋᐊᑐᓯᒪᓇᑕ, ᖃᓄᐃᙱᑦᓯᐊᕐᓯᒪᒻᒪᑕ. 
 
ᐊᖏᖃᑎᖃᕐᑐᖓ ᓯᕗᒧᑦ ᑕᑯᓐᓇᐸᓪᓕᐊᓪᓗᑕ, ᐊᒻᒪ ᒐᕙᒪᒃᑯᑦ ᐱᕈᕐᐸᓪᓕᐊᓂᖏᓐᓂ, ᐊᒻᒪᓗ ᐱᖁᑎᕗᑦ 
ᐱᑐᖃᕈᕐᐸᓪᓕᐊᑎᓪᓗᒋᑦ, ᐊᒻᒪᓗᒃᑕᐅᖅ ᕿᒥᕐᕈᑎᓪᓗᑎᒍ ᐊᑭᑐᔫᑎᑎᒍᑦ ᐃᓪᓗᓕᐅᕐᓂᕆᕙᒃᑕᕗᑦ, ᐃᒻᒪᖃ 
ᐅᓄᕐᓯᒋᐊᕆᐊᖃᕐᓂᐊᕐᑐᑦ ᐱᓕᕆᔾᔪᑎᒍᑦ ᐊᑐᐃᓐᓇᐅᔪᑦ ᑲᑎᓪᓗᒋᑦ ᐊᑭᑐᔫᑎᓄᑦ ᐸᕐᓇᐅᑏᑦ ᐊᒻᒪ ᐱᖁᑎᓂᒃ 
ᐊᐅᓚᑦᓯᔾᔪᑎᐅᕙᒃᑐᑦ. ᐱᓕᕆᐊᖑᒐᔪᒻᒪᑕ ᐊᑕᐅᑦᓯᒃᑰᕐᑕᐅᓪᓗᑎᒃ. 
 
ᒐᕙᒪᕗᑦ ᐱᕈᕐᐸᓪᓕᐊᑎᓪᓗᒍ ᐊᒻᒪ ᑮᓇᐅᔭᑦ ᐊᑐᐃᓐᓇᕈᕐᐸᓪᓕᐊᓕᕐᐸᑕ ᑕᒪᒃᑯᓄᖓ ᕿᒥᕐᕈᔾᔪᑎᒃᓴᑦ, ᐱᒻᒪᕆᐅᒻᒪᑦ 
ᐅᖃᐅᓯᕆᔭᐅᒋᐊᓕᒃ ᐊᔪᙱᓛᓂᒃ ᖃᐅᔨᒪᑦᓯᐊᕐᑐᓂᒃ ᐊᐅᓚᑦᓯᔨᖃᖁᓪᓗᑕ ᐱᓕᕆᐊᒃᓴᓂᒃ, ᑕᒪᒃᑮᓐᓂ 
ᐊᑭᑐᔫᑎᓄᑦ ᐊᒻᒪ ᐊᑐᖅᑐᐊᑎᑦᓯᓂᕐᒧᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑰᓕ. 
 
ᑰᓕ: ᖁᔭᓐᓇᒦᒃ. ᐱᔾᔪᑎᒋᓪᓗᒍ ᑲᖐᓱᒃᑲᒪ ᐱᓕᕆᐊᖑᓂᖓᓂᒃ ᐅᐱᓐᓇᕋᓂ ᐊᕐᕌᒍᖓᓂᒃ 2000 
ᐊᓯᔾᔨᕐᓯᒪᔪᒻᒪᕆᐅᓕᕐᒪᑕ. ᑮᓇᐅᔭᓕᕆᔾᔪᓰᑦ ᐊᖏᖃᑎᒌᒍᑎᐅᕙᒃᑐᑦ ᐊᒻᒪ ᐋᖅᑮᖃᑎᖃᕐᐸᓐᓂᕗᑦ ᑮᓇᐅᔭᒃᑯᕕᓐᓂᒃ 
ᐊᓯᔾᔩᐸᓪᓕᐊᓯᒪᓪᓚᕆᒻᒪᑕ. ᐋᖅᑭᒃᓱᐃᔪᓐᓇᕐᑐᑎᒃ ᐱᓕᕆᔾᔪᑎᒃᓴᖏᓐᓂᒃ ᐊᒻᒪ ᐃᖅᑲᓇᐃᔭᕐᑎᖏᑦ 
ᐊᑐᐃᓐᓇᐅᓂᖏᓐᓄᑦ. 
 
ᐃᑲᔪᕐᑐᐃᑦᓯᐊᕐᑐᖓ ᐊᑐᖅᑐᐊᓯᓐᓈᑦ ᓇᒻᒥᓂᖅᑖᐸᓪᓕᐊᓂᕐᒥᑦ ᐊᓯᖏᓪᓗ, ᒐᕙᒪᒃᑯᑎᒍᑦ, ᐅᑉᐱᕈᓱᒃᑲᒪ ᒐᕙᒪᒃᑯᑦ 
ᑮᓇᐅᔭᖃᕐᐸᓪᓚᐃᙱᒻᒪᑕ ᒐᕙᒪᒃᑯᓐᓄᑦ ᐃᓪᓗᓕᐅᕈᑎᒃᓴᓂᒃ, ᑭᓯᐊᓂ ᐊᑐᐃᓐᓇᐅᑎᑦᓯᔪᓐᓇᕐᖓᑕ 
ᑭᒃᑯᑐᐃᓐᓇᕐᓅᖓᔪᓂᒃ ᓄᓇᓖᑦ ᐃᓗᐊᓂ ᐱᕙᓪᓕᐊᔾᔪᑎᒃᓴᓂᒃ; ᐃᓪᓗᓂᒃ; ᐅᕝᕙᓘᓐᓃᑦ ᐊᓪᓚᕝᕕᒃᓴᓂᒃ. 
ᐊᙳᑎᓚᐅᖅᓯᒪᔾᔮᖏᑦᑐᒍᑦ.  
 
ᑕᐃᒪᐃᒐᔪᒻᒪᑦ ᓇᒻᒥᓂᖅ ᐃᓪᓗᓖᑦ 100ᐳᓴᑦᑎᒥᒃ ᑮᓇᐅᔭᑎᒍᑦ ᐊᑭᓖᑲᐅᑎᒋᔾᔮᖏᒻᒪᑕ ᓇᒻᒥᓂᖅᑖᕋᓱᒃᑎᓪᓗᒋᑦ 
ᓄᓇᕗᑦᒥ ᑕᐃᒪᐃᓐᓂᖓᓄᑦ ᐊᑭᓕᒃᓴᓂᒃᑎᑕᐅᓪᓗᑎᒃ ᓇᓪᓕᐅᒃᑯᒫᖃᕐᑎᐸᒃᑕᕗᑦ. ᑕᐃᒫᒃᓴᐃᓐᓇᖅ ᐃᑲᔪᕐᑐᐃᕗᖓ 
ᑕᐃᒫᒃᓴᐃᓐᓇᖅ ᐋᖅᑮᖃᑎᖃᕐᓯᒪᒍᑦᑕ ᑭᒃᑯᑐᐃᓐᓇᕐᓅᖓᔪᑦ ᓄᓇᓖᑦ ᐃᓗᐊᓂ ᐱᕙᓪᓕᐊᔾᔪᑎᒃᓴᖏᓐᓂᒃ, 
ᐱᖃᓯᐅᔾᔭᐅᓗᑎᒃ ᐊᓪᓚᕕᒃᓴᐃᑦ, ᐊᓯᖏᓪᓗ. 
 
ᑕᐃᒫᖏᓛᒃ, ᐊᐱᕆᓂᐊᕋᒪ ᐃᓕᓐᓄᑦ ᑭᖑᓪᓕᖅᐹᒥᒃ ᐱᓯᒪᔭᓐᓂᒃ, ᐱᔾᔪᑎᒋᓪᓗᒋᑦ ᐱᖓᓱᐃᓕᖓᔪᓂ 
ᐋᓐᓂᐊᖅᕕᒃᓴᐃᑦ ᓴᓇᔭᐅᕙᓪᓕᐊᔪᑦ. ᑐᑭᓯᕙᓪᓕᐊᓕᕐᐱᓰ ᓇᓪᓕᐊᓂᒃ ᐊᑐᕐᓂᐊᕐᒪᖔᑦᓯ; ᓂᐅᕕᕐᓂᐊᕐᒪᖔᑦᓯᐅᒃ; 
ᐅᕝᕙᓘᓐᓃᑦ ᐊᑯᓂᐅᓂᐊᕐᑐᒧᑦ ᐊᑐᖅᑐᐊᖅᑕᐅᓂᐊᕐᒪᖔᑕ? 
 
ᐄᖑᑉᐸᑦ, ᒫᓐᓇ ᐋᔩᖃᑎᖃᑎᒋᓕᖅᐱᓯᐅᒃ ᖃᓄᐃᓕᖓᓂᐊᕐᒪᖔᑦᓯ ᑮᖏᑦ ᑐᓂᔭᐅᓚᐅᙱᓐᓂᖏᓐᓂ ᐃᓕᑦᓯᓐᓄᑦ, 
ᐅᕝᕙᓘᓐᓃᑦ ᐋᔩᖃᑎᒋᓂᐊᖅᐱᓯᐅᒃ ᑮᑖᕇᕐᓯᒪᓕᕋᓗᐊᕐᓗᓯ ᒪᑐᐃᖅᑕᐅᔪᓐᓇᖁᓪᓗᒍ ᑭᒃᑯᑐᐃᓐᓇᕐᓄᑦ 
ᐊᑐᐃᓐᓇᐅᓕᕐᓗᓂ? ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᕆᑦᔅ.  
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐋᒡᒐ, ᐃᓱᒪᓕᐅᕈᑎᒋᕙᓪᓕᐊᔭᕗᑦ ᐱᓕᕆᐊᖑᓂᐊᕐᑐᖅ ᓯᕗᓂᐊᒍᑦ 
ᑲᑎᒪᔨᕋᓛᓄᐊᕐᑕᐅᓚᐅᙱᓂᖓᓂ. ᐃᓱᒪᓕᐅᕈᑎᐅᓯᒪᔪᖅ ᐊᑕᐅᓯᖅ ᐱᖁᑎᒋᔭᐅᔪᖅ, ᐊᐃᑉᐹ ᐱᖁᑎᕗᑦ 
ᓴᓇᔭᐅᓪᓚᒃᑖᕐᑐᓂ ᒐᕙᒪᒃᑯᓐᓄᑦ ᑕᐃᒪᐃᒻᒪᑦ ᓇᓕᕌᕐᕕᒋᔪᓐᓇᙱᑕᕗᑦ ᐃᓱᒪᓕᐅᕈᑎᐅᓂᖓ, ᐊᒻᒪ 
ᐅᖃᓪᓚᖃᑎᖃᕐᐸᓪᓕᐊᔪᒍᑦ ᐱᖓᔪᐊᑦ ᐱᖁᑎᕗᑦ ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑐᑐ.  

ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐊᖏᔪᖅᑳᑉ ᐅᖃᐅᓯᕆᖅᑲᐅᔭᖏᑦ ᑭᖑᓪᓕᖅᐹᑦ ᑐᓴᕈᒥᓇᕆᖅᑲᐅᒐᒃᑭᑦ. 
ᐅᖃᖅᑲᐅᒻᒪᑦ ᕿᒥᕐᕈᕙᓪᓕᐊᓕᓚᐅᖅᓯᒪᒻᒪᑕ ᑖᑦᓱᒥᖓ ᐊᑐᖅᑐᐊᕈᒻᒥᑦ 2002-ᖑᑎᓪᓗᒍ ᐊᒻᒪ 
ᐊᖏᖃᑎᒌᒍᓐᓇᐃᓕᔪᓄᑦ ᓈᓚᒃᑎᓄᑦ ᑐᓂᔭᐅᓐᓂᖅᑐᓂ, ᐊᒻᒪ ᓈᓚᒃᑎ ᐊᖏᖃᑎᒌᒍᓐᓇᐃᓕᔪᓄᑦ 
ᐃᑲᔪᕐᑐᐃᓂᕐᑐᓂ ᓄᕕᒻᒪ 2003-ᖑᑎᓪᓗᒍ. 
 
ᐊᐃᕆᔪᒪᒐᒃᑯ ᓇᓗᓇᐃᖅᓯᔪᓐᓇᕐᒪᖔᑦ, ᓯᕗᓪᓕᖅ ᖃᓄᐃᓕᓐᓂᖅᐸᑦ, ᑭᓱᒥᒃ ᕿᒥᕐᕈᓂᖅᐸᑦ, ᐊᒻᒪ ᖃᓄᐃᒻᒪᑦ 
ᐊᖏᖃᑎᒌᒍᓐᓇᐃᓕᔪᓄᑦ ᓈᓚᒃᑎᒧᐊᖅᑕᐅᓂᕐᒪᖔᑦ ᐱᒋᐊᕈᑎᒋᓗᒍ. ᖁᔭᓐᓇᒦᒃ ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ ᕿᓚᕝᕚᖅ. 
 
ᐊᖓᔪᖅᑳ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐃᓱᒫᓘᑎᐅᓪᓗᑎᒃ ᐊᑭᓖᓗᐊᕐᓯᒪᓂᐅᔪᑦ ᐊᒻᒪ 
ᐊᑭᑐᓗᐊᕐᓂᖓᓄᑦ ᐊᖏᖃᑎᒌᒍᓐᓇᐃᓕᔪᑦ ᓈᓚᒃᑎᖓᓄᐊᕐᑕᐅᓚᐅᕐᓯᒪᔪᖅ, ᐃᑦᓯᕙᐅᑖᖅ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ ᐃᑦᓯᕙᐅᑖᖅ. ᐱᔾᔪᑎᓪᓚᒃᑖᖏᑦ ᐱᔾᔪᑎᒋᓪᓗᒋᑦ, ᑐᒡᓕᓐᓄᐊᕐᓂᐊᕋᒃᑯ ᑎᑎᖅᑲᒃᑲ ᑕᕝᕗᖓᐃᓐᓇᖅ 
ᑎᑭᓯᒪᒻᒪᑕ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖏᔪᖅᑲᖅ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑕᐃᒪᐃᒐᔪᒻᒪᑕ ᐊᖏᖃᑎᒌᒍᓐᓇᐃᓕᔪᓄᑦ ᓈᓚᒃᑎᒧᐊᕆᐊᓖᑦ ᑲᙳᓇᕐᑐᒃᑯᑦ 
ᐱᓕᕆᐊᖑᒐᔪᒻᒪᑕ ᐊᒻᒪ ᑖᓐᓇ ᑲᙳᓇᕐᑑᑎᑕᐅᓚᐅᕐᒪᑦ ᐅᖃᐅᓯᕆᓗᐊᕈᓐᓇᙱᑕᕋ, ᐅᖃᕈᓐᓇᑐᐃᓐᓇᕐᑐᖓ 
ᐱᓕᕆᐊᖑᓂᖓ ᓇᐅᑦᓯᕐᑐᖅᑕᐅᓚᐅᕐᑐᖅ, ᓇᓗᓇᐃᕐᓯᓚᐅᕐᑐᑦ ᑕᐃᒫᒃ ᐊᑭᓖᓗᐊᕐᑐᒥᓂᐅᒻᒪᑕ ᐊᒻᒪ 
ᐊᖏᖃᑎᒌᓚᐅᕐᑐᑦ ᖃᓄᐃᓕᖓᓂᐊᕐᒪᖔᕐᒥᒃ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖃᓄᖅ ᑕᐃᒪᐃᓕᓐᓂᕐᒪᑦ, ᕿᒥᕐᕈᓇᒃᐸᓪᓕᐊᓕᕋᑦᓯ 2002-ᒥ 
ᐅᔾᔨᕈᓱᓕᕐᑐᖃᕐᓂᕐᖔᑦ ᐊᑭᓖᓗᐊᕐᓯᒪᓂᒃᑎᓐᓄᑦ ᐊᑐᖅᑐᐊᕈᑎᓄᑦ, ᑕᐃᒪᐃᓐᓂᖅᐹ. ᖁᔭᓐᓇᒦᒃ, ᐃᑦᓯᔭᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑖᓐᓇ ᐱᒋᐊᓚᐅᕐᑎᓐᓇᖓ ᐱᓕᕆᐊᖑᓐᓂᕐᒪᑦ, ᐊᕐᕌᒎᒃ ᒪᕐᕉᓕᕐᑑᒃ 
ᐱᓕᕆᐊᖑᓚᐅᕐᓯᒪᔪᖅ. ᑲᓛᒃ, ᑐᑭᓯᑎᑦᓯᒋᐊᕈᓐᓇᐸᓪᓚᐃᔪᖅ ᑭᓱ ᓯᕗᓪᓕᖅᐹᒥ ᐅᔾᔨᕆᔭᐅᓐᓂᕐᒪᖔᑦ. ᖁᔭᓐᓇᒦᒃ, 
ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑲᓛᒃ. 

ᑲᓛᒃ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑭᐅᓗᒍ, 2002-ᖑᑎᓪᓗᒍ ᐊᖏᔪᖅᑲᐅᑎᖃᕐᕕᑎᓐᓄᑦ ᐅᑎᓚᐅᕐᓯᒪᔪᖅ, 
ᕿᒥᕐᕈᓪᓗᑎᒍ, ᓇᒻᒥᓂᖅ ᕿᒥᕐᕈᓚᐅᖅᓯᒪᔭᕋ, ᐊᑐᖅᑐᐊᕈᑎᓕᒫᑦ ᐊᖏᔪᖅᑲᐅᑎᖃᕐᕕᒻᒧᐊᕐᑕᐅᒻᒪᑕ. 
ᐅᔾᔨᕈᓱᓚᐅᕐᓯᒪᔪᖓ ᖃᑦᓯᑲᓪᓚᒻᒪᕇᑦ ᑕᒻᒪᖅᓯᒪᔪᕐᔪᔮᕐᑐᑎᑦ ᐊᒻᒪ ᑕᐃᒪᐃᓪᓚᕆᓚᐅᕐᓯᒪᔪᒍᑦ. ᕿᒥᕐᕈᓪᓗᑎᒍ 
ᐊᑐᖅᑐᐊᕈᑦ, ᓇᓗᓇᐃᕐᑐᑎᒍ ᐊᑭᓕᐅᑎᒐᓗᐊᑎᓐᓄᑦ ᐅᑎᖅᕕᐅᕙᓪᓕᐊᑦᓯᐊᕋᑕ ᖃᑦᓯᑲᓪᓚᒻᒪᕆᓐᓄᑦ, ᐊᒻᒪ 
ᐊᖏᖃᑎᒌᒍᓐᓇᐃᓕᔪᑦ ᓈᓚᒃᑎᖓᓄᐊᕐᑕᐅᓪᓗᓂ ᐊᑭᓕᕆᐊᓖᑦ ᐅᑎᖅᑎᑕᐅᖁᓪᓗᒋᑦ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑲᓛᒃ. ᑐᑐ.  
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑐᑭᓯᓇᕐᓯᑎᒋᐊᕐᓗᒍ ᑐᑭᓯᔭᐅᔪᓐᓇᕐᑐᒃᑯᑦ ᑎᒡᓕᒡᕕᒥᓂᐅᔪᒍᑦ. ᑲᙳᓇᖅᐹ 
ᖃᐅᔨᓇᓱᐊᕈᒪ ᖃᑦᓯᑦ ᐅᔾᔨᕆᔭᐅᓐᓂᕐᒪᖔᑕ ᑎᒡᓕᒡᕕᐅᔾᔪᑎᕗᑦ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᑲᓛᒃ. 
 
ᑲᓛᒃ: ᑲᙳᓇᖅᑑᔫᑎᒋᔭᕋ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑲᓛᒃ. ᑐᑐ.  
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐃᒻᒪᖃ ᐊᑐᖅᑐᐊᖃᑎᖃᕐᓂᐊᕈᑦᑕ ᐅᕝᕙᓘᓐᓃᑦ ᐃᓪᓗᖁᑎᖃᕐᑐᑦ 
ᓇᓪᓕᐊᑐᐃᓐᓇᖅ ᐱᓕᕆᖃᑎᒋᔭᕗᑦ ᐊᒻᒪ ᑕᐃᒪᐃᑦᑐᖃᕐᓂᖅᐸᑦ, ᐃᓱᒪᓇᕋᔭᕐᒪᑦ ᑳᓐᑐᓛᒥᒃ ᐊᒃᓱᐊᓗᒃ 
ᓯᖁᒥᒃᓯᔪᒥᓂᖅ ᐊᒻᒪ ᐊᑐᖅᑐᐊᕈᑎᒥᓂᒃ ᓯᖁᒥᒃᓯᔪᒥᓂᖅ ᐊᒻᒪ ᖁᔭᓈᕐᑕᐅᑐᐃᓐᓇᕆᐊᖃᕋᓂ ᐅᕝᕙᓘᓐᓃᑦ 
ᐊᖏᖃᑎᒌᒃᑲᓐᓂᕋᓱᒐᔭᙱᑕᕗᑦ ᑕᐃᒪᐃᑦᑐᒥᓂᐅᑎᓪᓗᒍ, ᐊᑐᖅᑐᐊᕈᑎᕗᑦ ᐃᓱᓕᒃᐸᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ.  
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᒪᓕᒐᓕᐅᕐᑎᐅᖃᑎᒪ ᐊᐱᖅᑯᑎᖓᑕ ᐅᖃᐅᓯᖅᑕᖏᑕ 
ᑐᑭᖓ ᐊᑐᕈᒥᓇᖅᑐᔮᕆᙱᓇᒃᑯ.  
 
ᐅᖃᕈᒪᒐᔭᙱᑦᓯᐊᕋᒪᓕ ᐅᖃᐅᓯᕐᒥᑦ ᑲᑉᐱᐊᓇᕐᓂᕋᐃᔪᒥᒃ ᐅᐱᓐᓇᕋᓂ ᐋᖅᑭᒋᐊᕆᐊᖃᕐᕕᖃᕐᓂᐊᕐᖓᑦ 
ᑐᑭᓯᓇᕐᓯᑦᓯᐊᕐᓗᑎᒃ ᐱᔾᔪᑎᖏᑦ. ᕆᑦᔅ ᑭᐅᒋᐊᒃᑲᓐᓂᕐᓂᐊᕐᖓᑦ ᑐᑐᑉ ᐊᐱᖅᑯᑎᖓᓄᑦ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᕆᑦᔅ.  
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᓇᓪᓕᐊᓂᑐᐃᓐᓇᖅ ᐱᔭᕆᑐᔪᒥᒃ ᐊᑐᖅᑐᐊᕈᑎᖃᕐᑎᓪᓗᑕ, ᑖᓐᓇ ᐱᔭᕆᑐᔫᓪᓗᓂ 
ᐊᑐᖅᑐᐊᕈᓯᖅ, ᐊᔾᔨᒌᖏᑦᑐᓂᒃ ᐃᓱᒪᖃᓲᖑᒐᑦᑕ ᓇᓪᓕᐊ ᐊᑭᓕᕐᑕᐅᔪᓐᓇᕐᑎᒻᒪᖔᑎᒍ ᐊᑮᑦᑐᒃᑯᑦ ᐊᒻᒪ 
ᐊᑭᓕᖅᑕᐅᔭᕆᐊᖃᙱᒻᒪᑕ, ᐊᓯᖏᓪᓗ. 
 
ᓱᓕᒃᑲᓐᓂᖅ, ᐊᑯᓂᐅᓂᐊᕐᑐᒧᑦ ᐊᑐᖅᑐᐊᕈᑏᑦ, ᑎᑭᐅᑎᔭᕌᖓᑕ, ᐊᑐᖅᑐᐊᓕᕈᓐᓇᕋᑦᑕ 
ᑕᐃᒪᐃᑦᑕᕆᐊᖃᖅᑰᖏᑦᑐᓂᒃ. ᐅᖃᓪᓚᖃᑎᖃᑲᑕᐃᓐᓇᓚᐅᕐᑐᒍᑦ ᖃᐅᔨᒃᑲᐃᕙᒃᑐᑕ. ᐊᓪᓛᑦ, 
ᐅᖃᓪᓚᖃᑎᖃᖃᑦᑕᓚᐅᕐᓂᖅ  

ᐱᒋᐊᓚᐅᖅᓯᒪᓐᓂᕐᖓᑦ ᐃᖅᑲᓇᐃᔮᓐᓂ ᐱᒋᐊᓚᐅᕐᑎᓐᓇᖓ. ᐱᖃᑕᐅᓕᑕᐃᓐᓇᓚᐅᕋᒪᓕ ᐃᓱᓪᓚᕆᐊᓂ 
ᑭᓯᐊᓂᓕ ᐅᖃᓪᓚᖃᑎᖃᕐᑐᒻᒪᕆᐅᖃᑦᑕᓚᐅᕐᑐᑦ ᐃᖅᑲᕐᑐᐃᕕᓕᕆᔨᒃᑯᑦ ᐱᓕᕆᕝᕕᖓᓐᓂᒃ. 
 
ᐱᔾᔪᑎᐅᓚᐅᙱᑦᑐᕐᓕ ᐊᑐᖅᑐᐊᕈᑎᖏᓐᓄᑦ ᐊᑭᓕᕆᐊᓖᑦ ᑭᖑᕙᖅᓯᒪᓂᖏᑦ. ᑭᓯᐊᓂᓕ ᐃᓱᒪᒋᔭᖏᑦ 
ᐊᔾᔨᒌᖏᓐᓂᖏᓐᓄᑦ ᖃᓄᖅ ᐊᑭᓖᑎᑦᓯᔪᒃᓴᐅᒻᒪᖔᑕ. ᐋᖅᑭᑦᑕᐅᓚᐅᕐᑐᓂ. ᐊᖏᖃᑎᒌᓚᐅᕐᒪᑕ ᓈᒻᒪᒋᔭᐅᓪᓗᓂ 
ᑕᒪᒃᑮᓐᓄᑦ ᑕᐃᒪᐃᓐᓂᖓᓄᓪᓗ ᐊᑐᖅᑐᐊᖅᑕᐅᓂᖓ ᑲᔪᓯᓂᐊᕐᑐᖅ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑐᑐ. 
 
ᑐᑐ: ᖁᔭᓐᓇᒦᒃ ᐃᑦᓯᕙᐅᑖᖅ. ᖁᔭᓐᓇᒦᒃ ᑖᓐᓇ ᓇᓗᓇᐃᕆᐊᕈᓐᓇᕋᕕᐅᒃ. ᑕᐃᒎᓯᖃᕐᑎᒍᒪᙱᒻᒥᒋᒐᒃᑯ ᐊᓯᐊᓂᒃ 
ᑕᐃᒪᐃᑦᑐᒥᓂᐅᑎᓐᓇᒍ. 
 
ᐃᑦᓯᕙᐅᑖᖅ, ᐊᐱᖅᑯᑎᒐᓕ, ᐊᑭᓕᐅᑎᐅᕙᒃᑐᓄᑦ ᐊᓯᖏᓐᓄᓪᓗ, ᖃᓄᖅ ᐱᐅᓯᖃᕐᐸᑦ ᐅᕝᕙᓘᓐᓃᑦ ᓇᐅᒃᑯᑦ 
ᐊᖅᑯᑎᖃᖅᐸᒻᒪᑕ. ᑖᓐᓇ ᐱᓗᐊᕐᑐᒥᒃ, ᐅᖃᖅᓯᒪᙱᒻᒪᑦ ᓇᓪᓕᐊ ᐱᓕᕆᕝᕕᐅᔪᖅ ᐊᑐᖅᑐᐊᖅᑎᐅᒻᒪᖔᑦ.  
ᓇᓪᓕᐊ ᐱᓕᕆᕝᕕᐅᔪᖅ ᐊᐅᓚᑦᑎᔨᐅᓂᐊᕐᒪᖔᑦ ᐊᒻᒪ ᐊᖏᖅᑎᐅᕙᓐᓂᐊᕐᒪᖔᑕ ᐊᑭᓕᐅᑎᓂᒃ ᐊᑐᖅᑐᐊᕈᑏᑦ. 
ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ ᐃᑦᓯᕙᐅᑖᖅ. ᓱᓕᒃᑲᓐᓂᖅ, ᐱᔭᕆᐊᑐᒻᒪᑦ ᐅᖃᐅᓯᕆᔭᕆᐊᖓ ᐅᕝᕙᓘᓐᓃᑦ ᐅᖃᐅᓯᕆᓇᓱᓪᓗᒍ 
ᑐᑭᓯᒋᐊᒃᑲᓐᓂᕈᑎᒃᓴᓂᒃ ᐱᓯᒪᑎᓐᓇᖓ ᐱᒋᐊᓚᐅᕐᑎᓐᓇᖓ ᓄᓇᓖᑦ ᒐᕙᒪᒃᑯᓪᓗ ᐱᔨᒃᓯᕐᑎᖏᓐᓄᑦ 
ᐱᓕᕆᐊᖑᔪᒥᓂᐅᑎᓪᓗᒍ. 
 
ᑯᕆᔅ ᐅᖃᖅᑲᐅᒻᒪᑦ 2002-ᖑᓚᐅᖅᑎᓐᓇᒍ ᐊᓯᔾᔨᖅᑐᖃᓚᐅᕐᓯᒪᓐᓂᕐᖓᑦ. 2002 ᓯᕗᓂᐊᒍᑦ, ᖃᑦᓯᑲᓪᓚᐃᑦ 
ᐊᑐᖅᑐᐊᖅᑕᑦ ᐊᐅᓚᑕᐅᓚᐅᕐᓯᒪᒻᒪᑕ ᐊᕕᒃᓯᒪᐅᕐᑐᑦ ᐱᓕᕆᕝᕕᖏᓐᓂ ᐊᐅᓚᑕᐅᙱᖔᕐᑐᑎᒃ 
ᐊᖏᔪᖅᑲᐅᑎᖃᕐᕕᒻᒥ. 2002-ᖑᑎᓪᓗᒍ, ᑐᑭᓯᐅᒪᔭᒃᑯᑦ, ᐊᓯᔾᔩᓚᐅᕐᓯᒪᓐᓂᕐᖓᑕ ᐊᒻᒪ ᐅᑎᖅᑎᑕᐅᓪᓗᑎᒃ 
ᐊᖏᔪᖅᑲᐅᑎᖃᕐᕕᒻᒧᑦ.  

ᐃᓚᖓᑦ ᐱᔾᔪᑎᐅᓪᓗᓂ ᐅᑎᖅᑎᑕᐅᓚᐅᕐᓯᒪᔪᑦ 2002-ᒥ ᑕᐃᒫᒃ ᐊᑕᐅᑦᓯᒥ ᕿᒥᕐᕈᔭᐅᕙᓐᓂᐊᕐᖓᑕ ᐊᒻᒪ 
ᐊᑐᖅᑐᐊᖅᑕᐅᔪᑦ ᕿᒥᕐᕈᓇᒃᑕᐅᕙᓪᓗᑎᒃ. ᐊᕕᒃᓯᒪᐅᖅᑐᓂ ᐊᓪᓚᕝᕖᑦ ᐃᖅᑲᓇᐃᔭᕐᑎᑭᑦᓴᓗᐊᕐᖓᑕ 
ᐱᓕᕆᐊᖃᕈᓐᓇᕐᑐᓂᒃ ᑖᒃᑯᓂᖓ. ᑕᐃᒫᒃ ᐅᑎᖅᑎᑕᐅᒻᒪᑕ 2002-ᒥ ᐱᓕᕆᐊᖑᓂᖏᑦ, ᐱᓕᕆᕝᕕᕗᑦ 
ᐱᔭᒃᓴᖃᕈᓐᓇᕐᓯᓪᓗᑎᒃ. 
 
ᒥᑭᑦᑑᑎᓂᒃ ᐊᓯᔾᔨᕌᕐᔪᒃᓯᒪᓕᕐᑐᒍᑦ ᐊᕐᕌᒎᓚᐅᕐᑐᒥ ᐋᖅᑭᒃᑕᐅᓂᖓᓄᑦ ᓄᓇᓖᑦ ᒐᕙᒪᒃᑯᓪᓗ ᐱᔨᒃᓯᕋᕐᑎᖏᑕ 
ᐱᓕᕆᕝᕕᖓᑦ ᐊᔪᕈᕐᓃᖅᓴᖅᑕᐅᓪᓗᑎᓪᓗ ᐊᐅᓚᑦᓯᔨᐅᕙᒃᑐᑦ ᐊᑐᖅᑐᐊᖅᑕᐅᕙᒃᑐᓂᒃ ᐊᑲᐅᓂᖅᓴᒃᑯᑦ ᐊᒻᒪ 
ᕿᒥᕐᕈᔭᐅᓗᑎᒃ ᐊᑐᖅᑐᐊᕈᑏᑦ ᐊᒻᒪ ᐱᐅᓯᐅᓂᐊᕐᑐᓂᒃ ᐋᖅᑮᒍᑎᒋᓪᓗᑎᒍ ᑕᐃᒫᒃ ᓯᕗᓂᑐᖄᒍᑦ ᕿᒥᕐᕈᒋᐊᓖᑦ 
ᕿᒥᕐᕈᓯᒪᔪᓐᓇᕐᓂᐊᕋᑦᑎᒍ ᐅᖃᐅᓯᕆᖃᐅᔭᑎᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑐᑐ.  
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑖᒃᑯᐊ ᕿᒥᕐᕈᕙᓪᓕᐊᓕᖅᑎᓪᓗᒋᑦ ᐊᑐᖅᑐᐊᕐᓂᐅᓴᔭᖏᓐᓂᒃ ᖃᐅᔨᓚᐅᕐᒪᑕ 
ᐊᔾᔨᒌᙱᑦᑐᓂᒃ ᑐᑭᓯᓯᒪᔪᖃᕐᓂᕐᒪᑦ ᑕᒪᒃᑯᐊ ᖃᓄᐃᑦᑐᑦ ᐊᑭᓕᐅᑕᐅᓂᐊᕐᒪᖔᑕ ᐊᒻᒪᓗ ᓇᓕᐊ 
ᐊᑭᓕᐅᑕᐅᔾᔮᙱᒻᒪᖔᑕᓘᓐᓃᑦ ᓇᓗᓇᐃᔭᖅᑕᐅᓯᒪᔪᑦ ᑕᕝᕙᓂ ᐊᑐᖅᑐᐊᕈᑎᒥᒃ ᐅᖃᖅᓯᒪᓪᓗᑎᑦ. ᑕᒪᓐᓇ 
ᐊᖏᖃᑎᒌᒃᑎᑦᑎᓇᓱᐊᖅᑎᒃᑯᓐᓅᖅᑕᐅᓚᐅᖅᓯᒪᓪᓗᓂ. 
 
ᖃᐅᔨᓴᖅᑕᐅᒃᑲᓐᓂᖅᑐᖃᕐᓂᖅᐸ ᑕᒪᒃᑯᐊ ᐊᑐᖅᑐᐊᖅᑕᐅᔪᑦ ᓄᑖᙳᖅᑎᐅᓂᐊᕐᒪᖔᑕᓘᓐᓃᑦ 
ᓄᑖᙳᖅᑎᑕᐅᔾᔮᙱᑉᐸᑕᓘᓐᓃᑦ, ᓴᓇᔪᖃᕐᓂᐊᕐᒪᖔᖅ, ᐅᕝᕙᓘᓐᓃᑦ ᐊᓯᐊᓂᒃ ᕿᓂᕐᓂᐊᕆᐊᖏᑕ 
ᐃᓱᒪᒃᓴᖅᓯᐅᖅᑐᖃᓚᐅᖅᓯᒪᕙ, ᖃᓄᐃᑦᑑᒐᓗᐊᖅᐸᑦ ᐊᐅᓚᓂᕆᔭᖓᑦ ᐊᒻᒪᓗ ᖃᐅᔨᓴᖅᑕᒥᓂᐅᔪᖅ 
ᐅᖃᖃᑎᒌᒍᑕᐅᓚᐅᖅᓯᒪᔪᑦ? ᑭᓱᓕᒫᑦ ᓄᖅᑲᖓᑎᑕᐅᑲᐃᓐᓇᕐᓂᖅᐸᑦ ᐊᖏᖃᑎᒌᒃᑎᑦᑎᓇᓱᐊᖅᑎᒃᑯᓐᓅᕋᒃᓯ 
ᐊᖏᖃᑎᒌᙱᔾᔪᑎᒋᔪᔭᖅᓯ ᐱᔾᔪᑎᒋᓪᓗᒍ ᐊᑐᖅᑐᐊᖅᑎᑦᑎᔨᐅᔪᕐᓗ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐋᒡᒐᐃ, ᓄᖅᑲᖅᑎᑕᐅᑲᐃᓐᓇᔪᙱᑦᑐᑦ ᐊᑐᖅᑐᐊᕐᓂᕆᔭᕗᑦ. ᑭᓯᐊᓂᓕ, 
ᕿᓂᖅᓯᒪᓕᖅᑐᒍᑦ ᓇᓖᕌᕈᑕᐅᔪᓐᓇᖅᑐᓂᒃ ᐊᔾᔨᒌᙱᑦᑐᓂᒃ ᐃᖃᓗᒃᑑᑦᓯᐊᕐᒥᒃ, ᖃᐅᔨᓴᖅᑐᒋᑦ ᖃᓄᑎᒋ 
ᐱᕕᖃᕆᐊᖃᕐᒪᖔᑕ, ᖃᐅᔨᓴᖅᑐᒋᓪᓗ ᐊᑐᖅᑐᐊᕐᓂᕗᑦ, ᑕᐃᒪᐃᓐᓂᐊᕈᓂ, ᐊᓂᒎᑎᓇᓱᐊᑐᐃᓐᓇᕐᓗᒍ. ᖁᔭᓐᓇᒦᒃ, 
ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᔭᖁᓐᓇᒦᒃ, ᕆᑦᔅ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖃᐅᔨᓴᖅᑕᒥᓂᐅᓚᐅᖅᑎᓪᓗᒍ ᑕᒪᓐᓇ ᖃᓄᖅ ᖃᐅᔨᓐᓂᖅᐱᓯ? 2006-
ᖑᓛᖅᑐᒃᓴᐅᓕᕐᒪᑦ ᐊᕐᕌᒍᕆᓛᖅᑕᑦᑎᓐᓂ. ᐱᕕᖃᖅᑎᑦᑎᑦᑎᐊᙱᓪᓚᕆᒻᒪᑦ ᑭᒃᑯᓕᒫᓄᑦ, ᐱᖃᓯᐅᑎᓪᓗᒍ 
ᒐᕙᒪᒃᑯᓐᓄᑦ ᐃᓱᒪᓕᐅᕐᓂᕈᑎᑦ ᓇᒻᒥᓂᖅ, ᐅᕝᕙᓘᓐᓃᑦ ᐊᓯᐊᖏᓐᓂᒃ ᓇᒻᒥᓂᖁᑎᒋᔭᐅᔪᓂᒃ ᕿᒥᕐᕈᒍᒪᓐᓂᕈᑎᑦ 
ᐱᕕᖃᖅᑎᑦᑎᓂᖅᓴᐅᑦᑎᐊᕈᓐᓇᕋᔭᖅᑐᓂᒃ ᐋᖅᑮᓯᒪᑦᑎᐊᖅᑐᖅᑎᒍᑦ, ᑕᐃᒪᓐᓇᐅᓕᕈᓐᓇᖅᑑᔮᕈᑎᒃ ᑕᒪᒃᑯᐊ 
ᕿᒥᕐᕈᔭᐅᔪᓐᓇᕋᔭᕐᒥᔪᑦ. 
 
ᖃᓄᐃᒻᒪᑦ ᖃᓄᐃᓕᐅᖅᑐᖃᓚᐅᖅᓯᒪᙱᓚᑦ? ᑕᒪᓐᓇ ᑐᓴᖅᑕᐅᔭᕆᐊᖃᙱᑦᑐᒦᑎᑕᐅᕚ ᖃᐅᔨᓴᖅᑕᒥᓂᐅᔪᑦ 
ᖃᓄᖅ ᓴᖅᑮᑎᑦᑎᓐᓂᖅᐸᑦ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑭᓱᓕᒫᑦ ᐊᓯᔾᔨᖅᐸᓪᓕᐊᖏᓐᓇᕐᓂᖏᓐᓄᑦ ᒐᕙᒪᒃᑯᓐᓂᒃ, ᖃᐅᔨᓴᕐᓂᐅᔪᖅ 
ᑲᔪᓯᓂᖃᐃᓐᓇᖅᐳᖅ ᐊᒻᒪᓗ ᐊᑐᓕᖁᔭᐅᓯᒪᔪᑦ ᐱᓕᕆᕝᕕᓄᑦ ᐊᖓᔪᖅᑳᓅᓲᖑᒻᒪᑦ ᑲᑎᒪᔾᔪᑕᐅᕙᑦᑐᑎᑦ 
ᐊᖓᔪᖅᑲᐅᑏᑦ ᑲᑎᒪᓕᕋᐃᒻᒪᑕ ᑕᒪᓐᓇ ᑲᑎᒪᔾᔪᑎᒋᔭᐅᕙᑦᑐᓂ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑐᑐ. 

ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑕᕝᕙᓂᓕ ᐊᖓᔪᖅᑲᐅᑎᓄᑦ ᑲᑎᒪᔾᔪᑕᐅᓕᕐᓂᖅᐸ? ᐊᑐᓕᖁᔭᐅᓯᒪᔪᑦ 
ᐱᓕᕆᕝᕕᓄᑦ ᑐᓂᔭᐅᓐᓂᖅᑦ ᐊᖓᔪᖅᑳᒧᑦ ᑕᒪᒃᑯᐊ ᐊᖓᔪᖅᑲᐅᑎᓄᑦ ᑲᑎᒪᔾᔪᑕᐅᓕᖅᑐᑎᑦ? ᖁᔭᓐᓇᒦᒃ, 
ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐋᒡᒐ, ᑕᒪᓐᓇ ᓱᓕ ᑲᒪᒋᔭᐅᓚᐅᖅᓯᒪᙱᑦᑐᖅ. ᖁᔭᓐᓇᒦᒃ, 
ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᓱᒻᒪᑦ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖃᐅᔨᒪᒐᒪᓕ ᓇᓖᕌᕈᑕᐅᔪᓐᓇᖅᑐᑦ ᒫᓐᓇ ᓱᓕ 
ᕿᒥᕐᕈᔭᐅᒻᒪᑕ ᐊᒻᒪᓗ ᖃᐃᑦᑎᔪᖃᓚᐅᖅᓯᒪᙱᒻᒪᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐊᖓᔪᖅᑳᐅᔪᖅ ᓇᓗᓇᐃᖅᓯᕙ ᐱᖓᓱᑦ ᐊᕐᕌᒍᑦ ᐱᕕᒃᓴᖃᙱᓗᐊᕐᓂᕋᖅᑐᓂᐅᒃ 
ᐱᓕᕆᕝᕕᖓᑦ ᕿᒥᕐᕈᒍᓐᓇᖅᓯᓚᐅᖅᓯᒪᙱᓐᓂᕋᐃᓪᓗᓂ ᐊᒻᒪᓗ ᓇᓗᓇᐃᖅᓯᓗᑎᑦ ᓇᓕᐊᑦ ᐊᑲᐅᓛᖑᒐᔭᕐᒪᖔᕐᒥᒃ 
ᓂᕈᐊᕐᓂᕈᑎᑦ ᖃᓄᐃᓕᐅᕐᓂᐊᕐᓗᑎᑦ ᑕᒪᓐᓇ ᑲᔪᓯᓂᖃᖁᓪᓗᒍ, ᕿᒥᕐᕈᒋᐊᓯᓚᐅᖅᓯᒪᒻᒪᑕ 2002-ᖑᑎᓪᓗᒍ 
ᐊᒻᒪᓗ ᐅᓪᓗᒥᐅᓕᖅᑐᖅ 2005-ᖑᓕᕐᒪᑦ, ᐊᒻᒪᓗ ᐊᑐᖅᑐᐊᕈᑎ ᐃᓱᓕᕝᕕᒃᓴᖃᓛᓕᕐᒪᑦ ᐊᕐᕌᒎᓛᖅᑐᒥᒃ? 
ᓇᓗᓇᐃᖅᓯᒍᓐᓇᖅᓯᓐᓂᙱᑦᑐᑦ ᐱᖓᓱᑦ ᐊᕐᕌᒍᓂᒃ ᐱᕕᖃᕋᓗᐊᖅᑎᓪᓗᒋᑦ ᖃᓄᐃᓕᐅᕈᑎᒋᔭᐅᓂᐊᕐᓂᖓᓂᒃ? 
ᑕᐃᒫᒃ ᓇᓗᓇᐃᖅᓯᕙ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᒪᕐᕉᓐᓂᒃ ᐱᔾᔪᑎᖃᖅᓯᒪᒻᒪᑕ ᑕᒪᓐᓇ ᐊᐅᓚᓂᖓᑦ 
ᓱᒃᑲᐃᓕᖅᑎᑕᒥᓂᐅᓪᓗᓂ ᐃᖅᑲᓇᐃᔭᖅᑎᒪ ᐅᖃᐅᓯᕆᕋᑖᖅᑕᖓ, ᐊᑕᐅᓯᖅ, ᐅᖃᐅᓯᕆᔭᐅᖅᑲᐅᒻᒥᔪᖅ, 
ᐱᔭᕆᐊᑐᔪᐊᓘᓂᖓᑦ ᐊᑐᖅᑐᐊᕐᓂᑉ. ᑕᒪᒃᑯᐊ ᐊᑐᓕᖁᔭᐅᓯᒪᔪᑦ ᓴᖅᑭᖅᑎᑕᐅᓛᖅᑐᑦ ᑎᓴᒪᓂᒃ 
ᐱᖓᓲᔪᖅᑐᓂᓪᓘᓐᓃᑦ ᑕᖅᑭᑦ ᐊᓂᒍᖅᓯᒪᓕᖅᐸᑕ. ᑕᒪᓐᓇ ᐱᕕᖃᕐᓂᖓᑦ ᓈᒻᒪᑦᑑᔮᖅᑐᖅ ᐅᖃᐅᓯᕆᔪᓐᓇᖅᑕᕋ 
ᒪᓕᒐᓕᐅᖅᑎᐅᖃᑎᓐᓄᑦ ᒫᓐᓇ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐊᖓᔪᖅᑳᐅᔪᖅ ᓇᓗᓇᐃᖅᓯᕙ ᐱᔾᔪᑎᖃᑐᐃᓐᓇᕐᒪᑕ ᐊᑯᓂᐅᓗᐊᕐᓂᖓᓄᑦ 
ᑕᒪᓐᓇ ᐱᔭᕆᐊᑐᔫᓗᐊᕐᓂᖓᓄᑦ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑕᒪᓐᓇ ᐱᔾᔪᑎᒋᔭᑐᐊᕆᙱᑕᕗᑦ ᑭᓯᐊᓂᓕ ᕆᑦᔅ 
ᐅᖃᐅᓯᖃᒃᑲᓐᓂᖁᓂᐊᕋᒃᑯ. ᖁᔭᓐᓇᒦᒃ, ᐃᑦᓯᕙᐅᑖᖅ. 

ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ ᐃᑦᓯᕙᐅᑖᖅ. ᑖᓐᓇ ᐱᔭᕆᐊᑐᓗᐊᙳᐊᓚᐅᕐᑐᖅ ᐱᓕᕆᐊᕆᓇᓱᒋᐊᖓ ᐊᑐᖅᑐᐊᕈᑦ ᐅᐱᓐᓇᕋᓂ 
ᒪᓕᒐᕐᑎᒍᑦ ᐊᐃᖅᑯᑏᑦ ᓴᖅᑭᓚᐅᕐᒪᑕ ᑭᒃᑯᓄᑦ ᐱᖁᑎᐅᓪᓚᒃᑖᕐᒪᖔᑦ ᐊᕐᕌᒍᑦ ᐊᕙᑎᑦ ᐊᓂᒍᓯᒪᓕᕐᑎᓪᓗᒋᑦ. 
ᒪᓕᒐᓕᐅᕐᑎᐅᖃᑕᐅᔪᑦ ᐊᐱᓚᐅᕐᖓᑕ ᑖᒃᓱᒪ ᒥᒃᓵᓄᑦ ᐊᒻᒪ ᐊᑯᓂᑲᓪᓚᒃ ᓇᓗᓇᐃᕋᓱᓚᐅᕋᑦᑎᒍ. 
 
ᐃᒪᖓᑦ ᖃᐅᔨᓚᐅᕐᑕᕗᓪᓕ ᑳᓐᑐᓛᓂᒃ ᕿᒥᕐᕈᓪᓗᑕ ᐅᓄᕐᑐᑲᓪᓚᓐᓂᒃ ᑳᓐᑐᓛᖃᑎᒋᓯᒪᔭᒃᑎᓐᓂᒃ, 
ᐅᐊᑦᓯᐊᕈᑲᓪᓛᓗᒃ ᒐᕙᒪᐅᓚᐅᕐᑐᑦ ᓯᕗᓕᕆᓚᐅᕐᑕᕗᑦ, ᑳᓐᑐᓛᑉ ᒪᓕᒐᖏᑦ, ᐱᓗᐊᕐᑐᒥᒃ ᐱᔾᔪᑎᒋᓪᓗᒍ ᑭᒃᑯᑦ 
ᓇᒻᒥᓂᖃᕐᓂᐊᕐᒪᖔᑕ, ᐱᔭᕆᐊᑐᓗᐊᒃᑲᓐᓂᕐᓯᒪᓕᕐᑐᑎᒃ ᓄᓇᓕᕆᓂᖅ ᓄᓇᕗᑦᒥ ᐱᔾᔪᑎᒋᓪᓗᒍ ᐊᔾᔨᒌᖏᖅᑰᔨᒻᒪᑕ 
ᓄᓇᒥᒃ ᓇᒻᒥᓂᖃᕐᓂᐅᔪᑦ ᐊᒻᒪ ᐃᓪᓗᒥᒃ ᓄᓇᐅᑉ ᖄᖓᓃᒃᑐᒥᒃ ᓇᒻᒥᓂᖃᕐᓂᐅᔪᑦ, ᑐᑭᖃᓕᕐᓯᒪᕗᖅ 
ᐱᔭᕆᑐᔪᒻᒪᕆᐅᓕᕐᓯᒪᓂᖓ ᖃᓄᖅ ᐋᖅᑮᓂᐊᕐᒪᖔᑦᑕ ᖃᓄᐃᓕᖓᓂᐊᕐᒪᖔᑦ ᐃᓱᓕᒃᐸᑦ ᐊᑐᖅᑐᐊᕈᑎᕗᑦ. ᑖᓐᓇ 
ᐃᒪᒋᔭᐅᒻᒪᑦ ᐊᑐᖅᑐᐊᕈᑎᓄᑦ ᐃᓗᓕᖃᐅᕐᑎᓪᓗᒋᑦ ᐱᔭᕆᑐᔪᒻᒪᕆᐊᓗᓐᓂᒃ. ᑕᐃᒪᐃᓐᓂᖓᓄᑦ, ᑖᓐᓇ 
ᓱᒃᑲᐃᓕᒋᐊᕈᑎᐅᓚᐅᕐᒪᑦ ᓇᓗᓇᐃᕐᓯᓇᓱᒃᑎᓪᓗᑕ ᖃᓄᐃᓕᖓᓂᐊᕐᒪᖔᑦᑎᒍ. 
 
ᓱᓕᒃᑲᓐᓂᖅ, ᐋᖅᑭᒃᓯᓯᒪᓕᕐᒥᔪᒍᑦ ᕿᒥᕐᕈᔾᔪᑎᒃᓴᓂᒃ ᖃᓄᐃᑦᑐᓂᒃ ᓇᓕᕌᕈᑎᒃᓴᖃᕐᒪᖔᑦᑕ ᐃᖃᓗᒃᑑᑦᓯᐊᕐᒥ, ᐊᒻᒪ 
ᐊᓯᖏᓐᓂᒃ ᐱᕕᖃᕐᓂᐊᕐᒥᔪᒍᑦ ᐃᖃᓗᒃᑑᑦᑎᐊᕐᒥ. ᑕᐃᒪᐃᒻᒪᑦ ᑖᓐᓇ ᐊᓯᔾᔨᐸᓪᓕᐊᕌᕐᔪᒃᓯᒪᔪᖅ ᐊᕐᕌᒎᓚᐅᕐᑑᑉ 
ᐃᓗᐊᓂ. ᑭᖑᓪᓕᖅᐹᖓᓂᓕ ᐱᓕᕆᐊᒃᓴᕗᑦ ᒪᓕᑦᓯᐊᕆᐊᖃᕐᓂᐊᕐᓂᖏᓐᓂᒃ ᒐᕙᒪᒃᑯᑦ ᐊᑭᑐᔫᑎᓄᑦ 
ᐸᕐᓇᐅᑎᖏᓐᓄᑦ ᐊᒻᒪ ᑕᐃᒪᐃᓐᓂᖓᓄᑦ ᐱᓕᕆᐊᖑᓚᐅᕐᓂᖓ ᓇᓗᓇᕈᓐᓃᕐᑐᖅ ᖃᓄᖅ ᐊᑐᓕᖁᔨᔾᔪᑎᓪᓚᕆᒻᒥᑦ 
ᓴᖅᑮᔪᓐᓇᕐᓂᐊᕐᒪᖔᑕ ᑎᑭᒃᑯᑦᑎᒍ. 
 
ᑭᓯᐊᓂᓕ, ᐅᐱᓐᓇᕋᓂ ᐱᓕᕆᐊᖑᓂᖓ ᐊᑐᖅᑐᐊᕈᑎᐅᑉ ᐱᔭᕇᕐᓯᒪᓕᕐᖓᑦ, ᐊᒻᒪ ᐃᓱᒪᓪᓗᑕ ᓂᕆᐅᒃᑐᑕᓗ 
ᑭᖑᓪᓕᖅᐹᖑᓂᐊᓕᕐᑐᖅ ᑭᐅᔾᔪᑎᖓᑦ ᓴᐳᓐᓂᐊᕐᑎᑦᑕ ᐊᑐᖅᑐᐊᕐᓂᐅᑉ ᒥᒃᓵᓄᑦ, ᐊᒻᒪ ᐅᐃᓐᓇᕋᓂ 
ᓇᓗᓇᙱᓐᓂᖅᓴᐅᓕᕐᖓᑦ ᐃᓂᒃᓴᕗᑦ ᐃᖃᓗᒃᑑᑦᑎᐊᕐᒥ, ᐊᒻᒪ ᐅᐱᓐᓇᕋᓂ ᒥᒃᓴᐅᓴᔭᕗᑦ 
ᓇᓗᓇᙱᓐᓂᕐᓴᐅᓕᕐᑐᑎᒃ, ᐊᖓᔪᖅᑳ ᐅᖃᖅᑲᐅᒻᒪᑦ ᐃᓱᒪᔪᒍᑦ ᑕᖅᑭᑦ ᑎᓴᒪᑦ ᐱᖓᓲᔪᖅᑐᓪᓘᓐᓃᑦ ᐃᓗᓂᐊ 
ᐋᖅᑭᒃᓱᐃᓯᒪᔪᓐᓇᕐᓂᐊᓕᕐᑐᒍᑦ ᑭᖑᓪᓕᖅᐹᖅᓯᐅᑎᒃᓴᓂᒃ ᐊᑐᓕᖁᔨᔾᔪᑎᓂᒃ ᖃᓄᐃᓕᖓᔪᒃᓴᐅᒻᒪᖔᑦᑕ 
ᐊᖏᔪᖅᑳᒧᑦ ᐊᒻᒪ ᐊᖏᔪᖅᑲᐅᑏᑦ ᑲᑎᒪᔨᖏᓐᓄᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑐᑐ.  
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᕆᑦᔅ ᐅᖃᖅᑲᐅᒻᒪᑦ ᐃᓚᖓᑕ ᐱᓕᕆᐊᕆᒋᐊᓕᖓᑦ ᐋᖅᑭᒃᓱᐃᒋᐊᖃᕐᓂᐊᕐᒪᑕ 
ᐊᒻᒪ ᒪᓕᒃᑎᒌᓕᕐᑎᑦᓯᒐᓱᓪᓗᑎᒃ ᐊᑭᑐᔫᑏᑦ ᐸᕐᓴᐅᑎᖏᓐᓄᑦ ᒐᕙᒪᒃᑯᑦ. 
 
ᖃᓄᖅ ᑕᒪᓐᓇ ᐊᐅᓚᓂᖃᕐᐸᒻᒪᑦ ᐱᐅᓯᕆᕙᒃᑕᓯ? ᑖᓐᓇᓚᒃᑖᖅ ᐊᑐᖅᑐᐊᕈᑦ ᐅᖃᐅᓯᕆᔾᔭᓐᑕᕋᓗᐊᕋ, ᑭᓯᐊᓂᓕ 
ᓇᓪᓕᐊᑐᐃᓐᓇᖅ ᐊᑐᖅᑐᐊᕈᑦ, ᕿᒥᕐᕈᓇᓚᐅᖅᐱᓰ ᐱᖃᓯᐅᔾᔨᓇᓱᐊᕆᐊᒃᓴᖅ ᐊᑭᑐᔫᑏᑦ ᐸᕐᓇᐅᑎᖏᓐᓄᑦ? ᖃᓄᖅ 
ᐱᐅᓯᖃᓲᖑᕕᓯ ᑕᒪᓐᓇ ᐱᔭᕇᕐᑕᐅᖁᓪᓗᒍ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ ᐃᑦᓯᕙᐅᑖᖅ. ᖃᑦᓯᑲᓪᓚᐅᒻᒪᑕ ᐊᑐᕆᐊᓕᕗᑦ ᐱᐅᓯᕆᕙᒃᑕᑎᓐᓂ, ᐊᒻᒪ ᒪᓕᒐᓚᓲᖑᒻᒥᔪᖅ ᐃᓪᓗ 
ᐱᓕᕆᐊᖑᔪᖅ ᐊᑕᐅᓯᕐᒧᑦ ᐱᓕᕆᕝᕕᐅᔪᒧᑦ ᑐᕌᖓᒻᒪᖔᑦ, ᐅᕝᕙᓘᓐᓃᑦ ᑕᒪᐃᓐᓄᑦ ᑐᕌᖓᔪᒥᒃ 
ᐃᓪᓗᓕᐅᕐᓂᐊᕈᑎᒃ ᐊᓪᓚᕝᕕᒃᓴᒥᒃ. ᑕᒪᐃᓐᓄᑦ ᑐᕌᖓᓗᓂ ᐊᓪᓚᕝᕕᐅᓂᐊᕐᐸᑦ ᑖᓐᓇ ᐆᒃᑑᑎᒋᓗᒍ, ᓄᓇᓖᑦ 
ᒐᕙᒪᓕᕆᔨᒃᑯᓪᓗ ᐱᔨᒃᓯᕋᕐᑎᖏᑦ ᓯᕗᓕᕐᑎᐅᕙᒃᑐᑦ ᑐᒃᓯᕋᐅᑎᓕᐅᕐᑐᖃᕐᑎᓪᓗᒍ ᐱᖃᓯᐅᔾᔭᐅᓯᒪᓪᓗᓂ ᐊᑭᑐᔫᑏᑦ 
ᐸᕐᓇᐅᑎᖏᓐᓄᑦ, ᑖᒃᑯᐊᓗ ᑐᒃᓯᕋᐅᑏᑦ  

ICCP-ᑯᓐᓄᑦ ᑐᓂᔭᐅᓕᕋᔭᕐᑐᓂ ᐱᓕᕆᕝᕖᑦ ᑲᑎᒪᔨᕋᓛᖏᓐᓄᑦ ᐊᑭᑐᔫᑎᓂᒃ ᐸᕐᓇᐅᑎᓕᕆᕙᒃᑐᓄᑦ 
ᕿᒥᕐᕈᔭᐅᓕᕐᑐᑎᒃ ᐃᓚᒋᔭᐅᓪᓗᑎᒃ ᐊᑭᑐᔫᑏᑦ ᐸᕐᓇᐅᑎᖏᓐᓄᑦ ᐊᕐᕌᒍᑦ ᑕᓪᓕᒪᓄᑦ. 
 
ᐱᐅᓯᖃᖃᑦᑕᕐᓯᒪᔪᒍᑦ ᐋᖅᑮᓯᒪᓪᓗᑕ ᓇᓗᓇᐃᕐᑕᐅᓯᒪᔪᓂᒃ ᑮᓇᐅᔭᓂᒃ ᑐᓂᓯᓪᓗᑕ ᐅᐊᑦᓯᐊᕈᕐᓂᓴᑎᑐᑦ 
ᑭᙴᒪᔭᖏᑦ ᐱᓕᕆᕝᕖᑦ ᒪᓕᒃᑐᒋᑦ, ᐅᕝᕙᓘᓐᓃᑦ ᐅᐊᑦᓯᐊᕈ ᑮᓇᐅᔭᖅᑐᕈᑎᒋᖃᑦᑕᓚᐅᕐᑕᖏᑦ ᐱᓕᕆᕝᕖᑦ 
ᑐᓂᓯᔨᐅᕙᒃᑐᑦ, ᐊᒻᒪ ᐸᕐᓇᒃᑕᐅᕙᓪᓕᐊᓂᖓ ᐱᓪᓗᒍ ᐱᖃᓯᐅᔾᔭᐅᓯᐊᓕᕐᐸᒃᑐᖅ ᐱᕐᓇᐅᑎᖏᓐᓄᑦ. 
 
ᐋᖅᑭᒃᓯᒪᓂᖓ ᐅᐱᓐᓇᕋᓂᐅᒐᓗᐊᖅ ᐊᓯᔾᔨᐊᕐᔪᓚᐅᕐᓯᒪᒻᒪᑦ ᐊᕐᕌᒍᑦ ᖃᑦᓯᑲᓪᓚᐃᑦ ᐊᓂᒍᕐᓯᒪᓕᕐᑐᓂ, 
ᐊᓯᔾᔨᐸᓪᓕᐊᓂᖏᓐᓄᑦ ᐱᓕᕆᕝᕖᑦ ᐋᖅᑭᒃᓱᖅᓯᒪᓂᖏᑦ ᐋᖅᑭᒋᐊᕐᑕᐅᒻᒪᑕ ᐊᑭᑐᔫᑎᓄᑦ ᐊᑐᕈᒫᕐᓂᐊᕐᑐᑦ ᑮᓇᐅᔭᑦ 
ᑕᒪᓐᓇ ᐱᔾᔪᑎᒋᓪᓗᒍ. ᑕᐃᒪᐃᒻᒪᑦ ᐋᖅᑭᒋᐊᕆᒃᑲᓐᓂᓚᐅᕐᑐᒍᑦ ᒥᒃᓴᐅᓴᔭᐅᓪᓗᑎᒃ ᐊᔾᔨᒌᖏᑦᑐᑦ ᐱᓕᕆᕝᕖᑦ 
ᒪᓕᒃᑐᒋᑦ ᓄᑖᑦ ᐋᖅᑭᒋᐊᕈᑎᐅᓚᐅᕐᑐᑦ ᐊᑐᖅᑐᒋᑦ. 
 
ᑖᓐᓇ ᐊᓯᔾᔨᐸᓪᓕᐊᖏᓐᓇᐅᔭᕐᒪᑦ, ᐅᐱᓐᓇᕋᓂ ᐱᔭᕆᑐᔪᑲᓪᓚᒻᒪᕆᐅᒻᒪᑦ ᐸᕐᓇᐅᑎᓕᐅᕐᓂᖅ ᐅᓄᕐᑐᑦ ᐱᓕᕆᕝᕖᑦ 
ᐱᖃᑕᐅᒋᐊᖃᕐᑐᑎᒃ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑐᑐ.  
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᕆᑦᔅ ᐅᖃᐅᓯᖃᖅᑲᐅᒻᒪᑦ ICCP-ᑯᓐᓂᑦ, ᑖᓐᓇ ᓇᐃᓈᖅᑐᒍ ᐅᖃᐅᓯᐅᑲᑕᖅᑲᐅᒻᒪᑦ, 
ᐃᓱᒪᓕᐅᕐᓂᐊᕐᐸᑕ ᐱᖃᓯᐅᔾᔨᓂᐊᕐᒪᖔᕐᒥᒃ ᐋᒡᒐᓘᓐᓃᑦ ᐱᖃᓯᐅᔾᔨᓂᕐᒥᑦ ᐊᑭᑐᔫᑎᓄᑦ ᐸᕐᓇᐅᑎᓄᑦ, 
ᐃᓱᒪᓕᐅᑐᐊᕈᑎᒃ ᐊᖏᕐᓗᑎᒃ ᐱᖃᓯᐅᔾᔭᐅᓯᒪᒋᐊᖃᓕᕐᐋ, ᑕᐃᒫᑐᐊᖅ, ᐱᖃᓯᐅᔾᔭᐅᓯᒪᓕᕐᐹ ᐅᕝᕙᓘᓐᓃᑦ 
ᖃᓄᐃᓕᐅᕆᐊᖃᓕᕐᐸᑦ ᑭᖑᓂᐊᒍᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑕᐃᒪᓕ, ICCP-ᑯᑦ ᑲᒪᒋᔭᐅᒻᒪᑕ ᐊᖓᔪᖅᑳᒧᑦ ᑮᓇᐅᔭᓕᕆᔨᒃᑯᓐᓄᑦ 
ᐱᔾᔪᑎᒋᓪᓗᒋ ᓯᕗᓕᐅᖅᑐᑦ ᐱᓕᕆᕕᐅᔪᑦ ᑕᕝᕙᓂ ICC ᐸᕐᓇᐸᓪᓕᐊᓂᐅᔪᒧᑦ ᑲᒪᒋᔭᐅᒻᒪᑦ ᐱᓕᕆᕕᐅᔪᒧᑦ 
ᑮᓇᐅᔭᓕᕆᔨᒃᑯᓐᓄᑦ. 
 
ICCP ᑎᒥᐅᕗᖅ ᑭᖑᓪᓕᖅᐹᖑᔪᒥᑦ ᐃᓱᒪᓕᐅᕆᕙᙱᑦᑐᖅ, ᑭᓯᐊᓂ ᖃᐅᔨᓵᖃᕐᐸᑦᑐᑦ ᐊᖏᔫᑎᐅᔪᓄᑦ 
ᐸᕐᓇᐅᑎᐅᔪᓂᑦ. ᐊᖏᔫᑎᓄᑦ ᐸᕐᓇᐅᑎᐅᔪᑦ ᓇᒻᒥᓂᖅ ᐃᓱᒪᓕᐅᕆᔭᐅᕙᑉᐳᑦ ᑮᓇᐅᔭᓕᕆᔨᒃᑯᑦ ᐊᐅᓚᑦᑎᔨᐅᔪᓂᑦ 
ᑲᑎᒪᔨᐅᔪᓄᑦ ᐊᖏᖅᓯᒪᑦᑐᑎᑦ ᐸᕐᓇᐅᑎᐅᔪᓂᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑕᐃᒪᓕ, ᐊᖓᔪᖅᑳᐅᔪᖅ ᑮᓇᐅᔭᓕᕆᔨᒃᑯᓐᓄᑦ ᐃᓱᒪᓕᐅᕆᒋᐊᖃᕋᔭᖅᑯ, 
ᐅᕝᕙᓘᓐᓃᑦ ᑲᒪᒐᔭᖅᑯ ᐃᒃᓯᕙᐅᑕᐅᓂᖓᓄᑦ ᑮᓇᐅᔭᓕᕆᔨᒃᑯᑦ ᐊᐅᓪᓚᑦᑎᔨᐅᔪᓄᑦ ᑲᑎᒪᔨᐅᔪᓂᑦ ᓴᖅᑮᒐᔭᖅᑯᑦ 
ᑲᒪᒋᔭᐅᔪᓂᑦ ᑕᕝᕗᖓ ᑮᓇᐅᔭᓕᕆᔨᒃᑯᑦ ᐊᐅᓚᑦᑎᔨᐅᔪᓂᑦ ᑲᑎᒪᔨᓄᑦ ᐃᓱᒪᓕᐅᖁᓗᒋᑦ ᐊᒻᒪᓗᑦᑕᐅᖅ 
ᐊᑐᐃᓐᓇᐅᑎᑕᐅᕗᑦ ᑮᓇᐅᔭᓕᕆᔨᒃᑯᓐᓄᑦ. ᑕᒪᓐᓇ ᓱᓕᕚ? ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᒪᒥᐊᓇᖅ, ᐃᑦᓯᕙᐅᑕᖅ. ᒪᕐᕉᕗᒃ ᐊᑐᖅᑕᐅᔪᓐᓇᖅᑑᑦ. ᑖᒃᑯᐊᖑᕗᑦ 
ᑕᕝᕘᓈᖅᐸᑦᑐᑦ ᐱᓕᕆᕕᐅᔪᒧᑦ ᑮᓇᐅᔭᓕᕆᔨᒃᑯᓐᓄᑦ ᐊᒻᒪᓗᑦᑕᐅ ᐃᓚᖏᑦ ᑐᓂᔭᐅᕙᑦᑐᓄᑦ ᐊᖓᔪᖅᑲᐅᑎᐅᔪᓄᑦ 
ᐊᒻᒪᓗ ᑕᕝᕙᙵᑦ ᑐᓂᔭᐅᓪᓗᑎᑦ ᒪᓕᒐᓕᐅᕐᕕᒻᒧᑦ ᐊᒻᒪᓗ ᐱᖃᓯᐅᔾᔭᐅᓪᓗᑎᑦ ᑕᕝᕙᓂ ᐊᖏᔫᑎᐅᔪᓂᑦ 
ᐸᕐᓇᐅᑎᐅᔪᓂᑦ, ᒪᓕᒐᓕᐅᕐᕕᑯᓐᓄᑦ ᐃᓱᒪᓕᐅᕈᑕᐅᕙᑉᐳᖅ ᐊᖏᖅᑕᐅᓂᐊᕐᒪᖔᖅ. 

ᑖᓐᓇᓕ ᐸᕐᓇᐸᓪᓕᐊᓂᕐᒦᑦᑐᓂᑦ ᐅᖃᐅᓯᕆᔭᐅᔪᓄᑦ ᑎᒥᐅᔪᓂᑦ ᐊᒻᒪᓗ ᑐᓂᔭᐅᓪᓗᑎᑦ ᒪᓕᒐᓕᐅᕐᕕᒻᒧᑦ. 
ᖁᔭᓐᓇᒦᒃ.  
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕿᓚᕝᕙᖅ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖃᑲᐅᔨᒪᕙᕋ ᐊᖏᖅᑕᐅᓂᐅᔪᕐᒧᑦ ᐊᑐᐊᒐᐅᕙᑦᑐᖅ ᐊᖏᔫᑎᐅᓄᑦ 
ᐸᕐᓇᐅᑎᐅᔪᓂᑦ ᓴᖅᑭᑕᐅᓚᐅᖅᑎᓪᓗᒋᑦ. 
 
ᑕᒪᓐᓇ ᐊᑐᖅᑕᐅᓂᐅᔪᖅ ᐅᖃᐅᓯᕆᔭᕗᑦ ᐃᓪᓗᐊᓃᑦᑐᓂᑦ ᐃᓱᒪᓕᐅᕈᑎᖃᕐᑐᑦ ᖃᓄᐃᓕᐅᕈᑎᐅᔪᓂᑦ ᐊᖏᔫᑎᓄᑦ 
ᐸᕐᓇᐅᑎᐅᔪᓂᑦ. ᒪᓕᒐᓕᐅᕐᑎᑐᐃᓐᓇᐅᑎᓪᓗᑕ, ᑖᒃᑯᐊ ᐊᖏᔫᑎᓄᑦ ᐸᕐᓇᐅᑎᐅᔪᑦ ᓴᖅᑭᑕᐅᒐᐃᒻᒪᑕ, 
ᐅᖃᐅᓯᔅᓴᖃᕐᕕᒋᕙᙱᓚᕗᑦ ᖃᓄᐃᓕᐅᕈᑎᐅᔪᒧᑦ. ᑕᒪᓐᓇᓕ ᐊᖓᔪᖅᑳᐅᔪᓄᑦ ᐊᒻᒪᓗ ᐊᖓᔪᖅᑲᐅᑎᐅᔪᓄᑦ 
ᓴᖅᑭᑕᐅᕙᑉᐳᑦ ᐊᒻᒪᓗ ᐱᓕᕆᕕᐅᔪᓄᑦ ᓴᖅᑭᑕᐅᕙᑦᑐᑦ. 
 
ᑲᑎᖃᑎᒌᑉᐸᑉᐳᑦ ᓂᕈᐊᕐᓂᐊᕐᑐᑎᑦ ᓇᓪᓕᐊ ᖃᐅᔨᒋᐊᕐᓂᐊᕐᖓᑕ ᖃᓄᐃᓕᐅᕈᑕᐅᒻᒪᖔᑕ. ᖃᐅᔨᒪᕗᖓ 
ᑕᐃᒪᐃᙱᒻᒪᑦ, ᑭᓯᐊᓂᓕ ᐊᓕᐊᓇᐃᒍᓱᑲᐃᓐᓇᕆᐊᖃᖅᑯᒍᑦ ᐃᓛᓐᓂᒃᑯᑦ, ᖃᐅᔨᒋᐊᕐᓂᕐᒥᑦ ᖃᓄᐃᓕᐅᕈᑎᐅᔪᓂᑦ 
ᐊᒻᒪᓗᑦᑕᐅᖅ ᐃᓱᒪᓕᐅᕆᔭᐅᒌᖅᑲᑦ ᑮᓇᐅᔭᓕᕆᔨᓄᑦ ᐊᐅᓚᑦᑎᔨᐅᔪᓄᑦ ᑲᑎᒪᔨᓄᑦ ᐊᒻᒪᓗ ᐊᖓᔪᖅᑲᐅᑎᐅᔪᓄᑦ, 
ᑕᐃᒪᓕᖓᓂᐊᖅᑯᑦ ᑕᕝᕙᓂ. ᓴᖅᑭᑕᐅᑦᑕᖅᑯᑦ ᒪᓕᒐᓕᐅᕐᕕᑎᓐᓄᑦ ᒐᕙᒪᒃᑯᑦ ᐸᕐᓇᐅᑎᒋᔭᐅᓂᕋᖅᑐᒋᑦ. 
 
ᐊᐱᖅᑯᑎᒐᓕ, ᐃᓛᒃ, ᐊᖓᔪᖅᑳᐅᔪᖅ ᑮᓇᐅᔭᓕᕆᔨᒃᑯᓐᓄᑦ ᐃᒃᓯᕙᐅᑕᐅᓪᓗᓂ ᑮᓇᐅᔭᓕᕆᔨᒃᑯᑦ 
ᐊᐅᓚᑦᑎᔨᐅᔪᓄᑦ ᑲᑎᒪᔨᐅᔪᑦ ᐊᒻᒪᓗ ᐃᖅᑲᓇᐃᔭᖅᑎᖏᑦ ᐋᖅᑮᑉᐸᑕ ᐸᕐᓇᑎᐅᔪᒥᑦ ᐊᒻᒪᓗ ᓯᕗᒧᑦ ᓴᖅᑭᑕᐅᑉᐸᑦ 
ᑕᕝᕗᖓᐅᙱᑐᕐᓕ ᑲᑎᒪᓂᐅᙱᑦᑐᒧᑦ ᑭᐊᓯᓂᓕ ᐃᓪᓗᐊᓄᑦ ᐊᖏᖅᑕᐅᓂᐅᔪᒧᑦ ᐊᑐᖅᑕᐅᕙᑦᑐᒥᑦ, ᑖᒃᑯᐊ 
ᓴᖅᑭᑕᐅᓂᐊᖅᑯᑦ. ᑕᐃᒪᓐᓇ ᐊᐱᖅᑯᑎᖃᖅᑯᖓ. ᑕᒪᓐᓇ ᓱᓕᕙ? ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐃᒻᒪᖃ ᐅᖃᐅᓯᕆᒐᔭᖅᑲᕋᓕ ᐊᔾᔨᒋᑦᑎᐊᖏᑕᖓᓄᑦ. 
 
ᑕᒪᓐᓇ ᑲᑐᔾᔭᐅᔪᒥᑦ ᐊᑐᖅᑕᐅᕙᑉᐳᑦ ᐱᖃᓯᐅᔾᔨᔪᓂᑦ ᐱᓕᕆᕕᓕᒫᓄᑦ ᓴᖅᑮᕙᑦᑐᓂᑦ ᐊᖏᔫᑎᓄᑦ 
ᐸᕐᓇᐅᑎᖃᕐᓂᕐᒧᑦ. ᑕᒪᓐᓇ ᐊᑐᖅᑕᐅᕙᑦᑐᖅ ᐊᖓᔪᖅᑳᖑᔪᑦ ᐋᖅᑮᓂᐊᖅᑯᑦ ᓯᕗᓪᓕᖅᐹᕆᔭᐅᔭᕆᐊᖃᕐᑐᓂᑦ 
ᑕᑯᓂᐊᖁᓪᓗᒋᑦ ᐃᓚᖏᓐᓂ ᐊᖏᔫᑎᓄᑦ ᐱᓕᕆᐊᖑᔪᓂᑦ ᐊᑦᑐᐃᓂᖃᕐᑐᓂᑦ ᐊᓯᖏᓐᓄᑦ ᐱᓕᕆᕕᐅᔪᓄᑦ. 
 
ᑕᕝᕙᓂᓕ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ ᐊᒻᒪᓗ ᐱᔨᑦᑎᕋᖅᑐᓕᕆᔨᒃᑯᑦ, ᐃᖅᑲᓇᐃᔭᖃᑎᖃᕐᐸᑉᐳᒍᑦ 
ᐊᖓᔪᖅᑳᐅᔪᒥᑦ ᐋᖅᑮᓂᕐᒥᑦ ᓯᕗᓪᓕᐅᑎᑕᐅᔭᕆᐊᖃᕐᑐᓂᑦ ᓴᖅᑭᑕᐅᔪᓂᑦ. ᑖᒃᑯᐊ ᓯᕗᓪᓕᐅᑎᔭᐅᔭᕆᐊᖃᕐᑐᑦ 
ᐱᓕᕆᐊᖑᔪᑦ ᓈᒻᒪᒍᓐᓇᕆᐊᖃᖅᑯᑦ ᑮᓇᐅᔭᓄᑦ ᐊᑐᖅᑕᐅᔪᔅᓴᓄᑦ ᐊᑐᐃᓐᓇᐅᑎᑕᐅᔪᓄᑦ ᐅᕙᑦᑎᓐᓄᑦ. 
ᒐᕙᒪᐅᖃᑎᒌᑦᑐᓕᕆᓂᕐᒧᑦ ᑲᑎᒪᔨᕋᓛᖑᔪᑦ ᐃᖅᑲᓇᐃᔭᖅᑎᖏᓐᓂ ᐊᑐᖅᑕᐅᕙᑉᐳᖅ ᖃᐅᔨᓵᖑᓗᑎᑦ 
ᐱᓕᕆᐊᖑᔪᑦ ᐊᒻᒪᓗᑦᑕᐅᖅ ᑲᒪᔨᐅᔪᓄᑦ ᐱᓕᕆᐊᖑᔪᑦ ᓴᖅᑭᑕᐅᔪᑦ ᐊᒻᒪᓗ ᓯᕗᓪᓕᐅᑎᑦᑎᓂᕐᒥᑦ 
ᑐᑭᓯᒋᐊᖅᑎᑦᑎᓂᕐᒥᑦ. ᑭᓯᐊᓂᓕ, ᐊᖓᔪᖅᑳᖑᔪᖅ ᐱᓕᕆᕕᒻᒥ ᑖᓐᓇᐅᕗᖅ ᐱᖁᓕᖁᔨᒋᐊᖃᖅᑯᑦ 
ᓯᕗᓪᓕᐅᑎᑕᐅᖁᔭᐅᔪᓂᑦ ᓴᖅᑭᑕᐅᓂᐊᖅᑐᓂᑦ ᐱᓕᕆᕕᓐᓂ. 
 
ᑕᐃᒪᓕ, ᑕᕝᕙᙵᑦ ᑮᓇᐅᔭᓕᕆᔨᒃᑯᑦ ᐊᐅᓚᑦᑎᔨᐅᔪᓄᑦ ᑲᑎᒪᔨᓅᕋᔭᖅᑯ. ᑲᑎᒪᔨᐅᖃᑕᐅᙱᓐᓇᒪ 
ᑮᓇᐅᔭᓕᕆᔨᒃᑯᑦ ᐊᐅᓚᑦᑎᔨᐅᔪᓂᑦ ᑲᑎᒪᔨᐅᔪᒥ. ᑖᒃᑯᐊ ᑲᑎᒪᔨᐅᔪᑦ ᐃᓱᒪᓕᐅᕆᒐᔭᖅᑯᑦ ᐸᕐᓇᐅᑎᐅᔪᒥᑦ. 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᑐᑐ. 

ᑐᑐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑮᓇᐅᔭᓕᕆᔨᒃᑯᑦ ᑮᓇᐅᔭᓂᒃ ᐋᖅᑭᒃᓱᐃᓲᖑᕙᑦ ᑕᒪᒃᑯᐊ ᑮᓇᐅᔭᑦ ᐋᖅᑭᒃᑕᐅᓯᒪᔪᑦ 
ᒪᓕᓪᓗᒋᑦ ᐱᓕᕆᐊᖃᓲᖑᕕᓯᒃ ᐊᖏᖅᑕᒥᓂᐅᖅᑳᓚᐅᖅᑐᓯ ᑮᓇᐅᔭᓂᒃ ᐊᐅᓚᑦᑎᔨᒃᑯᑦ ᑲᑎᒪᔨᖏᓐᓄᑦ. 
 
ᐅᑎᕐᕕᒋᓗᒍ, ᑕᒪᓐᓇ ᐱᖓᓱᓄᑦ ᐅᑭᐅᓄᑦ ᑲᒪᒋᔭᐅᓇᓱᐊᖅᓯᒪᓕᖅᑐᖅ. ᑕᒪᓐᓇ ᐊᑐᖅᑐᐊᕈᑎᐅᔪᖅ 
ᐊᖏᔪᒻᒪᕆᐊᓘᒻᒪᑦ ᐊᒻᒪᓗ ᐃᓱᒪᓕᐊᕆᔭᐅᓇᓱᐊᓕᑕᐃᓐᓇᕐᓂᖓᑦ ᐱᔾᔪᑎᒋᓪᓗᒍ ᑲᖐᓇᕐᓂᖃᓚᐅᖅᑐᖅ 
ᐱᖓᓲᔪᖅᑐᑦ ᑕᖅᑭᐅᔪᑦ ᐊᓂᒍᕈᑎᑦ ᐃᓱᓕᕝᕕᖃᕐᓂᐊᓕᖅᑎᓪᓗᒍ ᐊᑐᖅᑐᐊᕈᑎᖓᑦ. ᖃᓄᒃᑲᓐᓂᖅ 
ᓇᓖᕌᕈᑎᖃᒃᑲᓐᓂᖅᑐᒋᕕᓯᒃ? ᖃᓄᖅᑑᕐᕕᖃᒃᑲᓐᓂᔾᔮᙱᑉᐱᑕᓕ ᖃᓄᐃᓕᐅᒃᑲᓐᓂᕈᓐᓇᐃᓕᓯᒪᓗᑕ? 
 
ᐅᕙᓐᓄᓪᓕ, $1.1-ᒥᓕᐊ ᑮᓇᐅᔭᐅᔪᑦ ᐊᕐᕌᒍᒧᑦ ᐊᓪᓚᕝᕕᒻᒧᑦ ᐊᑭᓕᖅᓱᐃᓗᓂ ᐊᑐᖅᑐᐊᕈᑎᒧᑦ, 
ᐅᖃᐅᓯᐅᒍᓐᓇᕋᔭᕐᒪᑕ ᑕᒪᓐᓇ ᑎᓪᓕᕝᕕᐅᔪᕐᔫᔮᖅᑐᖅᑎᑐᑦ ᕿᓚᒥᑯᓗᓪᓗ ᑕᒪᓐᓇ ᐊᑐᖅᑐᐊᖅᑕᐅᓂᖃᕐᓂᐊᖅᑐᓂ. 
ᑕᒪᓐᓇ ᓇᓗᓇᖅᑐᕐᔫᔮᕐᒪᑦ ᑕᐃᒫᒃ ᐊᐱᖅᑯᑎᒋᕙᕋ ᐊᒻᒪᓗ ᖃᓄᖅ ᑕᒪᓐᓇ ᐊᑯᓂᐊᓗᒃ ᑲᒪᒋᔭᐅᓇᓱᐊᕐᓂᖓ 
ᐱᔾᔪᑎᒋᓪᓗᒍ ᓴᖅᑭᖅᑎᑕᐅᑦᑕᓯᓐᓇᓕᖅᑐᓂ ᐊᖏᖃᑎᒌᒐᓱᐊᑦᑕᓯᓐᓇᓕᖅᑐᑎᑦ ᐊᓂᒍᕐᓂᐊᖅᑐᒥᓂᐅᓕᖅᑎᓪᓗᒍ. 
ᑕᐃᒪᐃᑦᑐᓂᒃ ᑲᒪᒋᔭᖃᕐᓂᐊᕋᐃᒐᑦᑕ ᑕᓪᓕᒪᓂᒃ ᐱᖓᓲᔪᖅᑐᑦ ᐊᑕᐅᓯᕐᓗ ᐊᕐᕌᒍᑦ ᓯᕗᓂᐊᒍᑦ ᑕᒪᓐᓇ 
ᕿᒥᕐᕈᔭᐅᓲᖑᒐᓗᐊᕐᒪ. ᒫᓐᓇᓕ ᑎᓴᒪᓂᒃ ᐱᖓᓲᔪᖅᑐᓂᓪᓗ ᐱᕕᒃᓴᖃᑐᐃᓐᓇᓕᕋᑦᑕ ᑲᒪᒋᓇᓱᐊᕐᓗᒍ ᑕᒪᓐᓇ 
ᐋᖅᑭᑦᑕᐅᓇᓱᐊᕐᓗᓂ ᐊᒻᒪᓗ ᐃᓱᒪᓕᐅᑦᑕᓯᓐᓇᓕᕈᑦᑕ ᐊᑐᖅᑐᐊᕈᑎᐅᔪᖅ ᐃᓱᓕᕝᕕᖃᔭᖅᑐᖅ. 
 
ᑕᒪᔅᓱᒥᖓ ᐃᓱᒪᖅᓱᕈᑎᖃᕋᔭᖅᐱᑕ ᖃᓄᐃᓕᖓᓂᐊᕐᓂᖓᓂᒃ? ᖃᓄᐃᓕᐅᖅᑐᖃᖅᑐᒥᓂᐅᔪᕐᔫᔮᕐᒪᑦ. ᑲᖐᓇᕐᒪᑦ 
ᐊᑭᑐᔪᐊᓘᓪᓗᓂ ᐊᑐᖅᑐᐊᕈᑎᐅᔪᑦ ᐸᕐᓇᒍᑕᐅᓚᐅᖅᓯᒪᙱᒻᒪᑦ ᓯᕗᓂᐊᒍᑦ ᐊᔾᔨᒌᙱᑦᑐᓂᒃ 
ᓇᓖᕌᕈᑎᖃᕐᓂᐊᕐᓂᖏᓐᓂᒃ ᐸᕐᓇᒍᑎᖃᖅᐸᓪᓕᐊᓗᓂ. 
 
ᑐᑭᓯᒐᒪ ᐊᖓᔪᖅᑳᐅᔪᖅ ᐃᖅᑲᓇᐃᔭᖅᑎᖏᓪᓗ ᓇᓗᓇᐃᖅᓯᓯᒪᒻᒪᑕ ᓇᓕᐊᓐᓂᒃ ᓇᓗᓇᕐᓂᕋᐃᒻᒪᑕ ᑕᒪᔅᓱᒥᖓ 
ᐊᑐᖅᑐᐊᕈᑎᐅᔪᒥᒃ. ᖃᐅᔨᔪᓐᓇᙱᕈᓗᒻᒪᑕ ᑭᓇ ᑭᒃᑯᓐᓄᑦ ᐊᑭᓕᐅᑎᖃᕆᐊᖃᕐᒪᖔᕐᒥᒃ, 
ᐊᑭᓕᐅᑎᖃᑦᑎᐊᕋᓗᐊᖅᐱᑕ? ᐊᑭᓖᓗᐊᕈᑦᑕᓕ, ᖃᓄᐃᓕᐅᕈᑎᒋᓂᐊᓕᖅᐸᕗᑦ? 
 
ᑕᒪᒃᑯᐊ ᐱᔭᕆᐊᑭᑦᑐᑯᓗᐃᑦ ᕿᒥᕐᕈᔭᐅᔪᓐᓇᖅᑐᑦ ᐃᓱᒪᒃᓴᖅᓯᐅᕈᑎᒋᔭᐅᓗᑎᑦ. ᖃᐅᔨᔪᒪᓪᓚᕆᑦᑐᖓ ᓱᒻᒪᑦ 
ᐱᖓᓲᔪᖅᑐᑦ ᑕᖅᑮᑦ ᐅᕝᕙᓘᓐᓃᑦ ᐊᕐᕌᒎᙱᒻᒪᕆᑦᑐᑦ ᐊᑐᖅᑐᐊᕈᑎᐅᔪᖅ ᐃᓱᓕᕝᕕᖃᕐᓂᐊᖅᑎᓪᓗᒍ 
ᖃᐅᔨᒪᙱᑦᑐᒍᑦ ᖃᓄᐃᓕᐅᕐᓂᐊᓕᕋᓗᐊᕐᒪᖔᑦᑕ, ᐊᑭᓖᓗᐊᕈᑦᑕᓕ, ᐊᖓᔪᖅᑳᐅᔪᖅ ᑭᐅᔪᓐᓇᖅᑐᖃᐃ 
ᑕᒪᔅᓱᒥᖓ. 
 
ᐅᕙᓐᓄᓪᓕ ᑕᒪᓐᓇ ᑲᑉᐱᐊᓇᒻᒪᕆᒻᒪᑦ ᖃᓄᐃᓕᔪᖃᕐᓂᐊᖅᐸᑦ ᐃᓱᒪᓕᕋᒪ ᐊᑭᑐᔪᐊᓗᒻᒥᒃ 
ᐊᑐᖅᑐᐊᕐᓂᐊᓕᕐᓂᕐᒥᒍᑦᑕ ᑕᐃᒪᐃᑦᑐᑲᓐᓂᕐᒥᒃ ᐊᒻᒪᓗ ᐊᑭᓱᑐᐃᓐᓇᕐᓗᑎᑦ ᑲᔪᓯᑦᑎᐊᙱᑦᑐᒥᓂᐅᒃᑲᓐᓂᕋᔭᕐᒪᑦ 
ᑕᒪᓐᓇ ᐱᔾᔪᑎᒋᓪᓗᒍ ᑲᑉᐱᐊᓇᕈᑎᒋᕙᕋ ᑕᐃᒪᐃᒃᑲᓐᓂᕐᓂᐊᖅᑐᒋᓪᓗᑕ. ᑕᒪᒃᑯᓄᖓᖃᐃ ᑭᐅᔭᐅᑲᐃᓐᓇᕈᒪ? 
ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐃᓱᒫᓘᑎᒋᔭᖓᑦ ᒪᓕᒐᓕᐅᖅᑎᐅᖃᑎᒪ ᑐᑭᓯᔭᕋ ᑕᒪᓐᓇ 
ᐱᔾᔪᑎᒋᓪᓗᒍ, ᑕᒪᓐᓇ ᐱᕕᖃᑦᑎᐊᙱᓐᓂᕆᔭᕗᑦ ᐱᔾᔪᑎᒋᓪᓗᒍ. ᖁᕕᐊᑉᐳᖓ 2002-ᖑᑎᓪᓗᒍ ᑕᒪᓐᓇ 
ᖃᐅᔨᓴᖅᑕᐅᓂᐊᕐᓂᖓᓂᒃ ᐃᓱᒪᓕᐅᕐᒪᑕ ᐊᖏᖃᑎᒌᑦᑎᑦᑎᔨᒃᑯᓐᓅᖅᑕᐅᓚᐅᖅᓯᒪᒻᒪᑦ. 
ᐊᖏᖃᑎᒌᒃᑎᑦᑎᓇᓱᐊᖅᑎᒃᑯ ᑲᑎᒪᑎᓪᓗᒋᓪᓗ ᐱᔭᕇᖅᑕᐅᓚᐅᖅᓯᒪᒻᒪᑦ ᓄᕖᕝᕙ 2003-ᖑᑎᓪᓗᒍ. 
 
ᑕᒪᓐᓇᓕ ᐅᕙᑦᑎᓐᓄᑦ ᖃᓄᐃᓐᓂᕆᒐᑦᑎᒍ ᐊᔾᔨᐅᒐᓂᓗ ᐊᖏᓂᖓᑕ ᐊᒻᒪᓗ ᓇᓗᓇᕐᓂᖏᑕ ᐱᔾᔪᑎᐅᔪᑦ 
ᐱᔾᔪᑎᒋᓪᓗᒋᑦ. ᓇᓖᕌᕈᑕᐅᔪᑦ, ᐅᖃᖅᑲᐅᒐᒪ, ᐃᓱᒪᒃᓴᖅᓯᐅᕈᑕᐅᒻᒪᑕ ᕿᒥᕐᕈᔭᐅᓪᓗᑎᒃ. ᐅᖃᖅᑲᐅᒋᓪᓗᖓ 
ᓇᓖᕌᕈᑕᐅᔪᑦ ᐃᓱᒪᓕᐊᒥᓂᖏᑦ ᓴᖅᑭᖅᑎᑕᐅᓛᕐᒪᑕ ᑎᓴᒪᑦ ᐱᖓᓲᔪᖅᑐᓪᓘᓐᓃᑦ ᑕᖅᑮᑦ ᐊᓂᒍᖅᓯᒪᓕᕈᑎᑦ. 
ᐱᔭᕇᖅᓴᕋᐃᒍᓐᓇᖁᒐᓗᐊᕐᒥᔭᒃᑲᑦᑕᐅᖅ ᐱᔪᓐᓇᖅᓯᓐᓂᕈᑎᑦ. ᓇᓖᕌᕈᑕᐅᔪᓐᓇᖅᑑᒻᒪᑕ 
ᐃᓱᒪᒃᓴᖅᓯᐅᕈᑕᐅᖃᑦᑕᖅᓯᒪᕗᑦ ᐊᒻᒪᓗ ᐱᕙᓪᓕᐊᔾᔪᑕᐅᖃᑦᑕᖅᑐᑎᑦ ᒫᓐᓇᒧᑦ ᑎᑭᑦᑐᒍ, ᑕᖅᑭᐅᓛᖅᑐᓂᒃ 
ᓴᖅᑭᖅᑎᑕᐅᓛᖅᑐᑎᒃ. ᖁᔭᓐᓇᒦᒃ, ᐃᑦᓯᕙᐅᑖᖅ. 

ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᓈᒻᒪᓯᒃᔭᐅᒐᕕᑦ ᐊᒻᒪ ᒪᕐᕉᓐᓂ ᐊᑏᓐᓂ ᐱᓯᒪᔪᖓ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᖅᑲᓂᒃᖃᐅᔨᒪᔪᖓ ᐊᖓᔪᖅᑳ ᑭᐅᔪᓐᓇᕐᓂᖓᓄ 
ᒪᓕᒐᓕᐅᖅᑎᐅᖃᑎᒻᒪ ᐊᐱᖅᑯᑎᖓᓂ. 
 
ᑐᓴᖅᑲᐅᒐᒪ ᐊᖃᐅᓯᖏᓐᓂ ᕆᑦᔅ ᐊᒻᒪ ᐃᓕᓐᓂᑦ ᐃᖅᑲᓇᐃᔭᖅᑏᑦᖅ ᖃᐅᔨᓴᖅᑎᓪᓗᒋ ᑳᓐᑐᕌᓂ 2002-ᒥᓂᑦ, 
ᓇᓗᓇᖏᑦᑐᖅ ᐊᐱᖅᑯᑎᒋᓂᐊᓕᖅᑕᕋ. ᖃᑦᑎᓂᑦ ᐃᖅᑲᓇᐃᔭᖅᑎᖃᖅᑭᓯ ᐊᑐᖅᑐᐊᕈᑎᓕᕆᕕᒻᒦᑦᑐᓂᑦ? 59ᓂ 
ᐊᑐᖅᑐᐊᕈᑎᖃᕋᑦᑕ ᐅᖃᓕᒫᖅᑲᐅᒐᒪ $82ᒥᓕᐊᓐᕌᖅᑐᑦ ᑳᓐᑐᕌᑦ ᐊᑐᖅᑐᐊᕈᑏᑦ. ᖃᐅᔨᔪᒪᔪᖓᓕ ᖃᑦᑎᓂᑦ 
ᐃᖅᑲᓇᐃᔭᖅᑎᖃᖅᑭᑕ ᐃᓚᒍᑕᒋᔭᖓᓂ ᑲᒪᒋᔭᖃᖅᑐᑦ, ᐅᐊᑦᑎᔪᑦ ᐊᒻᒪ ᖃᐅᔨᓴᖅᑐᑦ ᐊᑐᖅᑐᐊᕈᑎᓂ ᐊᕐᕌᒍᑕᒫᑦ. 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᒫᓐᓇᐅᔪᖅ, ᐅᕙᓃᒻᒥᔪᖅ ᑲᓛᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᒪᒥᐊᓇᖅ. ᖁᔭᓐᓇᒦᒃ. ᑰᓕ. 
 
ᑰᓕ (ᑐᓵᔨᒃᑯᑦ): (ᑐᓴᖅᓴᐅᖏᑦᑐᖅ) 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᓱᖅᑯᐃᒋᒍᒃᑯ ᒪᓕᒐᓕᐅᖅᑎᐅᖃᑎᒻᒪ ᐊᐱᖅᑯᑎᖓ 
ᐊᒥᓲᓂᖏ ᐃᖅᑲᓇᐃᔭᖅᑏᑦ, ᑲᓛᒃ ᑐᑭᒧᐊᖅᑎᑦᑎᔨᐅᒻᒪᑦ ᑲᒪᒋᔭᐅᔪᒥ ᐊᒻᒪᓗ ᐃᑲᔪᖅᑎᖃᕐᒥᔪᒍᑦ ᑐᖏᓕᖓᓂ 
ᐊᖓᔪᖅᑳᑉ ᐃᖅᑲᓇᐃᔭᖃᑎᖃᕐᐸᑦᑐᖅ ᑲᓛᒃᒥᑦ. 
 
ᐃᖅᑲᓴᐃᔭᖅᑎᑕᖃᕐᒥᔪᖅ ᐊᑑᓂ ᑐᑭᒧᐊᖅᑎᑦᑎᔨᐅᑉ ᐊᑐᖅᑐᐊᕈᑎᓄ ᖃᐅᔨᓴᖅᑐᖅ ᑖᒃᑯᓂᖓ ᐊᑐᖅᑐᐊᕈᑎᓂᑦ. 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ ᕿᓚᕝᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ ᐊᖓᔪᖅᑳ. ᐃᓱᒪᒋᓚᐅᕐᐱᐅ ᓈᒻᒪᒻᒪᑕ ᐃᖅᑲᓇᐃᔭᖅᑎᑎᑦ 
ᐊᕕᒃᑐᖅᓯᒪᔪᒥ ᑲᒪᒋᔭᖃᖅᑐᖅ ᑖᒃᑯᓂᖓ ᐊᑐᖅᑐᐊᕈᑎᓂᑦ ᐊᒻᒪ $82ᒥᓕᐊᓐ ᐊᑭᑐᓂᖏᓐᓂᑦ? ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑭᐅᓗᒍ ᒪᓕᒐᓕᐅᖅᑎᐅᖃᑎᒐ. ᐅᑎᒃᑲᓐᓂᑲᐃᓐᓇᕈᒪᔪᖓ 
ᐅᖃᐅᓯᕆᖅᑲᐅᔭᕐᓂᑦ ᐱᐅᓯᑎᑦᑎᒋᐊᕐᓂᕐᒥ ᐊᒻᒪ ᐱᕙᓪᓕᐊᑎᑦᑎᓂᕐᒥ ᐱᓕᕆᐊᒃᑲᓐᓂᐊᔪᓂ ᑐᓂᓯᔪᓐᓇᕐᓂᐊᕋᑦᑕ 
ᓇᓗᓇᐃᔭᖅᓯᒪᔪᓂ ᐅᓂᒃᑳᓂ ᐊᒻᒪ ᐱᕙᓪᓕᐊᓂᖏᓐᓂ. 
 
ᐊᕐᕌᒍᒥ ᑐᙵᓂᖃᖅᑐᖅ, ᐊᒥᓲᔪᑦ ᓄᑖᖑᖅᑎᑎᑉᐸᑕ ᐅᕝᕙᓘᓐᓃᑦ ᖃᐅᔨᓴᕐᓂᖅ ᐅᕝᕙᓘᓐᓃᑦ ᓇᓕᕌᕋᒃᓴᐃᑦ 
ᓴᖅᑭᖅᑎᑕᐅᔪᑦ. ᒫᓐᓇᒨᖓᓕᕐᑐᖅ, ᐃᖅᑲᓇᐃᔭᖅᑎᑖᒃᑲᓐᓂᓗᐊᕆᐊᑐᖏᑦᑐᒍᑦ, ᑭᓯᐊᓂᓕ, ᐃᖅᑲᓴᐃᔭᖅᑎᑲᓐᓃᑦ 
ᐃᑲᔪᕐᓂᖃᕈᓐᓇᖅᑐᑦ ᑐᑭᒧᐊᖅᑎᑦᑎᔨᑦᑎᓐᓄ. ᖁᔭᓐᓇᒦᒃ, ᐃᑦᓯᕙᐅᑕᖅ. 

ᐃᑦᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ ᕿᓚᕝᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ ᐊᖓᔪᖅᑳ. ᐊᐱᖅᑯᑎᒃᓴᖃᖅᑐᖓ ᐊᑕᐅᓯᕐᒥ ᑳᓐᑐᕌᒥ. ᐊᑐᖅᑐᐊᕈᑦ 
ᖁᕐᓗᖅᑑᒥ ᕼᐊᒻᒪᓚᖓᓄᑦ ᖁᓗᖅᑑᖅ, ᑎᑎᕋᖅᓯᒪᔪᓃᑦᑐᖅ 4, ᐅᖃᖅᓯᒪᒻᒪᑦ ᐊᕐᕌᒍᑕᒫᑦ $1.00 ᐊᒻᒪ ᓇᓗᓇᐃᕈᑦ 
4, ᐅᖃᖅᓯᒪᑐᐃᓐᓇᕐᒪᑦ $1.00 ᐊᕐᕌᒍᑕᒫᑦ. ᓇᓗᓇᐃᕆᐊᕈᓐᓇᖅᑭᐅ ᖃᓄᐃᑦᑑᒻᒪᖔᖅ ᐊᑐᖅᑐᐊᕈᑦ? ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑐᑭᓯᓴᕋᐃᑦᑐᖅ, ᓯᓚᑐᔪᖅ ᒪᓕᒐᓕᐅᖅᑎᐅᖃᑎᒐ. ᑖᓐᓇ 
ᐊᑐᖅᑕᐅᓂᖓᓄ ᐃᓂᐅᔪᒧ ᒪᓕᒐᓕᕆᔨᒃᑯᓐᓂ ᐃᑲᔪᖅᑕᐅᕕᒻᒧ, ᕼᐊᒻᒪᓚᒃᑯᓃᖔᖅᑐᖅ ᖁᓗᖅᑑᑉ. ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᖅᐸᕋ ᐊᖓᔪᖅᑳ ᑭᐅᔾᔪᑎᖓᓄᑦ. ᑖᓐᓇᓕ ᓄᑖᒧᑦ ᐃᑲᔪᖅᑕᐅᕕᒻᒨᖓᕙ ᐅᕝᕙᓘᓐᓃᑦ 
ᐃᖅᑲᑦᑐᐃᕕᓕᕆᔨᒃᑯᑦ ᐃᓪᓗᖁᑎᖓᓄᑦ ᒪᑐᐃᖅᑕᐅᕋᑖᓚᐅᖅᑐᖅ ᑕᒫᓂ ᑕᖅᑭᑎᓐᓂ ᐊᖓᔪᖅᑳᖓᓐᓄᑦ 
ᐃᖅᑲᑦᑐᐃᕕᓕᕆᔨᒃᑯᑦ ᐊᒻᒪᓗ ᒪᓕᒐᓕᐅᖅᑎᐅᖃᑎᒻᒪ ᖁᕐᓗᖅᑑᒧᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙ: ᐄ, ᑕᐃᓐᓇᐅᔪᖅ, ᐃᑦᓯᕙᐅᑕᖅ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᕈᒪᓪᓗᒍ ᐊᖓᔪᖅᑳ. ᐊᓯᐊᓕᒃᑕᐅᖅ ᐊᑐᖅᑐᐊᕈᑎ ᐅᖃᐅᓯᕆᔪᒪᔭᕋ 
ᐅᕝᕙᓘᓐᓃᑦ ᐊᐱᖅᑯᑎᒋᔪᒪᔭᕋ ᐊᕐᕕᐊᓂ ᐋᓐᓂᐊᕕᒃ. ᐊᑐᖅᑐᐊᖅᑕᐅᓯᒪᒻᒪᑦ ᐅᕙᓂ ᐊᕐᕌᒍᓄᑦ 20-ᓄᑦ, 
$859,185.60. ᑕᐃᒪᓕ, ᐊᕐᕌᒍᓄᑦ 20-ᓄᑦ ᐊᑐᖅᑐᐊᕐᓂᐅᔪᑦ, ᑮᓇᐅᔭᖅᑐᕈᑎᒋᓂᐊᕐᒪᒍ ᓄᓇᕗᑦ ᒐᕙᒪᒃᑯᑦ $17 
ᒥᓕᐊᓐᓂᒃ ᐊᒻᒪᓗ ᓯᖃᓕᖏᑦ. ᓱᓕᒍᒪ P-3 ᐱᓕᕆᐊᒃᓴᐅᓚᐅᕐᒪᑦ. ᐃᓱᒪᑐᐃᓐᓇᖅᑐᖓᓕ ᐃᒻᒪᖃ ᐃᕝᕕᑦ 
ᐅᕝᕙᓘᓐᓃᑦ ᑲᓛᒃ ᑐᑭᓯᑎᑦᑎᒋᐊᕈᓐᓇᖅᑲ ᖃᓄᖅ ᑖᓐᓇ P-3 ᐱᓕᕆᐊᒃᓴᖅ ᐋᖅᑭᒃᑕᐅᓯᒪᓂᖃᓚᐅᕐᒪᖔᖅ. 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᒪᓕᒐᓕᐅᖅᑎᐅᖃᑎᒐ ᓱᓕᑦᑎᐊᖅᑐᖅ. 
ᓇᓗᓇᐃᖅᓯᑎᑲᐃᓐᓇᕐᓂᐊᕐᕋᒃᑯᑦ ᒥᔅᑕ. ᑲᓛᒃ ᖃᓄᖅ ᐋᖅᑭᒃᑕᐅᓚᐅᕐᒪᖔᖅ ᑖᓐᓇ P-3 ᐱᓕᕆᐊᒃᓴᖅ. 
 
ᐃᓚᐅᓂᖃᑦᑎᓪᓗᖓᓕ ᓯᕗᓕᖅᑎᑎᒍᑦ, ᐊᑲᐅᓈᓯᑲᓪᓚᓚᐅᕐᒪᑦ ᐊᒻᒪᓗ ᐃᓱᒪᒋᔭᐅᑦᑎᐊᖅᑐᓂ ᓯᕗᓕᖅᑎᓄᑦ 
ᑕᐃᒃᓱᒪᓂ. ᐊᐱᕆᓂᐊᕐᕋᒃᑯᑦ ᒥᔅᑕ. ᑲᓛᒃ ᐃᓚᒋᐊᖅᓯᒍᓐᓇᕐᒪᖔᖅ ᑕᒪᑐᒧᖓ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᒥᔅᑕ. ᑲᓛᒃ. 
 
ᑲᓛᒃ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐃᓚᒋᐊᖁᑎᒃᓴᖃᖏᑦᑐᖓ ᑕᒪᑐᒧᖓ ᒫᓐᓇᐅᔪᖅ. ᑐᓂᔭᐅᓚᐅᖅᑐᖅ 
ᐱᓕᕆᕕᐊᓄᑦ ᓄᓇᓖᑦ ᐊᒻᒪᓗ ᒐᕙᒪᓕᕆᔨᒃᑯᓪᓗ  



ᕿᑎᖅᑰ, ᐄᐳᕈ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

2436

ᐱᐊᓂᒃᑕᐅᓚᐅᖅᑎᓪᓗᒍ. ᑲᒪᒋᔭᖃᑦᑕᐅᑎᒋᓕᓚᐅᖅᑐᒍᑦ ᐊᐅᓚᑦᑎᓂᕐᒥᒃ ᐊᑐᖅᑐᐊᕈᑎᒥᒃ, ᑭᓯᐊᓂᓕ P-3-ᑯᑦ, 
ᑲᒪᒋᔭᐅᓚᐅᖏᑦᑐᖅ, ᐃᓛᖃᐃ ᑲᒪᒋᔭᐅᓚᐅᖅᑐᖅ ᐱᓕᕆᕕᐊᓂᒃ ᑮᓇᐅᔭᓕᕆᔨᒃᑯᑦ ᐊᒻᒪᓗ ᐱᓕᕆᕕᐊᓂᒃ 
ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᑲᓛᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ, ᒥᔅᑕ. ᑲᓛᒃ. ᐊᖓᔪᖅᑳ ᐅᕝᕙᓘᓐᓃᑦ ᒥᔅᑕ. ᑲᓛᒃ 
ᐅᖃᐅᓯᖃᕈᓐᓇᖅᑲ ᑖᓐᓇ ᐋᓐᓂᐊᕕᒃ ᓇᒻᒥᓂᖁᑎᒋᔭᐅᓂᐊᕐᒪᖔᖅ ᓄᓇᕗᑦ ᒐᕙᒪᒃᑯᓐᓂᑦ ᐃᓱᓕᑉᐸᑦ 
ᐊᑐᖅᑐᐊᕐᓂᖅ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐋᒡᒐᐃ, ᑎᑎᖅᑲᑐᑎᒃᑲ ᐅᖃᐅᔾᔨᔪᑦ ᐅᕙᓐᓂᒃ ᑖᒃᑯᐊ 
ᓄᓇᕗᑦ ᒐᕙᒪᒃᑯᑦ ᓇᒻᒥᓂᖁᑎᖃᓐᓂᐊᕐᑐᑦ ᑭᓯᐊᓂ ᐱᓕᕆᔾᔪᑏᓇᕐᓂᒃ ᐃᐳᕈ 2006-ᒥ. ᐊᐱᕆᓂᐊᖅᐸᕋ ᒥᔅᑕ. 
ᑲᓛᒃ ᐃᓚᒋᐊᖅᓯᒍᒪᒻᒪᖔᖅ ᑭᐅᔾᔪᑎᓐᓂᒃ ᒥᔅᑕ. ᐲᑕᓴᓐ ᐊᐱᖅᑯᑎᖓᓄᑦ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᒥᔅᑕ. ᑲᓛᒃ. 
 
ᑲᓛᒃ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖃᐅᔨᒪᔭᒃᑯᓪᓕ, ᐋᒡᒐ, ᓇᒻᒥᓂᖁᑎᒋᔾᔮᖏᑕᕗᑦ ᐃᓪᓗ ᐃᓱᓕᑉᐸᑦ. ᐊᒻᒪᓗ, 
ᖃᐅᔨᒪᓗᐊᖏᑦᑐᖓ ᑖᔅᓱᒥᖓ P-3-ᖑᒻᒪᖔᖅ, ᖃᐅᔨᒋᐊᕆᐊᖃᕐᓂᐊᖅᑕᕋ ᑖᓐᓇ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᑲᓛᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᖅᐸᕋ ᐊᖓᔪᖅᑳ ᐊᒻᒪᓗ ᒥᔅᑕ. ᑲᓛᒃ. ᐃᓛᖃᐃ ᐱᕕᒃᓴᖃᕐᓂᐊᖅᑐᒍᑦ 
ᐅᓪᓘᓂᐊᖅᑐᓂ ᐅᑎᖅᕕᒋᓗᒍ ᑖᓐᓇ ᐱᓗᐊᖑᐊᖅᑐᖅ ᐊᑐᖅᑐᐊᕈᑎ. ᖃᐅᔨᒋᐊᕈᒪᖅᑲᐅᒐᒃᑯ ᐊᐱᖅᑯᑎᐅᖅᑲᐅᔪᖅ 
ᒪᓕᒐᓕᐅᖅᑎᐅᖃᑎᓐᓄᑦ ᑲᖏᖅᖠᓂᕐᒥᐅᑕᐅᑉ ᐊᐱᖅᑯᑎᒋᖅᑲᐅᔭᖓ ᐋᓐᓂᐊᕕᐅᑉ ᒥᒃᓵᓄᑦ ᐃᖃᓗᒃᑑᑎᐊᕐᒥ. 
ᒥᔅᑕ. ᕆᑦᔅ ᑐᑭᓯᓇᓗᐊᖅᑲᐅᕙᓪᓚᐃᖏᒻᒪᑦ ᑭᐅᔾᔪᑎᖓ ᑕᒪᑐᒧᖓ. ᐅᖃᑉᐸᓚᐃᖅᑲᐅᒻᒪᑦ ᐊᑕᐅᓯᖅ 
ᓇᒻᒥᓂᖁᑎᒋᔭᐅᒋᐊᖓᓂᒃ ᓄᓇᕗᑦ ᒐᕙᒪᒃᑯᓐᓄᑦ, ᐃᓱᒪᓕᐅᕈᑎᖃᕆᐊᓖᑦ ᐊᓯᐊᓄᑦ ᐊᒻᒪᓗ ᐊᓯᐊᑦᑕᐅᖅ 
ᐅᖃᓪᓚᒍᑎᐅᒻᒥᔪᖅ. 
 
ᓇᓗᓇᐃᖅᓯᒪᓂᖅᓴᒥᒃ ᑭᐅᔭᐅᒍᓐᓇᖅᑯᖓ ᐋᓐᓂᐊᕕᖓᓄᑦ ᐃᖃᓗᒃᑑᑎᐊᑉ. ᐃᓱᒪᓕᐅᕈᑎᖃᖅᓯᒪᕙᑦ 
ᐊᑐᖅᑐᐊᕐᓂᐊᕐᓗᑎᒃ ᐅᕝᕙᓘᓐᓃᑦ ᓂᐅᕕᐊᕆᔭᐅᓂᐊᕐᓗᓂ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᒥᔅᑕ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐃᓱᒪᓕᐅᕈᑎᖃᓚᐅᖅᑐᑦ ᐊᑐᖅᑐᐊᕈᒪᓇᑎᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᕆᑦᔅᔭ ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑭᒃᑯᑐᐃᓐᓇᕐᓄᑦ ᑐᓴᖅᑕᐅᔭᕆᐊᖃᙱᑦᑐᒃᓴᐅᔫᒐᓗᐊᖅ, ᑭᓯᐊᓂᓕ 
ᑐᑭᓯᒋᐊᕈᑎᓂᒃ ᐊᑐᐃᓐᓇᖅᑕᖃᖅᐹ ᓱᒻᒪᑦ ᐃᓱᒪᓕᐊᑦᑕᕐᓂᕐᒪᖔᔅᓯ ᐊᑐᖅᑐᐊᙱᖔᕐᓗᓯ 
ᓂᐅᕕᖔᙱᑦᑐᒥᓂᐅᒻᒪᖔᔅᓯᒃ. ᖃᓄᐃᑦᑐᓂᒃ ᐱᔾᔪᑎᓂᑦ ᑐᓐᖓᕕᖃᓚᐅᖅᐱᓯ ᑕᐃᒫᒃ ᐋᖅᑮᓕᕐᓂᓯᓐᓄᑦ? 
ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᕆᑦᔅ. 
 



ᕿᑎᖅᑰ, ᐄᐳᕈ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

2437

ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖃᐅᔨᓴᖅᑐᒥᓂᐅᕗᒍᑦ ᓇᓗᓇᐃᔭᖅᓯᒪᓪᓗᑎᑦ ᐊᑐᖅᑐᐊᕈᑎᐅᔪᑉ ᐊᑐᐊᒐᖏᓐᓂᒃ, 
ᖃᐅᔨᓴᖅᑕᒥᓂᐅᔪᑦ ᐊᑐᖅᑐᐊᕐᓂᐊᕐᒪᖔᑦᑕᓘᓐᓃᑦ ᖃᓄᐃᒃᑲᔭᕐᒪᖔᖅ ᓂᐅᕕᖔᕈᑦᑕᓘᓐᓃᑦ ᖃᓄᐃᓐᓂᐊᕐᒪᖔᕐᓗ, 
ᐊᑭᒋᒐᔭᙳᐊᖅᑕᖏᑦ ᕿᒥᕐᕈᓪᓗᑎᒍᑦ ᐊᒻᒪᓗ ᐊᓯᖏᑦ ᐅᕙᑦᑎᓐᓄᑦ ᐃᑲᔪᕐᓂᖃᕋᔭᖅᑐᑦ ᐊᒻᒪᓗ ᑐᒪᒃᑯᐊ 
ᐊᑭᒋᔭᖏᑦ ᐊᑐᖅᑐᐊᖔᕐᓂᕈᑦᑕ ᒪᓕᑦᑐᒋᑦ, ᐃᓱᒪᓕᐅᔪᕗᒍᑦ ᐊᑐᖅᑐᐊᖔᔾᔮᓇᑕ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖁᔭᓐᓇᒦᒃ, ᕆᑦᔅ. ᐊᖓᔪᖅᑳᐅᔫᑉ ᐅᖃᐅᑎᒍᓐᓇᖅᐹᑎᒍᑦ ᓄᓇᕗᑦ ᒐᕙᒪᒃᑯᖏᑕ 
ᐊᑐᖅᑐᒥᓂᐅᓂᖏᓐᓂᒃ ᐃᓱᒪᒃᓴᖅᓯᐅᕈᑎᒋᔭᐅᓪᓗᑎᑦ ᑕᒪᒃᑯᐊ ᐱᖓᓱᐃᓕᖅᑲᖓᔪᑦ ᐊᖏᖃᑎᒌᒍᑎᓕᐅᖅᓯᒪᓪᓗᑎᑦ 
ᐊᑭᑐᔫᑎᓄᑦ ᐊᑭᓕᐅᑕᐅᓂᐊᖅᑐᓂᒃ ᐸᕐᓇᒍᑎᓕᐅᖅᐸᓪᓕᐊᓪᓗᑎᑦ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᒪᓕᒐᓕᐅᖅᑎᐅᖃᑎᒐ, ᐊᖓᔪᖅᑳᐅᔪᖅ 
ᑮᓇᐅᔭᓕᕆᔨᒃᑯᓐᓄᑦ, ᑭᐅᔪᓐᓇᑦᑎᐊᕐᓂᖅᓴᐅᒐᔭᖅᐸᓪᓚᐃᔪᖅ ᑕᒪᔅᓱᒧᖓ ᐊᐱᖅᑯᑎᒧᑦ ᒫᓐᓇᐅᔪᖅ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑕᒪᒃᑯᐊ ᓇᓖᕌᕈᑎᒋᔭᒃᓴᐅᔪᑦ ᐱᖓᓱᐃᓕᖅᑲᖓᔪᑦ 
ᐊᖏᖃᑎᒌᒍᑎᓕᐅᕐᓂᐊᖅᑐᑕ ᐊᑐᖅᐸᑦᑕᕗᑦ ᐃᓱᒪᒃᓴᖅᓯᐅᕈᑎᒋᓪᓗᒋᑦ, ᓇᓖᕌᕈᑎᒋᔅᓴᐃᓐᓇᕈᓐᓇᕋᑦᑎᒍᓗ ᑕᒪᓐᓇ 
ᐃᓱᒪᒃᓴᖅᓯᐅᕈᑎᒋᓗᒍ, ᑭᓯᐊᓂᓕ ᑭᖑᕐᖓᒍᑦ ᐃᓱᒪᒃᓴᖅᓯᐅᕈᑎᐅᔪᑦ ᐊᑐᓚᐅᖅᑐᑎᒍᑦ ᑕᐃᒪᓕ ᐅᕙᑦᑎᓐᓄᑦ 
ᐃᑲᔪᕐᓂᖅᐹᖑᒐᔭᖅᑐᖅ ᐋᖅᑮᓗᑕ ᑕᒪᒃᑯᐊ ᐊᑐᖅᑕᐃᓐᓇᕆᓗᒋᑦ ᐱᖓᓱᐃᓕᖅᑲᖓᔪᑦ ᓇᓖᕌᕈᑕᐅᔪᓐᓇᖅᑐᑦ 
ᐊᑐᖅᑕᐅᓂᐊᕐᓗᑎᑦ ᑕᒪᐃᓐᓂᒃ. 
 
ᐅᐊᑦᑎᐊᕈᓕ, ᑕᒪᓐᓇ ᐱᓕᕆᐊᕆᕙᓪᓕᐊᓗᒋᑦ ᑲᒪᒋᖃᑦᑕᖅᓯᒪᔭᕗᑦ. ᒫᓐᓇᓕ, ᓇᓖᕌᕈᑎᖃᑦᑎᐊᕈᓐᓇᓕᕋᑦᑕ 
ᐊᑐᐃᓐᓇᐅᒪᔪᓂᒃ ᐅᕙᑦᑎᓐᓄᑦ. ᐃᓱᒪᓕᐅᓚᐅᖅᓯᒪᙱᑦᑐᒍᑦ ᑕᒪᒃᑯᑎᒎᓇ ᑲᔪᓯᓂᖃᖅᑎᓐᓂᐊᕐᓗᒍ. ᑕᒪᓐᓇ 
ᓇᓖᕌᕈᑎᒋᔪᓐᓇᖅᑕᕗᑦ ᐃᓱᒪᒃᓴᖅᓯᐅᕈᑎᒋᕙᑦᑕᕗᑦ ᖃᐅᑕᒫᑦ ᐅᕝᕙᓘᓐᓃᑦ ᒪᓕᑦᑐᒋᑦ ᖃᓄᐃᓕᐅᕆᐊᓕᑉᐳᑦ 
ᐱᓕᕆᐊᕆᓂᐊᖅᑕᕗᑦ, ᑕᒪᓐᓇ ᐊᑐᕐᓂᐊᖅᑕᕗᑦ ᐱᖓᓱᐃᓕᖅᑲᖓᔪᑦ ᐊᖏᖃᑎᒌᒍᑕᐅᔪᓐᓇᖅᑐᑦ ᒪᓕᓪᓗᒍ. 
ᖁᔭᓐᓇᒦᒃ, ᐃᑦᓯᕙᐅᑖᖅ.  
 
ᐃᑦᓯᕙᐅᑕᖅ: ᖁᔭᓐᓇᒦᒃ ᐊᖓᔪᖅᑳ ᐊᒡᓘᒃᑲᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑖᖅ ᐊᒻᒪᓗ ᐊᖓᔪᖅᑳ. ᐊᒥᓲᔪᒍᑦ ᐃᓕᓴᖅᓯᓯᒪᒐᑦᑕ, ᒪᓕᒐᓕᐅᖅᑎᐅᖃᑎᒐ 
ᑲᖏᖅᖠᓂᕐᒧᑦ ᒪᓕᒐᓕᐅᖅᑎᐅᔪᖅ ᓱᖅᑯᐃᓇᑦᑎᐊᖅᑐᒃᑯᑦ ᐅᖃᐅᓯᕆᖅᑲᐅᒻᒪᑕ ᑕᒪᐃᓐᓂᓕᒫᕌᓗᒃ ᐊᓪᓚᕝᕕᑦᑎᓐᓂ 
ᓴᓇᐃᓐᓇᕈᓐᓇᖃᑦᑕᔾᔮᙱᓐᓇᑦᑕ ᐊᐅᓚᓂᕆᒋᐊᓕᕗᑦ ᑲᔪᓯᔪᓐᓇᖁᓪᓗᒍ. ᐃᑲᔪᖅᑕᐅᔪᓐᓇᖁᓪᓗᑕ 
ᓇᒻᒥᓂᕆᔭᐅᔪᓂᒃ ᐊᑐᖃᑦᑕᙳᓱᒃᑲᑦᑕ. ᑕᒪᓐᓇ ᓱᖅᑯᐃᓇᑦᑎᐊᖅᓯᒪᕗᖅ. 
 
ᖃᐅᔨᒪᔪᒍᑦ 10-ᐳᓴᓐᑎᖏᑦ ᐊᕐᕌᒍᑕᒫᑦ ᑮᓇᐅᔭᑦ ᐋᖅᑭᒃᑕᐅᓯᒪᔪᖁᑎᑦᑕ, ᑕᒪᓐᓇ ᐆᑦᑐᕋᙳᐊᕐᓗᖓ 
ᐊᒥᓲᓂᖏᓐᓂᒃ ᐅᖃᑐᐃᓐᓇᙳᓱᑉᐳᖓ, $1 ᐱᓕᐊᓐ ᐅᖓᑖᓄᐊᖓᔪᐃᑦ ᑮᓇᐅᔭᑦ ᐋᖅᑭᒃᑕᐅᓯᒪᑉᐸᑕ, 10-
ᐳᓴᓐᑎᑐᐃᓐᓇᖏᑦ ᐊᑐᐃᓐᓇᐅᒪᓲᖑᒻᒪᑕ ᐊᑭᑐᔫᑎᓄᑦ ᐱᓕᕆᐊᓄᑦ. ᐊᑭᓕᒃᓴᕗᑦ ᐊᒥᓱᕈᖅᐸᓪᓕᐊᕙᓪᓚᐃᒻᒪᑕ, 
ᐅᖃᐅᓯᕆᓚᐅᖅᓯᒪᒐᑦᑎᒍ ᐊᕐᕌᓂ. ᑕᒪᓐᓇ ᐅᖃᐅᓯᕆᑐᐃᓐᓇᖅᑕᕋ. 
 
ᐅᖃᕈᒪᖅᑲᐅᒻᒥᒐᒃᑯ ᑕᒻᒪᖅᓯᒪᔪᕐᓂᐊᖅᑎᐅᔪᖅ, 2001-ᒥ ᐅᓂᒃᑳᓕᐊᒥᓂᖓᓂ ᐊᑐᓕᖁᓯᒪᔭᖏᑦ ᓄᓇᕗᑦ 
ᒐᕙᒪᒃᑯᖏᑦ ᕿᒥᕐᕈᔭᕆᐊᖃᕐᒪᑕ ᐊᑯᓂᐅᔪᖅ ᐊᑐᖅᑐᐊᕈᑎᒋᔭᖏᑦ. ᓇᓗᕈᔪᒃᑐᖓ ᑐᓐᖓᕕᒋᔭᐅᓚᐅᖅᑐᓂᑦ ᑕᐃᒫᒃ. 
ᐃᓱᒫᓘᑎᖃᖅᑐᒃᓴᐅᓐᓂᕋᒥ ᑭᓯᐊᓂ  

ᐊᑐᖅᑐᐊᖅᑕᐅᔪᑦ ᑎᑎᖅᓯᒪᔪᑦ ᐅᕙᓂ ᓄᓇᑦᓯᐊᑉ ᒐᕙᒪᒃᑯᖏᓐᓃᙶᖅᑐᒥᓃᑦ ᑲᒪᒋᒋᐊᖃᖅᓯᒪᓕᖅᑕᕗᑦ. 
 
ᖃᓄᐃᓕᐅᖅᓯᒪᕙᑦ ᓄᓇᕗᑦ ᒐᕙᒪᒃᑯᖏᑦ ᑕᒻᒪᖅᓯᒪᔪᕐᓂᐊᖅᑎᑉ ᐅᖃᐅᓯᕆᓯᒪᔭᖏᑦ ᐃᓱᒫᓘᑎᖏᑦ ᒪᓕᓪᓗᒋᑦ? 
ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᕆᑦᔅ ᑭᐅᖁᓂᐊᕋᒃᑯ ᐊᐱᖅᑯᑎᖓᓄᑦ, ᑕᒪᔅᓱᒥᖓ 
ᐃᓚᐅᖃᑕᐅᓚᐅᖅᓯᒪᒻᒪᑦ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᖀᒥ,ᒃ ᐊᖓᔪᖅᑳ ᕿᓚᕝᕙᖅ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐅᖃᐅᓯᖃᖅᑲᐅᒐᑦᑕ, ᐊᑐᖅᑐᐊᕈᑎᐅᔪᑦ ᑲᒪᒋᔭᐅᒋᐊᖃᕐᓂᖏᑦ 
ᑲᑎᒪᔾᔪᑕᐅᓕᕐᒥᒻᒪᑕ 2002-ᖑᑎᓪᓗᒍ ᐊᖓᔪᖅᑳᖃᕐᕕᒻᒥ, ᐱᓕᕆᐊᖃᓕᔪᒻᒪᑕ ᕿᒥᕐᕈᓪᓗᑎᑦ ᑕᒪᐃᓐᓂ 
ᐊᑐᖅᑐᐊᖅᑕᓕᒫᑦᑎᓐᓂᒃ, ᐊᒻᒪᓗ ᑕᒪᓐᓇ ᑲᒪᒋᓇᓱᐊᖏᓐᓇᖅᑐᑎᒍᑦ. ᑮᓇᐅᔭᓕᕆᔨᒃᑯᓐᓂᒃ 
ᐱᓕᕆᖃᑎᖃᕐᓂᖅᓴᐅᕙᑦᑐᒍᑦ, ᐱᓗᐊᖅᑐᒥᒃ ᒪᕐᕉᒃ ᐊᕐᕌᒎᓕᖅᑑᓐᓂᒃ, ᑕᒪᒃᑯᐊ ᕿᒥᕐᕈᓪᓗᒋᑦ ᐊᑐᖅᑐᐊᖅᐸᑦᑕᕗᑦ, 
ᐊᒻᒪᓗᑦᑕᐅᖅ ᒪᓕᒐᓕᕆᔨᒃᑯᑦ ᐱᓕᕆᖃᑎᒋᕙᑦᑐᒋᓪᓗ ᖃᐅᔨᓴᖃᑎᒋᓪᓗᒋᑦ ᐊᑯᓂᐅᔪᖅ 
ᐊᑐᖅᑐᐊᕐᓂᕆᓂᐊᖅᑕᕗᑦ. 
 
ᖁᓚᕐᓇᙱᓚᖅ ᖃᐅᔨᓵᖃᕐᓗᑕ ᐊᑯᓂᐅᔪᒧᑦ ᐊᑐᖅᑐᐊᕈᑎᒋᔭᑦᑎᓐᓂ. ᓇᓗᓇᙱᓚᕐᓕ ᐊᖏᖅᓯᒪᒐᑦᑕ ᖁᓕᓄᑦ 
ᐅᕝᕙᓘᓐᓃᑦ ᐊᕙᑎᓄᑦ ᐊᑐᖅᑐᐊᕈᑎᐅᔪᓄᑦ ᐊᒻᒪᓗ ᑕᒪᓐᓇ ᓱᕋᒐᔅᓴᐅᒐᓂ, ᖃᓄᐃᓕᐅᕈᑎᒋᔪᓐᓇᙱᑕᕗᑦ. 
 
ᐃᒪᐃᖃᑦᑕᖅᓯᒪᕗᒍᓪᓕ ᓯᕗᒧᑦ ᖃᐅᔨᓴᕐᓂᕐᒥᑦ ᐅᓪᓗᒥᐅᔪᒥᑦ. ᑖᒃᑯᐊ ᖃᐅᔨᓴᕐᑎᕐᔪᐊᖑᔫᑉ ᑲᓇᑕᒥ ᐅᖃᐅᓯᖏᑦ 
ᐱᒻᒪᕆᐅᑎᑦᑐᒋᑦ ᐊᒻᒪᓗ ᐃᖅᑲᓇᐃᔮᕈᓇᓱᐊᖅᑐᒋᑦ ᐊᒻᒪᓗ ᐊᑑᑎᖃᒻᒪᕆᑦᑐᑎᑐᑦ ᖃᓂᓐᓂᖅᓴᒧᑦ 
ᖃᐅᔨᓴᕐᑎᑦᑎᓂᕐᒥᑦ ᐊᑐᖅᑐᐊᕈᑎᐅᔪᓂᑦ ᐊᒻᒪᓗ ᑕᐃᒪᓐᓇ ᐱᓇᓱᐊᖅᐸᙱᓚᒍᑦ ᐊᑐᖅᑐᐊᕈᑎᓄᑦ ᐊᖏᕆᐊᔅᓴᖅ 
ᐊᑯᓂᐅᔪᒧᑦ ᐊᒻᒪᓗ ᐊᑲᐅᙱᑦᑐᓕᐅᕈᑕᐅᔪᓐᓇᕐᑐᓄᑦ ᒐᕙᒪᑎᓐᓄᑦ. 
 
ᓇᓗᓇᙱᓚᖅ, ᑕᐃᒪᐃᒍᒪᙱᓇᑦᑕ ᐊᒻᒪᓗ ᐊᑐᖅᑕᐃᓕᒪᓪᓗᒍ. ᑕᐃᒪᓕ, ᐊᔅᓱᕉᑎᖃᑉᐸᑉᐳᒍᑦ ᖃᐅᔨᓴᕐᓂᕐᒥᑦ 
ᐊᑐᕈᓐᓇᑕᑦᑎᓐᓂ ᓲᕐᓗ, ᐃᖃᓗᒃᑑᑦᑎᐊᕐᒥ ᐋᓐᓂᐊᕕᐅᔪᒥ ᑕᑯᕋᑖᖅᑕᔅᓯᓐᓂ ᐊᑐᖅᑕᐃᓕᒪᓪᓗᑕ 
ᐊᑲᐅᓈᕆᔪᓐᓇᕋᔭᖅᑐᓂᑦ ᒐᕙᒪᑦᑎᓐᓄᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ, ᕆᑦᔅ. 
 
ᐊᖓᔪᖅᑳᐅᔪᖅ ᐅᕝᕙᓘᓐᓃᑦ ᕆᑦᔅ-ᖑᔪᖅ ᐅᖃᕈᓐᓇᖅᑳ ᖃᐅᔨᓵᖃᓚᐅᕐᒪᖔᔅᓯ ᑖᒃᑯᓂᖓᓕᒫᖅ 59-ᖑᔪᓂᑦ 
ᐊᑐᖅᑐᐊᕈᑎᐅᔪᓂᑦ ᑕᕝᕙᓃᑦᑐᓂᑦ ᑎᑎᕋᖅᓯᒪᔪᒥ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐱᓕᕆᕕᐅᔪᓂᑦ ᖃᐅᔨᓵᖑᔪᑦ ᐊᒻᒪᓗ ᖃᐅᔨᓵᖑᐃᓐᓇᖅᑐᑦ 
ᑕᕝᕙᓂ 59-ᖑᔪᓂᑦ ᐊᑐᖅᑐᐊᕈᑎᐅᔪᓂᑦ ᐱᕙᓪᓕᐊᖏᓐᓇᖅᑯᑦ ᐅᓪᓗᒥᒧ ᑲᔪᓯᔪᒥᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ, ᐊᖓᔪᖅᑳ. 
 
ᑳᓐᑐᕌᑕᖃᖅᑯ ᒪᒃᐱᖅᑐᒐᖓᓂ 2 ᑎᑎᕋᖅᓯᒪᔪᒥ. ᑕᕝᕙᓃᑉᐳᖅ, ᐅᐃᓂᐸᐃᒡ, ᐊᒻᒪᓗ ᐊᑎᖃᕐᑐᖅ 
ᐊᑐᖅᑐᐊᕐᕕᐅᔪᒥᑦ ᓇᒻᒥᓂᖃᕐᑐᒧᑦ 4651 NWT Ltd, ᐊᕐᕌᒎᓄᑦ 20-ᓄᑦ, 715-ᑕᐅᓴᓐ ᐊᕐᕌᒎᑕᒫᖅ. ᑖᒃᑯᐊ 
ᑭᒃᑰᕙᑦ ᓇᒻᒥᓂᖃᕐᑐᑦ? ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑖᓐᓇ ᓈᓴᐅᑎᖃᕐᑐᖅ ᓇᒻᒥᓂᕆᔭᐅᔪᖅ, ᑭᕙᓪᓕᖅ 
ᐋᓐᓂᐊᕕᓕᐊᕐᑐᓄᑦ ᑐᔪᕐᒥᕕᐅᔪᖅ, ᐅᐃᓂᐸᐃᒡ-ᒦᑦᑐᖅ. ᑕᑯᙱᓚᖓ ᐊᑎᖏᓐᓂ ᑎᑎᕋᖅᓯᒪᔪᓂᑦ. 
 
ᖁᔭᓐᓇᒦᒃ, ᐃᑦᓯᕙᐅᑕᖅ. ᐱᓯᒪᔫᔮᙱᓚᕗᑦ ᑭᓯᐊᓂᓕ ᑭᐅᑦᑎᐊᕈᓐᓇᖅᑕᕗᑦ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ 
ᑐᑭᓯᒋᐊᕈᑎᐅᔪᒥᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐄ, ᑕᒪᓐᓇ ᑐᑭᓯᒋᐊᕈᑎᐅᔪᖅ ᐱᔪᒪᕙᕋ, ᐃᒻᒪᖃ ᖃᐅᑉᐸᑦ ᐅᓪᓛᒃᑯᑦ. 
 
ᐊᖓᔪᖅᑳᐅᔪᖅ ᐅᖃᐅᔾᔨᔪᓐᓇᖅᑳ ᐅᕙᑦᑎᓐᓂ, ᑕᕝᕙᓂ ᐊᕐᕌᒎᓂᑦ 20-ᓂᑦ ᐊᑐᖅᑐᐊᕈᑎᐅᔪᒥᑦ, ᑮᓇᐅᔭᓂᑦ 
ᐊᑐᕐᓂᐊᖅᑰᖅᑯᒍᑦ $14.3-ᒥᓕᐊᓂᑦ, ᑖᓐᓇ ᐊᑐᖅᑐᐊᕈᑎᐅᔪᖅ ᖃᖓᒃᑯᑦ ᓄᖑᕝᕕᔅᓴᖃᖅᑲ? ᖁᔭᓐᓇᒦᒃ, 
ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑐᑭᓯᒋᐊᕈᑎᒋᔭᖅᑲ ᐱᓯᒪᔭᒃᑲ ᓱᓕᑉᐸᑕ, ᑖᓐᓇ 
ᐊᑐᖅᑐᐊᕈᑎᐅᔪᖅ ᓄᖑᕝᕕᔅᓴᖃᖅᑯ 2023, ᑭᓯᐊᓂᓕ ᐅᑎᕆᐊᕐᓗᖓ ᐊᐱᖅᑯᑎᒋᖅᑲᐅᔭᖓᓄᑦ ᑭᒃᑰᓂᖓᓄᑦ 
ᓇᒻᒥᓂᕆᔭᐅᔪᒧᑦ, ᑕᕝᕙᓂ ᑎᑎᕋᖅᓯᒪᒐᔭᖅᑯ ᐱᖁᔭᖅᑎᒍᑦ ᑎᑎᕋᖅᑕᐅᓯᒪᔪᑦ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᖅᑲᕋ ᐊᖓᔪᖅᑳ. 
 
ᓱᓕ ᖃᐃᑦᑎᓂᐊᖅᑐᑏᑦ ᑐᑭᓯᒋᐊᕈᑎᐅᔪᒥ ᑭᒃᑯᓐᓂ ᐊᑎᖃᕐᒪᖔᖅ, ᐃᒻᒪᖃ. ᑖᓐᓇ ᓱᒃᑲᓕᓂᖅᓴᒥᒃ 
ᖃᐅᔨᒍᓐᓇᖅᑰᖅᑕᓯ ᑐᑭᓯᒋᐊᕈᑎᐅᔪᖅ ᐅᕙᓐᓂᑦ. ᐊᖓᔪᖅᑳᐅᔪᖅ ᐅᖃᐅᔾᔨᔪᓐᓇᖅᑳ ᐅᕙᑦᑎᓐᓂ ᓱᒻᒪᑦ 
ᒐᕙᒪᒃᑯᓐᓄᑦ ᓄᓇᕗᒻᒥ ᓂᕈᐊᕐᓂᖅᑲᑦ ᐊᑐᖅᑐᐊᓂᕐᒥᑦ ᓂᐅᕕᙱᖔᖅᑐᑎᑦ ᐃᓪᓘᔪᒥᑦ? ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᑦᓯᕙᐅᑕᖅ. ᕆᑦᔅ ᑭᐅᑎᓐᓂᐊᖅᑲᕋ ᐊᐱᖅᑯᑎᒋᔭᖓᓂᑦ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑖᓐᓇ ᐊᑐᖅᑐᐊᕈᑎᐅᓚᐅᖏᑦᑐᖅ ᓄᓇᓕᕆᔨᒃᑯᓐᓂ ᐊᒻᒪ ᒐᕙᒪᓕᕆᔨᒃᑯᓐᓂ 
ᐅᕝᕙᓘᓐᓃᑦ ᓴᓇᔪᓕᕆᔨᒃᑯᓐᓂ ᑕᐃᑲᓂᐅᔪᖅ  

ᐊᐅᕙᖃᑕᐅᓚᐅᕐᒪᑕ. ᐊᐃᕙᖃᑎᒌᓐᓂᐅᔪᖅ ᑖᒃᓱᒧᖓ ᑲᒪᒋᔭᐅᓚᐅᖅᑐᖅ ᐋᓐᓂᐊᖅᑐᓕᕆᔨᒃᑯᓐᓂ ᐊᒻᒪ 
ᓄᓇᓕᕆᔨᒃᑯ ᐊᒻᒪ ᒐᕙᒪᓕᕆᔨᒃᑯᑦ ᐃᓚᐅᖃᑕᐅᓕᓚᐅᕐᑐᑦ ᐊᐃᕙᖃᑎᒌᓐᓂᕐᒥ ᐊᑐᖅᑐᐊᕈᒻᒥ. 
 
ᐱᔪᒥᓇᖏᑦᑑᒐᓗᐊᖅ, ᑐᑭᓯᒋᐊᕐᕕᒃᓴᓕᒫᓂ ᐱᓯᒪᖏᑦᑐᒍ ᐊᐃᕙᔪᑎᒥᓂᕐᓂᑦ ᑖᒃᓱᒧᖓ. ᑭᓯᐊᓂᓕ ᐅᖃᕈᓐᓇᖅᑐᖓ 
ᓂᐅᕕᕐᓂᕐᒥ ᐊᑐᖅᑐᐊᖏᖔᓂᕐᒥ. ᑐᑭᓯᓯᒪᒐᒪ ᑮᓴᐅᔭᓂ ᐊᑐᐃᓐᓇᖅᑕᖃᓚᐅᖏᒻᒪᑦ ᑕᐃᑲᓂ ᓂᐅᕕᕈᑎᒥ 
ᖃᐅᔨᔭᒃᓴᐅᓂᖅᓴᐅᒐᔭᕐᑐᖅ ᐊᑐᖅᑐᐊᕐᓂᐅᖏᖔᖅᑐᒥ. ᐊᑐᖅᑐᐊᕐᓂᐅᔪᖅ ᐊᑭᖓ ᓯᐊᑎᒐᒃᓴᐅᒻᒪ ᐊᕐᕌᒍᒐᓚᓐᓄ. 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ ᐊᖓᔪᖅᑳ ᐊᒻᒪ ᕆᑦᔅ. ᐊᑐᖅᑐᐊᕈᑎᐅᔪᖅ ᐊᐃᕙᔪᑕᐅᓚᐅᕐᑐᖅ 
2033-ᒥ, ᐊᒻᒪ ᐊᕕᒃᑐᖅᓯᒪᓂ 2002-ᒥ. ᓱᒻᒪᒃᑭᐊᖓᐃ ᐋᓐᓂᐊᖅᑐᓕᕆᔨᒃᑯᑦ ᐊᐅᕙᔪᑎᖃᓚᐅᕐᐸᑦ ᐊᑐᖅᐊᑐᕈᑎᒥ 
ᓄᓇᕗᑦ ᒐᕙᒪᒃᑯᖏ ᐃᕝᕕ ᐱᓕᕆᕕᖓᑎᒍᑦ ᐊᑐᖅᑐᐊᒐᓕᕆᒐᔭᖅᑐᓂᑦ. ᑲᓛᒃᖃᐃ ᑕᐃᑲᓃᓚᐅᕐᐸ. 
ᐃᓄᑦᑕᖃᓚᐅᕐᒪᑦ ᓄᓇᓕᕆᔨᒃᑯᓐᓂ ᒐᕙᒪᓕᕆᔨᒃᑯᓐᓂ ᓯᕗᓄᐊᖅᑎᑦᑎᔪᓐᓇᓚᐅᖅᑐᑦ ᑖᒃᑯᓂᖓ ᐊᐃᕙᔪᑎᓂᑦ. 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᑐᓂᓂᐊᖅᑕᕋ ᕆᕐᔅᒧ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐅᖃᕈᓐᓇᖅᑐᖓ ᖃᐅᔨᓴᓚᐅᕋᒪ ᑖᔅᓱᒥᖓ ᑲᑎᒪᓚᐅᖅᑎᓐᓇᑕ ᔪᓂᒥ ᑮᓇᐅᔭᓂ 
ᖃᐅᔨᓴᖅᑎᒻᒪᕆᒻᒧ ᐅᖃᐅᓯᐅᑎᓪᓗᒍ ᑲᑎᒪᔨᕋᓛᓄᑦ. 
 
ᐊᑐᖅᑐᐊᕈᑎᐅᒋᐊᖓᒪᐅᖅᑐᖅ ᑖᒃᓱᒧᖓ ᐱᖁᑎᒧᑦ ᑲᒪᒋᔭᐅᓚᐅᕐᒪᑦ 2002; ᑲᒪᒋᔭᐅᓚᐅᕐᑐᑦ 
ᐋᓐᓂᐊᖅᑐᓕᕆᔨᒃᑯᓐᓂ ᑕᐃᑲᓂ, ᐊᒻᒪ ᓯᓚᑖᓂ ᑲᒪᒋᔭᐅᓪᓗᓂ. ᑖᓐᓇ ᐊᓯᐊᒐᑦ 
ᐊᑐᖅᑕᐅᔭᕆᐊᖃᖅᑐᒥᓂᐅᒐᓗᐊᖅ, ᐊᐃᕙᔪᑕᐅᔭᕆᐊᓕᒥᓂᖅ ᓴᓇᔪᓕᕆᔨᒃᑯᓐᓂ. ᑭᐅᔭᐅᓐᓇᕆᔪᓐᓇᖏᑕᒃᑲ 
ᐱᔾᔪᑎᖏᑦ ᖃᓄᐃᓕᓚᐅᕐᒪᖔᖅ ᐅᐱᓐᓇᕋᓂ ᑕᐃᑲᓃᓚᐅᖏᓐᓇᒪ. ᑕᐃᒪᐃᓐᓂᖓᓄ, ᐊᓯᐊᓂ ᐱᓕᕆᕕᒻᒥ 
ᖃᐅᔨᒋᐊᖅᑕᐅᔪᓐᓇᖅᑐᖅ. 
 
ᐅᖃᕈᓐᓇᖅᑐᖓ ᐅᖃᐅᓯᐅᓯᒪᔪᓂ ᐃᖅᑲᓇᐃᔭᖅᑎᒥ ᐊᒻᒪ ᐊᓯᖏᓐᓂ, ᓴᖅᑭᖅᑎᑕᐅᒻᒪ ᐱᓕᕆᕕᒻᒧ, 
ᓴᖅᑭᖅᑎᒍᑕᐅᓚᐅᕐᑐᖅ ᐱᖓᔪᖓᓐᓂ ᐊᐃᕙᔪᑎᓂ ᐊᑐᖅᑐᐊᕈᒻᒥ ᐊᒻᒪ ᐊᑐᖅᑐᐊᕈᑦ ᐱᔭᐅᓪᓗᓂ 
ᓴᓇᔪᓕᕆᔨᒃᑯᓐᓄ ᐊᒻᒪ ᒪᓕᓚᐅᖅᑐᑎ ᐊᑐᐊᒐᖏᓐᓂ ᐊᑐᖅᑕᐅᒐᔪᓲᓂ ᐊᑐᖅᑐᐊᑎᑦᑎᓂᕐᒧ ᒐᕙᒪᒃᑯ ᐃᓪᓗᖏᓐᓂ. 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ, ᕆᑦᔅ ᑭᐅᔪᑎᓐᓄᑦ. ᖃᐅᔨᒪᕙᓪᓚᐃᔪᖓ ᓇᓪᓕᐊᓐᓂᒃ ᐃᒡᓗᓂᑦ 
ᐅᖃᐅᓯᖃᕐᒪᖔᑦᑕ. ᓯᕗᓂᐊᒍ ᓈᓴᐅᑎᖃᑐᐃᓐᓇᖅᑑᓪᓗᓂ ᑲᒻᐸᓂᐅᓚᐅᖅᑐᖅ, ᑭᓯᐊᓂᓕ ᖃᐅᔨᒪᓪᓚᕆᓕᖅᑐᖓ 
ᐅᖃᐅᓯᕆᖅᑲᐅᔭᑎᑦ ᒪᓕᓪᓗᒋᑦ. 
 
ᑖᓐᓇ ᐃᓚᒋᔭᖓ ᐊᑐᖅᑐᐊᕈᑎᓂ ᑮᓇᐅᔭᓂ ᖃᐅᔨᓴᖅᑎᒻᒪᕆᐅᑉ ᓇᓗᓇᐃᓚᐅᖅᑕᖏᓐᓂᑦ 
ᐃᓗᐊᓐᖏᓕᐅᕈᑕᐅᔪᖅ, ᐅᓂᒃᑳᓕᐊᕆᓚᐅᖅᑕᖏᓐᓂ ᐊᕐᕌᓂ. ᐊᑯᓂᒻᒪᕆᒃ ᐅᖃᐅᓯᕆᓚᐅᖅᑕᕗ. ᑖᓐᓇᕗᖅ 
ᐊᑐᖅᑐᐊᕈᑦ ᐋᓐᓂᐊᖅᑐᓕᕆᔨᒃᑯᓐᓂᕐᒥᐅᑕᒧᑦ ᐊᐃᕙᔾᔪᑕᐅᓚᐅᖅᑐᖅ ᑮᓇᐅᔭᒃᑲᓂᕐᓂᑦ ᐅᕝᕙᓘᓐᓃᑦ 
ᐊᑯᓂᐅᓂᖅᓴᒧ, ᐅᕝᕙᓘᓐᓃᑦ ᐊᖏᕈᑕᐅᓚᐅᖅᑐᖅ. ᖃᐅᔨᒪᖏᑦᑐᖓ ᑲᒪᒋᔪᓐᓇᕐᒪᖔᑎᒍ 6-ᒨᓚᐅᖏᓐᓂᖓᓂ. 
 
ᕆᑦᔅ ᓇᓗᓇᐃᖅᓯᔪᓐᓇᖅᑲ ᐅᕙᓐᓄ, ᒪᓕᒐᓕᐅᕐᕕᒻᒧ, ᐱᓕᕆᕕᒋᔭᓯ ᑲᒪᒋᔭᖃᓕᕐᓗᑎ ᐊᑐᖅᑐᐊᕈᑎᓂ 
ᐊᐃᕙᔾᔪᑕᐅᔪᓕᒫᓂᑦ. ᐊᓯᖏ ᐱᓕᕆᕕᐅᔪᑦ ᐊᔾᔨᒋᑎᑦᑎᖏᓪᓚ ᐅᖃᖅᓯᒪᓂᖏᓐᓂ ᐊᐅᕙᑎᓪᓗᒋ ᐊᑐᖅᑐᐊᕈᑎᖏ 
ᐊᒻᒪ P3. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕐᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐄ ᑖᔅᓱᒥᖓ ᑲᒪᒋᔭᖃᓕᖅᑐᒍ ᐊᑖᓂ ᓄᓇᓕᕆᔨᒃᑯᑦ 
ᒐᕙᒪᓕᕆᔨᒃᑯᓪᓗ, ᐃᖅᑲᓇᐃᔮᕆᖃᑦᑕᖅᑕᕗ ᐊᓯᖏᑦ ᐱᓕᕆᕕᐅᔪᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕐᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ, ᐊᖓᔪᖅᑳ. ᐊᖓᔪᖅᑳᖑᔪᖅ ᐅᖃᖅᑲ ᑕᐃᒪᐃᓕᖓᔪᒥ 
ᑕᑯᒃᑲᓐᓂᓚᐅᖅᓯᒪᔾᔮᖏᑦᑐᒍ ᑳᓐᑐᕌᒥ ᐅᕝᕙᓘᓐᓃᑦ ᐊᑐᖅᑐᐊᕈᑎᒥ ᕕᓂᐸᐃᒃᒥ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐅᖃᕈᓐᓇᕐᓂᕈᒪ ᑕᐃᒪᐃᒍᓐᓇᔮᖏᑦᑐᒍ ᐊᒻᒪ 
ᑕᐃᒪᐃᓚᐅᖅᑐᒍ, ᖁᑭᖅᑕᐅᒐᔭᖅᑐᖓ. ᑕᐃᒪᐃᓚᐅᖅᓯᒪᒍᒪᔮᖏᑦᑐᖓ ᐅᐱᓐᓇᕋᓂ ᑖᓐᓇ ᐱᕙᓪᓕᐊᓂᖓ 
ᒫᓐᓴᐅᔪᒥ ᐃᓂᖓᓃᑦᑐᖅ ᓇᓗᓇᐃᖅᓯᓯᒪᒻᒪᑦ ᐱᓕᕆᕕᐅᔪᒥ ᑖᒃᑯᓇᓂ ᐊᑐᖅᑐᐊᕈᑎᓂᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᑦᓯᕙᐅᑕᖅ. ᖁᔭᓐᓇᒦᒃ, ᐊᖓᔪᖅᑳ. ᐃᓕᓐᓂ ᖁᑭᖅᓯᒋᐊᖃᕐᐸᓚᐃᖏᑦᑐᒍᑦ; 
ᕿᓚᑦᑐᑐᐃᓐᓇᕋᔭᖅᑎᒍᑦ ᐃᐸᕋᕐᓱᖅᑕᐅᒐᓛᓗᑎ. ᐅᖃᓕᒫᕈᒪᓚᐅᖅᑐᖓ ᑎᑎᕋᖅᓯᒪᔪᓂᑦ ᒪᑉᐱᕐᑐᒐᖅ 2ᒥ. 
ᐅᖃᖅᓯᒪᒻᒪᑦ ᐃᓪᓘᔪᑦ ᐊᓪᓚᕖᑦ ᐊᑐᖅᑐᐊᖅᑕᐅᔪᑦ ᓄᓇᕗᒻᒥ ᐃᓗᓕᐅᖅᑎᑯᓐᓂ ᐱᖃᓯᐅᑎᓯᒪᖏᒻᒪᑕ 
ᑎᑎᕋᖅᓯᒪᔪᓂ ᐊᑭᖏ ᐊᑭᓕᖅᑕᐅᕙᒻᒪᑕ ᒐᕙᒪᑐᖃᒃᑯᓐᓂ. 
 
ᐊᖓᔪᖅᑳ ᓇᓗᓇᐃᖅᓯᔪᓐᓇᖅᑲ ᑖᒃᑯᐊ ᐊᑐᖅᑐᐊᕈᑎᐅᔪᑦ ᖁᓕᓄᑦ ᐃᓪᓗᓄ, ᐊᑕᐅᑦᑎᒃᑯᑦ ᓄᖑᓐᓂᖃᒨᖑᕙᑦ? 
ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐅᖃᐅᔭᐅᒋᐊᖅᓯᒪᔪᑦ ᓄᖑᓐᓂᕆᓛᖅᑕᖓ 2019 
ᐊᑕᖏᖅᑐᒋ ᖁᓕᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 

ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ ᓈᒻᒪᓯᒃᔭᐅᒐᕕᑦ ᐊᒻᒪ ᐊᑕᐅᓯᕐᒥ ᐊᑎᕐᒥ ᐱᓯᒪᔪᖓ. ᑰᓕ. 
 
ᑰᓕ: ᖃᐅᔨᔪᒪᑐᐃᓐᓇᖅᑐᖓ ᐃᓪᓗ ᕕᓂᐸᐃᒃᒥ ᐱᒻᒪᕆᐅᒻᒪ ᐱᔨᑦᑎᕋᕐᓂᖓ, ᐋᓐᓂᐊᕕᓕᐊᖅᑐᒧ ᓇᔪᒐᖅ, 
ᐊᖅᑯᓵᕐᕕᓪᓗᐊᑕᖅ ᐃᓪᓗᖅ, ᑎᒥᐅᔪᒧ ᓇᒻᒥᓂᕆᔭᐅᔪᖅ ᖃᐅᔨᒪᔭᐅᒻᒪᕆᑦᑐᖅ, ᐅᑉᐱᕈᓱᒃᑲᒪ ᓄᓇᓯᒃᑯᑦ 
ᐱᓕᕆᖃᑎᖃᕐᒪᑕ ᐱᖃᓐᓇᕆᔭᑦᑎᓐᓂ ᑑᓂ ᓵᖕ, ᐅᐱᓐᓇᕋᓂ ᐊᐅᓚᑦᑎᒻᒪᑦ ᐃᓪᓘᔪᖅ ᕕᓂᐸᐃᒃᒥ. 
ᐱᖃᑎᖃᑦᑎᐊᓚᐅᖅᐸᓚᐃᖏᑦᑐᑦ ᐊᐃᕙᖃᑎᖃᖅᑎᓪᓗᒋ ᑭᓯᐊᓂᓕ ᐱᓕᕆᒌᒪᐅᖅᑐᑦ ᑕᐃᒪᐃᓐᓂᖓᓄ 
ᒪᒥᐊᒃᔮᐸᓗᐊᕐᔪᖏᑦᑐᖓ. 
 
ᐊᐱᖅᑯᑎᒃᓴᖃᖅᑐᖓ ᑖᒃᑯᓂᖓ ᐊᑐᖅᑐᐊᕈᑎᓂᑦ. ᓱᒻᒪ ᑐᑭᓯᒋᐊᕐᕕᒃᓴᐃ ᐱᑕᖃᖅᑎᑕᐅᓚᐅᖏᒻᒪᖔᑕ 
ᐅᕝᕙᓘᓐᓃᑦ ᓇᓪᓕᐊ, 59-ᓂ ᐊᑐᖅᑐᐊᕈᑎᓂ, ᓇᓪᓕᐊ ᐊᑐᖅᑐᐊᕈᑎᐅᔪᖅ ᐊᑐᕈᓐᓃᕐᕕᒋᓂᐊᖅᑕᖓ ᐃᓱᓕᕝᕕᖓ? 
ᐊᓯᖏᑦ ᓇᓖᕌᕋᒃᓴᖃᕐᒪᑦ ᓄᑖᖑᖅᑎᑕᐅᒃᑲᓐᓂᕈᓐᓇᖅᑐᓂ. ᑐᑭᓯᒋᐊᕐᕕᒃᓴᐃᑦ ᐱᑕᖃᕐᓂᕈᑎ 
ᐱᔭᕆᐊᑭᓐᓂᖅᓴᐅᒐᔭᖅᑐᖅ.  
 
ᑖᒃᑯᐊ ᑐᑭᓯᒋᐊᕐᕕᒃᓴᐃᑦ ᐊᑐᐃᓐᓇᐅᔪᓐᓇᓂᐊᖅᑲᑦ ᐅᐱᓐᓇᕋᓂ ᐊᑐᖅᑐᐊᕈᑎᑕᖃᕐᒪᑕ ᓇᓖᕌᕈᓐᓇᖅᑐᓂ 
ᓄᑖᖑᕐᑎᑲᓐᓂᕐᓗᒍ ᐊᒻᒪ ᐃᓚᖏ ᓇᓖᕌᕋᒃᓴᖃᕈᓐᓇᖅᑐᑎ ᐊᑐᖅᑐᐊᕐᓗᑎ ᓇᒻᒥᓂᖅᑖᕆᓂᐊᕐᓗᒍ. ᓇᓪᓕᐊᖑᕙᑦ 
ᐱᖁᑏᑦ? ᑕᐃᒪᐃᑦᑐᑦ ᑐᑭᓯᒋᐊᕐᕕᒃᓴᐃᑦ ᐱᑕᖃᕈᓐᓇᖅᑲᑦ ᖃᐅᔨᔪᓐᓇᕐᓂᐊᕋᑦᑕ ᑖᒃᑯᐊ ᓄᖑᕕᒃᓴᓖᑦ 
ᑭᒃᑯᑐᐃᓐᓇᕐᓄ ᐊᑭᑦᑐᕋᐅᑕᐅᔪᓐᓇᖅᑐᓂ ᐊᒻᒪ ᐃᓯᖅᑕᐅᑲᓐᓂᖏᓪᓗᑎ ᐅᕝᕙᓘᓐᓃᑦ ᓄᑖᖑᖅᑎᑕᐅᒃᑲᓂᖏᓪᓗᑎ 
ᐊᑭᑦᑐᕋᐅᑎᓂᒃᑯᑦ. ᑕᐃᒪᐃᒍᓐᓇᖅᑳᑦ? 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᔪᕐᓇᒐᓚᑦᑐᖅ ᐅᕙᑦᑎᓐᓄ ᐅᐱᓐᓇᕋᓂ 
ᑕᑯᓂᐊᕆᐊᖃᕋᑦᑕ ᐊᑭᖏᓐᓂ ᐊᒻᒪ ᐃᓱᒪᒋᓗᒍᑦᑕᐅᖅ ᑭᓱᑦ ᐅᕙᑦᑎᓐᓂ ᐊᐱᖅᑯᑎᐅᒻᒪᖔᑕ. ᐅᖃᖅᑲᐅᒋᕗᖓ 
ᐅᐱᓐᓇᕋᓂ ᓯᕗᓪᓕᖅᐹᕆᒐᑦᑎᒍ ᐃᓚᖏᓐᓂᐲᖅᑐᖃᕐᓂᐊᖅᑐᖅ ᐊᒻᒪ ᐃᓕᒃᑯᑦᑕ ᑖᔅᓱᒥᖓ 
ᖃᐅᔨᒪᓂᖅᓴᐅᓂᐊᕐᑐᒍᑦ. 
 
ᑲᔪᓯᕙᓪᓕᐊᑎᓪᓗᑕ ᐱᖃᓯᐅᑎᓯᒪᒍᓐᓇᕐᓂᐊᓕᖅᑕᕗ ᑕᐃᑲᓂ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᑰᓕ. 
 
ᑰᓕ: ᐱᔭᕆᐊᖃᖅᑕᒃᑲ ᑐᑭᓯᒋᐊᕐᕕᒃᓴᐃᑦ. ᐊᐱᕆᖅᑲᐅᔪᖓ ᐊᑐᖅᑐᐊᕈᑎᓕᒫᖑᖏᑦᑐᓂ. 
ᑕᐃᑲᓃᖏᓐᓇᕈᓐᓇᖏᒻᒪᑕ. ᐃᓚᖏ ᓇᓕᕌᕋᒃᓴᖃᕐᓂᐊᕐᑐᑦ ᓂᐅᕕᐊᕆᔪᓐᓇᕐᓗᓂᐅ ᓄᖑᑉᐸ ᐊᑐᖅᑐᐊᕈᑦ. ᐃᒫᒃ 
ᑐᑭᖃᕐᐳᖅ ᓄᓇᕗᑦ ᒐᕙᒪᒃᑯᖏ ᓂᐅᕕᕐᓗᑎ $1-ᒧ ᐅᕝᕙᓘᓐᓃᑦ ᐊᖏᖃᑎᒌᒍᑕᐅᓯᒪᔪᒥ. 
 
ᐅᑉᐱᕈᓱᒃᑲᒪ ᐊᑕᖏᕐᓇᑎ ᓄᖑᓐᓂᐊᕐᓂᖓᓄ ᓇᓖᕌᕋᒃᓴᖃᕐᒪᑕ ᓄᑖᖑᖅᑎᑲᓐᓂᕐᓗᒍ. ᐃᓕᒃᓯ ᐅᖃᐅᔾᔨᖅᑲᐅᔪᓯ 
ᐅᕙᓐᓂᒃ ᐱᔪᓐᓇᕐᓂᖃᕋᑦᓯ ᐊᒻᒪᓗ ᑲᒪᒋᔭᖃᕈᓐᓇᖅᑐᓯ ᑖᒃᑯᓂᖓ ᐊᑐᖅᑐᐊᕈᑎᓂᒃ ᐊᒻᒪᓗ ᐃᓪᓗᒥᒃ ᓄᓇᒥᓪᓗ 
ᐊᕕᒃᓯᒪᓂᐅᔪᖅ. ᑕᐃᓐᓇᓕ ᑐᑭᓯᒋᐊᕈᑎᐅᔪᖅ ᐱᔭᒃᓴᐅᔪᒃᓴᐅᔪᖅ ᖃᕋᓴᐅᔭᑎᒍᑦ, ᐃᓄᐃᑦ ᖃᐅᔨᒪᑦᑎᑎᐊᕋᔭᕋᑦᑎᒍ 
ᓇᐅᒃᑯᑦ ᐊᑐᖅᑐᐊᕈᑏᑦ ᐃᓱᓕᒃᕕᖃᕐᓂᐊᕐᒪᖔᑕ ᐊᒻᒪᓗ ᐅᖓᕙᕆᐊᖅᑕᐅᖏᖔᕐᓗᑎᒃ, ᐊᑐᕐᓗᑕ ᑭᒃᑯᑐᐃᓐᓇᓄᑦ 
ᓂᐅᕕᐊᒃᓴᖑᖅᑎᑕᐅᓗᓂ ᐅᕝᕙᓘᓐᓃᑦ ᐊᓯᖏᑦ ᑭᒃᑯᑐᐃᓐᓇᐃᑦ ᐊᑭᑦᑐᕋᐅᑎᓂᒃᑰᕐᓗᓂ. 

ᓇᓗᓇᐃᖅᓯᕕᐅᒍᒪᔪᖓ ᖃᓄᐃᒻᒪᑦ ᑖᓐᓇ ᑐᑭᓯᒋᐊᕈᑎ ᐱᑕᖃᑦᑎᑕᐅᒍᓐᓇᖏᒻᒪᖔᖅ ᑲᑎᒪᔨᕋᓛᓄᑦ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐅᑎᕐᓗᑕ ᐱᓕᕆᔪᓐᓇᖅᓯᒪᔭᖓᓄᑦ ᒐᕙᒪᒃᑯᑦ ᐅᕝᕙᓘᓐᓃᑦ 
ᑕᖅᑲᐅᖓᕈᓐᓇᖅᓯᒪᖏᑕᖓ, ᐱᑕᖃᑦᑐᖅ ᐱᑦᔪᑕᐅᔪᓂᒃ ᐅᖑᒪᑎᑦᑎᓯᒪᔪᓂᒃ ᓄᓇᕗᑦ ᒐᕙᒪᒃᑯᓐᓂᑦ ᑐᑭᓯᒋᐊᕈᑎᒥᒃ 
ᑐᓴᖅᑕᐅᑎᑦᑎᓂᖏᓐᓄᑦ. 
 
ᐃᓚᖏᑦ ᑖᒃᑯᐊ ᐱᖃᓯᐅᔾᔨᔪᑦ ᐊᑎᖏᓐᓂᒃ ᑲᑉᐸᓂᐅᔪᑦ, ᐊᑐᖅᑐᐊᕈᑎᑦ ᓄᖅᑲᑦᑎᑕᐅᓂᖏᓐᓄᑦ, ᐊᑐᖅᑐᐊᕈᑎᑦ 
ᐋᖅᑭᒃᓯᒪᓂᖏᓐᓄᑦ, ᐅᓂᒃᑳᕆᔭᐅᓲᖑᖏᑦᑐᑦ ᑭᒃᑯᑐᐃᓐᓇᕐᓄᑦ ᐊᒃᑐᐃᓂᖃᕈᓐᓇᕐᒪᑕ ᓯᕗᓂᒃᑎᓐᓂ 
ᓂᐅᕕᐊᕐᓴᐅᔪᓄᑦ ᐅᕝᕙᓘᓐᓃᑦ ᐋᔩᖃᑎᒌᒍᑎᓄᑦ ᐊᒻᒪᓗ ᐱᑦᔪᑎᒋᓪᓗᒍ ᑕᒪᓐᓇ, ᑐᑭᓯᒋᐊᕈᑎ 
ᐱᖃᓯᐅᔾᔭᐅᓯᒪᖏᑦᑐᖅ ᐅᓂᒃᑳᒥ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᑰᓕ. 
 
ᑰᓕ (ᑐᓵᔨᒃᑯᑦ): 100-ᐳᓴᒃᑯᑦ ᖃᐅᔨᒪᖏᑦᑐᖓ ᑖᒃᑯᐊ ᐱᑦᔪᑎᒋᔭᐅᒻᒪᖔᑕ ᐱᑕᖃᑦᑎᑦᑎᖏᓐᓂᖏᓐᓄᑦ 
ᑐᑭᓯᒋᐊᕈᑎᓂᒃ ᐱᑦᔪᑎᒋᓪᓗᒍ ᑐᑭᓯᒋᐊᕈᑎᑦ ᑐᓴᐅᒪᔭᐅᔭᕇᒻᒪᑕ ᑭᒃᑯᑦ $1 ᐊᑐᖅᑐᐊᕈᑎᖃᒻᒪᖔᑕ, ᐅᕝᕙᓘᓐᓃᑦ 
ᓇᓪᓕᐊᒃ ᑲᑉᐸᓂᐅᔪᖅ 20-ᓄᑦ ᐊᕐᕌᒍᓄᑦ ᐊᑐᖅᑐᐊᕈᑎᖃᕐᒪᖔᑕ ᒐᕙᒪᒃᑯᑎᒍᑦ. 
 
ᑐᓴᐅᒪᔭᐅᔭᕇᖅᑐᖅ ᑭᒃᑯᑐᐃᓐᓇᕐᓄᑦ. ᐅᓇᑐᐊᕐᓕ ᐊᐱᖅᑯᑎᒋᔭᕋ ᓇᓪᓕᐊᒃ ᑖᒃᑯᐊ ᐊᑐᖅᑐᐊᕈᑏᑦ 
ᐃᓱᓕᒃᕕᖃᒻᒪᖔᑕ ᓄᖅᑲᕝᕕᖓᓂ, ᐊᑐᖅᑐᐊᕈᑎ ᐱᐊᓂᒃᐸᑦ ᐊᒻᒪᓗ ᐃᓚᒍᑕᖃᖏᓪᓗᓂ ᐊᑐᖅᑐᐊᕈᑎ 
ᒐᕙᒪᒃᑯᓐᓂᑦ ᐅᖓᕙᕆᐊᖅᑎᑦᑎᓂᐊᖏᑦᑐᒥᒃ ᐊᑐᖅᑐᐊᕈᑎᒧᑦ ᐊᒻᒪᓗ ᓇᓪᓕᐊᒃ ᒐᕙᒪᒃᑯᓐᓂᑦ 
ᓇᒻᒥᓂᖁᑎᒋᔭᐅᓂᐊᕐᒪᑕ ᐃᓱᓕᒃᑎᓪᓗᒍ ᐊᑐᖅᑐᐊᕐᓂᖅ. ᖃᐅᔨᓇᓱᐊᕐᓗᒍ ᐱᔭᕆᐊᑐᓗᐊᕐᓂᐊᑐᒃᓴᐅᖏᓚᖅ. 
 
ᖃᓄᐃᒻᒪᑦ ᐱᑕᖃᑦᑎᑕᐅᒍᓐᓇᖏᓚᑦ ᐱᑕᖃᑦᑎᑦᑎᒍᓐᓇᑎᓪᓗᓯ ᐊᑎᖏᓐᓂᒃ ᑲᑉᐸᓂᐅᔪᑦ ᑕᐃᒃᑯᓄᖓ 
ᓴᖅᑭᓯᒪᔭᑦᓯᓐᓄᑦ. ᑐᓴᕈᒪᔪᖓ ᒥᔅᑕ. ᕆᑦᔅᒥᑦ ᑖᒃᓱᒪᙵᐅᖏᑦᑐᖅ ᒥᔅᑕ. ᐳᐊᕐᒥᒃ, ᐃᓛᒃ, ᐊᖓᔪᖅᑳᒥᒃ. ᖁᔭᓐᓇᒧᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᒥᔅᑕ. ᕆᑦᔅ. 
 
ᕆᑦᔅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐊᖓᔪᖅᑳ ᐅᖃᖅᑲᐅᒻᒪᑦ, ᐅᑦᔨᓱᑦᑎᐊᕋᓱᒃᓯᒪᔭᕗᑦ ᑕᒪᓐᓇ ᐊᒻᒪᓗ 
ᐅᖃᖃᑎᖃᖅᓯᒪᔪᒍᑦ ᐱᓕᕆᕕᐊᓂᒃ ᐃᖅᑲᑦᑐᐃᕕᓕᕆᔨᒃᑯᑦ ᖃᓄᐃᑦᑐᒥᒃ ᑐᑭᓯᒋᐊᕈᑎᓂᒃ ᓴᐳᔾᔭᐅᓯᒪᓂᐊᕐᒪᖔᑕ 
ᐃᓱᒪᔅᓲᑎᖃᕈᓐᓇᕐᓂᖅ ᑐᑭᓯᒋᐊᕈᑎᓂᒃ ᐊᒻᒪᓗ ᓴᐳᔾᔭᐅᓂᕐᒧᓪᓗ ᒪᓕᒐᑦ ᐊᒻᒪᓗ ᑕᒪᓐᓇᓗ ᐱᔭᓐᓂᖏᒍᑎᒋᔭᕗᑦ.  
 
ᑕᒪᑐᒧᖓᐅᖏᑐᕐᓗ ᑐᓴᖅᑎᑦᑎᔪᒪᖏᓂᕐᒧᑦ ᑐᑭᓯᒋᐊᕈᑎᓂᒃ, ᑕᒪᑐᒧᖓᓕ ᖃᐅᔨᒪᓇᓱᐊᖅᑎᐊᕐᓂᕐᒧᑦ 
ᒪᓕᒋᐊᖃᑦᑕᑎᓐᓂᒃ ᑐᓴᐅᒪᔭᐅᕈᓘᔭᕆᐊᖃᖏᓂᕐᒧᑦ ᒪᓕᒐᕐᓂᒃ. ᑕᒪᒃᑯᐊ ᐱᓗᐊᖅᑐᑦ ᑐᙵᕕᒋᔭᖏᑦ 
ᐊᑐᖅᑐᐊᕈᑎᐅᑉ ᓴᐳᔾᔭᐅᓯᒪᔪᑦ ᑐᓴᐅᒪᔭᐅᕈᓘᔭᕆᐊᖃᖏᓂᒃᑯᑦ, ᑭᓯᐊᓂᓕ ᐊᖏᖅᑕᐅᓯᒪᒍᑦᑕ 
ᐊᑐᖅᑐᐊᖅᑎᑦᑎᔪᒧᑦ. 
 
ᑕᒪᑐᒧᖓᓗ ᓇᓗᓇᐃᖅᑎᕆᓂᕐᒧᑦ ᓇᓪᓕᐊᒃ ᐊᑐᖅᑐᐊᕈᑎᑦ ᓇᒻᒥᓂᖁᑎᒋᓕᕐᓂᐊᕐᒪᖔᑦᑎᒍᑦ ᐃᓪᓗ 
ᐃᓱᓕᒃᑎᓪᓗᒍ, ᐄ, ᐱᑕᖃᑦᑎᑦᑎᒍᓐᓇᖅᑐᒍᑦ ᐊᒻᒪᓗ ᕿᒥᕐᕈᓂᐊᖅᑲᕗᑦ ᐊᒻᒪᓗ ᑕᑯᓗᑕ ᓇᓪᓕᐊᒃ 
ᐱᔪᓐᓇᕐᒪᖔᑦᑎᒍ. ᑭᓱᑐᐃᓐᓇᖅ ᐱᑕᖃᑦᑎᑦᑎᒐᔭᖅᑐᖅ ᑐᑭᓯᒋᐊᕈᑎᒥᒃ ᓄᑖᖑᕆᐊᖅᓯᓂᕐᒧᑦ ᐃᓚᖓᓂᒃ 
ᐱᑕᖃᕐᒪᖔᖅ, ᐊᑐᖅᑕᐅᒍᓐᓇᖅᑐᖅ ᓄᑖᖑᕆᐊᖅᓯᓂᕐᒧᑦ ᓄᑖᖑᕆᐊᖅᓯᖏᓪᓗᓂᓘᓐᓃᑦ,  

ᐱᔭᕐᓂᖏᓐᓂᖅᓴᐅᑐᐃᓐᓇᕆᐊᓕᒃ ᐱᑕᖃᑦᑎᑦᑎᓗᓂ ᑖᓐᓇᓕ ᑐᙵᕕᒋᔭᐅᒻᒪᑦ ᐋᖅᑭᒃᓯᒪᓂᖓᓄᑦ. 
 
ᐅᕚᑦᑎᓐᓄᑦ ᐊᕐᕕᐊᕈᑎᓕᕈᓐᓇᖅᑐᖅ ᐋᔩᖃᑎᖃᕋᓱᐊᖅᑎᓪᓗᑕ ᑲᑉᐸᓂᐅᔪᒥᒃ, ᑭᓯᐊᓂᓕ ᐊᔪᓐᓇᖏᑦᑐᖅ ᐅᑎᕐᓗᓂ 
ᐃᖅᑲᑦᑐᐃᕕᓕᕆᔨᒃᑯᓐᓄᑦ ᐊᒻᒪᓗ ᑐᑭᓯᒋᐊᑦᑎᐊᕐᕆᐊᕐᓗᑕ ᖃᓄᐃᑦᑐᒥᒃ ᐱᑕᖃᑦᑎᑦᑎᒍᓐᓇᕐᒪᖔᑦᑕ ᐊᒻᒪᓗ 
ᑕᐃᒪᐃᓐᓂᐊᖅᑯᒍᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᕆᑦᔅ. ᑰᓕ. 
 
ᑰᓕ: ᖁᔭᓐᓇᒦᒃ. ᖁᔭᓕᕗᖓ ᑭᐅᔭᐅᒐᒪ ᑐᒡᓕᐊᓄᑦ ᐊᖓᔪᖅᑳᑉ ᐊᒻᒪᓗ ᐊᖓᔪᖅᑳᒧᑦ. 
 
ᐅᖃᕋᓱᐊᖅᑐᖓᓕ, ᐊᐱᕆᒃᑲᓐᓂᕈᒪ ᐊᖓᔪᖅᑳᒥᒃ, ᐃᓘᓇᑎᐅᖏᑦᑐᖅ ᐊᑐᖅᑐᐊᕈᑏᑦ ᐊᑐᖃᑦᑕᕐᒪᑕ 
ᐊᑦᔨᓴᐃᓐᓇᖓᓂᒃ ᐋᖅᑭᒃᓯᒪᓂᕐᒥᒃ. ᓇᓗᖏᓚᖓ ᐱᑕᖃᓚᐅᖅᑐᑦ ᐊᑐᖅᑐᐊᕈᑎᓂᒃ ᐱᑕᖃᑦᑐᓂᒃ ᓂᐅᕕᕈᓐᓇᕐᓗᓂ 
ᓄᓇᕗᑦ ᒐᕙᒪᒃᑯᑦ, ᐊᒻᒪᓗ ᑕᐃᒪᐃᓐᓂᖅᐸᑕ, ᖃᑦᑎᐅᓚᐅᖅᐸᑦ. ᐊᑎᖏᓐᓂᓕ ᐱᔪᒪᖏᑦᑐᖓ. 
 
ᐅᖃᕈᑎᒋᕙᕋ ᑕᐃᒪᓐᓇ ᓇᓗᓇᐃᖅᓯᕕᐅᒋᐊᖃᕋᑦᑕ ᓇᒥ ᐃᓱᓕᒃᕕᒃᓴᖓ ᐱᑕᖃᕐᒪᖔᖅ, ᐃᓄᓐᓄᑦ 
ᓂᐅᕕᐊᒃᓴᐅᒐᔭᖅᑐᑦ ᐱᐅᓂᖅᐹᒥᒃ ᐊᖏᖃᑎᒌᒍᑎᖃᕋᓱᐊᕐᓗᓂ ᐊᑐᖅᑐᐊᕐᓂᕐᒧᑦ ᐊᑐᖅᑕᐅᔭᕆᐊᓕᓐᓂᒃ 
ᒐᕙᒪᒃᑯᓐᓂᑦ. ᐊᔪᓐᓇᕋᔭᖏᓚᖅ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐄ, ᑖᓐᓇᓕ ᑐᑭᓯᒋᐊᕈᑎ ᓄᐊᑎᕈᓐᓇᖅᑕᕗᑦ 
ᐊᑐᐃᓐᓇᐅᓂᐊᕐᒪᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑰᓕ. 
 
ᑰᓕ: ᖁᔭᓐᓇᒦᒃ. ᐱᒋᐊᖅᑎᑦᑎᕗᖓ ᐱᐊᓂᒍᒪᓪᓗᖓ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐱᖁᔨᕗᖔᕈᑎᑕᖃᒻᒪᑦ ᐱᐊᓂᒍᒪᔪᒥᒃ ᐊᒻᒪᓗ ᐱᖁᔨᕗᖔᕈᑎ 
ᐊᐃᕙᒍᑎᒃᓴᐅᖏᒻᒪᑦ. ᓈᒻᒪᓴᖅᑐᑦ ᐱᖁᔨᕗᖔᕈᑎᒥᒃ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᑦᓯᕙᐅᑕᖅ: ᓈᒻᒪᓴᖏᑦᑐᑦ. ᑲᔪᓯᕗᖅ. ᓇᖏᖅᓯᓂᐊᕐᓕᕋᒪ ᐱᐊᓂᓐᓂᐊᕐᕋᑦᑕ. ᖁᔭᓐᓇᒦᒃ, ᐊᖓᔪᖅᑳ ᐊᒻᒪᓗ 
ᐱᓕᕆᔨᑎᑦ, ᒥᔅᑕ. ᕆᑦᔅ ᐊᒻᒪᓗ ᒥᔅᑕ. ᑲᓛᒃ. 
 
>>ᑲᑎᒪᔩᑦ ᓄᖅᑲᖓᑲᐃᓐᓇᖅᑐᑦ 18:03-ᒥ ᐊᒻᒪ ᒪᓕᒐᓕᐅᖅᑏᑦ ᐱᒋᐊᓕᖅᑭᑦᑐᑦ 18:08-ᒥ 
 
ᐅᖃᖅᑎ (ᑐᓵᔨᒃᑯᑦ): ᐅᑎᕐᓗᑕ ᐅᓪᓗᒥ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 20. ᐅᓂᒃᑳᖓ ᑲᑎᒪᔩᑦ 
ᑲᑎᒪᑐᐃᓐᓇᑎᓪᓗᒋᑦ. ᐃᑦᓯᕙᐅᑕᖅ, ᐃᕝᔭᕈᑕᐃᓚᒃ. 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑎ. ᑲᑎᒪᔨᓯ ᐃᓱᒪᔅᓴᖅᓯᐅᕈᑎᖃᖅᓯᒪᒻᒪᑕ ᓴᖅᑭᑕᐅᓯᒪᔪᒥᒃ ᑎᑎᖅᑲᒥᒃ 100 - 
2(2) ᐊᒻᒪᓗ ᐱᐊᓂᒍᒪᓪᓗᑎᒃ. ᐅᖃᖅᑎ, ᐱᒋᐊᖅᑎᑦᑎᕗᖓ ᐅᓂᒃᑳᖓ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ 
ᐊᖏᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᖁᔨᕗᖔᕈᑎᑕᖃᒻᒪᑦ. ᑭᓇ ᐊᐃᑉᐲᕙ. ᕿᓚᕝᕙᖅ. ᐱᖁᔨᕗᖔᕈᑎᒧᑦ. ᓈᒻᒪᓴᖅᑐᑦ. 
ᓈᒪᓴᖏᑦᑐᑦ. ᓂᕈᐊᖏᑦᑐᑦ. ᑲᔪᓯᕗᖅ. 
 
ᑲᑎᒪᔾᔪᑎᒃᓴᖅ 21. ᑲᑎᒪᔾᔪᑎᒃᓴᖅ 22. ᐅᓪᓗᒥ ᑲᑎᒪᔾᔪᑎᒃᓴᐃᑦ. ᑐᒡᓕᐊ ᑎᑎᕋᖅᑎᐅᑉ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ ᑐᓪᓕᐊ (ᑐᓵᔨᒃᑯᑦ): ᐅᓪᓗᒥᒧᑦ ᑲᑎᒪᔾᔪᑎᒃᓴᕗᑦ ᐃᐳᕈ 29-ᒧᑦ. 
 
1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᓴᖅᑭᑕᐅᔪᖅ ᑎᑎᖅᑲᒃ 100 – 2(2) 

• ᓴᖅᑭᑕᐅᔪᖅ ᑎᑎᖅᑲᒃ 101 – 2(2) 

• ᓴᖅᑭᑕᐅᔪᖅ ᑎᑎᖅᑲᒃ 102 – 2(2) 



ᕿᑎᖅᑰ, ᐄᐳᕈ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

20. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒻᒪᕆᐊᓗᒃ. 
 
ᐅᖃᖅᑎ (ᑐᓵᔨᒃᑯᑦ):  ᖁᔭᓐᓇᒦᒃ.  ᑲᑎᒪᓂᕗᑦ ᐃᓱᓕᒃᐳᖅ ᐱᒋᐊᒃᑲᓐᓂᓛᕆᓪᓗᑕ ᑕᓪᓕᒥᕐᒥ, ᐃᑉᐳᕈ 29, 2005-
ᖑᓕᖅᐸᑦ 10:00-ᒨᖅᑲᑦ ᐅᓪᓛᒃᑯᑦ. 
 
ᐃᖅᓱᖅᑏ. 
 
>>ᑲᑎᒪᔨᕐᔪᐊᑦ ᓄᖅᑲᕐᑐᑦ 18:11-ᖑᑎᓪᓗᒍ



 

 

 


